
Ikasteko asko

Harrigarria da behin profesioan urte batzuk eramanda, asko izan gabe
batzurekin aski da, zein erraz erortzen garen dena dakigun ustean. Irudipen hori
izan dut esku artean duzun liburu hau lehenengo aldiz irakurri dudanean. “Zenbat
daukagun oraindik ere ikasteko!”, esan nion neure buruari.

Karreraren erdian dagoen ikaslea kontuan hartuta eginda dago liburua. Etapa
horretan dagoen ikaslea baita interesgarriena, probetxugarriena beste modu batean
esanda. Ikasketen lehen urtean dagoen ikasleak hanka bat kanpoan eta bestea
barruan du; ikasketen amaieraren dagoenak bezala, horrek ere bat barruan eta
bestea kanpoan baitu. Lehena oraindik ez delako erabat jabetu egin duen aukeraren
ondorioez, eta bigarrenak burua irteera-operazioan duelako. Baina liburu honen
xedea den ikasleak biak barruan ditu, egoerarik onenean dago formazioa sen-
dotzeko. Horrexegatik da garrantzitsua liburu hau, ikaslea bete-betean harrapatzen
duelako.

Baina liburu honek ez du ikaslea bakarrik harrapatzen, baita lanean ari den
profesionala ere. Utzikeriaz edo ez jakintasunez albo batera uzten ditugun
kontzeptu, metodologia eta teknika askoren gaineko argibideak jasotzen ditu
liburuak. Eguneroko zurrunbiloan gabiltzanok ahaztuxe dauzkagunok. Egin
beharko genuenaren eta egiten dugunaren arteko aldea gero eta handiagoa dela
ikustarazten du kupidagabe liburuak. 

Baina hori baino gehiago ere bada liburu hau, jorratzen dituen arloak ikusita.
Kazetaritza-eskuliburua da, praktika eta teoria era egokian uztartuta. Gaia sakon
jorratu duten egile askoren aipu eta erreferentziak ekarri ditu egileak orriotara, era
espezializatuagoan landu nahi dituenak nora jo jakin dezan. Oinarrizkoa eman
lezake batzuetan –bereziki ikasleak gogoan dituela ari denean–, baina ez da ahaztu
behar ezeren gainetik ikasleentzako liburua dela. Ikasleentzakoa, baina profesional
askori batere gaizki etorriko ez zaiguna.

Kioskoetan gertatzen den elkarren arteko lehiak balore asko kaxoian uztera
bultzatzen duen garai hauetan, eskertu egiten da kazetaritzaren gainean eskaintzen
duen ikuspegi progresista. Besterik ez bada, beti zuzen jokatzen ez dugun ustea gal
ez dezagun. “Portaera etiko eta deontologikoak” izeneko saila bereziki irakurri
beharrekoa da lanbidean ari garenontzat. 

Euskal Herrian egina da, Euskal Herriaren ikuspegitik eta euskaldunontzat,
hizkuntzan egin duen hautuagatik. Euskarazko kazetaritzak erreferentzia-liburua
izango du aurrerantzean egilearen lan oparo hau.

Argi dago liburu honetan esaten dena ondo ikasten duen ikasleak, lekzio bat
baino gehiago emango diola, uda hasieran bekarioak errezeloz begiratzen ohitua
dagoen profesionalari. Liburuaz ondo jabetzen denarengandik ikasi beharko du,
igoal, kazetariak. Orain ez bezala.

Martxelo Otamendi, Euskaldunon Egunkaria-ko zuzendaria

Andoain, 1998ko ekaina.

Aurkezpena

Eskuartean duzun testuliburuak oinarrizko materiala izan nahi du, euskaraz
bizi eta aritzen den Kazetaritzako ikaslearen prestakuntzarako funtsezko lehengaia,
alegia. Kazetaritzako ikasleak 3. mailan jorratu behar dituen bi ikasgai aintzat
hartu ditu: Idazketa Prentsan; Informazio orokorra (lehenengo lauhilekoan) eta
Kazetaritza Berezitua I; Elementu orokorrak eta lanbide irudiak (2. lauhilekoan).
Ikasgaiok aski berriak dira, biok indarrean dauden plangintza berrietan azaldu
baitira estreinakoz.

Nolanahi ere, liburu honen asmo apala aipatu bi ikasgai horien izenburu
hanpatuetan agertzen den edukiez haratago doa. Alde horretatik, azpitituluak berak
argi pitin bat ekarri nahi du: Interpretaziorako eta espezializaziorako abiaburuak.
Izan ere, gure xedea ez da izan lead hizkuntza eta 5 W-en teknika azaltzea, Kazeta-
ritzako ikasleak horretarako parada izan baitu aurreko ikasturteetan. Gogoan izan
bestela Kazetaritzarako sarrera, Informazio-generoak (lehen mailakoak biak) eta
Erreporterismoa (2. ikasturtekoa).

Testuliburu honetan, ordea, Kazetaritzako ikasleak genero interpretatiboetako
teknika eta praktikari buruzko xehetasun ugari aurkituko ditu; orobat, espezializa-
zioaren fenomenoa gaur egungo kazetagintzan zertan islatzen den aztertzeko eta
jarraitzeko tenorea ere izango du. Izan ere, ikasle zaren horri ezinbestekoa zaizu
interpretrazioaren teknika eta espezializazioaren fenomenoa behar bezala men-
peratzea eta ulertzea. Bi alor horiek –interpretazioa eta espezializazioa– gorabidean
dira une honetan, bai Euskal Herriko kazetagintzan, baita Europa osokoan ere. 

Ildo horretatik ikusita, liburu honek, plangintza berrietatik eratorritako fun-
tsezko materiala ezezik, lanean diharduten kazetariei ere erabilgarri gerta dakieken
testua izan nahi du; azken buruan, euskarazko kazetagintzan ugari baitira, oraindik
ere, lantzeke ditugun lan-esparruak eta jorratzeke dauden eremuak. Beraz, liburu
honen hartzaile nagusiak ikasleak izan arren, lanean aritzen diren profesionalak ere
badira.

III. milurtekoaren atarian gauden honetan, teknologia berrien inguruko
zorabioak bete-betean harrapatu gaitu gu ere. Kazetaritzako ikaslea fenomeno
horretaz jabetzea, horren inguruan gogoeta egitea eta profesionalki joera berri
horiei begira behar bezala prestatzea ere izan da gure asmoa; ikuspegi zabal, aske
eta kritikotik abiatuta, beti ere.

Gaur egun komunikazioaren munduan bizi den egoera nahasiari alagala
datorkio testu hau. Gure uste apalez, behintzat. Kazetaritzako irakasle askori egoe-
ra irreal batean bizi garela iruditzen zaigu, alabaina: ikasgeletan portera etikoaren
beharra aldarrikatzen ari garen bitartean, komunikazioaren munduan gailentzen ari
diren joera makurrek bestelako baloreak uzten baitituzte agerian, merkatuak ezarri
dituen irizpideak, alegia. Hala ere, ezin dugu amore eman: Kazetaritzako ikasleak
egiaren bilatzaile eta zabaltzaile behar du izan beti, kosta ahala kosta. Zertarako
gaude hemen bestela?

Honekin guztiarekin batera, lerro hauen irakurleak beste abiapuntu nagusi bat
aurkituko du liburu honetan: Euskal Herria eta bere errealitate informatibo
emankorra. Gure artean, jakintza-arlo honetan argitaratu diren testuliburu gehienek
(gazteleraz egoteaz gain) Espainiako estatuan dute erreferentzia eta helduleku ia
bakarra. Horregatik, ondorengo orrietan gure soa Euskal Herrian paratu nahi izan
dugu; ez egozentristak garelako, landu gabe zegoen esparru garrantzitsu hori bete
nahi genuelako baizik. 

Euskarazko kazetagintzaren eremuan lan egitea helburu duten ikasleei begira
egindako testua dela esan dugu. Horrela izanda, euskara bera ere bidelagun izan
behar genuen ibilbide honetan. Horregatik, idazkera txukun eta garbiaren bidetik
abiatzeak duen garrantzia azpimarratu dugu testu osoan zehar, ahozkotasunaren
premia erreibindikatuz, mintza-estiloaren gakoak eskainiz.

Hauexek dira, beraz, testu honen keywords edo giltza-hitzak: Kazetari-lana,
Euskal Herria, interpretazioa eta espezializazioa.

Aurkezpen hau ezin dugu amaitu, ondoren datozen ikasgaiak osatzen lagundu
diguten guztioi merezi duten eskerrona aitortu gabe. Espreski aipatu nahi ditugu:
Luis Fernandez eta Patxi Petrirena Euskaldunon Egunkariako kazetariak eta
Elhuyar aldizkariko Pili Kaltzada berriemailea. Ezin aipatu gabe utzi Jose Ramon
Etxebarriak testu honi egin dion orrazketa zorrotz eta zuzena. Berea maisu-lana
izan da. Milesker beren aholkua eman diguten guztioi ere.

Txema Ramirez de la Piscina

Lehen zatia:

IDAZKETA PRENTSAN: 
INFORMAZIO OROKORRA

A azpizatia

Interpretazioa eta errealitatea 
gaur egungo kazetagintzan

1. Kazetaritza-lana eta errealitatea
Euskal Herrian

Bertsolariari zor diogu benetako euskal estiloaren sorburua,
iraganean eta orainaldian izan den euskal sortzailearen izpiritua

Jorge Oteiza (1963).

1.1. Kazetari-lana.
1.2. Euskal estiloaz.
1.3. Jarduera informatiboa.
1.4. Albiste-gaiak.
1.5.  Errealitatea eta gu.
1.6.  Informazioa, interpretazioa eta iritzia.
1.7.  Portaera etiko eta deontologikoak gaur egun Euskal Herrian.
Bibliografia osagarria.
Ikaslearentzako ariketak.

***

1.1. Kazetari-lana

Gaur egun Euskal Herrian eta mundu osoan kazetari ona izateko lau ezaugarri
behar dira; laurak dira nahitaezkoak, laurak behar-beharrezkoak: 

1. kazetari-sena edukitzea, 

2. lead-estiloaz jabetzea, 

3. hizkuntza(k) ongi menperatzea eta 

4. etikadun pertsona izatea.

1. Kazetari-sena. Kazetari-gaiak gutxieneko jakinmina izan behar du, ez
bakarrik gaur munduan ZER gertatu den bere buruari itauntzeko, baizik eta jazoera
hori ZERGATIK eta NOLA jazo den galdetzeko ere. Azalean gelditzen den kazetaria ez
da berriemaile ona izango. 

Izan ere, gaur egun saturazio informatiboa dugu. Asko dira eskueran ditugun
mezubideak; gehiago, oraindik, jasotzen ditugun informazioak. Herritarrok inoiz
baino denbora gehiago pasatzen ei dugu telebistaren aurrean. Benetan gaude
informatuta ala irudiak sortarazten duen ilusiopean bizi ote gara oraindik? Kazetari-

-sena izateak izaera kritikoa edukitzea esan nahi du, behatzaile zorrotza izatea,
hain zuzen ere; begirale ona izatea, jazoera informatiboetan sakontzeko, murgiltze-
ko eta arakatzeko. Kazetari-lan hori egiteko genero informatibo batzuk egokiagoak
dira besteak baino. Zeregin hori errazago egin daiteke erreportaia luze bat egiten
dugunean, albiste soila garatzen dugunean baino. Aitzitik, batean aritu edo bestea
landu, kazetari profesional onak bietan du zer arakatu, bietan du zer erakutsi.

Lan horretan, norberaren intuizioak ere zerikusi handia du, ezbairik gabe.
Esperientziadun profesionalek “kazetari-usaimena” deitu diote ahalmen horri.
Nola edo noiz frogatu behar da gaitasun berezi hori? Bada, gertaera arruntaren
atzetik aparteko albistea suerta daitekeela iragartzeko gai garenean. Sistematikoki
bertsio ofizialarekin konformatzen den kazetariak ez du sekulan ahalmen hori
garatuko.

2. Lead-estiloaz jabetzea. Kazetari-gaiak ezaugarri hau ere funtsezkoa du.
Joxe Artetxe azpeitiarrak garbi asko utzi zuen kontu hori duela denbora asko,
1969an hain zuzen ere1. Bereak dira ondoko gogoetak:

“Egunkari batek, astekari batek bere idazteknika berezia dauka: periodiko
bat, asteroko bat, ez da liburu bat.

(…) Artikuluak [albisteak] aurren-aurreneko lerroetan behar du bere gakoa.
Egunkari eta astekarietako artikuluek [albisteek] teknika berezia dute, liburuak
bere aparteko teknika daukan bezalaxe. Kazetaritzak hizkera berezia behar du
izan, eta hori gaur egun ez dakienak ez du balio komunikabideetan idazteko. 

(…) Arintasuna eta sakontasuna uztar daitezke; eta, nola ez!, baita
gustagarritasuna ere. Ahal den euskararik errazena [argiena] erabil dezagun. Ez
dezagula erabili inork ulertu ezinezko hizkuntza.

Bertsolariengandik ikasi beharra dugu. Bertsolariak nonahitik bereganatzen
du behar duen hitza, eta badaki jendeak ulertu egingo diola hitz hori;
jendearentzat kantatzen baitu, ez jakintsuentzat.

(…) Nik esango nuke zenbait idazle ahalegindu egiten dela langa eta hesi
gehiegi jartzen irakurlearen aurrean. Eta hitzak argi behar du. Zer da hitza?
Zeinentzakoa da idazleak darabilen hitza?

Gure arteko askotxori iruditzen zaio idaztea gramatikaz bakarrik jardutea
dela: gramatika hutsa erabiltzea. Baina idazlanek gizonari [eta emakumeari]

20 Idazketa prentsan: informazio orokorra

1. Aipu honen datak berebiziko garrantzia du, garai hartan –1969an– Jose Luis Martinez Albertosek berak,
kontu horien inguruan, Espainian ez baitzuen ezer ere ez argitaratua. Beraz, kazetaritzaren korapiloez Joxe
Artetxe aintzindari dugula esan daiteke. Hor nonbait, idazle horrek ez du oso ospe ona izan Azpeitian, Francoren
garaian ustez egindakoak direla eta ez direla. Gu ez gara horretan sartuko. Hemen, berak kazetaritzaren mundura
egindako ekarpena aipatuko dugu bakar-bakarrik. Gero gerokoak. Jatorrizko aipura jo nahi duenak, jo beza Zeruko
Argia astekariak 1969ko urtarrilaren 5ean, apirilaren 27an eta 1970ko ekainaren 14an argitaratu zituen aleetara.
Bestela, J.R. Zubimendik eta P. Esnalek kaleratutako Irakurbideak liburuan aurkituko ditu (113-116 orr.). Sendoa
argitaletxeak argitaratu du 1997an.

eskainiak behar dute izan, gizonaren [eta emakumearen] neurrira eginak oso-
osoan”.

Urte dezente igaro diren arren, kritika horiek ez dute indarrik galdu. Kazetari-
-gaiak ongi asko egituratu behar du bere lana, gertaeraren gakoak atariko
lerrokadan kokatuz eta kontakizunaren garrantzia iraulitako piramidea deritzon
eskema famatuaren arabera ordenatuz. Horrela eginez gero, kontakizun arina eta
ulergarria lortuko du.

3. Hizkuntza(k). Euskaldun egiten gaituena gure hizkuntza da, euskara, hain
zuzen ere. Euskal Herria euskararen herria da, eta euskalduna euskara du(e)na.
Euskal Herrian bizi dena euskal herritarra da (basque edo vasco/a, erdaraz). Euskal
kazetariak bere herriari egin diezaiokeen mesederik handinetakoa, bere jatorrizko
hizkuntza ederki menperatzea da. Ez halamoduz, ezta erdipurdika ere. Euskaraz
aritu nahi duen kazetariak oso ongi menperatu behar du gure hizkuntza. Zeregin
horretan kazetariari arau batzuk betetzea ezinbestekoa gertatuko zaio. Gure artean
Euskaltzaindia dugu xede horrekin lan egiten duen erakundea. Esparru horretan
bera da dugun erakunde ofiziala eta bakarra. Beraz, berak emandako agindu eta
aholkuei jarraitzea besterik ez dugu egin behar. Eta aitzakiek ez dute balio (beti
daude irizpideak aldatzen!, entzuten da maiz). Nagitasunak ezin dio ezjakinta-
sunari biderik eman, ordea. Kosta egiten dela? hori ezin zaio inori uka, baina maila
horretan gaur egun inoiz baino hobeto gaude (ikerkuntza alorrean behintzat).
Pentsa ezazue zenbat kostatuko zitzaion aita Larramendiri 1729an euskararen
lehendabizko gramatika-liburua egitea. Jarri zion izen bera ere –El imposible
vencido– argigarria izan zen. Gauza jakina da, euskarak ondoko hizkuntzekin ez
duela inolako kidetasunik. Horregatik agian, inguruko zenbait sasihizkuntzalarik
euskara hizkuntza basatia, ikastezina eta idaztezina zela pentsatu zuten urte askotan.
Bernat Etxeparek berak ere honela idatzi zuen (eta ez apetaz, jakina), 1545an
plazaratu zuten gure lehenengo liburuan (Linguae vasconum primitiae): bertze
jendek uste zuten/ ezin skriba zaiteien/ orain dute phorogatu engainatu zirela.

Euskaltzaindiak Arantzazuko bilera famatua 1968an egin zuen. Ordutik hona,
erakunde horrek lan mardula egin du euskara batua arautzeko bidean. Bertan hasi
ziren euskara idatziari buruzko arauak eztabaidatu eta erabakiak hartzen. Lan hori
eztabaidagarria izan edo ez, kontua da, gogoan hartu behar dugula, derrigorrez gai-
nera. Eta zeregin horretan, zuek, euskal kazetari-gaiok, erantzukizun handia duzue.

Epigrafe honek hizkuntza(k) du izena. Burutazio sinplea baino zerbait gehiago
da. Euskal Herrian bizi den kazetari batek ez du aski euskara ederki menperatze-
arekin. Ez horixe. Gaur egun, gero eta garbiago dago eleanitzak izan behar dugula
eta, euskaraz gainera, beste bigarren hizkuntza bat (gaztelera edo frantsesa) ere oso
ongi menperatu behar dugula, Hegoaldean edo Iparraldean aritu ahal izateko. Are
gehiago, nazioartean lan egin behar badugu, ingelesa jakitea ia-ia ezinbestekoa da
gaur egun. Etxetik kanpo irten gabe ere, behar-beharrezkoa zaigu hizkuntza hori.
Adibidez, Internet sarean nabigatzeko edo guk nahi dugun edozein dokumentazio
lortzeko, ingelesa jakin behar dugu. Beraz, euskaraz jakiteaz gain, bigarren hiz-

kuntza ere (gaztelera edo frantsesa) primeran jakin behar dugu, idatzizkoan nahiz
ahozkoan. Eta hirugarrenaren menperatze-maila ahalbait handiena izan behar da.

4. Etikadun pertsonak. Etika giza portaera arautzen duten printzipio eta arau
moralen multzoa da. Kazetaritzari aplikatua, norberaren sinesgarritasun profesionala
ematen duen balorea da. Etikadun kazetaria izateak gauza asko esan nahi du, baina
guztien gainetik hauxe: egiari zor zaion errespetua aintzat hartu behar dela beti.

Etikaduna izateak zentzuduna izatea dakar bere baitan; hau da, albiste baten
inguruan gatazkarik badago, alde guztiekin hitz egin behar dugula ezer argitaratu
aurretik. Edozein arrazoi dela medio, alderaketa hori ezinezkoa gertatzen bada
–informazio-iturri hori aurkitu ez dugulako edo hitzegin nahi ez duelako–, orduan,
ditugun datuak baloratu behar ditugu, iturri horrek eman dizkigun datuak fidaga-
rriak diren ala ez erabaki eta, orduan, erabakirik zentzuzkoena hartu, beste iturri
horrekin hitz egiten ahalegingu garela aipatuz, beti ere. 

Etikadun kazetariak izateak egintzak eta iritziak ezin direla nahastu esan nahi
du, baita ere. Eta beste hainbat gauza gehiago ere bai esan nahi du. Dena den,
horretaz gehiago sakonduko dugu gai honen amaieran.

1.2. Euskal estiloaz

Aipatu berri ditugun ezaugarriok nahiko unibertsalak dira. Dena den, lau
ezaugarri horiez gain, euskal kazetariak, euskaraz aritu nahi izanez gero, bere
kazetari-lana euskal estiloaren arabera moldatu beharko luke. Gai horren inguruan,
honela mintzo da Joxe Ramon Zubimendi idazlea bere Jokaera-liburuan
(1995:58):“hizkuntzaz eta kulturaz euskaldunok bereziak gara: ezberdinak. Ez gara
harrotuko; ez gara lotsatuko. Ez dugu etsiko; bai, ordea, gureari eutsiko”. Eta ho-
nako hau gaineratzen du: “euskara dugu euskal nortasun bereziaren ezaugarri
nagusia: euskarak euskal kultura adierazten du. Euskararik gabe ez dago euskal
kulturarik eta ez Euskal Herririk. Euskara hil ala biziko kontua da euskal izae-
rarentzat. Euskarari zor zaio Euskal Herriak mendez mende bizirik iraun izana”.

Euskal kazetariak hizkuntzak bere menpe hartzeko duen premiaz mintzatu
gara aurreko atalean. Baina, gure hizkuntzaren kasuan, nola lortu hori, ordea?
Denok filologo bihurtu behar al dugu orain? 

Aipatu berri dugun idazle usurbildarraren ustez, euskal estiloa dugu bilatu
beharreko “altxorra eta iturri garbia”. Euskal estiloa nola ulertu behar dugun,
ondoren zehazten du (1995:117): “estiloak joskerarekin duen zerikusiari begira-
tuko diogu aurrena; baina ez zehazki esaldiaren barruan hitz bakoitzak hartu
behar duen tokiari, baizik eta hizkuntz adierazpenak antolatzeko logika osoari,
nolabait esateko”. Hizkuntzaren kalitateaz ari zaigu, azken batean. Ez besterik.

Euskal estiloa lantzeko gakoa, berriz, herri-literatura da (1995:129): “ez dugu,
beraz, ezer asmatu beharrik burua zutitzeko, herri-literatura aspaldi asmaturik
baitaukagu”. Eta horren barruan, bertsolaria dugu, ezbairik gabe, ahozkotasunaren

paradigma. Idazleak gogora ekartzen ditu Jorge Oteiza eta aita Donostiaren
ondoko aipu hauek:

“Bertsolaria da –edo hobe esanda, berataz oraino gelditzen zaiguna–  estilo
aratz eta hunkigarrienaren adierazle garbia. Hari zor diogu benetako euskal
estiloaren sorburua, iraganean eta orainaldian izan den euskal sortzailearen
izpiritua” (Oteiza, Quousque tandem…! 1963: 9. multzoa).

“Euskal herri-poetak ederki lotzen ditu beren artean loturarik ez duten ideia
desberdinak. Bere poesiak kanpoko errealitatea fotografiatzen du, bertatik barne
errealitatera igaro ahal izateko. (…) Euskal kantaria musikaz baliatzen da bere
arimaren egoera azaltzeko. Euskal arimak eta Euskal Herriko naturak osatzen
duten uztardura horretatik sortu da gure herri-lirika (…). Euskal arimak beste
modu batera hartzen du arnasa: arnasketa berezi horrek hizkuntzan du oinarri”.
(aita Donostia, in Oteiza, Quousque tandem, 1963:135. multzoa).

Zubimendiren irudiko (1995:129), bertsolariak begiratuzko pentsabidea
(intuitiboa) eta hitzezko pentsabidea (diskurtsiboa) batzen ditu; hegakako
pentsabidea eta oinezko pentsabidea, hain zuzen ere. Horregatik bertsolaritza herri-
-literaturaren atalik osatuena da idazle horren iritziz, sormena, hitza eta doinua,
hirurak batera erabiltzen baititu.

Denok ez gara bertsolari, ordea; baina, herri-literaturan murgil gaitezke, hala
ere. Horretarako badugu beste bide interesgarri bat: esaerak, atsotitzak, kontakizu-
nak, beroriek baitira, ezbairik gabe, ondare aberatsa, adierazpide landuak eta herri-
-mailako artisten eskola goiena (Zubimendi, 1995:144).

Baina, kazetaritzaz ari gara. Ez dezagun hori inoiz ahaztu. Kazetaria, presaka
eta korrika, erlojuaren tentsiopean bizitzen eta lan egiten ohituta dagoen pertsona
da. Zail egiten zaio askotan, euskal estilo hori zaintzea eta behar bezala lotzea,
sarritan kazetariak ez baitu nahi adina denbora bere idazlanak guztiz txukuntzeko,
guztiz biribiltzeko. Bere estiloa, bere euskal estilo hori osatua baldin badu, berriz,
errazago egingo zaio, aldi labur batean bere idazlanak txukun eta egoki gauzatzea.
Horretan ez dago dudarik.

Juan Mari Lekuona idazleak ere, zerbait idatzia du kontalaritzaz eta estiloaz
(1982:243): “kontaera-bilduma dago egin beharra; eta, gero, gure kontaeraren
funtsezko ezaugarriak bilatu: ez bakarrik euskal joskerari begira; baizik eta batez
ere estilistikaren bilbakuntzari begira”.

Euskal kazetariak egunero landu behar du euskal estilo hori, bere idazkerare-
kin batera, alegia. Ahozko nahiz idatzizko kazetaritzak herri-literaturan du
ezinbesteko tresna. Zubimendiren aburuz (1995:147), “hortxe dugu eredua: lekuan
lekuko beharrizanetara egokitu (osatu, moldatu, eraberritu, gaurkotu…) besterik
ez daukagu. Horrela bakarrik eskuratuko dugu erdiahoskotasunari dagokion
euskal estiloa”.

Euskal estiloa lantzeak argi eta garbi jardutea esan nahi du, bai idazterakoan,
baita hitz egiterakoan ere. Horrek guztiak honako hau eskatzen digu: nahaspilak
albo batera utzi eta buru-antolaketa egokia izan behar dugula. “Ahalegin gaitezen
euskararen arabera pentsatu, hitz egin eta idazten; etekin aberatsa aterako
baitiogu ahalegin horri. Merezi du saiatzea: euskalduntzearen onerako eta
hezkuntzaren hoberako” (Zubimendi, 1995: 149).

Euskal estiloa lantzea premiazkoa zaigu komunikazioa egokiro lortzeko. Ko-
munikaziorako gaitasuna landu egin behar da eta euskara ezagutu egin behar da.
Euskaltzainburu ohiak, Luis Villasantek berak (1988:142), euskararen premiak
aipatzerakoan, gure prosak landua izateko duen beharraz ohartarazi digu: “Euska-
ra bizia izan dadila: horra mintzairaren premietan lehendabizikoa; baina, horren
hurrengo, prosa egiteko moldaturik edukitzea da, ene ustez bigarrena”.

Atal hau amaitzeko, hona hemen Jose Ramon Zubimendik eta Pello Esnalek
euskal estiloa definitzeko erabili duten gogoeta (1993): “euskarak baditu bere
berezko eitea, ezaugarriak, moldeak, joerak, arauak, esapideak, esaerak eta hitz-
-kateak, euskal gizarteak mendez mende taxutu duen euskal estiloa”.

1.3. Jarduera informatiboa

Noam Chomsky (1990) pentsalari estatubatuarraren ustez, edozein komunika-
bideren jarduera informatiboa ondoko lau faktore hauek mugatzen dute: enpresa
informatibo bakoitzaren osaketak, publizitate agentziek mezubide horrekin hartzen
duten portaerak, informazio-iturri nagusiekin dituen harremanek eta gizartean
nagusi den ideologiak. Lau galbahe horiek baldintzatuko dute, modu batera edo
bestera, mezubide horrek kaleratuko duen produktu informatiboa.

1. Enpresaren osaketa. Erabakigarria da faktore hori. Mezubide guztiek interes
ekonomiko edota ideologiko batzuk defenditzen dituzte. Interes horiek akziodunek
erabakitzen dituzte. Mezubide publikoak direnean, alderdi politikoen jokuak agin-
tzen du orduan.

2. Publizitatea. Gaur egun publizitaterik gabe ia ezinezkoa da irautea (guztiz
ezinezkoa ez da). Publizitatearen inguruan ere, interes ekonomiko ugari dabiltza.
Hori dela eta, mezubide askok itxi egin behar izan dute, publizitate-agentziek
boikota egin dietelako.

3. Informazio-iturri nagusiak. Gaur egun argitaratzen diren albiste gehienak
erakunde publikoetako komunikazio-kabineteen bitartez ailegatzen dira mezubi-
deetara. Botere politiko eta ekonomikoak gero eta informazio gehiago eskuratu du.
Horiekin gaizki moldatzeak informazioa lortzeko zailtasunak izatea esan nahi du.

4. Ideologia. Ideologia nagusiaren alde jokatzeak abantaila asko dakarzkio
edozein mezubideri gaur egun. Medioren bat sistematikoki “kontrako norabidean”
aritzen baldin bada, ez du sarrera samurra izango sistema informatiboan. Ideologia
nagusia berresten duten albistegaiek, oro har, sarrera hobea dute sistema horretan.

Horiexek dira Chomskyren gogoetak. Bestetik, Ignacio Ramonet Le Monde
diplomatique aldizkari prestigiotsuaren zuzendariaren usteak ere baditugu. Bera ere
bat dator Chomskyren iritziekin (1996). Bere aburuz, informatuta egotea ahalegin
minimo bat eskatzen duen eginkizuna da, eta horretaz lehenbailehen jabetu behar
dugu. Gaur egun, telebistako albistegiak ez daude informatzeko pentsatuta, jendea
entretenitzeko baizik. Bertan nagusitzen den egitura ez da informatiboa, fikziozkoa
baizik. Ramonet-en aburuz, “telebistako albistegien bitartez informatu egiten
garela pentsatzeak ez du zentzurik”.

Pentsalari horren iritzira, hiru dira gaurko sistema informatiboa definitzen
duten ezaugarriak: 

• Informazio oparoa. Oparotasun horrek komunikazioa erraztu baino gehiago
oztopatu egin du, askotan nahasmena eta noraeza areagotzen baititu.

• Sistema informatiboan antzematen den poluzio informatiboa. Kutsadura hori
boterearen ingurutik dator, botere politiko nahiz ekonomikotik, gaurko gizartean
nagusi den ideologiaren ondotik, hain zuzen ere.

• Informazioa merkantzia bihurtu duen joera. Gaur egun garrantzitsuena ez
da hainbeste, kontatzen ari garen albistea egia ote den ala ez, baizik eta lantzen ari
garen istoria zenbat pertsonari interesatzen zaion.

Hori guztia dela eta, Ramonet-ek honako hau uste du: “trantsizio-garaia
bizitzen ari gara, oraindik ere mutazio horrek nora garamatzan oso ongi ez bada-
kigu ere. Eraikin berrian bizi gara orain, baina oraindik lehengo etxe zaharrean
biziko bagina bezala portatzen ari gara, ez baikara oraindik behar bezala
aldaketa horiez jabetu”.

1.4. Albiste-gaiak

Albiste-gaia albiste izateko zorian dagoen gertaerari esaten zaio. Albistegarri-
tasuna, berriz, (ingelesez newsworthiness; noticiabilidad, gaztelaniaz) notizia zer
den definitzen duten irizpide-multzoa da. Ikasleak lehenengo mailan izan du ele-
mentu horiek ezagutzeko parada. Dena den, gogora ditzagun gaur egungo sistema
informatiboan zeintzuk diren jazoera bat albiste bihurtzen duten elementurik
garrantzitsuenak:

1. Protagonist(ar)en nortasun publikoa (hau da, ezaguna den ala ez), 

2. Gertaerak duen interes publikoa (afektatu-kopurua), 

3. Jazoerak duen gatazka-maila, 

4. Aurkezten duen ikusgarritasun-maila eta 

5. Planteatzen dituen bitxikeriak (arauetatik at ateratzen den guztia).

Gehiago ere badira, noski, baina aipatutako horiek gehien errepikatzen dire-
nak direla uste dugu.

Kontu horrek uste baino garrantzi handiagoa du. Egunero mundu osoan
milioka dira eskuragarri ditugun mezuak. Horietariko zenbaitzuen hautaketa egingo
da bakarrik. Hau da, albiste-gai diren guztietatik albiste bihurtzea bakan batzuek
lortuko dute soilik. Hautaketa hori arautzen duten mekanismoari gatekeeping esaten
diote anglosaxoniarrek. Mezubideek egunero egiten duten hautaketa horren ildotik
arautuko dira askotan gure eztabaida publikoak zein pribatuak ere. Aparteko
garrantzia du, beraz.

Grafikoki azalduta, honelako zerbait izango litzateke (Shoemaker, 1991:10): 

Albiste-iturriek albiste-gai ugari (A1, A2…) igortzen dizkiete masa-hedabi-
deetako gatekeeper-ei (mezubide barruan erabakiak hartzen dituzteneei). Horiek
hautaketa egiten dute (gatekeeping). Horren arauera, item batzuk (albiste-gai
batzuk) kanporatuak, baztertuak izango dira –hainbat arrazoi direla kausa– eta
beste batzuk berriz hautatuak (gutxienak). Horiek dira hartzaileengana iristen
direnak. Atal honek duen helburua hauxe da, hautaketa/bazterketa prozesu horiek
zuzentzen dituzten arauak aztertzea, sakontzea, azaleraztea.

Prozesu horren ikerketan berrogeita hamar urte pasa dira. Aditu eta komuni-
kologo frankok utzi du bere aztarna gatekeeping delako fenomenoaren inguruan
osatu den literaturan. Ezin da ahaztu, prozesu horrek egungo sistema komunikati-
boan duen garrantzia. Gatekeeping-aren ondorioak ikaragarri inportanteak dira.
Gatekeeper-ek egunero burutzen dituzten hautaketa eta kanporaketen ondorioek
“errealitatea” marrazten dute (errealitatearen ikuspegi bat, noski). Guganaino
–hartzailearenganaino– iristen den errealitatearen pertzepzioan edo hautematean
eragin zuzena dute. Hala defenditzen du Shoemaker irakasleak. Bere ustez,
(1991:4), gure bizimodua, giza-harremanak eta inguratzen gaituen mundua bera
ere gatekeeping prozesuaren ondorioak dira.

A I
A 2

A 3

A 4

H a 1

H a 3

A 1
A 2
A 3
A 4
A 5
A 6
A 7
A 8
A 9

Baztertutako albiste-gaiak

Gatekeeping
prozesua
gainditu

duten
Hartzailea

Albiste-
-iturriak

A4

A8

Gatekeeping
David Manning Whithe-ren bertsioa

(McQuail eta Windal-ek emandako ereduan oinarrituta)

albisteak

Asko izan dira, esan bezala, azken berrogeita hamar urteotan, gai horren in-
guruan plazaratu diren iritziak eta aritu diren adituak. Albiste-baloreen definizioari
dagokionez, bereziki aipagarriak dira Herbert J. Gans2, P. Golding/P. Elliot3 eta
Gaye Tuchman4 adituek egindako ekarpenak. Gure inguruan ere badira ekarpen
interesgarriak egin dituzten irakasleak (Villafañe, Bustamante, Prado5, José Luis
Dader6, Pere-Oriol Costa i Badia7, Lopez Escobar/Sanchez Yncera8). Beste maila
batean, baina interesgarriak hauek ere, Mauro Wolf9, Van Dijk10, Martin Mayer11

eta Gerald B. Silverman12 adituek egindako ekarpenak daude.

Funtsezko kontzeptuetan, teorialari horien guztien ekarpenak bat datoz.
Batzuen zein besteen teoriak ondoen biltzen dituena, agian, Mauro Wolf izango da,
La investigación en la comunicación de masas deritzan obran.

Shoemaker-en ekarpenak

Pameka J. Shoemaker-ek egindako ekarpenak benetan interesgarriak dira. Bi
mailatan dira bereziki aipagarriak. Batetik, gatekeeping prozesuan sakontzea lortu
duelako (egokiro azaldu baititu prozesu horren inguruan somatzen diren mekanis-
mo zehatzak eta maila desberdinak). Bestetik, fenomeno horren eredu berria
proposatzen duelako.

Shoemaker-en ustez, gatekeeping prozesuaren barruan bi maila desberdin
bereiztu behar dira: 

-gatekeeping prozesuaren aurreneko pausuak eta

-gatekeeping prozesuaren funtzio sozialak.

Lehenengo puntuari dagokionez, egileak hauxe dio: gatekeeping prozesua
kazetariek informazio bat “aurkitu” edo sortzen duten momentuan bertan hasten da
(1991:15). Jakina denez, albisteak kanal desberdinetatik ailegatzen dira komunika-
bideetara. Berak dioen moduan, albiste batzuk presaka eta oihuka datoz, erakunde
barrura sartzeko irrikaz. Ostikoka datozenak ere badirela aitortzen du egileak.
Beste batzuek leun-leunki joko dute atea (gate), zalaparta berezirik sortu gabe.

Egun mezubideetara heltzen diren albisteetatik, portzentaia oso altu bat ohiko
kaneletatik dator, dela komunikazio-kabineteen bidez, dela bestelako bide rutina-
rioetatik (hartu-eman pertsonalak, e.a.). Mezu horiek, komunikabideetako ateen
aurrean kokaturik, energia positiboaz (positive forces) azaltzen dira. Gate horiek
aise gainditzeko modukoak dira, horretarako pentsatuak eta “fabrikatuak” izan
baitira, azken batean. 

Item horiek (albisteak) ezaugarri minimo batzuk bete behar dituzte gatekee-
per-en atentzioa bereganatu nahi badute. Albistegarritasunaren atributuak dira
(newsworthy atributes, Shoemaker-en hitzez), hala nola: egokitasuna, hurkotasuna,
garrantzia, inpaktua, interes handikoa, berritasuna, bitxikeria maila, e.a.

Ate bakoitzaren aurrean eta ostean, berriz, indar positiboak eta negatiboak
sartzen dira jokoan (aldeko eta kontrako jarrerak), hau da, albistearen onarpena ala
alboraketa erabakiko dutenak.

Indar horien polarizazioa, ateak gainditu ahala, aldakorra izan daiteke, hau da,
indar positiboaz zetorren albistea, gatekeeper-en eraginaren ondorioz, negatiboaz
horni daiteke. 

Adibidez, eman dezagun mezubide bat gaur gauean suertatu den ezbehar bat
–sute bat esaterako– kubritu ala ez pentsatzen ari dela. Kobertura hori zaila izan
daiteke medioaren egoitza (pentsa dezagun telebista-kate bat dela) jazoera izan den
tokitik urrun badago. Beraz, printzipioz, energia negatiboaz zamatutako albiste-gaia
da. Gertaera horrek lehen atea gainditzeko aukera gutxi izango lituzke, teoriaz.
Baina gerta daiteke, telebista-kate horretako informatiboetako arduradunek eraba-
kitzea, ezbeharraren garrantziaz oharturik, ekipo bat bertara bidaltzea. Eragoz-
penak –urruntasuna, ordu desegokia (azken orduko kontua izan baita)– handiak
dira, baina albistearen garrantziari eman zaio lehentasuna kasu horretan. Erabaki
horrek ondorioak izango ditu erakunde barruan –talde oso bat liberatzea horretara-
ko, adibidez– baina jasoko den emaitzak hala eskatzen duela uste dute. Beraz, kasu
horretan, energia negatiboaz zetorren albiste bat –gatekeeper-en lanaren ondorioz–,
energia positiboaz kargatu da.

Indar positiboa Indar negatiboa

Kazetariaren beraren gustu pertsonalek ere badute eragina gatekeeping
prozesuan. Adibidez, musika klasikoa maite duen kazetari batek aldeko jarrera
izango du, bere herriko Orkestra Sinfonikoak plazaratzen duen disko berri baten
aurrean. Indar positibo hori, erakunde informatibo barruan, aldatu egin daiteke
gero, noski; baina printzipioz albiste horrek badu bere aldeko faktorerik.

Gatekeeping prozesuak dituen funtzio sozialak argitzeko, Shoemakerrek
galdera hauek egiten dizkio bere buruari: nola fabrikatzen dituzte gatekeeper-ek
gizarteari plazaratzen dizkioten pentsamoldeak?; errealitate sozialen pertzepzioan,
zein funtzio jokatzen du gatekeeping prozesuak?; errealitate objetiboaren ispiluak
ala errealitate sozialaren moldatzaileak dira? Itaun horiei erantzuteko bi ikuspuntu
desberdin hautatu ditu:

– Errealitate sozialari buruz masa-hedabideek marrazten duten bertsioan
gatekeeper-ek jokatzen duten funtzioa.

– Gatekeeper-rek errealitate sozialari buruz marrazten duten bertsioak audien-
tziarengan dituen efektuak.

Lehen puntuari dagokionez (gatekeeper-ek duten eragina), egileak Irving
Janis-ek groupthink edo “taldeko iritzia” modura definitu zuen teoria ekartzen du
gogora. Termino horrek hauxe esan nahi du: erakunde informatiboaren barruan
–erredakzioetan hain zuzen– kazetariek gehiengoaren iritzi profesionala onartzeko
daukaten joera nabarmena. Tendentzia hori erredakzio-kontseiluetan argiro ikusten
da. Eguneko albisteak komentatzerakoan eta erabakiak hartzerako orduan, gehien-
goak erabakitzen du. Taldekideren bat, lantzean behin, gehiengoak hartzen dituen
erabakien kontra azaltzen bada, ez da ezer gertatzen. Normalean, behintzat. Ez,
ordea, jarrera hori sistematikoki azaltzen duenean, orduantxe hasten baitira taldeki-
deen arteko arazoak eta tentsioak. Horrexegatik, kontseilukideek nahiago dute
gehiengoaren iritziarekin bat etortzea. 

Gauza bera gertatzen da, kazetari bakoitzak ondoko edo inguruko lankideekin
mantentzen dituen solasaldietan. Kasu horietan, norberaren lan-esperientzia eraba-
kigarria gertatuko da; hau da, lanbidean urte gehien daramatzan kazetariaren iritzia,
normalean, kontuan hartuko da. Kasu guztietan kazetariek uste dute, hobe dela beti
gehiengoaren iritziarekin bat egitea –zalantzak izan arren–, “etengabeko abenturis-
mo zoro batean” ibiltzea baino. Azken batean, kazetariek –gainerako gizakiok
legez– segurtasuna maite eta bilatzen dute, giza harreman guztietan gainera. Eta
mezubideetako idazgela ez da salbuespena13.

Horrek guztiak eragin nabaria du, ezbairik gabe, albisteak hautatzeko pro-
zesuan. Shoemaker-en ustez, groupthink fenomeno horrek lausotu egiten du
gatekeeper-en funtzioa. 

Bestetik, argi dago gatekeeper-ek egiten duen lanak herritarrengan duen
eragina handia dela (horretan bat datoz aditu guztiak). Masa-hedabideek kubritzen
ez dituzten gertaerak, ez dira ofizialki existitzen. Komunikabideetan agertzea,
prestigioa eta boterearen sinonimoa ei da.

Hau guztia dela eta, Pamela J. Shoemaker-ek garbi asko azpimarru du prozesu
hau konplexu eta zabala dela. Hori batetik. Bestetik, ondokoa nabarmendu du:
albisteak hautatzeko edo alboratzeko momentuan, gatekeeper-ak ez dira guztiz
libreak, ezin dute apetaz edo kapritxoz zirt edo zart egin, hainbat faktoreren eragin-
pean baitaude momentu horretan: faktore politiko eta ideologikoak, kulturalak,
sozialak, profesionalak eta pertsonalak, besteak beste. Horiek guztiek dute eragin
nabarmena gatekeeping prozesuan. Horren guztiaren ondorioz hartzen den
erabakia, bat etorriko da, normalean, gizarte horretan nagusi den ideologiarekin.

1.5. Errealitatea eta gu

Baina, gaur egun, zer da kazetaria?: bitartekaria, iritzi-sortzailea, errealitatea-
ren eratzailea? Hori guztia batera? Denetatik pixkat duela uste dugu guk. Garbi du-
gu, adibidez, bitartekari hutsa bakarrik ez dela, medioek hartzen dituzten erabakiek
errealitate posible bat marrazten baitute egunero, posibleenetako bat, hain zuzen
ere. Alde horretatik, errealitatearen eratzaileak dira, inolako zalantzarik gabe. 

Sarritan, gainera, albistea bera, errealitatearen isla baino gehiago, errealita-
tearen interpretazioa da. Teorialariek bederen garbi ikusi dute fenomeno hori.
Hona hemen bestela Leon V. Sigal-en gogoeta hau (1986:229): 

“Irakurleok honako hau ahazten dugu sarritan: albisteak ez dira errealitatea,
errealitatearen lagin bat baizik, besterik ez”. 

Albistearen inguruan definizio bitxia eman du Giovanni Cesareok (1986:15):

“Albistea ez da jazo dena, norbaitek hau eta beste gertatu da edota gertatuko
da esatea baizik; hori egin zaigu albiste, alajaina”.

Herbert Gans adituak gogoeta polita egin du gaur egun informazio-iturriek,
audientziak, kazetariek eta botereak mataza honetan betetzen duren zereginari
buruz. Irakur ezazue bestela ondoko hau (in Bezunartea, 1988:47)14:

“Informazio-iturriek, kazetariek eta hartzaileek sistema berean bizi behar
dute elkarrekin. Berek ez dute erlazionatuta dagoen giza taldea osatzen; bai, ordea,
etengabeko tirabirapean bizi eta botereak gobernatzen duen organismoa. Azken
batean, albistea, besteak beste, hauxe dugu: botereak errealitatearen inguruan
egiten duen interpretazio-ariketa”.

Gaye Tuchman15 haratago joan da (1978:224):

“Albisteak mugatu egiten du ezagutza. Horren arrazoiak ondokoak dituzue:
batetik, albisteak XVIII. mendeko kontzeptuen laguntza eskatu du (adierazpen-
-askatasuna, horren lekuko); bestetik, XIX. mendeko bereizketak ezarri ditu (eskubi-
de indibidualen eta kolektiboen arteko banaketa, adibidez), eta hori guztia XX.
mendeko fenomenoei atxiki die. Beraz, albisteak, errealitate soziala azaldu beha-
rrean, estali egiten du. Ez hori bakarrik. Albisteak, Estatuaren legitimitatea ere
konfirmatzen du, transnazionalen kapitalismoaren eta Estatuaren beraren artean
dagoen erlazio zuzena ezkutarazten baitu. Era horretan, albisteak kapitalismoari
ematen dion laguntza oharkabe igarotzen zaigu”.

Gogoeta horiek irakurrita, tokitan gelditu da José Luis Mz. Albertosek bere
garaian (1983) albistea azaltzeko utzi zigun definizio akademiko hura: 

“Albistea gaurkotasuna duen egiazko gertaera argitaratugabea dugu, zeina
hartzailego zabal bati jakinarazten zaion. Jakina, prozesu hori gauzatu ahal
izateko albistearen hedapena kontrolatzen duten subjektuek, lehenengo eta behin,
gertaera hori bildu behar dute; gero, interpretatu eta, azkenik, forma eman. Albis-
tea, beraz, prozesu luze horren ondorioa da”.

Aburuak aburu, norberak atera ditzala bere ondorioak. Nolanahi ere, iritzi-
-andana hori baliagarri gerta bekigu kazetarion eta errealitatearen arteko harreman
bereziez gogoeta sendoa egiteko.

1.6. Informazioa, interpretazioa eta iritzia

Kazetariak batzuetan hiru termino hauek –informazioa, interpretazioa eta
iritzia– ez ditu behar bezala bereizten. Berak bereizten ez baditu, nola bereiztuko
ditu, bada, hartzaileak? Hiru termino horien inguruan genero informatibo desberdi-
nak eratu dira, bakoitzak bere ezaugarri propioekin, bakoitzak bere osagai bereziekin.

Kazetaritza-ikasleak aukera izan du aurreko ikasturteetan genero informatibo
ohikoenak zeintzuk diren aztertzeko eta praktikatzeko: albistea, kronika eta
erreportaia. Ezer gutxi egin du, ordea, Interpretazio-Kazetaritzaren inguruan edo
iritzi-generoen alorrean. Irakasgai honen helburu handienetako bat, interpretazioa-
ren alorrean sartzen diren genero guztiak apur hobeto ezagutzea da.

Informazioaren mugak noraino iristen diren nahiko garbi badago ere (ohiko
bost W-en formula, iraulitako piramidea), ez da gauza bera gertatzen Interpretazio-
eta Iritzizko Kazetaritza-moten artean. Desberdinak dira, ordea.

Interpretazio-Kazetaritzan helburua hartzaileari albistearen ezkutuko nondik
norakoak agertzea da. Iritzizko Kazetaritzan, berriz, hartzailearen erreakzioa eragi-
tea da. Iritzi hori editoriala bada, medioaren ikuspuntu ofiziala islatzen da bertan.
Interpretazio-Kazetaritzan, berriz, mezuaren erantzukizuna egileei dagokie bakarrik.

Bata zein bestearen estiloak ere desberdinak dira. Interpretazio-Kazetaritzan
kazetariaren helburua hartzailea orientatzea da, informazio gehiago ematea, hain

zuzen ere. Horretarako erabiltzen duen egitura, oso librea da; kazetariak berak
aukeratuko du, logika eta koherentzia lagun dituelarik, beti ere.

Iritzizko Kazetaritzaren helburua, berriz, berriemaileak hartzailearen iritzia
bideratzea da, eta ahal baldin badu, konbentzitzea ere. Lortuko duen ala ez, beste
kontu bat da. Egitura bera ere berezia da. Editorialetan eta iritzi-artikuluetan,
kazetariak bere mezuak epai judizialaren antzera egituratzen ditu (horrela egin
beharko luke, behintzat). Hau da, lehenengo eta behin egiaztaturik dauden datuak
aipatu beharko lituzke (Zuzenbidezko “erresultandoak”). Bigarrenik, azaldutako
gertaera edo egoera bakoitzari aplikatzen zaizkion printzipio orokorrak (“kontsi-
derandoak”) aipatu behar ditu artikuluan. Azkenik, datuak egiaztatu eta printzipio
doktrinalak ezarri ondoren, ebazpena emango du jakitera. 

Iritzizko Kazetaritzan erabiltzen den beste teknika bat, silogismoarena da.
Bertan premisa nagusi bat artikulatzen da lehenengo (Gizaki guztiak hilkorrak dira);
premisa txikia zehazten da ondoren (Juan gizakia da). Horren guztiaren ondoren,
ondorio logikoa dator (Juan ere hilkorra da).

Eredu batean zein bestean, lehenengo eta azken paragrafoak oso
garrantzitsuak dira, bertan artikuluaren nondik norakoak eta helburuak azaltzen
baitira.

Beraz, eta laburbilduz, informazioetan kazetariak informatu egin behar du,
Interpretazio-Kazetaritzan hartzailea orientatu, eta Iritzizko Kazetaritzan, berriz,
jendea konbentzitu.

1.7. Portaera etiko eta deontologikoak gaur egun Euskal Herrian

Azpiatal honetan duzun gogoeta, UEUk 1995ean Iruñean egin zuen bileran
munduratu zen, Filosofia mintegiaren barruan, hain justu. Euskal Herrian dugun
bortxazko egoerari buruzko gogoeta eskatu zitzaigun orduan, mezubideen
ikuspuntutik aztertuta, beti ere. Euskal komunikabideek eta euskal kazetariek
bakegintza-prozesuan zer egin lezaketen izan zen galdera. Hona hemen gogoeta
horren emaitza, hiru zatitan banatuta: aitzinsolasa, abiaburu nagusiak eta ekimen
zehatzak. Helburua garbia da: nahasmena, etika-falta eta aztoramena dagoen
tokian, zuzentasuna, etika eta zintzotasuna ipintzea. Besterik ez.

Aitzinsolasa

Nazio Batuen Erakundeak 1948. urtean Parisen burutu zuen Biltzar Oroko-
rrean onartu zuen Giza Eskubideen Deklarazio Unibertsalaren 19. artikuluan,
gizaki orok iritzi- eta adierazpen-askatasunerako eskubidea duela zehazten da.
Horrek guztiak ondokoa esan nahi du, besteak beste: bere pentsaera dela eta, inork
ez daukala beste inor itauntzeko eskubiderik; baita ere, herritar guztiek dugula
informazioak eta iritziak jasotzeko, ikertzeko eta zabaltzeko eskubidea, espresio-
bidea eta eremu geografikoa edozein izanda ere.

32 Idazketa prentsan: informazio orokorra

Aurkibide Orokorra



Bestalde, Nazio Batuen Erakundeak 1966. urtean burutu zuen Biltzar Oroko-
rrean erabakitako Azken Xedapenaren 20. artikuluan, argiro gaitzesten dira,
gerrarako nahiz gorroto nazionalerako egiten diren deiak, eta, baita ere, arraza
edo erlijioa dela-eta egiten diren diskriminazioak. Halaber, artikulu berean, garbi
arbuiatzen dira edozein motatako etsaitasun eta indarkeriak.

1970an egin zuen Biltzar Orokorrean ebatzi zuen 4.301. xedapenean, Unesco
erakundeak argi utzi zuen, masa-komunikabide erraldoiek bakebideak urratzen eta
sendotzen egin dezaketen lana oso handia dela. Beste hainbeste esaten zen,
mezubideek gizateriaren ongizatearen alde eta gerra, arrazakeria eta apartheid-en
kontra daukaten zereginari buruz. 

Bestetik, Espainiako estatuan 1978az geroztik indarrean dagoen Konstitu-
zioaren 20. 1. artikuluko a, b, c, eta d atalek, herritar guztiek pentsamendu-, nahiz
adierazpen-, komunikazio- eta informazio-askatasunerako eskubideak ditugula
zehazten da. Bertan, gainera, aldez aurreko zentsura espreski galarazten da.

Oinarrizko eskubideak diren horien guztien defentsan, Euskal Herria etengabe
mobilizatu da azken hamarkadetan. Tamalez, sarritan, oinarrizko eskubide horien
guztien onespen legala sarritan ez dator bat berorien praktikarekin, ugari izan
baitira azken urteotan adierazpen- nahiz informazio-askatasunaren praktika demo-
kratikoa ezbaian jarri duten erasoak (kazetarien kartzeleramenduak, prozesamen-
duak, kazetarien kontrako erasoak, irainak, mehatxuak, e.a.).

Testuinguru horretan, kazetariaren jarduera erantzukizun handiko lanbidea
da, berori baita sarritan –Zuzenbide-Estatu demokratikoa izan nahi duen gizarte
batean bederen– adierazpen- eta informazio-askatasunen giltzarri, bermatzaile eta
subjektua. Are gehiago oraindik Euskal Herrian, non euskal gatazkak sortarazten
dituen presioak egunero diren ikusgai.

Iritzi publiko libre eta informatua lortzeko, adierazpen- eta informazio-aska-
tasuna nahitaezko lanabesak direnez, euskal kazetariak ardura berezia izan behar
du oinarrizko eskubide horien defentsan, ahalmen horiexek baitira pluraltasun
informatiboaren sostengu eta zutabe. Alde horretatik, euskal kazetariak aintzat
hartu behar du euskal gizarteak bozketa guztietan erakutsi duen iritzi-aniztasuna,
horixe baita bere herrikideei eskaini diezaiekeen zerbitzurik handienetakoa.

Nolanahi ere, adierazpen- eta informazio-askatasunak muga argia du: beste
herritarren eskubideak. Euskal kazetariari nahitaezkoa zaio oinarrizko eskubideen
errespetua, eskuartean duen informazioa oso garrantzitsua izan arren.

Hau guztia behar bezala gauza dadin, euskal kazetariak berak zerbitzatzen
duen gizartearen aurrean, ondoren zehazten den kode etiko eta deontologikoa
errespetatzeko konpromezu publiko eta indibiduala hartu beharko luke, gure ustez. 

Jarraian zehazten diren abiaburu nagusi eta ekimen zehatzen errespetua oso
garrantzitsua da gurea bezalako gizarteetan. Printzipio horiek euskal komunika-

bideek eta kazetariek berek bakegintzan duten zeregin garrantzitsuaz ohartu daite-
zen deia izan nahi dute. Edonola ere, argi utzi behar da, gure kode etikoaren pro-
posamena dela, Euskal Herriak bizi duen egoera berezira egokitua. Ez besterik.
Baita ere, garbi utzi behar da, bakegintza euskal gizarte osoari dagokion erantzu-
kizuna dela, eta ez bakarrik kazetarien edo mezubideen kontua.

Abiaburu nagusiak

1. artikulua.- Egiari zor zaion errespetua da euskal kazetariak bere
gizartearekiko duen lehendabiziko konpromezu etikoa.

2. artikulua.- Aipatu printzipioarekin bat etorriz, euskal kazetariak zuzenta-
sunaz eta etikoki landutako informazio, ikerketa, iruzkin, kritika nahiz iritziak
hedatzeko eskubidea defendatu behar du beti.

3. artikulua.- Euskal kazetaria behartuta dago, halaber, gainerako herritarrek
beren intimitatea eta irudia babesteko duten eskubidea errespetatzera. Indarrean
dagoen legeriak agintzen duenaz gain, euskal kazetariak arreta berezia erakutsiko
du herritarron minberatasuna ernaraz dezaketen informazioen aurrean.

4. artikulua.- Euskal kazetariak gogoan izan behar ditu bereziki gure gizarte-
ko sektorerik behartsuenak, berak baitira –ezbairik gabe– mezubideetan agertzeko
zailtasun gehien dituztenak. Halaber, sentsibilitate aparta agertu behar du, tortura
eta tratu txar, gutxiesle edo iraingarri oro erraz dezaketeen informazio eta iritzien
aurrean.

5. artikulua.- Herrien arteko ulertezintasunak sarritan kulturgabetasunean
duela oinarri kontuan izanda, euskal kazetariak bere eguneroko jarduera profesio-
naletik aurreiritzi oker eta funts sendorik gabeko ustekizunak baztertuko ditu.
Informazio zuzen eta egiazalea da beti biderik egokiena; baita ere herrien arteko
elkar ezagutze, eskubide indibidual eta kolektiboen defentsa eta nazio guztien
duintasunaren bermerik sendoena.

6. artikulua.- Komunikazioaren esparruan diharduten elkargo profesional,
sindikatu eta akademikoek, jakinarazpen honetan azaltzen diren abiaburu nagusi
eta ekimen zehatzak praktikara eramaten arduratuko dira, norberari dagokion
eremuan, jakina.

Ekimen zehatzak

7. artikulua.- Euskal kazetariak arreta berezia eskainiko die geure gizartean
ditugun arazoak konpontzeko akordio bidezkoak eta demokratikoak bilatzen eta
bultzatzen dituzten ekimenei. Horrek guztiak, hauxe esan nahi du:

a.- Euskal kazetariak erreparu berezia eskainiko die elkarrizketa bidezko
akordioak eta distentsiorako esparru berriak sortzen ahalegintzen diren ekinbideei.

b.- Euskal kazetariak jaramon aparta dedikatuko die giza eskubide indibidual
eta kolektiboen errespetua eta defentsa aldarrikatzen duten ekimen, elkarte, pertso-
na edota informazioei.

d.- Euskal kazetariak saiatu egin behar du euskal gatazka deitutako auziak
sortarazten dituen ondoriorik mingarrienak gizatartzen.

8. artikulua.- Euskal kazetariak bere informazio-iturriak alderatu behar ditu,
are gehiago albiste horien inguruan bertsio edo iritzi kontrajarriak agertzen
direnean. Horrek guztiak hauxe esan nahi du:

a.- Auzi-mauziren bat sortzen delarik, euskal kazetariak gatazka horretan
inplikaturik dauden sektore guztien bertsioak azaldu behar ditu. Era bakar horretan
ahalbidetuko da albistearen hartzaileak informazio zuzen eta egiazalea jasotzeko
duen eskubidea.

b.-Komunikabidearen aldetik errakuntzarik balego, euskal kazetaria behartuta
dago, ahalbait azkarren, egindako hutsa zuzentzera, hartara jatorrizko albistean
erabilitako baliabide tekniko berberak erabiliz.

d.- Euskal kazetariak, printzipioz, edozein albiste gauzatzeko erabili dituen
informazio-iturrien nortasuna aipatu behar du. Nolanahi ere, bere informatzaileak
espreski hala eskatu badio, albiste-iturrien segurtasuna arriskutan balego, edo
ezinbesteko batean, euskal kazetariak bere iturrien nortasuna sekretupean gorde
beharko balu, profesional horrek garbi izan behar du, prozedura hori salbuespena
izan behar dela, eta ez egunero erabiltzen den araua.

e.- Albiste-iturrien alderaketa ezinezkoa gertatzen delarik, euskal kazetariak
informazio horren argitarapena ongi asko baloratu beharko du, alde eta kontrako
argudioak kontuan hartuz. Argitaratuz gero, euskal kazetariak informazio hori
behar bezala alderatu ezin izan duela aipatu beharko luke.

f.- Euskal kazetariak argi izan behar du, halaber, ustelkeria kazetagintzan
berriemaile batek era iraunkorrean eta sistematikoki albiste-iturri bakar batekin lan
egiten duenean hasten dela. Esan nahi baita: euskal kazetariak iturri anitzekin egin
behar du lan, are gehiago gatazka-egoeratan.

9. artikulua.- Euskal kazetariak prozedura etikoez soilik lortuko ditu bere
informazioak. Ezingo du, beraz, inoiz eta inolaz ere, informazioaren truke beste
inor presionatu edo mehatxatu, ezta sari-ordainik jaso ere. Halaber, euskal kazeta-
riak ez ditu onartuko informazio-iturriek egin diezaizkioten neurriz kanpoko opa-
riak edota kortesiaren legeak hausten dituzten erregaliak, bidaiak, e.a., ezta,
jakina, zenbait informazioren truke eman diezaizkioten eskupekoak ere.

10. artikulua.- Euskal kazetariak errespetu soziala eta elkarrulertzea
abiapuntutzat izan behar ditu bere jarduera profesionalean. Beraz, gutxieneko
errespetua zor die Euskal Herrian dauden korronte eta pentsakera ideologiko

desberdin guztiei, norberaren enpresa periodistikoaren ildo editorialetik oso urrun
egon arren. Nolanahi ere, euskal kazetariak eskubide osoa du edozein kritika zintzo
egiteko, oso gordina bada ere. Haatik, horrek ezin du justifikatu ezein korronte
ideologikoren kriminalizazio politikoa. Halaber, euskal kazetaria prest egon behar-
ko litzateke gizarte zibiletik egiten zaion edozein arrazoizko kritika entzutera, are
gehiago, argudio zehatz eta marduletan sostengatzen bada.

11. artikulua. Euskal kazetariak nahitaezkoa du bere jarduera profesionalean
ondoko bereizketak garbiro azaltzea:

a.- gertakariak eta iritziak, 

b.- interpretazioak (hau da, oinarri sendoetan sostengatzen diren analisiak)
eta ustekizun hutsak direnak (litekeena da…).

d.- informazioa eta publizitatea. Euskal kazetariak arreta berezia izan behar
du komunikazio-kabineteek artifizialki sortarazten dituzten hainbat sasi-informa-
zioekiko.

Hala eginez gero, euskal kazetariak zerbitzu ona eskainiko dio herriari. Hori
egin ezean, nahasmena nagusituko da bere albisteetan.

12. artikulua.- Kode etiko eta deontologiko hau ezin da praktikara eraman
kazetaritza-enpresaren lankidetzarik gabe. Beraz, Euskal Herriko komunikazio-
-alorreko enpresek ere beren gain hartu behar dituzte kode honetan azaltzen diren
abiaburu nagusiak eta ekimen zehatzak, gure herriko bakebidea lortzeko egin
dezaketen lana oso garrantzitsua baita.

Ikaslearentzako ariketak

• Har ezazu euskal gatazkarekin zerikusirik duen albiste garrantzitsuren
bat. Aldera ezazu albiste horrek egunkari desberdinetan izan duen trataera.
Har itzazu gogoan Hego Euskal Herrian plazaratzen diren kazeta guztiak (El
Correo, El Diario vasco, Diario de Navarra, Egin, El Mundo del País Vasco,
Deia, Euskaldunon Egunkaria, Diario de Noticias eta El Periódico de Alava).
Zerorrek atera ondorioak.

• Beste horrenbeste egin baina kazeta hauekin: El País, Abc, El Mundo,
La Vanguardia eta El Periódico de Catalunya.

• Ba al dago kidetasunik guztien artean? Zeintzuk dira? Zertan bereizten
dira?

• Zure ustez, zuzena al da gaur egun euskal gatazkaren inguruan euskal
herritarrok jasotzen dugun informazioa? Zer dago ongien eta zer gaizkien?

2. Informazio-iturriak

Iturriak uraren emaria kontrolatzen duen modu berean, albiste-iturriek
beren nahietara makurtzen dute kazetariaren jarduna

Jose Inazio Basterretxea (1997)

2.1. Informazio-iturrien garrantzia.
2.2. Iturrien esleipena: on the record, off the record eta filtrazioak.
2.3. Iturriekin lan eginez sor litezkeen arriskuak.
2.4. Informazio-iturririk garrantzitsuenak.

2.4.1. Informazio-iturri komunak.
2.4.2. Norberak propio lantzen dituen iturriak.

2.5. Informazio-iturrien mota desberdinak.
Bibliografia osagarria.
Ikaslearentzako ariketak.

***

2.1. Informazio-iturrien garrantzia

Komunikazio-prozesuan kazetaria da parte hartzen duen lehenengo giza ele-
mentua. Kokapen berezi hori dela-eta, bere lanak garrantzi itzela du, ezbairik gabe.
Dena den, bere lanak informazio-iturrien premia du, haiek baitira, azken batean,
bere lehengaia; hau da, albistea fabrikatzeko behar duen materiala. Beraz, eta hitz
gutxitan esanda, informazio-iturriak kazetaritza-lanaren ezinbesteko elementuak
dira, berriemaileak bere lana burutzeko nahitaez erabili behar duen materiala. Beste
modu batera esanda, informazio-iturriak dira kazetariari albiste bat egiteko oinarriz-
ko elementuak, baita datuak eskaintzen dizkioten pertsonak edo erakundeak ere.

Iturrien kalitatea ona baldin bada –hau da, fidagarria baldin bada– albistea ere
horrelakoa izango da. Kazetariak, berriz, halamoduzko iturriak erabiltzen baditu,
albistea ere horren isla izango da, halamoduzkoa, hain zuzen ere.

Informazio-iturriak pertsona konkretu batzuk izaten dira normalean. Pertsona
horiek beren izenean edota erakunde konkretu batzuen izenean hitz egin dezakete,
elkarte horien bozeramaile gisara, beti ere. Izan ere, gaur egun informazio-iturriak,
pertsonez gain, makinak ere izan daitezke, ordenagailuak, datu-baseak, sare tele-
matikoak, agiritegiak, liburuak… e.a. Dena den, modu batera edo bestera, makina
edo dokumentu horien atzean gizakien presentzia nabaria da beti.

Informazio-iturri batzuk, gainera, albisteak sortarazteko asmoz jaio dira:
albiste-agentziak eta komunikazio-kabineteak, besteak beste. Kasu horietan, infor-
mazio-iturri horiek albiste guztiz landuak edota kasik eginak lantzen dituzte; hots,
edozein mezubidek noiznahi erabiltzeko modukoak.

Haatik, informazio-iturri guztiak ez dira berdinak. Askotan iturri horiek
eskaintzen dituzten informazioak eta datuak landu gabe daude edo hankamotz
geratzen dira, konfirmatu gabe daudelako edo “interesatuegiak” direlako. Berriemai-
learen lana garrantzitsuagoa da kasu horietan, berari tokatuko baitzaio hasierako
informazioari jarraipena egitea, forma ematea… albiste bihurtu arte edo paperon-
tzira joan arte.

Nolanahi ere, mezubideek ez dituzte informazio-iturri guztiak irizpide profe-
sional berberaz epaitzen. Batzuek lehentasun nabaria lortzen dute, hainbat faktore
direla medio: prestigioa, botere politikoaren zein ekonomikoaren ingurukoa izatea,
kalitatezko produktuak direlako… Beste batzuek, ordea, ez dute hainbeste zorterik
izango, sistema informatiboak berak sistematikoki baztertzen dituelako edo kalitate
txarrekoak direlako. 

Edozein egoeratan, kazetariak kalitateari eta sinesgarritasunari begiratu behar
dio beti, informazio-iturri horrek gizartean duen kokapenari baino gehiago. Berrie-
maileak gogoan izan behar du goi-kargudunek, berez, ez dutela beti egia ziurtatzen
edo kalitate oneko informazioa eskaintzen; are gehiago, sarritan pertsona horiek
erdipurdizko egiak edota gezur biribilak esaten dituztela jakin behar du. Horre-
gatik, kazetariak zuhurtasun handiz jokatu behar du beti, eta erne egon, handik edo
hortik etor daitekeen informazioaren zain. Askotan informaziorik onena pertsonarik
behartsuenak eman diezaioke kazetariari; hau da, gizartearen egituraketan azken
maldan dagoen horrek.

Gaye Tuchman iparamerikarrak seinalatzen duen bezala (1983:81), infor-
mazio-iturriak status-aren adierazleak dira kazetarientzat. Hau da, norberaren
agenda zenbat eta lodiagoa izan, bere garrantzia hainbat eta handiagoa izango da.
Honetaz ez dago dudarik. Esate baterako, zenbat eta politikari gehiagorekin
harremanak izan (joera guztietakoak, jakina), hainbat eta errazagoa izango da
albiste “mamitsuagoak” ateratzea, adibidez. 

Baina, arestian aipatu dugun bezala, informazio-iturri guztiek ez dute joku
bera eskaintzen. Berriemaileak ondotxo daki hori; badaki, halaber, zeintzuk diren
beste medioetako lankideekin parteka ditzaketen informazioak eta zeintzuk ez.
Hau da, informazio asko eta asko komunak dira, prentsaurrekoak direlako edota
ekitaldi publikoak direlako (hitzaldiak, ekitaldi ofizialak, e.a.). Informazio-truka-
keta gertaera horien inguruan izaten da, jakina. Ez, ordea, norberak propio lantzen
dituen informazioen inguruan. Informazio-trukaketa horietan, kazetariek irizpide
profesionalak ere aldatzen dituzte elkarrekin (organizational socializations), nahiz
eta beste erakunde informatiboetako albistariak izan. Esan nahi baitugu, harreman
horietan kazetariek informazio-iturrien inguruko balorazioak ere elkarrekin truka-

tuko dituzte; hau da, prentsaurrekoa interesgarria izan den ala, berriz, balekoa
soilik, bozeramaile lanetan aritu den eledunak ongi ala gaizki artikulatu duen bere
mezua, e.a.

Miquel de Moragas katedradunak berak ere behin baino gehiagotan azpima-
rratu du albiste-iturrien garrantzia. Bere iritziz, mezuaren eraginkortasunerako
ezinbestekoak dira iturrien prestigioa eta fidagarritasuna (1987:59). Iritzi horrekin
bat dator Herbert Gans irakasle ezaguna. Honen ustez, sei dira iturrien status-a
definitzen duten baloreak (1987:129):

1. Iragan emankorra. Kazetariek gogoan dituzte beti emankorrak gertatzen
diren iturriak.

2. Produktibitate-maila egokia, edo erakunde informatibo bakoitzeko kazetari-
-ohikerietara egokitzeko duten abilezia; hau da, prentsa, irrati eta telebistaren
ezaugarri berezietara moldatzeko gai diren edo ez. 

3. Egiazkotasuna.

4. Fidagarritasuna.

5. Baimendua izatea, hots, bozeramaileen kasuetan, kolektiboaren konfiantza
osokoa izatea.

6. Kalitatezkoa izatea, hau da, argia, laburra eta zehatza izatea.

Informazio-iturrien garrantziaz hitz egitean, nahitaezkoa da Giovanni
Cesareoren aipamena egitea. Bere ustez (1986:64), iturriak erabakigarriak dira,
informazioaren prozesu guztia baldintzatzen dutelako. Ondoko aipu honetan argiro
mintzo da gai horri buruz (1986:68):

“Informazio-iturriak ez dira albistearen ekoizpen-prozesuaren abiarazle
soilik, berorren partaide ere baizik. Albistearen atal desberdinak baldintzatzeaz
gainera, zenbait unetan, albistea bera gobernatzen dute”.

Beraz, iturriak albistearen sorburuak baino zerbait gehiago dira. Fidagarriak
badira, albistea ere horrelakoa izango da. Hasieratik kutsatuta badaude, ondorengo
prozesu guztia horren ispilua izango da.

Kazetariak ongi asko tratatu behar ditu bere ohiko informazio-iturriak, horixe
baita, azken batean, bere prestigioaren bermerik onena. Haatik, informazio-iturrien
eta kazetarien arteko harremanak hiru motatakoak izan daitezke (Gieber/Jhonson,
1990:475):

• Guztizko konfrontazioan oinarritutako harremanak. Informazio-iturrien eta
kazetarien interesak guztiz enfrentaturik daudenean. Tentsioa da nagusi. Ez da
egoerarik egokiena kazetariarentzat.

• Harreman emankorrak. Norberaren papera zein den ahaztu gabe, elementu
bien artean elkarlana nagusitzen da. Kazetariarentzat egoerarik egokiena da. 

• Gehiegizko harmonian oinarritutako harremanak. Informazio-iturriak eta
kazetariaren betebeharrak nahastu egiten dira, bien artean dagoen identifikazioa
erabatekoa baita. Egoera hori ere ez da oso komenigarria kazetari batentzat.

2.2. Iturrien esleipena: on the record, off the record eta filtrazioak

On the record

Gaur egun kaleratzen diren albiste gehienetan informazio-iturriak ezagunak
dira: politikari ezagunak, instituzioetako komunikazio-kabineteak, enpresak,
sindikatuak, e.a.… Kasu horietan berriemaileak ez du inolako arazorik informazio-
-iturria zein den aipatzeko, medioak baimen osoa baitu horrela jokatzeko. “On the
record” edo atribuzio (esleipen) zuzeneko iturriak dira horiek. Horra hor, besteak
beste, egunero konbokatzen diren prentsaurrekoak, mikrofonoen aurrean egiten
diren adierazpenak, komunikazio-kabineteek argitaratzen dituzten prentsa-agiriak,
e.a. Kasu horietan, iturriak berak hartzen du hedabideak biltzeko edo informazioa
pasatzeko erabakia. Kazetarientzat “on the record” formulapean egindako adieraz-
penak dira onenak, arazo gutxien sortaraz dezaketenak direlako. Testua bera ere
sinesgarriagoa da hartzailearen aurrean eta balore informatibo handiagoa du. Egoe-
rarik onena da, beraz, kazetariarentzat. Hala ere, egoera honetan berriemaileak oso
zaila du konfidentziak lortzea, horrelakoetan iturriek ez baitute beren nortasuna
agerian utzi nahi.

Kazetariak informazio “erreserbatua” jaso nahi duenean, bestelako meka-
nismoak erabili behar ditu. Hona hemen, besteak beste, gehien erabiltzen direnak:

• “Off the record” formulapean emandako informazioak.

• Filtrazioak.

“Off the record”

Formula hori gaizki-ulertze eta nahasmen askoren iturria dugu, ez kazetariak,
ezta ikerlariak ere ez baitira ados jartzen berorren esanahiaz. Gure artean, Euskal
Herrian, formula horrek duen interpertazioa hauxe da: kazetariari eman baina ezin
erabili dezakeen informazioa da. Interpretazio horretan bat datoz iritzi gehienak
(Fontcuberta, 1983; Mz. Albertos, 1986; Arqués, 1997; Rubio, 1997; Caminos,
1997). Informazio horiek konfidentzialak dira, beraz, eta berriemaileari aitortzen
bazaizkio ere bere ezagutza pertsonalerako dira; ez besterik.

Dena den, iritzi guztiak ez datoz bat. Pepe Rei eta Pilar Cernuda kazetariek,
adibidez, (Caminos 1997:168) honako hau uste dute: off the record berriemaileari
ematen zaion eta berak erabil dezakeen informazioa da, beti ere, informazio-
-iturriaren nortasuna sekretupean mantentzen bada. Baldintza hori errespetatzea
funtsezkoa da. Interpretazio hori “irekia” da eta ez dator bat aurrekoarekin. 

Hala ere, garbi esan behar da, gaur egun kazetari gehienek ez dituztela erabil-
tzen formula horren pean ematen diren informazioak. Beraz, “on the record” eta

“off the record” elkarren aurkakoak dira. Informazio-iturri batentzat ez da oso
egokia elkarrizketa edo prentsaurreko berean “on” eta “off the record” edozein
modutan tartekatzea, nahasmen-iturria izan daitekeelako. Kazetariek tentu handiz
hartu behar dituzte “off the record” formulapean egiten diren adierazpenak edo
iruzkinak, formula horren pean askotan desinformazioak eta intoxikazioak ezkuta
daitezkeelako.

Filtrazioak.

Filtrazioetan, berriz, gauzak asko aldatzen dira. Hona hemen definizioa
(Nuñez Ladevéze, 1991:287): 

“Filtrazioa eskupetik, isil-misilka eta indibidualki –iturritik kazetariari zuze-
nean–, iritzi publikoa bideratzeko asmoz, igarotzen uzten den informazioa da, beti
ere, albistearen jatorria zein den inolaz ere argitu gabe”.

Filtrazioa eta “Off the record” kontzeptuen artean nahasketa ugari sortzen
dira. Zenbait kontu argitu behar dira. Filtrazioaren kasuan informazio-iturriak zuzen
zuzenean du harremana kazetariarekin, ez taldeka indibidualki baizik. Gainera,
normalean, informatzeko ekimena berari –iturriari– dagokio; ez kazetariari. “Off the
record” kasuetan ez da zertan horrela izan. Are gehiago, formula horren pean
egiten diren aitorpenak, sarritan, kazetari-talde baten aurrean izaten dira.

Elie Abel-ek dioen bezala (1987:2), filtrazioak eztabaida zalapartatsuetan eta
krisi-garaietan azaldu ohi dira, normalean. Filtratzaileak kontrajarrita dauden bi
alderen iritziak aurrez aurre kontrajartzen direnean agertu ohi dira. Filtrazioaren
helburua argi dago: ofizialki argitara ezin eman daitezkeen informazioak
kaleratzea, eta, era horretan, herritarren iritzia bideratzea.

Formula hori informazioaren gordelariek soilik erabil dezakete, jende ahal-
tsuak, boterearen inguruan dabilenak, normalean. Filtrazioari etekin handiena berek
aterako diote, zalantzarik ez da. Haatik, boterearen barruan diharduten indarrak ez
dira beti iritzi berekoak, ezta homogeneoak ere. Sarritan, indar horiek kontrajarrita
daude, interes propioak defendituz (Espainiako Estatuan, GAL auziarekin gertatu-
takoa oso adierazgarria izan da). Boterearen kontroletik ihes egiten duten filtrazioak
dira. Horren adierazlea da, baita ere, “Iran-contra” afera. Garai hartakoa da, Ronald
Reagan presidenteak prentsari eskaini zion ondorengo lore bitxi hau (Abel, 1987:2):

“Prentsa marrazoen eskola da, odolak uretan utzitako arrastoaren bidera
hurbiltzen diren marrazoena, alegia”.

Elie Abel-ek filtrazio-mota desberdinak bereizten ditu (Abel, 1987:18-21):

1.- Norberaren ego-arekin lotutakoa. Norberaren prestigioa saritzeko asmoz,
iturriak burutzen duen filtrazioa.

2.- Asmo onez egindako filtrazioa. Informazio bat ezagutarazteko beste
biderik ez duenean, iturriak egiten duen filtrazioa.

3.- Filtrazio politikoa. Barne-informazio edo dokumentuak erabiliz, prentsaren
arreta bereganatzeko asmoz gauzatzen den filtrazioa.

4.- Mendekuz egindako filtrazioa. Beste pertsona bat kaltetzeko asmoz,
egiten den filtrazioa.

5.- Zunda-globoa. Prentsaren atentzioa desbideratzeko egiten den filtrazioa.

6.- Telefono bidezko salaketa. Beste mekanismo guztiak agorturik, filtrazio
bat bideratzeko erabiltzen den azken errekurtsoa, filtratzailearen lanpostua
arriskuan jarri gabe.

Kazetariak garbi izan behar du filtrazio guztiak partzialak eta interesatuak
direla. Beraz, tentu handiz ibili beharra dauka, behar bezala bereiztuz asmo onez
egindako filtrazioak eta intoxikazioak. Azken batean, horrelako kasuetan, bere
prestigio pertsonala eta medioarena daude jokoan.

2.3. Desinformazioa eta zurrumurrua

Kazetariak eten gabe dihardu harremanetan bere informazio-iturriekin. Ba-
koitzak defenditzen dituen interesak, ordea, ez dira berdinak. Makina bat arazoren
iturri izaten da hori askotan.

Normalean informazioak filtratzen dituzten iturriekin hartuemanetan bagabil-
tza, kazetariarentzako arriskuak ugari dira. Arestian aipatu dugun bezala, kazetariak
zuhurtasun handiz hartu behar ditu filtrazioak. Berriemaileak, besterik gabe, ezin
ditu ontzat hartu berarengana iristen diren dokumentu guztiak. Kazetariak, filtrazio
bidez ailegatu diren dokumentuak, egiaztatu egin behar ditu, horixe baita
manipulazioa baztertzeko formarik fidagarriena. Nolanahi ere, kazetariak hutsegite
nabarmena egiten baldin badu, onartu beharra dauka. Hori da bere buruari eta bere
medioari ere egin diezaiokeen mesederik handiena.

Iturrien jatorria zein den jakitea oso garrantzitsua da, baina informazioaren
jasotzaileari askotan ez zaio horretaz behar bezala ohartarazten. Euskal kazetariak
garrantzia eman behar dio kontu horri. Horregatik, beti komeni da atariko lerroal-
dean, edo lead deitzen den horretan, informazio-iturrien aipamena egitea; hau da,
irakurleari eskaintzen ari zaion produktua kazetariak nondik bideratu duen zehaz-
tea: iturburua prentsaurreko bat izan den, komunikatu bat, adierazpen publiko
batzuk… edo filtratutako berria izan ote den.

Kontuan izan behar da, gainera, filtrazioa oso une zehatz eta puntualetan
agertu ohi dela; hau da, krisi- eta gatazka-egoeratan batez ere. Filtratzaileak
momentu horiek maite ditu bereziki –liskarrak eta enfrentamendu-giroa–
testuinguru horiek egokienak baitira iritzi publikoan eragina izan ahal izateko.

Desinformazioa.

Filtrazioak duen arrisku handienetakoa desinformazioa da. Horratx bere defi-
nizioa: desinformazioa informazio-iturriak kazetariari okerreko informazioak eman

eta horrek egiazkoak bailiren argitaratzen dituenean agertzen da. Nola arerioaren
esparruan hala lagunen artean, gezurrezko informazioak eta egia osoa ez direnak
hedatzea da desinfomazioaren taktika (Basterretxea, 1997:145). Prozedura horrek
arerioak eta lagunak beren interesen aurkako erabakiak hartzera bultzatzea bilatzen
du.

Desinformazioa arma bat da, desinformatzaileak bere helburuak lortzeko
asmoz abian jartzen duen mekanismoa. Desinformazioak intentzionalitatea behar du
izan; hots, informazio-iturriak desinformatzeko asmoa behar du izan. Helburuak
era askotakoak izan daitezke: herritarren iritzia aldatzea edo bideratzea, norberaren
helburu taktikoak edo estrategikoak lortzen laguntzea… Desinformazio-mota asko
dago. Aukera asko daude, guztizko gezurretik hasita erdipurdizko egiararaino.

Desinformazioak, gainera, kazetariaren konplizitatea izan dezake. Batzuetan
kazetariak ohartu gabe egingo dio kosk desinformatzaileak helarazitako amuari,
agian egia argitaratzen duelakoan. Besteetan, ohartuki irentsiko du amua. Era ho-
rretan jokatzen duen kazetariak, eta medioak ere, lankidetza zuzena eskaintzen
diote desinformatzaileari, bere esanetara makurtuz. Garbi esan behar da, beraz: de-
sinformazioa etikaz haratago doan prozedimendua da. Sinisten duen jainko bakarra
efektibitatearena da. Horretarako, bere aurkariaren nahasmena eta desprestigioa
bilatu behar du. 

Etikadun kazetariak baztertu egin behar du desinformazioa, detektatu bezain
laster, bere sinesgarritasuna eta prestigio jokoan baitaude. Desinformazioaren
aginduetara bilduz gero, desinformatzailearen “mesedea” jasoko du. Bere
mezubidearena ere agian. Ez, ordea, bere irakurleena.

Mario Benedetti idazle eta kazetari uruguaitarrak mezubideek desinforma-
zioaren artezkaritzan betetzen duten funtzioa azpimarratu du (1987:204-207). Bere
ustez, asko dira kazetariak berak bidera ditzakeen desinformazio-motak. Berak
hamaika kasu desberdin aipatu ditu. Honatx zerrenda osoa: jazoera faltsutzea,
jazoeraren zati bakar bat (eta partziala) argitaratzea, aipu baten zatirik esangura-
tsuena ezabatzea, aipu bat bere testuingurutik at ateratzea, gertaera baten desitxura-
keta, titulu okerrak edo partzialak argitaratzea, komatxo edo izenlagunen erabilera
maltzurra egitea, estilo objektiboaren planta egitea, konpentsazio-legea erabiltzea,
historia ezabatzea, edo, gutxienik, lausotzea eta titulu informatiboetan editoria-
lizatzea.

• Jazoera faltsutzea, justu gertatutakoaren kontrakoa argitaratzea da.
Desinformazio-mota hori oso zakarra da. Horragatik egun ia ez da erabiltzen,
erridikuluaren arriskua handia baita. Gainera, konkurrentziazko medioak aiduru
daude beti, besteen ahuleziak eta errakuntzak lau haizetara zabaltzeko.

• Jazoeraren zati bakar bat (eta partziala) argitaratzea. Aideratzen dena egia
da, baina partziala oso. Hartzaileari ezkutatzen zaionak, aldiz, agerian utzitakoak
baino garrantzi handiago izan dezake, albistea bera erabat desitxuratzera irits

daitekeelarik. Era horretan, albisteak sortarazten duen efektua, berez probokatu
behar zuena-ren kontrakoa dateke.

• Aipu baten zatirik esanguratsuena argitaratu gabe uztea. Aideratutakoa
egia izan daiteke, baina ez dator bat pertsonaia horrek transmititu duen mezuaren
mamiarekin. Egunkari askok egin dute hori beren gustokoak ez diren politikarien
adierazpenekin.

• Aipu bat bere testuingurutik at ateratzea. Aipua hitzez hitzekoa da, baina
testuingurutik ateraz gero, beste esanahi bat har lezake. Adibidez, demagun
EAEko lehendakariak honako hau esan duela gaur: “Gobernua osatzen duten
alderdiek beren laguntza ukatzen badidate, hauteskundeak aurreratu egin beharko
nituzke”. Norbaitek, hurrengo egunean, bere albistea honela –besterik gabe–
titulatuko balu “Hauteskundeak aurreratu egin beharko nituzke”, desiformatzen
ari dela esango genuke.

• Gertaera baten desitxuraketa, egiaren zati bat mantenduz. Era horretan
albisteak egiantza hartzen du, nahiz eta, funtsean, zuzena ez izan. Mezubideek,
edozein arazoren aurrean, gatazka horren ondorioetara jotzeko joera dute eta ez,
ordea, istilu horren eragile zuzen izan diren aurretikoetara. Horren ondorioz,
gertaera horren errepresentazio mediatikoa desitxuratu egiten da.

• Titulu okerrak edo partzialak argitaratzea. Egun titularren kultura hedatu
da irakurleen artean. Batzuetan, albiste osoa irakurriz gero, konturatuko gara
tituluaren mezua eta notizian barrena nagusitzen dena ez datozela bat.

• Komatxo edo izenlagunen erabilera maltzurra egitea. Albiste batek izan
lezakeen sinesgarritasuna egiantzik gabeko kontaketa bihurtu ahal izateko, nahikoa
da izenlagunen erabilera maltzurra egitearekin. Adibidez, honako hau idazten
badugu:

(…) ezbeharraren ustezko biktimaren esanetan…,

hartzaileak automatikoki susmo txarrak hartuko dizkie ondoren datozen
hitzei. Beste horrenbeste egin daiteke komatxoekin. Zer irudituko litzaizuke,
adibidez, honako titulu hau: 

Arafat-ek bere lurraldeen aurkako “erasoa” salatu du

Badirudi buruzagi arabiarra egunero dabilela “erasoak” asmatzen, ezta?

• Estilo objektiboaren planta egitea. Intoxikaziorik handienak, behar bezala
apainduta badago, egiantza hartuko du. Horretarako hartzaileari era egokian
zerbitzatu behar zaio, amuari erraz kosk egin diezaion.

Horren lekuko, hona ondorengo adibidea. 1990, udazkena, Golfoko gerraren
ataria (Alvarez / Caballero, 1997:239). Hill & Knowlton Komunikazio-Aholkulari-
tzak Kuwait-eko Gobernuaren eskaera onartu zuen: 1.300 milioi pta. inguru jaso

zituen helburu argi batekin, gerra hartan EE.BB.etako Gobernuaren inplikazioa
lortzea, alegia. Eta erdietsi zuen. Hartara, mundu osoko iritzi publikoan inpaktu
handia lortu zuen informazioa asmatu zuen. Gerora desinformaziotzat hartu zen
hark honela zioen: Irak-eko soldaduek Kuwait-eko hiriburuko Amaetxe-ospital
batean zeuden inkubagailu guztiak lapurtu zituzten, bertan zeuden haurrak
lurzoruan utziz. Ankerkeria haren ondorioz, 312 haur hilik gertatuko ziratekeen.
Dena gezurra izan zen, ordea. Hori bai, oso ongi fabrikatu zuten. 

Izan ere, Hill & Knowlton aholkularitzak, ankerkeria haren lekukotza zuzena
emango zuen pertsona bat EE.BB.etako Kongresuaren aurrean azaltzea lortu zuen.
15 urteko neskato kuwaitiar bat zen, guztiz nahigabeturik diputatuen aitzinean
agertu zena, negarrari eutsi ezinik basakeria haren detaileak eskainiz. Gerora jakin
ahal izan zenez, neska hura Kuwait-ek Nazio Batuetan zuen enbaxa-dorearen alaba
zen. Bere agerraldian ez zuen izenik eman segurtasun-arrazoiak zirela medio.
Nazioartean ospe handia duten zenbait erakundek ere –Amnesty International
tartean– kosk egin zioten desinformazioaren amarruari, hasiera batean behintzat.
Horrek sinesgarritasun handiagoa eman zion ustezko informazio hari.

Inkubagailuen pasadizo hura erabakigarria gertatu zen. Neskatoaren agerraldia
izan eta egun batzuetara, EE.BB.etako Gobernuak gerran parte hartzea deliberatu
zuen. Haatik, amarruaren faltsutasuna agerian geratu zenean, gerra abian zen eta
hildakoak hamar milaka kontatzen ziren.

• Norberaren gustukoak ez diren gertaerak beste batzuekin alderatzea (kon-
pentsazio-legea). Askotan gertatu da fenomeno hori gure artean; alegia, norberaren
gustukoa ez den albistea justu kontrakoa adierazten duen beste batekin estali nahi
izaten da. Adibidez, langabezi tasaren hazkundea inflazioaren indize onarekin
estali nahi izaten da askotan.

• Historia ezabatzea, edo, gutxienik, lausotzea. Kazetaritza zientzia malgua
da, eta ez trinkoa, Fisika edo Matematika bezala. Horregatik da hain manipulaerra-
za. Gatazka baten berri ematean, aurretikoak ematea ezinbestekoa da, lan sakona
egin nahi izanez gero, behintzat. Nahikoa da aurretiko horietako bat ezabatzea,
gertaera horren interpretazioa era batera edo bestera bideratu ahal izateko.

• Titulu informatiboetan editorializatzea. Gerta daiteke albistearen kontaketa
era objektiboan agertzea, baina titulua, berriz, oso ideologikoa edo subjektiboa
izatea. Joera hori gero eta gehiago ezartzen ari da gainera gaur egungo kazetagintzan.

Aipatu ditugun kasu horietan guztietan kazetariak erne egon behar du, egiari
zor zaion errespetua aintzat hartuz eta printzipio etikoei so eginez, beti ere.

Zurrumurrua.

Zenbat eta beharrezkoagoa izan benetako informazioa, hainbat eta errazago
sortzen dira zurrumurruak. Informazio itxiko gizarteetan (gizarte-kontrol handikoe-

tan, diktaduretan, gerra- eta matxinada-prozesuetan) zurrumurrua da informazioaren
zutabea, zutoina (Basterretxea, 1997:147).

Filtrazioaren mozorropean ere, askotan, zurrumurruak besterik ez diren albis-
teak argitaratzen dira. Kasu horretan argi esan behar dugu: zurrumurruak ez dira
albiste. Beraz, kazetariak ezin ditu ontzat hartu zurrumurruetan bakarrik oinarri-
tzen diren albisteak. Hartzaileak informazio hori “lupaz” aztertu beharko luke.

Zurrumurruak argitaratuz gero, kazetaria fede-ekintza bat eskatzen ari zaio
hartzaileari; hau da, aurkezten dion gertaera egiazkoa dela sinets dezala berak
esaten diolako, nahiz eta albiste horren iturriak zeintzuk diren batere garbi ez egon.
Are gehiago, gerta daiteke gertaeraren jatorria pertsona zehatz bat ez izatea, baizik
eta subjektiboki berriemaileak jaso dituen perzeptzioak, antzemandako susmoak,
iritziak… Hau honela, zurrumurruak duen ezaugarririk nabarmenena, iturriaren
jatorriaren inguruko konfusioa da. Ez dakigu nor edo zein den albistearen iturbu-
rua. Egoera horretan arriskuak ugari dira. Eta hobe dugu deusik ere ez esatea,
hankasartzea egitea baino.

Zurrumurruaren aurrean kazetariak zuhur jokatu behar duela esan berri dugu.
Izan ere, zurrumurrua egiazko albistearen ataria izan daiteke; baina baita ere,
ordea, intoxikazio erraldoi baten aurretikoa.

Zurrumurrua, albistearen atari gisara: 1994. urtea, Espainia. Madrilgo kirol-
-arloko kazetariak aztoratuta dabiltza. Jorge Valdanok, artean Tenerife F.C.eko
entrenatzaileak, 1994-1995 denboraldirako Real Madril taldearekin kontratua
sinatzeko asmoa duela gauza jakina da, baina inork ezin du ofizialki ezer konfir-
matu nahi. Ez interesatuak, ez Tenerifek, ezta Real Madrilek ere. Denboraldia
amaitu arte eta sinadura-ekitaldia iragarri arte, Jorge Valdanok berak ez zuen bere
fitxaketaren berri eman. Hala ere, kirolezko kazetari guztiek argitaratu edo aideratu
zuten albistea. Gaizki egina? Ez, kasu horretan iturriak (Valdano, bitartekariak, Real
Madril eta Tenerifeko agintariak…) ezagunak ziren baina, arrazoi desberdinak
zirela medio, ezin zuten hedabideen aurrean konfirmatu jende orok zekiena.
Ebidentziak guztiz agerikoak ziren kasu horretan.

Zurrumurrua, intoxikazioaren aurretikoa: 1989. urtea, Timisoara, Errumania.
Urte amaieran, Ceaucescu presidenteak degradatzen ari zen krisia bideratu nahi izan
zuen eta bortizki erreprimitu zituen bere aurkako manifestazioak. Abenduaren
25ean, egoera erabat deskontrolatuta zegoela, matxinatuek Ceaucescu eta bere
emaztea, hiriburutik alde egin nahi zutela, harrapatu, juzkatu-edo eta tiroz hil
zituzten. Gobernu berriak aireratutako datuen arabera, Ceaucescuren errepresioak
78.000 hildako eragin zituen abendu beltz hartan. Gerora jakin ahal izan denez,
benetako hildakoak 689 izan ziren. Gobernu berriak hedatutako zurrumurruen
arabera antolatu zituzten beren albisteak kazetariek, notizien egiatasuna egiaz-
tatzeke. Jose Inazio Basterretxeak ongi dioskunez (1997:148) kazetarien lehen lana
informazioa kontrastatzea da; hau da, gertaeretara hurbiltzea, ez informazioetara
bakarrik.

2.4. Informazio-iturririk garrantzitsuenak

Kazetariak erabili behar dituen informazio-iturriak mota askotakoak dira.
Horietatik asko gainera ia egunero erabiliko ditu. Azpiatal honetan aipatuko ditugu
garrantzitsuenak. Bi motatakoak izan daitezke:

1. Informazio-iturri komunak (mezubide guztiek erabil ditzaketenak) eta

2. Norberak propio bilatzen dituenak.

2.4.1. Informazio-iturri komunak

Izenak berak argiro adierazten duenez, iturri horiek eskuraerrazak dira mezu-
bide guztientzat. Hauexek dira gehien erabiltzen direnak: albiste-agentziak, beste
medioak, komunikazio-kabineteak eta dokumentazio-iturriak.

Albiste-agentziak

Agentzia horien bitartez, ehundaka albiste iristen dira egunero mezubide guz-
tietara. Gaur egun munduan zehar harat hunat dabiltzan albisteen %80 lau agentzia
transnazionalen esku daude eta lau agentzia horiek Mendebaldeko ikuspuntua
besterik ez dute eskaintzen.

Hala ere, berek egiten duten lana ezinbestekoa da kazeta zein irrati edo
telebista kateentzat. Gogoan izan behar da, hedabide batek ezin dituela bere kabuz
informazio guztiak kubritu. Horregatik du agentzia horien beharra. Albiste-agen-
tziak, gainera, azkarrak dira eta berek bidaltzen dituzten produktu informatiboak
oso erabilterrazak dira, edozein unetan argitaratzeko edo emititzeko prest baitaude
normalean.

Haatik, informazio-uholde hori ezin da argitaratu, mezubide bakoitzak duen
tartea –espazioa eta denbora– mugatua baita eta, beraz, materialki ezinezkoa delako.
Jose Ramon Zubimendik ondotxo dioskunez (1997), aldia eta aldea dira, gure
artean, ezinbesteko epaile. Mezubideak hautaketa bat egin behar du. Hedabide
guztiek nahiago dute berek landutako albisteak argitaratzea (edo emititzea) albiste-
-agentziek igorritakoak baino, beren prestigio profesionala baitago tartean. Horre-
gatik, baliabide gutxiko medioak, sarritan, agentzietako teletipoez beteta daude. 

Albiste-agentziek igorritako materialak bi erabilera nagusi ditu:

1. Informazio bihurtu, medioak beste erremediorik ez duenean (dela baliabide
gutxi dituelako, dela gertaera hori kubritu ez duelako, dela beste edozein arra-
zoirengandik).

2. Informazio osagarri gisara. Gerta daiteke medio batek, berezko baliabideak
erabiliz, informazio garrantzitsu bat lantzea, baina agentziak igorritako materiala
ere erabili izatea gertaera horren beste ikuspuntu bat kontatzeko.

Albiste-agentziek ohiko kazetaritza –beat journalism– landuko dute; hau da,
prentsaurrekoak, ekitaldi publikoak, erakunde burokratikoen jarraipena, aktu ofizia-
lak, informazio-gune ofizialak… ohikeriazko kazetagintzan oinarritutako langintza
da, azken batean. Arrazoia oso sinplea da: ahalik eta bezero gehienentzat egin behar
dute lan; hots, mezubide guztientzat. Beraiena ez da ikerkuntza-kazetaritza, adibi-
dez, arlo hori mezubide bakoitzak landu behar baitu.

Luis Nuñez Ladeveze irakasleak dioen bezala (1991:288), “albiste-agentziak
informazio-iturri baino gehiago, informazio-ekoizle modura hartu behar ditugu;
azken batean, enpresa horiek beren iturri propioak dituzte eta beren informazioak
lantzen dituzte, ondoren mezubideei saldu ahal izateko”.

Gogoan har ditzagun RNEk agentzien teletipoen erabilerari buruz bere estilo-
-liburuan ematen dituen aholkuak:

1. Kazetariak teletipoa ahalik eta gutxien erabili behar du.

2. Ez ezazu itsu-itsuan sinets teletipoak dioena.

3. Kazetariak teletipoa goitik behera irakurri behar du, sarritan garrantzitsue-
na amaieran agertzen baita.

Gauza jakina da, informazioa jaso ahala, albiste-agentziak mezubideetara
bidaltzen dituela bere “despatxuak”. Sarritan, kazetariak, jazoera berberari buruz,
hiruzpalau informazio-zati desberdin ditu mahai gainean. Horregatik denak
irakurri behar ditu, agian gertaera horren funtsa edo gakoa azkenengo lerroaldean
egon daiteke-eta.

Beste medioak.

Gaur egun, irratia eta telebista albiste-iturri oparoak dira, bai kazetentzat, baita
ikus-entzunezko medioentzat ere. Albiste askoren jatorria konkurrentziazko medioak
dira. Horratik, erredakzioetan, ordenagailuarekin batera, kazetari prestuak askotan
izaten du irrati txiki bat bere alboan, erne dagoelako seinale baita hori.

Irratiak eta telebistak, gainera, prentsak ez duen ahalmen berezia dute: bat-
-batekotasunarena, hain zuzen ere. Horregatik, egunkariek askotan telebistaren
bidez jarraitu dituzten gertakizunak, berek zuzen-zuzenean landuak bailiren
eskaintzen dituzte (iruzur galanta).

Beste batzuetan, mezubideek beste medioek lortutako esklusiben berri ematen
dute, albiste horren jatorria aipatuz edo aipatu gabe. Kasuistika oso zabala da. Beti-
danik, Espainiako estatuko medioen artean dagoen lehia ikaragarria izan da, interes
ideologiko zein ekonomiko izugarriak baitaude jokoan (plataforma digitalak direla,
azpiegitura informatiboak direla…). Giro nahasi horrek bidezkoak ez diren jokae-
rak sortarazi ditu; adibidez, batzuetan gure “arerioak” esklusiba eder bat lortu du,
eta beste medio batek horren berri ematen du, baina jatorria aipatu gabe.
Zoritxarrez, askotan gertatu da hori. Gogoratu behar da, kazetaritzaren agindu

etikoek beti esan ohi digutela albistearen iturria –ahal den gehienetan– aipatu behar
dela, informa-tzailea arriskuan jartzen ez badugu behintzat.

Komunikazio-kabineteak

Has gaitezen definizioarekin. Komunikazio-kabineteak gizartearen aurrean
eragin positiboa izan nahi duten informazio-iturri espezializatuak dira; beren lana
honako hau da: gizarte nahiz ekonomia, kultura, politika edo kirol munduko
erakunde publiko zein pribatuen beharrizan informatiboak kudeatzea, bai barne-
-komunikazioari, bai kanpo-komunikazioari begira. Kabinete horien inguruan
azpietura sendoa osatu da, nola masa-hedabideen eta kazetarien eskaerak
atenditzeko, hala erakundearen barneko komunikazioa garatzeko.

Azken urteotan izugarri zabaldu dira informazio-bulego horiek. Gaur egun,
mezubideetan presentzia normalizatua izan nahi duen edonork horrelako kabinete
baten laguntza behar du. Kabinete horiek kazetarien ohiko lan moldeetan duten
eragina oso handia da, gaur egun argitaratzen diren albiste askok bulego horietan
baitute beren jatorria.

Informazio-kabinete horien kopurua eten gabe hazten ari da, batez ere “trantsi-
zio politikoa” deitutako garaia hasi zenetik hona. Hasiera batean, instituzio ofizia-
len babespean sortu ziren. Alderdi politikoak azkar ohartu ziren garai berriek plan-
teatzen zituzten erronka informatibo berriez. Mundu ekonomikoa ez zen atzean
gelditu eta hainbat enpresak gauza bera egin zuen, komunikazio-kabinetea sortu
alegia. Apurka apurka, sektore guztietara zabaldu da. Gaur egun, esan daiteke,
gaurko gizartean ez dagoela oihartzun mediatikoa izan nahi duen talderik
komunikazio-kabineterik gabe. Ezinbesteko bihurtu dira, mezubideetan “presen-
tzia” izan nahi duten talde, erakunde edota elkarte guztientzat. Badirudi, gainera,
datozen urteotan prozesu hori moteldu baino gehiago areagotu egingo dela. 

Dokumentazio-iturriak.

Dokumentazioa ikaragarri garatu da azken urteotan. Telematikari esker,
informazioaren azpiegiturek jasan duten hazkundea oso handia izan da. Gaur egun,
eta Internet sareari esker, kazetariak bere ordenagailutik lor dezakeen informazioa
oso garrantzitsua da. Aldi berean, datu-baseak, iturri espezializatuak, … ere asko
garatu dira urteotan. Hurrengo urteotarako iragartzen zaizkigun aurrerapenak,
handiagoak izango omen dira oraindik. Bide horietatik mezubideek informazio
asko lortzen dute, beren background-a hornitzeko batik bat.

2.4.2. Norberak propio bilatzen dituen iturriak

Mezubide baten prestigioa, berak bere kabuz lortzen dituen informazioen
araberakoa da. Horratik, mezubide guztiek ahalegin bereziak egiten dituzte berez-
ko informazio-iturriak lortzeko, beste medioengandik bereizteko, hain zuzen ere.

Egunkariek, esate baterako, beste kazetetatik bereizteaz gainera, irratiz eta
telebistaz ere bereiztu behar dute. Alde horretatik, egunero zerbait “desberdin”
eskaini behar diete beren irakurleei, irratiak eta telebistak aurreko egunean eman
ez dieten beste zerbait, alegia.

Horretan bai eman behar du kazetariak ahal duen guztia, informazio-iturri
fidagarriak, egonkorrak eta esklusiboak lortzen. Horixe da, gainera, bere prestigio
profesionala sustatzeko egin dezakeen “inbertsiorik onena”.

2.5. Informazio-iturrien mota desberdinak

Informazio-iturriak sailkatzeko hainbat abiaburu har daitezke. Guk, ordea,
ondoko hauek hautatu ditugu: iturrien jatorria, iraupena, jarrera eta kokapena.
Beste hainbat har genitzake, baina hauek interesgarrienak direla iruditu zaigu:

• Beren jatorriaren arabera, informazio-iturriak honelakoak izan daitezke:

1. Instituzionalak, erakunde baten izenean ofizialki hitz egiten dutenean:
esaterako, Eusko Jaurlaritzaren Lehendakaritza  Saileko komunikazio-kabinetea.

2. Ofiziosoak; alegia, albiste-iturria berdina izan daiteke, baina zeharkako
prozedurak erabiltzen ditu medioekin harremanetan jartzeko. Adibidez, 1985ean,
EAJ alderdi barruan krisia izan zen garaian, Ajuria Eneko komunikazio-kabineteak
(artean Prentsa Bulegoa deitzen zen) ezkutuko paper garrantzitsua jokatu zuen, bai
Karlos Garaikoetxearen asmoak filtratzeko, bai alderdi barruko iritzi ofizialei aurre
egiteko.

• Beren iraupenaren arabera, informazio-iturriak honelakoak izan daitezke:

3. Finkoak edo egonkorrak; hots, aspalditik izan diren eta iraungo duten
iturriak: Gobernuak, Udalak, Foru Aldundiak, alderdi politikoetako eta sindikatue-
tako komunikazio-kabineteak, e.a.) eta 

4. Behin-behinekoak; Donostiako zinemaldia dela eta, urtero bizpahiru
hilabete lehentsuago eratzen den komunikazio-kabinetea, edota 1992ko Joku
Olinpikoei begira Bartzelonan osatu zen kabinete erraldoia.

• Gertaera informatiboarekiko duten jarreraren arabera, iturriak honelakoak
izan daitezke:

5. Aktiboak; hots, informatzeko ekimena beraiei dagokienean, kabinete
guztiek era horretan jokatzen dute; alegia, berek hartzen dute masa-hedabideak
informatzeko iniziatiba.

6. Pasiboak, berriz, honako hauek dira: mezubideek bilatutako informazio-
iturriak; adibidez, albistariak sute baten berri eman behar duela-eta, bertan zegoen
lekukoa elkarrizketatzen duenean.

• Beren kokapen administratiboaren arabera, informazio-iturriak honelakoak
izan daitezke:

7. Zentralak; alegia, Gasteizko Jaurlaritzak Lakuako egoitzan eta departa-
mendu guztiak atenditzeko duen komunikazio-kabinete zentrala, eta 

8. Lurraldeetakoak; adibidez, Euskal Herrian alderdi politiko guztiek lurralde
guztietan dituzten komunikazio-arduradunak, bertako errealitateri hobeki egokitze-
ko asmoz. Horrez gain, komunikazio-arduradun nazionalak daude, beharrizan
informatiboak ikuspuntu orokor batetik kudeatzen dituztenak, hain zuzen.

Informazio-iturriak, bestalde, gero eta garrantzi handiagoa hartzen ari dira
egungo sistema informatiboan. Antzina iturriei egozten zitzaien pasibitatea
(kazetaria zihoan albistearen bila) desagertu egin da. Orain informazio-iturriak
askoz aktiboagoak dira eta, sarritan, igorlearen zereginetan sartzen dira; hau da,
albiste-iturrien zeregina ez da agortzen mezubideei taxuzko informazio-jarioa
hornitzea-rekin. Ez, gaur egun gero eta produktu egokiagoak, taxutuagoak eta
landuagoak ekoitzten dituzte iturri horiek. Eta berriemaileek harrera ona egiten
diete, produktu horiek beren lana asko errazten baitute.

Nolanahi ere, planteamendu horrek arrisku handia dakar bere baitan. Berrie-
maileak informazio-jario etengabe horri irizpide kritikorik gabe bide zabala eman-
go balio, neurririk gabe gehituko lirateke bai kazetari-ohikeriak eta bai albiste-
-iturri ofizial eta ahaltsuenen presentzia ere. Kaltetuta geratuko lirateke, aldiz,
kazetari-sormena bera eta albiste-iturri ahulenen presentzia. Beraz, irizpide kriti-
koak behar dituzu irakurle, edozein iturriren aurrean, edozein unetan. Gogoan izan
ezazu gai honen atarian hizpidetzat hartu dugun aipua: “Iturriak uraren emaria
kontrolatzen duen modu berean, albiste-iturriek beren nahietara makurtzen dute
kazetariaren jarduna”.

Izan ere, eta gorago aipatu dugun legez, egungo sistema informatiboan infor-
mazio-iturri batzuek besteek baino tratu hobea jasotzen dute. Beren arrakasta ala
porrota faktore askok mugatzen dute. Hona hemen garrantzitsuenak: 

• Beren profesionaltasun-maila; alegia, masa-hedabideen kazetari-ohike-
rietara egokitzeko duten ahalmena.

• Sistema informatiboan duten legitimitatea; hots, botere politiko eta ekono-
mikotik zilegitzat hartuta dauden ala ez.

Gai horren inguruan, oso interesgarriak dira Herbert Gans-en ondoko hitzak
(1980:119): “Presidenteak edozein momentutan dauka mezubidetara jotzeko
aukera. Marginatuek, berriz, istiluetara jo behar dute”.

Bi ezaugarri horiek betetzen dituzten iturriek, normalean, ez dute arazo
handiegirik mezubideetan agertzeko. Albiste-iturri ez ofizialek edo ahulenek ozto-
po handiak dituzte beren mezuak behar bezala agertzeko. Egia da; mezubideek, gu

Informazio-iturriak 53

Aurkibide Orokorra



gauden testuingu ekonomikoan bederen, mesfidantzaz begiratu dituzte beti gizarte-
-aldaketa edo indarrean dagoen ordenamendu juridikoa ezbaian jartzen dituzten
albiste-iturriak. Ez dira fido, ez dute aldaketa larregirik nahi. Dena den, iturri horiek
behar bezala jokatuz gero, masa-hedabideetan ongi agertzeko aukera dute. Baten
bat, behintzat. Horretarako ez dira behar giza baliabide edo bitarteko tekniko
gehiegi. Gakoak, berriz, beste bi hauek dituzu: irudimena eta kazetari-teknikak.

1. Irudimena. 1994ko maiatza, Bilbo. Gobernu militarraren aurrean, intsumitu
talde bat bildu da beren egoeraz protestatzeko. Pintaketa antimilitarista egiten ari
ziren, hedabideetako kamera eta mikrofonoak lagun zituztelarik, non eta Gobernu
militarreko murruetan. Zama sinboliko handiko ekintza, ezbairik gabe. Poliziak
aitaren batean bertaratu ziren ekintzaile antimilitaristak atxilotzeko asmoz; hara
non, intsumituek bete-beteta zeuden pintura horizko poteak hartu eta goitik behera
beren buruei pintura bota zieten, bildutakoen harridura eta farre-algarak sortaraziz.
Poliziek ezin zuten beren lana amaitu, ekintzaileak mela-mela eginda baitzeuden.
Horratx ekintza bitxia! Esan beharrik ez dago eszena hura, hurrengo egunean,
egunkari guztiek nabarmendu zutela beren lehen orrialdeetan.

2. Kazetari-teknikak. Segi dezagun adibide berarekin. Intsumitu taldeak ekin-
tza hura goizean egin zuen, ez iluntzeko partean. Arrazoi sinple bategatik. Goizean,
11ak aldera-edo, oso ordu egokia da, bai prentsarentzat, bai irratientzat, bai
telebistentzat. Kazetariei, beraz, erraztasunak eman behar zaizkie. Horrez gain,
beste faktore batekin jokatu zuten: ekintzak berez zuen ikusgarritasunarekin,
alegia. Hurrengo egunean mezubideek ekintzaren plastikotasunaz baliatu ziren, gai
hura lehen orrialdera eramateko.

Beraz, ederto asmatu zutela ondorioztatu behar da, ekitzaileak irudimena eta
kazetari-teknikez baliatu baitziren beren helburuak mezubideen bitartez gizartera-
tzeko.

Ikaslearentzako ariketak

• Zergatik dira hain garrantzitsuak informazio-iturriak?

• Zertan bereizten dira filtrazioak, desinformazioak eta zurrumurruak?

• Har itzazu gaurko egunkarian agertu diren hamar albiste garrantzitsu.
Identifika itzazu albiste bakoitzean agertzen diren iturriak. Atariko lerroaldian
aipatzen al dira? Horrela ez bada, zergatik izan daiteke hori?

• Aipa itzazu Mario Benedettik izendatzen dituen desinformazio posibleetariko
sei kasu desberdin. Lehen arakatutako albisteetan ba al da horrelako kasuren bat?

• Lehen arakatutako albisteetan, bereiz itzazu informazio-iturri aktiboak eta
pasiboak alde batetik, eta ofizialak eta ofiziosoak bestetik.

3. Kazetari-lanik ohikoenak

Kazetaritzako fakultateetan ikasleari “egiaren gurutzatua” dela sinistarazten
zaio. Kazetagintzaren plazara abiatzen denean, ordea, hauxe konprobatzen

du: batetik, egiaren iturririk ez duela; bestetik, egia faltsutuaren aurrean
irizpide-falta dagoela, eta, azkenik, egia zabaltzeko mediorik ez dagoela1.

Manuel Vázquez Montalbán 

3.1. Kaleko lana, mahaiko lana.
3.2. Lead hizkuntza
3.3. Testuak laburbiltzeko eta berregiteko unea.
3.4. Titulatzeko garaia.
3.5. Prentsaurrekoak eta prentsa-agiriak.
3.6. Adierazpenak nola eman.

3.6.1. Arau orokorrak.
3.6.2. Xehetasunak.

Bibliografia osagarria.
Ikaslearentzako ariketak.

***

3.1. Kaleko lana, mahaiko lana

Kazetari hasberriak beldur dio laneko lehen egunari, berarentzat dena berria
eta arraroa izango baita: lan-giroa, lankideak eta lana bera. Fakultateko bekadunak
edo karrera amaitu berri duen kazetariak erredakzioa zapaltzen duten lehen aldian,
ez doaz zuzenean zuzendariaren gelara, erredaktore-buru batek aginduko dion
mahaira baizik. Bertan esango zaio bere lana zein den, enpresak beraren-gandik
espero duena zer den eta, batez ere, bere lana txukun egitea zein garrantzitsua den.

Mahaiaren bueltan jezartzen bada ere, aginduko zaion lehen lana ez da ma-
haian egitekoa izango seguru asko, kalean egitekoa baizik. Eta kaleko lanen artean
ohikoena, dudarik gabe, prentsaurrekoena izango da. Gehiago ere badira, noski.
Hona hemen, idazgelatik landa, atentzioa sortarazten duten beste gertakari batzuk:
erakunde publikoetako bilkurak (udaletxeetan, foru-aldundietan, Biltzar Nagusie-
tan edo legebiltzarretan…), mahainguru eta hitzaldiak, kultur ekitaldiak (erakuske-
tak, musika-emanaldiak, poesia-errezitaldiak), ezustean jazotzen diren ezbeharrak

1. Aipu hau Márius Carol-ek idatzitako Contra periodistas izeneko liburutik hartu dugu.

eta abar. Gertakari horien guztien ardura ez diote –jakina– kazetari hasberriari
enkargatuko, oso desberdina baita hitzaldi baten berri ematea eta Legebiltzarreko
bilkuraren segimendua egitea, adibidez.

Mahaiko lana, berriz, oso bestelakoa da. Normalean, zenbait urte igaro ondo-
ren lortzen den postua da hori. Hasierako urduritasunak ahaztuta, mahaiko erre-
daktoreak beste funtzio batzuk bete behar ditu; besteak beste, sailburuekin bilerak
egin, saila antolatu, teletipoen jarraipena egin, kolaboratzaileen lana koordinatu,
analisiak idatzi edo aditu ezagunei enkargatu, albisteak idatzi eta erreportaiak
prestatu. Gehiago ere badira, noski. Horiek dira, agian, arruntenak.

Kaleko lanaren eta mahaiko lanaren arteko hautaketa egitea ez da lan makala.
Batzuentzat lehena da aberasgarriagoa; besteentzat, berriz, bigarrenak ematen du
kazetari-lanaren benetako neurria. Kontuak kontu, garbi dago zeregin eta funtzio
desberdinak betetzen dituztela bai batzuek, zein besteek ere.

Kalean dabilen kazetariaren profila ondokoa izan daiteke: gaztea, espe-
rientzia faltaduna, baina jakinminduna. Kaleko erreportariak harreman zuzenak
ditu bere informazio-iturriekin. Harreman-mota horrek alde on asko ditu; albistea-
ren gunera zuzen-zuzenean abiatzeko parada ematen du, esate baterako. Alde
txarrak ere badira. Informazio-iturriekin haserrealdiak gertatzen direnean, kaleko
erredaktoreak jasotzen ditu lehenik errieta horiek. Alde onak eta txarrak, beraz.
Mahaiko kazetariak, kaleko lanez oroitzen den bakoitzean, agi danez, lehen
iturriekin zeukan harreman zuzen eta estu horren falta sentituko du.

Dena den, kontu horiek asko aldatzen dira enpresa batetik bestera, ez baita
gauza bera kazeta batean aritzea edo irrati-emandegi batean, ezta ere herri-aldizkari
batean jardutea edo komunikazio-kabinete erraldoi batean. Kazetari-lanaren profila
bera ere asko aldatzen ari da azken urteotan, kazetari-produktuen eskaintza asko
ugaritu baita.

Bestetik, kazetari hasberriak lantokia estreinatzen duenean gehien estimatuko
duena, lagun-giroa izango da. Izan ere, lankideen aldetik jaso dezakeen harrera on
hori altxorrik preziatuena izango da haserako momentu zail horietan. Haatik,
bekadunak, idazgela zapaltzen duenean, beste sentsazio batzuk antzemango ditu,
ziur aski.

Oraingo idazgela askok eta askok elkarrekin inkomunikatutako lantokiak
dirudite, albisteak seriean –bata bestearen atzetik– fabrikatzeko pentsatuta dauden
enpresak baitira askotan. Paradoxikoa bada ere, askotan komunikazioaren erresu-
man, inkomunikazioa izaten da nagusi. 

Adinean sartuta dauden kazetari esperientziadunek traba modura ikusten
dituzte askotan bekadunak, baita fakultatetik atera berri diren kazetari hasberriak
ere. Ez diete gehiegi lagunduko; bai madarituko, ordea: “neska-mutiko horiek traba
egiteko duten trebetasun berezia. Eta gainera, guk erakutsi egin behar!”, pentsa-
tuko dute. 

Gure kazetari-gaiak askotan aurkituko du axolagabetasun anker hori. Prest
egon behar du horretarako ere, psikologikoki bada ere. Gainera, idazgela guztiak
ez dira hain hotzak, ezta hain bihozgabeak ere. Azken batean, zentzu komunak
uste baino gehiago funtzionatzen du eta beti aurkitzen da laguntzeko prest dagoen
lankide leialen bat. Hori bai, lankideren bat edo beste, ez hamar.

3.2. Lead hizkuntza

Euskal estiloaz ezezik (gogoan izan 1.2. atala), kazetariak estilo txukuna ere
erabili behar du; alegia, lead hizkuntzaz baliatzen dena. Kazetaritzako ikasleak
badaki zertaz ari garen, noski, lehenengo mailan horretaz mintzatu baikara estilo
informatiboaren ezaugarriak aipatzean, hain zuzen.

Aipatuta badago ere, ez dator batere gaizki hemen ere berriz ere gogoraraztea.
Kazetari hasberriak, idazgelako atea irekitzen duen bezain laster, horixe izan behar
du gogoan: estilo txukuna eta arina. Txukuntasunak zenbait gauza esan nahi du:
estilo argia, zehatza, laburra eta atentzioa pizteko modukoa. Jose Ramon Zubimen-
dik aipatu duen legez (1995:194) “gertakarien mamia adierazi behar da. Ez da
eman behar, alegia, ez zehaztasunik gabeko albisterik eta ez argitasunik gabeko
daturik”. Konfirmatu gabeko zurrumurruak ez dira hedatu behar, ez baita on beti
“omenkerietan” ibiltzea. Estilo kanpo-larrosak eta arranditsuak ez du zentzurik,
kazetari hasberria albisteak egiten hasten baita; eta literatur elkarrizketak ere ez.

3.3. Testuak laburbiltzeko eta berregiteko unea

Erredaktore-buru edo sailburu batek kazetari hasberri batengan gehien esti-
matzen duen dohaina honakoa da: testuak eta gertakariak laburbiltzeko eta berregi-
teko duen gaitasuna. Lan horretan iaioa bada, laster lortuko du sailburuaren begiru-
nea. Nekez moldatzen bada, ez du haren begirunerik lortuko.

Pentsa dezagun, adibidez, gure idazgelako nagusiak hitzaldi bat entzutera
bidali gaituela (G. M. Vivaldi, 1992: 325), eta guk, horren berri eman behar dugula
hurrengo egunean (hasberriei askotan agintzen zaien kontua da hori). Zer egin
behar dugu? Lehenengo eta behin lasaitu. Lasaitu ondoren, hauxe pentsatu behar
duzue: hitzaldi batean oso gutxi dira benetan mamitsuak diren ideiak; bizpahiru
edo bat bakarra askotan. Ba, gure zeregina horixe izango da, mezu horren mamia,
gunea detektatzea eta gure hartzaileei ahalbait ondoen helaraztea. 

Kontuan hartzeko lehenengo aholkua: ezin da buruz lanik egin, apunteak hartu
behar dira, ikasgeletan gertatzen den bezala. Hori bai, kasetea eraman eta dena
grabatu behar da, hasieratik amaitu arte, badaezpada ere.

Bigarren aholkua: entzuten ikasi egin behar da, gaitasun horrek bide emango
baitigu mezuaren funtsaz jabetzeko. Hitzaldia amaituta, errepasatu egin behar dira
hartutako oharrak, eta garrantzitsuena dena beste guztien gainetik nabarmendu.

Hirugarren aholkua: ezin zara orokorkerietan galdu. Hartzaileari ezin diozu
honako hau esan: “Berendia atomoak geure bizitzan duen eraginari buruz mintza-
tu da”. Hartzaileari eragin hori zertan den agertu beharko diogu, ahalbait azkarren,
ahalbait argien. Zerbait ulertu ez badugu, hizlariari galdetu egin beharko zaio, ino-
lako erreparorik gabe, solasaldirako uzten den tartean edo hitzaldia amaitutakoan.
Albistea egitean ezin dugu hankasartzerik egin. Okerrik egin aurretik, hobe dugu
isilik egotea.

Laugarren aholkua: ez alferrik galdu laudorioetan. Ez idatzi honako hau:
“Berendiak ohikoa duen estilo mamitsu eta paregabean eskaini zuen atzo bere
hitzaldia”. Ez. Hizlariaren azalpenak benetan mamitsuak izan baldin badira, geure
albistearen bitartez agertu behar dugu, eta ez neurriz kanpoko adjektiboak erabiliz.

Bosgarren aholkua: atentzioa hasera-haseratik piztu behar da. Ez idatzi hona-
koa: “Atzo, areto nagusian, Sandiak eman zuen honako gaiari buruzko hitzaldia”.
Hasera hori okerra da. Batetik, adizlagun batekin hastea ez delako zuzena. Beste-
tik, ezer gutxi argitzen duelako. Gure leada hitzaldiko ideia nagusiarekin hasi behar
dugu, zuzen zuzenean, mamiari helduz, aleari eutsiz. Ez galdu adarretan, beraz.

Seigarren aholkua: hitzaldian antzemandako giroaz informatu. Tokirik aurkitu
behar da horretarako, jende asko ala gutxi bildu den aipatzeko, entzuleak nolakoak
diren nabarmentzeko, hitzaldiak interesik piztu duen ala ez ohartzeko, entzuleek
parte hartu duten ala ez azpimarratzeko. Lerroalde bakar bat nahikoa da horretara-
ko. Esapide egokiak erabili behar dira. Hori da kontua.

Zenbat idatzi behar dugun? Hori ez dago gure esku. Sailburuak agintzen du
hori. Hitzaldia interesgarria gertatu bada, eta egun horretan gure kazetan tokirik
badago, albiste hori garrantzitsua izan daiteke. Hizketaldia hitzontzi izan ordez
huts-ontzi gertatu baldin bada, ez dugu agian ezer idatzi beharko. Egoerak berak
aginduko digu zer egin.

Aurreko hori hitzaldi baten berri da. Kazetari hasberriak, ordea, makina bat lan
gehiago egin beharko ditu. Horietan guztietan, laburbiltzeko ezaugarri hori frogatu
beharko du.

Gure berriemaile gazteak hitzaldiez ezezik, prentsa-agiriak, politikarien
diskurtsoak, dokumentu ofizialak eta teletipoak laburbildu beharko ditu. Eta labur-
tzeaz gain, testu horiek ere berregin beharko ditu, albistearen itxura emanez. Tes-
tuak berregiteko garaian ere baliagarriak dira arestian aipatu ditugun aholkuak. 

Kazetari hasberriak egunez egun lortuko du gaitasun hori. Egunean baino
egunean erosoago sentituko da ordenagailuaren aurrean. Kosta egingo zaio, jakina
baietz! Sailburuak berak ere gogoan hartu beharko luke hori, inor ez baita hemen
jakitun jaio.

James Reston kazetariak honela azaldu zuen The New York Times egunka-
rian aipatu berri dugun kazetari-zeregin horren garrantzia (1956):

“Politikariaren lana amaitzen denean hasten da kazetari-lana. Orduan, erre-
daktore ilun eta kaxkar batek Ministerioko mataza askatu beharko du, bere testua
irakurleen aurrean era ulergarri eta zuzenean agertu arte”.

Teletipoekin berdin gertatzen da. Mahaiko erredaktoreen zereginetan, teleti-
poak laburtzea eta berregitea da ohikoena. Teletipoak ehundaka iristen dira egune-
ro idazgeletara, Estatua(k), ekonomia, politika, mundua, eta kirolak izeneko saile-
tara, batik bat. Beste ataletara ere iristen dira, baina gutxiago. Orduan, kazetariaren
lana antzekoa da: testua laburtu, berregin eta moldatu norberaren estilo-liburuaren
arabera. Kazetariak zuzenketa asko egin beharko ditu: funtsik gabeko lerroaldeak
kendu2, estilo aldetikako kontuak zuzendu3 eta iraulitako piramidearen araberako
egitura4 aplikatu.

3.4. Titulatzeko garaia

Kazetari hasberriek zailtasun ugari dituzte tituluak erabakitzerakoan; eta
hasberriak ez direnek ere bai, askotan. Ez da harritzekoa, tituluan bildu behar bai-
tugu albistearen funtsa, labur azalduta eta azpian datorrenarekin ongi asko lotuta.
Zeregin horretan, esperientzia da, ezbairik gabe, bidelagunik onena. Gure
kazetariak, berriz, horixe du faltan, eskarmentua, hain zuzen.

Martin Vivaldik dioen modura (1992:332), egoera horretan baldin bagaude,
alegia, titulua asmatu ezinik, kazetariak tartetxo bat hartu behar du. Albistea idatzi
lehenengo, berrirakurri gero, eta zuzendu azkenik. Hori egin ondoren, berriro heldu
behar dio tituluari. Ez gaitezen titulu bakar batekin obsesiona. Aukera desber-
dinak azter ditzagun, titulu bat baino gehiago idatziz. Azkenean, onena aukeratu.

Langintza horretan ez dago arau zurrunik, ezta printzipio mugiezinik ere,
titulatzeko joerak asko aldatzen baitira kazeta batetik bestera, genero batetik
bestera eta hizkuntza batetik bestera. Izan ere, kazeta sentsazionalista batek modu
batera titulatzen du; kalitatezko egunkari batek, ordea, beste modu batera.
Kalitatezko kazeten artean ere, desberdintasun ugari aurkituko dituzue. Har
itzazue, adibidez, El Correo, Egin, Deia eta Abc egunkarietako lehen orrialdeak.
Konpara itzazue tituluak. Laster antzemango dituzue desberdintasunak.

2. Teletipoak jazoerak gertatu ahala iristen dira. Azken teletipoa beti da berriena, azken datuak ekartzen
baititu. Halaber, teletipo desberdinetan lerroalde asko eta asko errepikatzen dira. Kontuz ibili behar da,
gertakariaren testuingurua zein den argi agertu behar baita. Halaber, alperrikako errepikapenak saihestu behar
dira.

3. Albiste-agentzietako kazetariek orainaldi burutua erabiltzen dute normalean (izan da, egin dute). Kazetek,
berriz, aurreko egunean jazotako gertakariez informatu behar dutenez, iragana erabili beharko dute, testu
barrenean behintzat. Kazetariak aintzat hartu behar du hori albistea berregiterakoan. Irratietan eta telebistetan,
berriz, ez dute hainbeste arazorik izango, jazoeraren hedapena gertakaria izan den egun berean gertatzen baita.

4. Baliteke azkena lehenengo bihurtzea; hau da, iritsi zaigun azken teletipoan daturik berrienak eta mami-
tsuenak agertzea. Horrela bada, kazetariak hortik burutu behar du bere albistea; alegia, iraulitako piramideak
agintzen duen hurrenkera famatuari jarraiki.

Beste horrenbeste gertatzen da genero desberdinekin. Albiste batek titulu hotz
eta aseptikoa eraman dezake. Editorial batek, ordea, titulu erakargarria beharko du.
Musikazko kritikariak, aldiz, intuizioan bilatuko du, akaso, bere kronikako titulua.
Kazeta berean, eta egun berean ere, titulazio-joerak desberdinak izan daitezke, poli-
tikazko orrietatik kiroletako orrietaraino, adibidez. Arau zurrunik ez da inon, beraz.

Geografiak ere badu zerikusirik auzi horretan, ez baita berdin titulatzen
Ameriketan edo Europan. Ameriketako herrialde askotan estilo telegrafikoa dugu
jaun ta jabe. Horratx adibideok:

• “Ladrón nocturno roba joyas”

• “Ven pronto fin boicot”

• “Analizan problema”

• “¡Vale todo!”

Sintetikoak dira. Ezin da ukatu. Egokiak diren ala ez, hori beste kontu bat da.
Hizkuntzalariek titulatzeko formula hori ez dute gogoko, joera horrek hizkuntza
bera izorratzen eta pobretzen baitu.

Geografiaz ezezik, hizkuntzak ere badu zerikusirik kontu horrekin, ez baita
berdin titulatzen euskaraz, ingelesez edo gazteleraz. Euskaraz idazterakoan
gogoangarriak dira Euskaldunon Egunkariaren estilo-liburuak agintzen dituen
gomendioak (1995:55). Egunkariaren ondoren jaio diren euskarazko mezubide
askok eta askok jarraitu dituzte kazeta horrek emandako irizpide garbiak. Beste
batzuek, berriz, Egunkaria jaio aurretik zeuden jokamolde trakets eta
irizpidebakoei eusten diete oraindik ere.

Kazetaritzako ikasleak Egunkariak erabiltzen dituen irizpideak zein diren
badaki. Gogorarazi egingo ditugu, labur bada ere:

1. Tituluek osotasun sintaktikoa behar dute. Aditza jartzera jotzen da beti.
Aditz laguntzailea orainaldian idaztea da egokiena.

• Kutsu militarra uztailaren 14ak (txarra)

• Kutsu militarra izan du uztailaren 14ak (hobea)

2. Bezperako gertaeretan gertatu da jartzen da tituluan (posible denean).
Testuan zehaztuko da noiz gertatu zen. Are gehiago, “atzo” hitza ez da erabili
behar tituluetan, benetan adierazgarria ez bada behintzat.

• Euskaltzaindiak jardunaldiak aurkeztu zituen atzo (txarra)

• Euskaltzaindiak jardunaldiak aurkeztu ditu (hobea)

3. Puntuazio-zeinurik gabeko titulua da onena. Puntua ez da inoiz jartzen.
Koma zein puntu eta koma ez dira, salbuespenak salbu, erabili behar. Are gutxiago
harridura (!) edota galdera ikurrak (?), hitz testualak ez badira behintzat. Ikur hauek
iritzi-sailera mugatuko dira. Parentesirik ere ez da erabiltzen, oso kasu berezietan

salbu. Ez da komeni titulua zifrekin hastea. Titulua inoren esana denean, bi puntu
eta komatxo bikoitzak (“…”) onartzen dira.

• Beloki: “Oraindik ere sasoi puntu onean nagoela uste dut” (ondo)

4.Tituluetan izen propiorik jarriz gero, izen-abizenak osorik edo abizena
bakarrik erabiltzen da, laburdurarik gabe.

• Jose Angel Cuerda Madrilera joango da (ondo)

• Cuerda Madrilera joango da (ondo)

• J.A. Cuerda Madrilera joango da (gaizki)

5. Tituluetan ez da inoiz hitzik mozten. Ahal dela, hobe da aditz perifrasti-
koak eta sintagmak ez moztea. Irabazi dute, bi lapur…lerro berean jarri beharko
lirateke. Juntagailu bat lerro bukaeran geratzen bada, hobe da behekora pasatzea.

• Ertzaintzak bi

lapur atxilotu

ditu Gasteizen (traketsa)

• Ertzaintzak bi lapur

atxilotu ditu Gasteizen (hobea)

• Ertzaintzak lau gizonezko eta

emakume bat atxilotu ditu Bilbon(traketsa)

• Ertzaintzak lau gizonezko

eta emakume bat atxilotu ditu Bilbon (hobea)

6. Tituluetan eta tituluaren ondokoetan (aurretituluan eta azpitituluan) ezin da
inoiz, inolaz ere, hitz bera erabili. Ez da komeni tartekietan ere errepikatzerik. Eta
ahal bada, orrialde bereko tituluetan ere ez da hitzik errepikatuko.

7. Tituluetan ezin da egiatzat eskaini gero esames eta uste edo zurrumurru
gisa azaltzen dena. Era berean, ezin da tituluan albistetzat eman, gero azaltzen ez
den zerbait.

8. Tituluak neurtu egiten dira. Albistearen garrantziak markatzen du diagra-
mazioa, eta ondorioz, tituluaren zabalera, lerro-kopurua eta letra-tipoaren neurria.
Hitzak eta karaktereak neurri horietara moldatzen dira.

3.5. Prentsaurrekoak eta prentsa-agiriak

Kazetari-lanen artean prentsaurrekoak kubritzea eta prentsa-agiriak laburtzea
ditugu, agian, ohikoenak. Kazetari hasberriari askotan aginduko zaio prentsaurre-
koren batera abiatzea. Litekeena da, gainera, gure lehen prentsaurrekoa kubritu
genuenean askori gertatu zitzaiguna berari ere gertatzea; alegia, bertara joan behar

genuela esan zigutela, prentsaurrekoa bera hasi baino minutu batzuk lehenago.
Horiek bai komeriak!, ez baikenituen ezagutzen ez eledunak, ez gaia, ezta ekitaldi
haren nondik norakoa ere.

Bakar bakarrik abiatu ginen, gainerako lankideak idazgelan utzita, lan asko
omen zeukaten eta. Tokia aurkitzeko jirabiraka ibili ondoren, lortu genuen prentsa-
-aretora iristea. Inor ez genuen ezagutzen, ezta inork gu ere. Mamu ezezagunaren
sindromea gainetik uxatzearren edo, geuk egin genuen geure buruaren aurkezpena,
bai ekitaldiko eledunen aurrean, baita beste medioetako kazetarien aurrean ere.

Dena den, gauzak ez dira beti horren trakets gertatzen. Egia da, zenbait
mediotan behintzat, bekaduna kazetari profesional baten eskutik abiatzen dela
bere lehenengo prentsaurrekora, giroaz jabetzeko eta beste medioetako kazetariak
ezagutzeko ere. Zorte hobea dute horiek, beraz.

Ekitaldi horietan kazetari-lana zuzen betetzeak ez du, printzipioz, aparteko
misteriorik. Kazetariak apunteak hartzen ditu (grabagailua martxan jarri eta gero)
ahalbait azkarren, ahalbait argien. Amaitzean, egoki ikusten badu, galderak egin
ditzake entzundakoa argitzeko edo prentsaurrekoan agertu ez den beste gairen bat
ikutzeko asmoz.

Idazgelara iritsi eta gero, kazetariak hartutako oharrak errepasatu, pasarterik
garrantzitsuenak azpimarratu eta, beharrezkoa balitz, hitz testualak transkribatu
beharko ditu, grabagailuaren laguntzaz, beti ere. Alea eta lastoa orduan bereiztu
behar ditu; alegia, punturik berrienak kontuan hartuz eta, zaharkitu edo errepikatu
direnak, aldiz, alboratuz. Jakina, ideiarik garrantzitsuena titulura eraman eta lead-
ean bertan ere azaldu beharra dago. Berdin dio ideia hori prentsaurrekoan noiz
azaldu den, hasieran edo amaieran. Kazetariak bere egitura propioari eutsi behar
dio, informazio-iturriak ezarritako hurrenkeraren menpe izan gabe.

Kazetariek prentsaurrekoan egindako galderak egunkarian bertan azaltzeak,
printzipioz, ez du zentzu handirik, irakurleei benetan interesatzen zaiena
protagonisten erantzunak baitira. Galderak interes berezia badu, edo eledunak
erantzun gabe utziko balu, orduan mereziko luke agian. Bestela, ez du aipatzerik
merezi.

Prentsaurrekoen teknika aipatu dugu. Prentsa-agirien kasua antzekoa da.
Kazetariarentzat prentsa-agiriak prentsaurrekoak baino erosoagoak dira, lan
gutxiago baitakarte. Kasu horretan, bere lehengaia –adierazpenak– eskueran ditu,
inora joan beharrik gabe.

Prentsaurrekoan gertatzen den legez, kazetariak ez du derrigorrez prentsa-
-agiriak duen egitura bera zertan errespetatu. Albistea egituratzerakoan, goitik hasi
eta beherako bidean doan eskema famatua da onena. Izan ere, iraulitako
piramidearen egiturak garrantzia mailakatzeko parada ezin hobea ematen baitigu.
Kazetariaren helmuga bakarra hauxe izan behar da: prentsa-agiriak islatzen duen

ideiarik nagusiena bere hartzaileei txukun helaraztea. Eta ideia hori, bere ustez,
oharraren amaieran azaltzen baldin bada, hortik burutuko du bere informazioa.

Bai kasu batean (prentsaurrekoak), zein bestean (prentsa-agiria) kazetariak
aipatu egin beharko luke informazio hori nolatan jaso duen (komunikatu baten bi-
tartez, prentsaurrekoan egindako adierazpenak…), garbi gera dadin, informatzeko
ekimena informazio-iturriak hartu duela eta ez mezubideak.

3.6. Adierazpenak nola eman

Prentsaurrekoa izan edo prentsa-agiria izan, kazetariaren lehengairik arrun-
tenetako bat adierazpenak dira. Egunkariaren estilo-liburuak ongi adierazten duen
legez, “adierazpenak albisteen funtsezko osagaiak” dira. Kazetariak aipamen
horiek egoki landu behar ditu. Ezin ditu halamoduz erabili, ez bere testuingurutik
atera, ezta desitxuratu edo manipulatu ere (zentzurik zantarrenean). Beste kontu
hau ere gogoan izan behar du kazetariak (are gehiago hasberri denak): informazio-
-iturriak aldez aurretik hala eskatzen duenean, ez dira aditzera eman behar off the
record moduan jakindako adierazpenak. Kazetariari bakarrik esandako kontuak
berarentzat gordetzea, funtsezkoa da informazio-iturriekin duen konfiantza
urratzerik nahi ez badu bederen.

Adierazpenekin lan egiten duenean, kazetariak sintesi-lana egin behar du, atal
batzuk interpretatu eta puntu esanguratsuenak adierazpen zuzenez bidez hornitu.
Teknika hori ez zaie prentsaurrekoei bakarrik aplikatu behar; baita prentsa-agiriei
eta kazetariak bere aldetik lortzen dituen adierazpenei ere.

Ondoren, adierazpenak nola landu behar diren jakiteko arau orokor batzuk
emango ditugu. Jarraian, xehetasun gehiago. Kontu horiek ongi menperatzea oso
garrantzitsua da, kazetariak egunero aritu behar baitu aipamenekin gora eta behera.

3.6.1. Arau orokorrak

a) Estilo zuzenean, adierazpenak komatxo artean doaz (Est. Lib., 1995:26).
Hitzez hitzeko adierazpenak eman behar dira. -ela konpletiboa ezin daiteke
komatxo artean idatzi. Bestalde, -ela daraman aditza komatxoetatik ateratzea ez da
konponbidea.

• “Urliaren Gobernuak lotsa galdu duela” esan du Sandiak (gaizki).

• “Urliaren Gobernuak lotsa galdu” duela esan du Sandiak (traketsa, gaizki).

Adibide hori zuzentzea erraza da:

• “Urliaren Gobernuak lotsa galdu du”, esan zuen Sandiak (ondo).

b) Adierazpenetan, perpaus oso bat estilo zuzenean idatzi badugu (aurrene-
koa), komatxoak ixten direnean koma jartzen da esaldia jarraitzeko.

• “EAJk iritzi publikoa nahastu nahi du” esan du Berendiak (gaizki).

• “EAJk iritzi publikoa nahastu nahi du”, esan du Berendiak (ondo).

Kontuz gero! Esaldi bera komatxorik gabe idaztea erabakiko bagenu -ela
lotura erabiliz, orduan koma gaizki legoke, konpletiboek eta erlatibozkoek ez
baitute komarik onartzen.

• EAJk iritzi publikoa nahastu nahi duela, esan du Berendiak (gaizki).

Berdin erlatibozko perpausen kasuan.

• Ihes egin zuten lapurrak, harrapatu dituzte (gaizki).

Zubimendik berak ere azpimarratu du hori, izen-sintagma eta aditz-sintagma
komaren bitartez ezin direla bereizi ohartarazi baitu (1993:33).

c) Atribuzioa aditz batek eta sujetu batek osatzen dute. Zer da atribuzioa?
Hitzak nori dagozkion zehar-estiloan azaltzea. Aditzak eta subjektuak elkarrekin
joan behar dute, ulergarritasuna errazte aldera, beti ere.

• Sandiak “Urliak ez dauka lotsa izpirik” esan zuen (gaizki).

• “Urliak ez dauka lotsa izpirik”, esan zuen Sandiak (ondo).

• Sandiak esan zuenez, “Urliak ez dauka lotsa izpirik” (ondo).

• Sandiak “nahikoa da” esan zuen (adierazpen laburren kasuan, posible da
hala egitea, baina ez dugu gomendatzen).

• “Nahikoa da”, esan zuen Sandiak (hobeto).

d) Atribuzioa –adierazpenen egiletza– paragrafo bakoitzean behin eginda
nahikoa da. Arau hori orokorra bada ere, ez da era zurrunean interpretatu behar.
Esan nahi baita, testuinguruak adierazpen horiek nork egin dituen garbi uzten
baldin badu, paragrafo bakoitzean espreski aipatzea ez da ezinbestekoa. Askotan,
gainera, atribuzioaren subjektua erraz isil daiteke. Horren erakusle, ondoko
adibidea:

• Javier Clemente goibel samar iritsi zen kazetarien aurrera. “Ez dugu partidu
onik egin”, esan zuen (ondo).

Subjektuaz gain, aditza ere isil daiteke. Hau da, atribuzio zuzenik gabe utz
daiteke adierazpena, testuinguruak hitzak norenak diren argi uzten badu. Hori egi-
teko modu egokia sumarioa egitea da: zehar-estiloan azalpen laburra egin; puntua
jarri, eta ondoren adierazpenak, estilo zuzenean.

• Urliaren lana gogor kritikatu zuen Sandiak, eta, bide batez, hauteskundeak
eskatu zituen. “Bere Gobernuak eraginkortasun politiko guztia galdu du. Dimititu
egin behar du eta herriari erabakitzen utzi”. (ondo).

Anbiguotasuna nagusitzen bada, jakina, ez kendu ezer.

Urliak eta Berendiak polemika bizian jardun zuten atzo Legebiltzarrean.
“Politika egiteko modu horrek hondamendira darama Euskal Herriko ekonomia”
(gaizki. Nork esan du hori?, Urliak ala Berendiak?).

e) Atribuzioa adierazpenari lotzeko era bat baino gehiago dago. Ezkerrean,
tartean edo eskuinean (aipua laburra bada) jar daiteke.

• Sandiak Urlia kritikatu du: “bere Gobernuak eraginkortasun politiko guztia
galdu du” (ezkerrean).

• Sandiak adierazi duenez, “Urliaren Gobernuak eraginkortasun politiko
guztia galdu du” (ezkerrean).

• “Urliaren Gobernuak”, adierazi du Sandiak, “eraginkortasun politiko guztia
galdu du” (tartean).

• “Urliaren Gobernuak eraginkortasun politiko guztia galdu du”, adierazi du
Sandiak (eskuinean).

3.6.2. Xehetasunak

Esandakoez gain, adierazpenen teknika horrek baditu makina bat oztopo eta
arazo. Ondoko tarte honetan lau alderdi hauek aztertuko ditugu:

1. Adierazpenak emateko moduak.

2. Komatxoen arteko adierazpenen kopurua.

3. Komatxoen artekoak esaldietan nola lotu.

4. Komatxoen arteko hitzen aukera.

Tarte hau osatzeko, Euskaldunon Egunkariako euskara arduradunak, Patxi
Petrirenak (1997), landutako idazkera orriez baliatu gara. Berari gure eskerrik be-
roenak.

1. Adierazpenak emateko moduak.

Bi modu aipatu ditugu orain arte: estilo zuzena (adierazpenak komatxo
artean) eta zehar-estiloa (komatxorik gabe).

• “Gonzálezek du GALen erantzukizuna”, esan du Aoizek (estilo zuzena).

• GALen erantzukizuna Gonzálezek duela esan du Aoizek (zehar-estiloa).

Praktikan, bien arteko nahasketa egiten da askotan. Ulertzeko, bitariko estiloa
deituko diogu aurrerantzean. Honako esaldia egiten da modu horretan:

• GALen “erantzukizuna” Gonzálezek duela esan du Aoizek (ondo).

Laugarren bat ere bada; Núñez Ladevéze irakasleak (1993: 1995) estilo
interpretatzailea deitu duena, alegia.

• Aoizek Gonzálezi egotzi dio GALen erantzukizuna (ondo).

Erraz ikusten da zergatik deritzon interpretatzailea: egotzi aditza, adibidez, ez
da esan edo adierazi bezala neutroa, esan hutsekoa. Horrelako aditzak erabiltzean,
interpretatu egiten dugu adierapenaren zentzua. Hona hemen aditz horietako

zenbait: gaitzetsi, egotzi, kritikatu, iragarri, ukatu, aitortu, iradoki, salatu,
mehatxatu… Ikus dezagun esaldi bera lau modutan azalduta: estilo zuzenean,
zehar-estiloan, bitariko estiloan eta estilo interpretatzailean:

• “Gonzálezek du GALen erantzukizuna”, esan du Aoizek (estilo zuzena).

• GALen erantzukizuna Gonzálezek duela esan du Aoizek (zehar-estiloa).

• GALen “erantzukizuna” Gonzálezek duela esan du Aoizek (bitariko estiloa)

•Aoizek Gonzálezi egotzi dio GALen erantzukizuna (estilo interpretatzai-
lea).

Estilo interpretatzailean ari garenean, lehenik eta behin erne ibili behar dugu
aditza aukeratzean. Jakina, guk aukeratzen dugu aditza, adierazpena egin duenak
ez baitu horrelakorik aipatzen normalean, nahiz eta kasuren batean gerta daitekeen
“aitortzen dut okertu nintzela” edo “nik Gonzalezi GALen erantzukizuna” esatea,
adibidez. Ukatu aditzak ez du arazorik alde horretatik (arazo sintaktikoa bakarrik:
-ela osagarria behar duela, eta ez -enik), baina ohartu behar dugu aditz horietako
bakoitzak bere ñabardura duela. Ez ote ditugu errazegi erabiltzen salatu,
azpimarratu, berretsi eta beste aditz batzuk, esan hutsa adieraziko balute bezala?

Aditz horiek erabiltzean, osagarria osatzerakoan tentu handiz ibili behar du-
gu. Izan ere, esan eta adierazi aditzek -ela osagarria hartzen dute, baina beste
batzuek ez. Adibidez:

• kritikatu: gaizki jokatu duela kritikatu du (traketsa).

joko txarra kritikatu du (ondo).

• gaitzetsi: laguntzarik ez duela gaitzetsi du (traketsa).

laguntza-falta gaitzetsi du (ondo).

• mehatxatu: armada bidaliko dutela mehatxatu du (traketsa).

armada bidaltzeko mehatxua egin du (ondo).

Osagarriak -ela lotura hartu ezin badu, -enez ere ezin da erabili. Hortaz,
ondoko esaldiotatik, zuzenak dira a eta b bakarrik; okerrak berriz, beste guztiak: c,
d, e, eta f.

•a) Urliak esan zuen Realak “oso gaizki” jokatu zuela Iruñean.

•b) Urliak esan zuenez, “Realak oso gaizki jokatu zuen Iruñean”.

•c) Urliak kritikatu zuen Realak “oso gaizki” jokatu zuela Iruñean.

•d) Urliak kritikatu zuenez, “Realak oso gaizki jokatu zuen Iruñean”.

•e) Antzerki-taldeek gaitzetsi dute laguntzarik ez dutela.

•f) Antzerki-taldeek gaitzetsi dutenez, ez dute laguntzarik.

Kasu horietan beste modu hauek erabili beharko ditugu nahitaez:

• Urliak kritikatu egin zuen Realak Iruñean egindako jokoa.

• Antzerki-taldeek laguntzarik eza gaitzetsi dute.

Zenbaitetan, ez beti, partizipio substantibatua ere erabil daiteke kritikatu eta
gaitzetsi modukoekin:

• Laguntzarik ez izana gaitzetsi dute.

2. Komatxoen arteko adierazpenen kopurua.

Horren barruan bizpahiru puntu bereiz litezke:

a) Bitariko estiloko esaldietan (estilo zuzena eta zehar-estiloa nahasirik)
jartzen diren komatxoak. Era horretako esaldiak batere komatxorik gabe egin
daitezke berdin-berdin, baina zenbait arrazoi direla medio (edo arrazoirik gabe…)
jarri egiten ditugu askotan.

• Bi Gobernuen arteko harremanak “ezin hobeak” direla diote Parisek eta
Madrilek.

• Clementek esan zuenez, Realak “oso gaizki” jokatu zuen Iruñean.

• “Inbasio-indarrak” erretiratzeko exijitu dio Zairek Ruandari.

Eztabaida liteke komatxo horiek beharrezko diren ala ez, jartzea komeni den
ala ez… Ondoko esaldi honetan garbi dago beharrezkoak direla…

• Guardia Zibilak “galdu” egin du ETAkidea hil zuen bala.

b) Ez da komeni komatxoen artean zati oso luzeak jartzea: behar bezala landu
gabe dagoelako inpresioa eman dezake batzuetan.

c) Zenbaitetan, lehenik zehar-estiloan esandakoa ia-ia errepikatu egiten  da
komatxoen artean, eta hori ere astuna da. Ez da nahasi behar hori 3.6.1.d. atalean
aipatu dugunarekin: “(…) modu egokia sumarioa egitea da: zehar-estiloan azalpen
laburra egin; puntua jarri [edo bi puntuak], eta ondoren adierazpenak, estilo
zuzenean”. Ez du esaten errepikatzeko, azalpena aurreratzeko baizik. Kasu
horretan adibide hau jarri dugu:

• Urliaren lana gogor kritikatu zuen Sandiak, eta, bide batez, hauteskundeak
eskatu zituen. “Bere Gobernuak eraginkortasun politiko guztia galdu du. Dimititu
egin behar du eta herriari erabakitzen utzi”.

3. Komatxoen artekoak esaldietan nola lotu.

Bi puntu nagusi berezi behar dira: 

1. Esaldiaren baitako loturak

2. Paragrafoaren baitakoak. 

Esaldiaren barrukoak -ela, -enez, -en ustez, -en iritziz, -en hitzetan, -en
aburuz, -en arabera… Paragrafoaren barruko loturak, berriz, puntuazioaren bidez,
erreferentzien bidez eta lotura semantikoen bidez egiten dira.

1. ESALDIAREN BAITAKO LOTURAK

Hona hemen sortzen diren arazo nagusiak.

a) Zenbait lotura eta atzizkien inguruan sortzen direnak.

– Aipatu dugun -ela lotura, adibidez. Aipatu bezala, komatxoetatik at atera
behar da beti.

– -tzeko lotura. Kasu horretan konponbiderik ez dugunez, komatxo barruan
sartuko dugu:

• “ETArekin ez negoziatzeko” eskatu du Gobernuak (ondo)

• “ETArekin ez negoziatze”ko eskatu du Gobernuak (gaizki).

– Deklinabideak sortarazitako arazoak: -tzat atzizkiarekin adibidez. Kasu
horretan ere, berdin jokatu behar da, komatxo barruan sartuz:

• Sailburuak “ezinezkotzat” jo zuen horrelako irregulartasunak frogatzea 
(ondo)

• Sailburuak “ezinezko”tzat jo zuen horrelako irregulartasunak frogatzea 
(gaizki).

b) Komatxo barruan lehen pertsonako aditz bat (naiz, dut, zaigu, ginen…) edo
izenorde bat (nik, gure…) agertzen bada, ezin da -ela lotura egin.

• “Nire jokalariak oso gaizki aritu” zirela esan zuen (gaizki).

• “Nire jokalariak oso gaizki aritu ziren”, esan zuen (ongi).

• Bere jokalariak oso gaizki aritu zirela esan zuen (ongi).

Gauza bera gertatzen da -enez loturarekin

• “Nire jokalariak oso gaizki aritu dira”, esan zuenez (gaizki).

c) Komatxoen artean bi aditz izanik, -ela lotura bakarra ez da nahikoa.

• Ondorioz, ereduak nahasten dituzten zentroetan “irakasle gehienak erdal-
dunak izango dira eta eskolaren beraren bizitza erdaraz egingo” dela salatu zuen.

Gaizki dago. Eta (…) egingo” dela zatar hori saihestuta ere gaizki dago:

• Ondorioz, ereduak nahasten dituzten zentroetan “irakasle gehienak erdal-
dunak izango dira eta eskolaren beraren bizitza erdaraz” egingo dela salatu zuen.

Gaizki dago -ela bakar batek ezin dituelako bildu bi osagarri: irakasle gehie-
nak erdaldunak izango dira / eskolaren beraren bizitza erdaraz egingo da. Kon-
ponbidea? Komatxorik batere gabe egin daiteke, edo zenbait hitz komatxo artean
sartuz; modu batean zein bestean nahitaez bi -ela behar dira.

• Ondorioz, ereduak nahasten dituzten zentroetan irakasle gehienak erdaldu-
nak izango direla eta eskolaren beraren bizitza erderaz egingo dela salatu zuen
(ondo).

• Ondorioz, ereduak nahasten dituzten zentroetan “irakasle gehienak erdaldu-
nak” izango direla eta “eskolaren beraren bizitza erdaraz” egingo dela salatu zuen
(ondo).

d) “Hau” esan zuen eta “bestea” gaineratu formula gogaikarria da. Edo beste
hau, are okerragoa: “hau” esan zuen, “bestea” gaineratuz. Lotura okerra da eta
aditz batekin nahikoa da. Arazo hori berdin-berdin ager daiteke komatxoen artean
eman edo ez. Ondorengo adibidean komatxorik gabe dugu.

• Aurreko emanaldietan aretoak leporaino bete direla ziurtatu zuen, atzoko
ikuskizunetarako sarrerak agortuak zirela gaineratuz (gaizki).

• Aurreko emanaldietan aretoak leporaino bete direla ziurtatu zuen, eta
atzoko ikuskizunetarako sarrerak agortuak zirela (ondo).

2. PARAGRAFOAREN BAITAKO LOTURAK.

a).- Komatxo artekoa perpaus osoa baldin bada, bere aditzarekin, aurretik
duen zehar-estiloko perpausarekin esanahiz lotua baina sintaktikoki lotu gabea,
tartean koma hutsa jartzea ez da aski.

• Fermin Errandoneak “lan bikaintzat” jo zuen Ertzaintzak egindakoa,
“guztiok zorioneko gara, gizarte osoa poliziaren horrelako ekintza arrakastatsu
baten beharrean baitzegoen” (gaizki).

Kasuaren arabera, puntua edo bi puntuak jarri beharko dira hor.

• Fermin Errandoneak “lan bikaintzat” jo zuen Ertzaintzak egindakoa: “guz-
tiok zorioneko gara, gizarte osoa poliziaren horrelako ekintza arrakastatsu baten
beharrean baitzegoen” (ondo).

• Fermin Errandoneak “lan bikaintzat” jo zuen Ertzaintzak egindakoa. “Guz-
tiok zorioneko gara, gizarte osoa poliziaren horrelako ekintza arrakastatsu baten
beharrean baitzegoen” (ondo).

b) Paragrafo bakoitzean behin bederen esan behar da adierazpenak norenak
diren.

Inportantea da paragrafoa kontuan izatea. Adibidez, aski zatarra da paragrafo
bat Hark esan zuenez… hastea, aurrekoan edo aurrekoetan agertu den pertsona bati
erreferentzia eginez (eta, jakina, konponbidea ez da berak idaztea).

4. Komatxoen arteko hitzen aukera.

Arazo hori bitariko estiloan sortzen da, hots, komatxorik gabe ere egin
daitezkeen esaldietan. Hitz batzuk komatxoen artean sartzea erabakitzen dugu,
ordea; eta hitz horiek aukeratzean zenbait gauza kontuan hartu behar dira.

• “Haurrengandik abiatuta” idazten duela adierazi du idazle galiziarrak, “eta
ez haurrentzat soilik”.

Ederki egindako esaldia, ezta? Baina zer gertatuko litzateke bigarren koma-
txo-artea laburragoa hartuko bagenu?

• “Haurrengandik abiatuta” idazten duela adierazi du idazle galiziarrak, eta ez
“haurrentzat soilik”.

Egokiago dirudi lehenbiziko aukera egitea. Zergatik? Zail da esplikatzen,
baina lehen arrasto bat eman diezaguke.

• Hori dela eta, Jose Antonio Altuna Usurbilgo alkateak “hartutako konpro-
mezuarekin bat egiten du” Mankomunitateak.

• Hori dela eta, “Jose Antonio Altuna Usurbilgo alkateak hartutako konpro-
mezuarekin bat egiten du” Mankomunitateak.

Bigarrena egokiagoa ezta? Beste arrasto bat. Ez da komeni “hartutako kon-
promezua” bakarrik hartzea, hobe da “Usurbilgo alkateak hartutako konpromezua”
osorik hartzea, batasuna duelako. Eta horraino iritsita, ia inori ez litzaioke buru-
ratuko alkatearen izena komatxoetatik kanpo uztea. Agian, esaldia, hobeki honela,
bi ergatiboekin ez nahasteko. Lehenengo irakurketan ulertzeko errazago da honela:

• Hori dela eta, Mankomunitateak “bat egiten du Jose Antonio Altuna
Usurbilgo alkateak hartutako konpromezuarekin”.

Hirugarren arrasto bat:

• Azken urteotako “aldaketa abertzale-lanaren ondorioa” izan dela dio Urliak.

• Azken urteotako aldaketa “abertzale-lanaren ondorioa” izan dela dio Urliak.

Bigarrena egokiago jo baietz! Ez da oso zaila bi sintagma bereiztea hor:
azken urteotako aldaketa / abertzale-lanaren ondorioa. Zer galtzen dugu aldaketa
komatxoetatik kanpo utzita? Kazetariaren hitza ematen al du?

72 Idazketa prentsan: informazio orokorra

Aurkibide Orokorra



• Jai erreibindikatibo horiek antolatzen dituztenek “alderdiekiko loturarik ez”
dutela azaldu zuten.

Horri buruz zer esan? Alde batetik esanguratsua da ez hitza, eta komeniko
litzateke loturarik ez baturik egotea; baina bestetik zatiketa arraroa gelditzen da: ez
alde batetik eta dutela bestetik. Komatxoak kendu eta bakea.

• Jai erreibindikatibo horiek antolatzen dituztenek, alderdiekiko loturarik ez
dutela azaldu zuten.

Ikaslearentzako ariketak

• Har ezazu zure herriko Kultur Etxeak hil honetarako prestatu duen ekitaldien
egitaraua. Aukera ezazu zure ustez interesgarria izan daitekeen hitzaldi bat.
Hizlaria ez da derrigorrez oso pertsona ezaguna izan behar. Horrela bada, hainbat
hobeto. Hitzaldi-aretoan ager zaitez, grabagailua eta guzti. Oharrak hartu eta, gai
honetan bertan emandako aholkuei jarraiki, egizu 30 lerroko albiste bat, bere
titulua, leada eta guzti. Pentsa ezazu zure herriko aldizkarian agertuko dela.

• Har itzazu kazeta hauek: El Correo, Egin, Deia eta Abc. Ohar zaitez
egunkari bakoitzak bere lehen orrialdean titulatzeko erabiltzen dituen irizpideez.
Zertan dira antzekoak? Zertan bereizten dira?

• Ariketa bera egin, baina egunkari bakar batekin. Azter itzazu atal desberdi-
netan agertzen diren tituluak. Aukera itzazu hauek, adibidez: politika, ekonomia,
kultura eta kirolak. Desberdintasunik ba al da?

• Har ezazu kalitatezko kazeta bat. Edozein. Ebaki itzazu laupabost albiste,
zenbat eta garrantzitsuago izan, hainbat hobeto. Ken iezazkiezu tituluak. Ondoren,
zu zeu saia zaitez albiste horiei titulua ipintzen (tranparik egin gabe). Batera al
datoz zuk aukeratutakoak eta kazetak erabilitakoak?

• Lor ezazu prentsa-agiri bat. Zail egiten bazaizu, har ezazu kalean eman
dizuten azken esku-orria. Saia zaitez material horrekin albiste labur bat egiten.

• Urliak, Espainiako presidenteak, honela esan berri du Sevillan: Nuestras
relaciones comerciales con el mundo árabe no atraviesan por su mejor momento.
Jar itzazu hitz horiek Urliaren ahotan –euskaraz, jakina– eta lau estilo hauek
erabiliz: zuzena, zehar-estiloa, bitarikoa eta interpretatzailea.

• Adierazpenak nola erabili behar diren jakiteko, kazetak irakurtzea bezala-
korik ez dago. Euskaraz kazeta bakarra dugu gure artean. Azter itzazu arretaz
Euskaldunon Egunkariak adierazpenak eta komatxoak nola erabiltzen dituen,
eredu ona da eta. Erdarazko kazetak ere gogoan izan, bai Euskal Herrikoak, baita
gure mugetatik kanpo argitaratzen direnak ere.

B azpizatia

Teknika interpretatibo desberdinak
kazetaritza-generoen arabera

Aurkibide Orokorra



4. Literatur Kazetaritza, 
interpretazioaren erakusle

Nire erreportaien sekretua zein den? Oso erraza da: aldez aurretik
neronek erabakitzen dut zer egin nahi dudan, drama bat ala komedia bat.

Oriana Fallaci.

4.1. Hibridazioa.
4.2. Izenburuarekin bueltaka.
4.3. Kazetaritza Berria.

4.3.1. Teknikak
4.4. Literatur Kazetaritzaren ezaugarriak.
Bibliografia osagarria.
Ikaslearentzako ariketak

***

4.1. Hibridazioa

Egungo panorama kulturalean mestizaje hitzak indar handia hartu du. Kulturen
gurutzaketa nagusitu da azken urteotan mundu osoan. Ekonomian hasitako
prozesuak kulturari ere eman dio bide. 

Kazetaritza-generoen kasuan, beste horrenbeste gertatu da. Behinola eginda-
ko mailaketa estu hura –albistea, erreportaia, kronika, artikulua…– ukituta geratu
da genero-gurutzaketa hori dela eta. Gaur egun ez da genero informatibo aratzik
edo pururik. Mestizajea, hibridazioa nagusitu da mezubide gehienetan. 

Hau guztia kazetaritzak berezkoa duen aldakortasun eta dinamismoaren era-
kusle garbia dugu. Hau da, kazetariak ezin dira erredakzioetan formula magikoen
zain egon. Kazetari-lanak azkartasunean du oinarri eta komunikazio emankor eta
beroa helburu. Horregatik, sarritan, kazetariak mesfidati agertu dira unibertsitateko
irakasle prestu eta prestigiotsu omen diren horiek laborategian fabrikatu duten esti-
lo eta egituren aurrean. Arrazoia ez zaie falta, alajaina; mezubideetan eta unibertsi-
tatean antzematen diren lan-erritmoak erabat desberdinak baitira. Kazetariak,
azken batean, eraginkortasuna bilatuko du, hots, hartzailearekin ahalbait azkarren
harremanetan sartzea, berarekin konektatzea. Horretarako, egokitzat jo dituen
baliabideak erabiliko ditu, aldez aurretik diseinatutako egiturei jaramon handirik
egin gabe. 

Horren guztiaren ondorioz, naharoki aurkituko ditugu produktu hibridoak,
denetarik pixkat nahasten duten kazetari-lanak, alegia: kutsu informatibo aseptikoa
apur bat hemen, subjektibotasun tanta bat hor eta, literatur kutsuko irudiak han.
Dena den, kazetari-lan batean hauexek dira faktore erabakigarriak: kalitatea eta
egiarekiko errespetua.

Haatik, horrek ez du esan nahi formula libre horiek nonahi eta edozein
modutara erabili daitezkeenik. Gauza bakoitzak eta teknika bakoitzak badu bere
espazioa, bere kokagunea, esperimentu arrarorik egin gabe. Esate baterako, nekez
aurkituko dugu literatur irudiak erabiltzen dituen albisterik politika orrialde
arruntetan edo ekonomia atalean. Bai, ordea, asteburuetako gehigarri berezietan.
Arrazoia zein? Testuinguruak desberdinak izatea.

Gai honen xedea ondokoa duzue: azken hamarkadetan mundu osoan garatu
den Literatur Kazetaritza (LK) aztertzea, hibridazio eta interpretazioaren erakusle-
rik aratzena baita.

4.2. Izenburuarekin bueltaka

Aurreko ikasturteetan ikasleak genero informatibo aratzak ezagutzeko aukera
izan du. Genero horietan, berriemaileak helburu garbia izan du beti: hartzaileari
ZER gertatu den azaltzea edo esatea lehenbailehen, ahalbait ondoen, bestelako asmo
edo gurari berezirik gabe.

Literatur Kazetaritzan (LK), berriz, beste planteamendu batzuk gailendu dira.
Berriemaileak subjektibotasunaren erreibindikazioa egiten du, berarentzat jendeari
zer gertatu den azaltzea edo esatea baino askoz garrantzitsuagoa baita, jazoera in-
formatiboa NOLA gertatu den erakustea. Beraz, “zer” baino gehiago “nola” galde-
gaia gailendu da hemen; esatea baino gehiago, erakustea. LKren praktika defenditu
dutenen iritzira, guztiz zilegia da kontakizun deskriptibo hutsa egin beharrean,
jazoerak agertzea, norberaren interpretazioa eta subjektibismoa ezkutatu gabe.

Baina, gizarte-zientzietan askotan gertatu ohi den bezala, jarduera infor-
matibo horren definizioan aditu guztiak ez datoz bat. Batzuek praktika hori
Sormenezko Kazetaritza Informatiboa izenaz definitu dute. Sebastià Bernal eta
Lluís Albert Chillón (1985) irakasleen kasua da hori. Berek praktika horri
Periodismo Informativo de Creación deitu diote. Baina formula horrek badu 60ko
hamarkadaren amaieran aurrekari garbi bat, New Journalism edo Kazetaritza Berria
izenaz ezagutu duguna. Horren teorizatzaile nagusiak Tom Wolfe, Neale Copple
eta Michael L. Johnson izan dira.

Baina nola bataiatu, funtsean, praktika berdina den hori? LK, Sormenezko
Kazetaritza Informatiboa ala Kazetaritza Berria? Guk lehenengoaren alde egin
dugu apostu. Zergatik? Bada, gauden garai honetan, beste biek argiuneak baino
gehiago ilunguneak ekartzen dituztelako. Bigarren deiturari buruz –Sormenezko
Kazetaritza Informatiboa– hauxe da gure galdera: ez al dira kazetaritza-praktika
guztiak “informatiboak” eta “kreaziozkoak” ere? Gure ustez bai. Horregatik ez du

zentzu handirik izenburu horrek.

Bestetik, Kazetaritza Berriaren adiera oso lotuta dago 60ko hamarkadan
EEBBetan sortu zen kazetaritza-mugimenduarekin. Gainera, “berritasunaz” hitz
egin al daiteke mugimendu horrek laster 40 urte beteko dituen honetan? Eta bestal-
de, New Journalism fenomenoak erabili zituen formulak –batez ere, literatur irudien
erabilpena kazetari-lanetan– XIX. mendeko zenbait autorek ere usu erabili zituzten
(Espainian Mariano José de Larra ohitura-idazlearen kasua, besteak beste).

Beraz, gure iritziz, Literatur Kazetaritza (LK) da deitura logikoena eta erabil-
garriena. Azken batean, praktika hori era honetakoa da: literaturan betidanik erabili
izan diren hainbat baliabide estilistiko eta narratibo kazetaritzaren praktikaren
barruan txertatzea. Gainera, deitura hori baliagarria izango da orain eta bai hemen-
dik 50 urtera ere. 

Gaur egungo kazetaritzan LK nahiko zabalduta dago, zenbait atal konkretue-
tan beti ere: kultur arloko orrialdeetan edo asteburuetako gehigarrietan, batik bat.
LK ez da moda edo korronte bat, kazetaritza-praktika bat baizik, sarritan, egunkari
batean kalitatezko kazetaritzaren eredu ematen duena.

Jarduera horrek eredu anglosaxoniarrean (nola ez!) du oinarri. Garai bateko
axioma sakratuekin –inpartzialitatea, neutraltasuna, aseptikotasuna, apolitizis-
moa…– hautsi egin zuen. Horren ordez, subjektibotasuna eta norberatasuna
erreibindikatuko dira.

Nolanahi ere, arestian aipatu dugun legez, LK ezagutzeko, ezinbestekoa da
Kazetaritza Berriaren fenomenoa aztertzea.

4.3. Kazetaritza Berria

Jarduera profesional horren jatorria EEBBak dira, eta, pizgarria, 60ko hamar-
kadan hango gizartean lehenengo, eta Europako zenbait estatutan beranduago,
izandako asaldaketa sozialak eta ikasleen erreboltak. Garai hartan bizi zen aztora-
mendu sozialak eragina izan zuen kazetaritzan, kazetaritza egiteko eran, hain
zuzen. Den-dena ezbaian jartzea zen kontua: autoritatea, estatua, familia… eta
idazteko erak ere, zergatik ez?

Korronte berri horren inguruan bildu ziren teorialariek garbi asko ikusi zuten
Ohiko Kazetaritzak zituen mugak: elementuen banaketa hierarkikoa, lakonismo
espresiboa, neutraltasun faltsua… Gainera, hori guztia edertasunaren antidotoa zen
eurentzat. Horregatik errefusatu zuten.

Gogoeta horren inguruan, hiru korronte ezberdinek bat egin zuten: 

• underground izeneko prentsak, 

• prestigiodun saiakera-idazle batzuek, zeinek, beren idazlanetan, kazetaritza-
ren estiloa eta dinamismoa erabilia zuten beren ikerketei ahalik eta hedadura
handiena emateko asmoz, eta 

• Ohiko Kazetaritzaren berritzaileek, hau da, antzinako formulen gutxiegitasu-
naz (5 W, iraulitako piramidea…) ohartu ziren berriemaileak.

Hiru korronte horiei lehen aipatu dugun aztoramendu soziala gehitu behar
diegu; hau da, Ongizatezko estatuaren krisialdi sakona, herri ez lerrokatuen mugi-
menduak nazioartean hartu zuen indarra (bertan Kuba iraultzailearen protagonismo
nabaria zen), Frantziako 68ko errebolta, kontrakultura, hippien mugimendua… Eta
bazterrak nahastu zituen zurrunbilo horren erdian, gazteak zeuden, gizartea errotik
aldaraztea nahi zuten gazteak, alegia.

Tom Wolfe-ren iritziz, 60ko hamarkadan New Journalism joerako kazetariek
fama berezia zuten garai hartako gizarte puritanoan: lizunkeriazaleak, zalaparta-
tsuak, drogazaleak…; izan ere, abangoardia guztiek beren ordaina jaso behar izan
dute hasieran.

Dena den, zenbait adituren aburuz (Victor Claudin), Kazetaritza Berria nobe-
laren hondakinetatik sortu eta gizarteak zituen ezaugarri berrietara egokitu zen
fenomenoa dugu. Gizarte hura, gainera, aburgesatuta eta ustelduta zegoen.

KBren fenomenoa modu askotan islatu zen:

• zenbait kazetari-idazlek idatzitako liburuetan.

• mezubide estandarretan argitaratu ziren zenbait “erreportaia”, “elkarrizketa”
eta “informazioetan” (hemen komatxoek hauxe adierazten dute: zenbait lanek
genero zehatz baten barruan sailkatzeko zuten zailtasuna) eta

• underground mugimenduaren ildotik kaleratu ziren hainbat aldizkaritan. 

S. Bernal eta L.A. Chillón irakasleen ustez, Kazetaritza Berria fenomenoa
guztiz desagertuta ez badago ere, gutxi falta zaio, “mugimendu horrek masa-heda-
bide gehienetan duen presentzia oso marjinala da: asteburuetako gehigarriak…eta
ezer gutxi gehiago”. Egia da, irizpide koantitatiboei erreparatuz gero, fenomeno
hori ez dela nagusitu gure artean, oraindik ere eredu anglosaxoniarra jaun eta jabe
bakarra baitugu. Dena den, egia da halaber, ikuspuntu koalitatibotik ikusita, lan
horiek garrantzi handia dutela asteburuetako eranskinetan. Are gehiago, lan
horietarako mezubide guztiek beren lumarik ezagunenak eta prestigiotsuenak
erabiltzen dituzte (Rosa Montero, Maruja Torres, Vicente Verdú…El País semanal
astekarian; Francisco Umbral, Antonio Gala El Mundon…). Beraz, marjinala agian
bai, ikuspuntu koantitatiboari begira; ez, ordea, koalitatiboki.

Azter ditzagun jarraian Kazetaritza Berriak erabili izan dituen teknika
narratiboak, beroriek izango baitira gerora LKn ere erabiliko direnak.

4.3.1.  Teknikak

Kazetaritza Berria landu zuten kazetariek, beren idazle-sena lagun zutela,
praktikari ekin zioten lehendabizi, formulazio teoriko burutsuei gehiegi erreparatu

gabe. Dena den, kazetari-lan horiek aztertu ondoren, zenbait teknika nabarmendu
zirela aipatu behar da. Adituen aburuz, lau dira aipagarrienak: a) kontaketa esze-
naz-eszena eraikitzea, b) protagonisten elkarrizketak bere osotasunean idaztea, c)
pertsonaien portaera bere osotasunean azaltzea (bigarren irizpidearekin lotuta) eta
d) narratzailearen figurari dagokion teknika. Azter ditzagun banan-banan irizpide
horiek:

1. KONTAKETA eszenaz-eszena. Teknika hori ez da Kazetaritza Berriko berrie-
maileen asmakizuna, literaturaren historian aspaldidanik erabilia izan baita. Kaze-
taritza tradizionalean garrantzitsuena gertatzen dena ESATEA bada, kasu honetan,
inportateena jazoerak ERAKUSTEA litzateke. Teknika horrek garrantzi handiagoa
ematen dio kontaketa dramatikoari narratiboari baino. Horren lekuko Oriana
Fallacik, Kuwait City askatuan sartu ondoren (1991ko Golfoko gerraz ari gara) ida-
tzi zuen lehendabiziko paragrafo hau (ik. gai honen amaieran dagoen erreportaia):

Dominándolo todo, un sudario de oscuridad se remansa sobre la ciudad. Desde
cada pozo en llamas (son ya 500 los pozos de petróleo que los iraquíes han incen-
diado) se alza un embudo de humo negro que, elevándose, va a mezclarse con otros
499 embudos y se convierte en una nube negra que, desde el Este al Oeste y desde el
Norte hasta el Sur, se extiende en un sudario de tinieblas; el sol no pasa ni siquiera al
mediodía.

2. ELKARRIZKETAK bere osotasunean agertzeko joera. Kontaketa dramatiko
horren barruan, pertsonaien edo elkarrizketatuen mintzaldiak bere osotasunean
agertzen dira, hau da, hitzez hitz transkribatuta, interjekzioak, onomatopeiak, pleo-
nasmoak1 eta gainontzeko errekurtso fonetikoak barne. Teknika horren helburua
honako hau da, hartzaileari jazoera nola (how) gertatzen den erakustea eta ez soilik
zer (what) gertatu den esatea. Baliabide horien bitartez, testuaren funtzio emotiboa
edo espresiboa indartu egiten da.

Horren adierazle modura, honatx Terry Southern idazlearen Entrevista a un
enfermero maricón lanetik ateratako pasarte bitxi hau:

P: Pero usted piensa realmente que “maricón” suena a pitorreo.

R: Bueno, creo… bueno, yo sé, sé por ejemplo que se emplea de esa manera.
P: Cómo, ¿de pitorreo?
R: Bien, de pitorreo… quizá no de pitorreo, sino protegiendo… condescendien-

do, sí, condescendientemente. Bueno, es eso… esa especie de tolerancia… ¿sabe? Es
decir, los liberales la emplean ¡la peor clase de los supuestos liberales la emplean!

(…)
R: ¿Le llamas “Paúl”?
P: Sí.
R: Ja, ja.
P: ¿Qué hay de malo en ello?
R:¡Na-da, na-da!¡No seas tan “suscep”!

Alde horretatik ere, interesagarria da nola erabiltzen duen teknika hori Oriana
Fallacik gai honen amaieran azaltzen den erreportaian.

3. PERTSONAIEN PORTAERA. Lan horietan jazoera informatiboan parte hartzen
ari diren pertsonaien deskribapen integrala egitea da helburuetako bat. Alde
horretatik, aurreko teknikarekin oso lotuta agertzen da. Espainiako estatuan oso
ezagunak dira teknika hori bere gain hartu duten kazetariak: Rosa Montero,
Antonio Gala, Manuel Vicent eta Maruja Torres, besteak beste. 

Teknika horren erakusle gisara, hona hemen Rex Red-en ¿Duerme usted
desnuda? liburutik ateratako zati hau. Ava Gardner aktorearekin egindako
elkarrizketa duzue hau:

Ella está ahí, de pie, sin ayuda de filtros contra una habitación que se derrite
bajo el calor de sofás anaranjados, paredes color lavanda y sillas de estrellas de cine a
rayas crema y menta, perdida en medio de este hotel de cupidos y cúpulas, con tantos
dorados como un pastel de cumpleaños, que se llama Regency. No hay guión, ni un
Minnelli que ajuste los objetivos de Cinemascope. La lluvia helada golpea las
ventanas y acribilla Park Avenue mientras Ava Gardner anda majestuosamente en su
rosada jaula leche-malta cual elegante leopardo. Lleva un suéter azul de cachemir de
cuello alto, arremangado hasta sus codos de Ava, y una minifalta de tartán y enormes
gafas de montura negra y está gloriosa, divinamente descalza.

Euskarazko kazetagintzan ere badugu horrelakorik. Oh! Euzkadi (1980-83)
aldizkaria da horren erakusle garbia. Aldizkari horretan, erdiko orrialdeetan, beti
agertzen zen erlijioso batekin egindako elkarrizketa sakon bat, literatur kutsua
zuen idazlana, alegia. Horietako bat Plazido Mugika euskal idazle eta erlijioso
gipuzkoarrari egin zioten 1981ean, hau da, hil baino urtebete lehentsuago.
Galdera-erantzunen tarteari hasiera eman aurretik, kazetariak (idazlan haien
egiletza kolektiboa zen, elkarrizketena behinik behin) bere solaskidearen
deskribapena egiten zuen. Honatx Plazido Mujikari egokitu zitzaiona2

Oraindik ere antojuak sudurrean ongi kateatzen ez dituen jendeak, brometakoa
ez den beldurra ematen digu zenbaiti. Ez dakigu zer adierazi nahi duen antiojuzorro
horrek. Baina jenio bizia, bizia edo txarra, kazkagorkeria edo kazkajokeria, edota
bakarbizian edo bakarlanean hartutako insoziabilitatea eta maniakotasuna adierazten
zuten sindrome hoiek, ttikitan amaren konfesorea bisitatzera Loiolara joaten ginenean
eta han beste askoren artean bisitak errezebitzera saloiratzen zen aita Plazido Mujika.

4. NARRATZAILEAren ikuspuntua. Teknika horren bitartez, kontaketa egiteko,
kazetariak, hirugarren pertsona erabiltzen du hartzailearen aurrean. Era horretan,
egileak egonkortasun handia ematen dio bere kontaketari. Kazetari-idazleak narra-
tzaile-lekukoa sortzen du. Orduan, idazlea/kazetaria, kontaketatik landa gelditzen
da. Gertaeraren pertsonaiak dira protagonista bakarrak. Narratzailea, egilearen
asmakizuna da. Ezin du bere iritzi pertsonala azaldu.

Aitzitik, posiblea da lehenengo pertsona erabiltzea ere. Orduan, lortzen den
efektua bestelakoa da, narratzailea kazetari-idazlea bera delako eta gertakizunaren
ko-protagonista bihurtzen delako.  Beraz, kazetariak hirugarren zein lehenengo
pertsona erabil ditzake, beti ere kontaketaren erritmoa lagun duela.

Nolanahi ere, garbi utzi behar da, Kazetaritza Berriko mugimenduaren partai-
deek ez zutela estilo bateratu eta bakarra erabili, azken batean, bakoitzak berezkoa
zuelako. Hori bai, beren idazlanetan metafora eta irudi erretoriko asko agertuko
dira. Honaino teknikari buruzko aipamena. 

Fenomeno horren “berritasuna” oso eztabaidatua izan da. Ikertzaile gehienen
ustez, badira hainbat aitzindari literaturaren historian. Alde horretatik, Espainiako
estatuan, benetan emankorra izan zen 98ko belaunaldia dugu. Bereziki aipagarriak
dira Miguel de Unamuno, José Martínez Ruiz (“Azorin”) eta Pio Baroja idazleek
erabilitako estiloa. Horrez gain, lehen aipatu dugun Mariano de Larra dugu
(“Vuelva ud. mañana” artikulu famatuaren egilea, besteak beste).

Dena den, eta lehentsuago aipatu dugun legez, literatur kazetaritzak gure
artean ere izan du aztarnarik. Izan ere, oso interesgarria da Oh! Euzkadi! izeneko
aldizkariak, 1980-83 urtealdian, egin zuen lan paregabea. Aldizkari hura
ikonoklasta zen oso, satirikoa, kritikoa… eta, gerora, oso ezagunak egin zaizkigun
hainbat idazleren probaleku ezin hobea. Bertatik pasa ziren, bestak beste, Koldo
Izagirre, Ramon Saizarbitoria, Ramon Etxezarreta, Josetxo Lizartza, Jokin
Ansorena, Gotzon Egia, Joxean Muñoz eta Juanba Berasategi marrazkigileak eta
Xabier Agirresarobe argazkilaria. Aipatu aldizkari hartan genero asko nahasten
ziren, baina guztietan oso nabaria zen literatur ukitu hori, elkarrizketetan batik bat.
Beraz, literatur kaze-taritzaz mintzo garenean. euskaldunok badakigu nora jo behar
dugun: Oh! Euzkadi aldizkarira, hain zuzen.

Mundu anglosaxoniarrean aitzindari franko ditugu. Hauexek aipagarrienak:
Daniel Defoë (1660-1731, “Robinson Crusoe” eta “Moll Flandres-en abenturak”);
John Reed (1887-1919, “Mundua ikaratu zuten hamar egunak”); Ernest Heminguay
(1899-1961, “Adiós a las armas”, “Paris era una fiesta”, “El viejo y el mar” eta
“Por quién doblan las campanas”, besteak beste) eta George Orwell [(1903-1950)
bere egiazko izena Eric Blair zen; obrarik aipagarrienak, hauexek: “1984” eta
“Rebelión en la granja”, bietatik filmeak egin dira].

Hegoamerikan badira teknika horiek erabili dituzten kazetari-idazle ugari.
Adibidez, Gabriel García Marquez kolonbiarra (Literaturako Nobel saria 1982an).

Kazetaritza-praktika horren barruan argitaratu dituen lanik aipagarrienak,
“Iragarritako heriotza baten kronika” liburua eta Cartagena-ko “El Universal” egun-
karian kaleratutako zutabeak dira. Ezin ahantz daiteke Mario Benedetti kazetari eta
idazle uruguaitarra (“Montevideanos”, “Primavera con una esquina rota”…).

Europan, korronte horren adierazleak dira, besteren artean, Günter Wallraff
alemaniarra ( “Cabeza de turco” liburuaren egilea) eta Oriana Fallaci kazetari
italiarra (“El sexo inútil”, “Los siete pecados de Hollywood”, “Penélope en la
guerra” eta “Los antipáticos”). Kazetari horrek elkarrizketa –genero modura–
maisuki landu du. Italian “la intervistadora” deitu diote. 

Teknika horiek kazeta batean nola erabil daitezkeen hobeto ikusteko, gai
honen amaieran agertzen den Oriana Fallaciren erreportaia irakurtzea gomendatzen
dugu.

4.4. Literatur Kazetaritzaren ezaugarriak

Testuinguru honetan, Literatur Kazetaritza (LK) edo Sormenezko Kazetaritza
Informatiboa (Beral/Chillón-ren aburuz) modura definitu dugun fenomenoa,
Kazetaritza Berriaren espresio garaikidea baino ez da. Errepikatu egiten dira 60ko
hamarkadan agertu ziren teknikak, kezkak eta gogoeta berdinak, baina beste
testuinguru batean. Desberdintasun nabariena, agian, ondokoa da: gaur egun
fenomeno horrek galdu egin duela, neurri handi batean behintzat, hasieran zuen
ukitu inkonformista hura, akaso Ohiko Kazetaritzak onartu egin diolako toki bat
duela –edo “txoko txiki bat” nahi baduzue– gaur egungo panorama informatiboan.

Dena den, badira kontuan hartu behar diren beste zenbait berezitasun.
Adibidez, LK erabiltzen duten kazetariek beren idazlanetan errealitate dinamiko,
historiko, subjektibo eta dialektikoa erreibindikatzen dute, duela kasik 40 urte
gertatu zen modura. Horrez gain, kazetari horiek beren idazlanak informati-boak
ere badirela azpimarratzen dute; hots, irakurlegoari “zer” gertatu den ere kon-
tatzen diotela. Aldi berean, idazki horiek sormenezkoak direla aldarrikatzen dute;
hau da, testu narratiboak, deskriptiboak eta argudiozkoak direla. Baina, testu
horien benetako berezitasuna hauxe da: beren funtzio estetikoa; hau da, literaturan
erabili ohi diren irudiak erabiltzeko (metaforak, hiperboleak, e.a.) duten
askatasuna.

Ikus dezagun orain, grafiko baten bitartez, Ohiko Kazetaritza, Interpretazio-
-Kazetaritza eta Literatur Kazetaritzaren artean dauden loturak eta desberdintasu-
nak:

86 Idazketa prentsan: informazio orokorra

Aurkibide Orokorra



Multzo nagusia Ohiko Kazetaritzarena da dudarik gabe, kategoria horren
barruan sartzen baitira gaur egun argitaratzen diren lan gehienak. Testu horiek,
nagusiki, deskriptiboak eta narratiboak dira. Idazlan deskriptiboak egitean,
kazetariak hiru galdegai hauen erantzuna lantzen du: zer, nor(k) eta non (horien
artean lehenengoak du garrantzi gehien). Testu narratiboak idaztean, berriz, beste
hauek lantzen ditu: zer, nor(k) eta noiz (azkenengo biak batez ere). Azpimarratu
egin behar da, gaur egungo kazetagintzan multzo hori jaun eta jabe dela, agian
grafikoak adierazten duena baino proportzio askoz ere handiagoan.

Bigarren maila batean, Interpretazio-Kazetaritzaren multzoa dugu. Horren ba-
rruan jazoera informatiboaren nondik norakoak, –adituek gakoak deitzen diete–
esplikatzen ahalegintzen diren idazlanak (analisiak eta kritikak, batez ere) sar
litezke. Argudiozko testuak dira. Bertan, kazetariaren kezkarik nagusienak “nola”
eta “zergatik” galdegaiei zuzen erantzutea da. Interpretazio-Kazetaritza asko ugari-
tu da azken urteotan, prentsan batez ere.

Literatur Kazetaritza, berriz, justu bi multzo horien arteko gurutzagunean
kokatu beharko genuke. Orain arte aipatu ditugun elementu guztiez gain (ohiko
galdegaiak), testu horiek beste elementu bereizgarria dute, lehen aipatu dugun
funtzio estetikoa alegia. Literatur Kazetaritzaren barruan sartzen diren idazlanak,
testu narratibo-esplikatiboak eta deskriptiboak ere badira; hots, kazetaritza tradizio-
nalak planteatzen dituen ohiko bost galderei erantzuten diete (zer, nork, noiz, non
eta nola). Bestetik, nabaria da LK eta testu literario huts-hutsak direnen artean
dagoen ezberdintasuna. Azken horiek fikziozkoak dira. Besteek, berriz, errealita-
tean dute oinarri. 

OHIKO KAZETARITZA. Testu
deskript iboak (zer, nork, non) et a
narrat iboak (zer, nork, noiz).

INTERPRETAZIO KAZETARITZA.
Argudiozko testuak (nola et a
zergat ik). Lan hauek narrat ibo-
espl ikat iboak ere izan dait ezke.

LITERATUR KAZETARITZA.
Kazetaritza Berria edo Sormenezko
Kazetaritza Informatiboa. Testu
deskript iboak et a narrat ibo-
espl ikat iboak dira (zer, nork, non,
noiz, zergat ik et a nola). Horri
guzt iari, FUNTZIO ESTETIKOA
gehitu behar diogu, hau da, l it eratur
irudien erabil era.

Testu deskript ibo, narrat iboak edota
narrat ibo-espl ikat iboak (zer, nork, non,
zergat ik, et a nola)

LK-k hartzailego berria bilatzen du, Ohiko Kazetaritzatik urrun dagoen
irakurlegoa, hain zuzen. Idazlan horien egileek ez dute beren subjektibotasuna
ezkutatu behar. Argi uzten dute, gainera, egia absolutorik ez dagoela; baina berek
beren errealitate propioa agertzeko eskubidea aldarrikatzen dute. Hau guztia
kontuan izanda, kazetari-lan horiek sinatuta agertzen dira beti, ez baita inolaz ere
logikoa hainbesteko pertsonalizazioa duen testua sinadurarik gabe argitaratzea.

Hala ere, bi multzo horien arteko gurutzagune horretan dagoen guztia ez da
LK. Gurutzagune horren barruan egonda baina LKren kategorian sartzen ez diren
lanak, honelakoak dira: deskriptiboak, narratiboak edota narratibo-esplikatiboak.
Funtzio estetikorik ez dute izango, ordea.

Ikaslearentzako ariketak

• Azter itzazu Hego Euskal Herriko egunkariek igandero argitaratzen dituzten
gehigarri desberdinak, erreportaia luzeak bereziki. Antzematen al duzu Literatur
Kazetaritzaren aztarnarik?

• Egizu gauza bera baina Espainiako kazetekin. El Pais semanal, ABC, El
Mundo eta La Vanguardiarekin, adibidez.

• Lau teknika nagusiak erabiltzen al dituzte idazlan horiek?

• Teknika horiek gogoan hartuta, saia zaitez –50 lerrotan– azken asteburua
nola igaro duzun kontatzen.

4.2. Oriana Fallaci kazetari italiarrak maisuki
landu du literatur kazetaritza. Ondorengo
idazlan honetan garbiro agertzen dira praktika
horretan erabiltzen diren teknikak. Errepor-
taia El Mundo egunkarian agertu zen, 1991ko
martxoaren 3an, Pertsiako Golkoko gerraren
inguruan.

4.3. Literatur kazetaritzaren barruan sartzen diren idazlanek igandeetako
gehigarri berezietan dute babesleku. Bertan erabiltzen den diseinua oso erakar-
garria da. Horren adierazle da larunbatero El País egunkariak plazaratzen duen
Babelia izeneko eranskina.

5. Albistearen analisia

Interpretazio-Kazetaritza honakoa hau da: plurala den hartzaile-talde
zabal bati, aktualitatezko gertaerei buruzko balorazioak eskaini ahal

izateko, behar adinako elementu esplikatibo dituen mezu informatiboa.
Concha Fagoaga (1982).

5.1. Sarrera.
5.2. Mezu interpretatiboa.
5.3. Background.
5.4. Analisia eta balorazioa.
5.5. Mezu interpretatiboaren aurkezpen desberdinak.
5.6. Kontakizun interpretatiboaren teknika zehatza.
5.7. Eredu bat.
Bibliografia osagarria.
Ikaslearentzako ariketak

***
5.1. Sarrera

Albistearen analisiaren inguruko eztabaida EE.BB.etan hasi zen 50ko hamar-
kadan. Kazetagintzaren munduan sarritan gertatu ohi den legez, eztabaida teorikoa
praktikaren atzetik etorri zen, eta ez alderantziz, beste zientzietan gertatu den
bezala; hau da, lehenengo eta behin, testu interpretatiboak ezarri egin ziren
EE.BB.etako hedabideetan, eta, gero, zenbait hamarkada beranduago, interpreta-
tive journalism fenomenoaren inguruko eztabaida piztu zen teorialarien artean. 

Atzerapen honen arrazoia garbi zegoen: teorialariek legitimatu eta arautu
behar izan zuten aldez aurretik praktikak ezarritako eredua. Hala ere, argi zegoen
eztabaida honen beharra zegoela, ordurako nahiko nahasmena baitzegoen
interpretative journalism edo “Interpretazio-Kazetaritza” terminoaren inguruan.

Ordutik hona, termino honek –Interpretazio-Kazetaritzak– bere ibilbide propioa
egin du. Termino honen pean sartzen dira gertaeren kontaketa objektibotik alden-
tzen diren mezu informatiboak, eta, aldi berean, testu editorializanteetatik bereizten
diren mezuak. Beraz, praktika hau kazetaritza deskriptiboaren eta iritzizko kazeta-
ritzaren artean kokatzen den fenomenoa dugu. Interpretazio-Kazetaritzan gertaerak
ez dira zerbait isolatu modura agertzen, baizik eta testuinguru jakin batean
suertatzen diren jazoera gisa. Bestetik, Interpretazio-Kazetaritza ez da gertakizunen
ikuspegi ideologiko interesatua.

Gertaerek ukiezinak izaten jarraitzen dute –“sakratuak”, nahi baduzue– baina,
orain, sakralitate hori ez da biluzik azaltzen, baizik eta behar bezala hornitua,
lagundua…, informazioaren jasotzaileak hobeto uler dezan. Beraz, sakralitate hori
–gertaeren kontaketa objektiboa– ez dago zalantzan jartzerik. Eztabaidan dagoena
beste zerbait da: printzipio honen gutxiegitasuna, alegia. Ez da beraz, atzerapausu
bat, aurrerapausua baizik. Kontua da, sarritan gertaerak, testuingurutik kanpo azal-
tzen direnean, isolatuta gelditzen direla, zerbait hermetiko bailiran. Hori gerta ez
dadin, jazoera analizatua, baloratua eta esplikatua izan behar da, baina iritzizko
generoetan jauzi gabe.

Interpretazio-Kazetaritzaren praktika oso zabalduta dago une honetan masa-
hedabideen artean, bai prentsan, bai ikus-entzunezko medioetan. Kazetaritza-mota
hau prentsan agertu zen lehenengo, baina gaur egun guztiz zabalduta dago
bestelako mezubideetan ere.

5.2. Mezu interpretatiboa

Normalean, mezu interpretatiboetan ez da ezer “berririk” deskubritzen.
Horretarako albisteak daude. Mezu interpretatiboetan, hartzailearentzat ezagunak
diren gertaeren inguruko gogoeta eta analisia egin behar du kazetariak. Zeregin
honetarako, iraulitako piramidearen egitura famatuak ez du zentzurik. Kazetariak
beste estrategia bat saiatu behar du.

Jokoan sartzen den lehenengo elementua, aktualitatezko gertaerekiko errefe-
rentzia da. Elementu horrek beste zati batzuen presentzia baldintzatuko du: 

• background (jazoeraren aitzinetik gertatu diren aurrekariak), 

• analisia (jazoera esplikatzen duten datuak) eta 

• balorazioa (jazoerak aurrera begira izan ditzakeen ondorioak argitzen
dituzten iruzkinak).

Bistan denez, elementu horiek ez dute zerikusirik albistearen egituran azaltzen
direnekin. Mezu interpretatiboan atariko lerroaldea edo lead-a beste modu batera
agertu behar da. Interpretaziozko lead honetan, hartzaileari lehenbailehen azaldu
behar zaizkio albistearen analisia ahalbidetzen duten elementuak. Hartzaileak
jasotzen duen lehendabiziko inpaktu hori segituan dokumentatu behar da, hurrengo
lerrokadetan. Garbi asko geratu behar da hau: interpretazioak berehalako doku-
mentazioa exijitzen du. Ezinezkoa da analisiak eta balorazioak oinarririk edota
sostengu sendorik gabe azaltzea, hori ez baita Interpretazio-Kazetaritza, beste
zerbait baizik. Beraz, aurreneko lerroalde horretan planteatzen den hipotesia
–analisien edo balorazioen bitartez– kazetariak segituan egiaztatu behar du
ondorengo lerro edo paragrafoetan, hankamotz geratzerik nahi ez badu behintzat.

Mezu interpretatiboaren gorputzean, berriz, lehen aipatu ditugun elementu
guztiak azalduko dira: background, analisiak eta balorazioak, edozein moduz,
ordena jakin bati jarraitu gabe. Egituraketa honetan agintzen duen faktore bakarra

logika da. Aurreneko lerroaldean planteatu den hipotesia, sendotu egin behar da
mezu interpretatibo osoan zehar, orain analisiak edota balorazioak tartekatuz,
background-a edota aktualitateari buruzko datuak geroago… Ez dago egitura jakin
eta zehatz bati jarraitzerik; hasieran agertutako hipotesiari edo ideia nagusiari eutsi
beharra dago, besterik ez.

Kazetariak, edozein kazetari-lanetan gertatzen den bezala, idazkera zehatza,
argia eta laburra erabili behar du. Hala ere, interpretaziozko lengoaiak badu
bestelako ahalmen eta berezitasunik. Bi dira funtsezkoenak. Lehenengoa
emoziozko terminoen presentzia da; bigarrena, iragana-oraina harremana.

Emoziozko adierak dira, adibidez, “lehendakaria” idatzi ordez, Ajuria Eneko
maizterra idaztea, edota “estatubatuarra” terminoaren ordez yanqui idaztea, edota
“erakunde armatua” idatzi ordez banda terrorista idaztea. Hau da, adiera
deskriptiboak idatzi ordez, kazetariak askatasun gehiago du nahi duen terminoa,
nahi duen adiera erabiltzeko.

Iragana-oraina harremanak aipu testualen erabilerarekin du zerikusirik. Hau
da, testu informatiboetan kazetariak erabiltzen dituen aipuek aktualitatean dute
oinarri, hots, egun horretako berrietan. Aipu “freskoak” dira, beraz. Mezu interpre-
tatiboetan, berriz, kazetariak erabiltzen dituen aipuek iraganean dute sostengua
sarritan; hau da, lehenaldiko gertaeretan daude oinarrituta, baina bat datoz kazeta-
riak mezu osoan zehar defenditzen duen ideia nagusiarekin. Kazetariak horrexega-
tik erabiltzen ditu, hain zuzen ere, bere mezuari sendotasuna eta koherentzia
emateko asmoz.

5.3. Background

Termino horren erabilpena oso hedatuta dago hainbat zientziatan. “Gertaera
baten aurrekariak” esan nahi du; hau da, albistea sortarazten duten zirkunstantziak.
Kazetagintzan, background elementuak zenbait ezaugarri bete behar ditu:

• Objektiboki azaldu beharra du.

• Helburu bakarra du, albistearen hartzaileari gertaera bere testuinguruan
txertatzen laguntzea.

• Albistea ez du baloratzen; haatik, hartzaileari “pistak” ematen dizkio bere
ebaluaketa propioa egin dezan.

Kazetaritza deskriptiboan ere agertzen da

Background-a ez da Interpretazio-Kazetaritzan soilik agertzen, elementu hori
kazetaritza deskriptiboan bertan ere sarritan azaltzen baitzaigu. Bi formatan ager
daiteke gainera: kronologia modura eta aurrekarien aipamen gisara.

Kronologia kasuetan, aurrekariak kronologikoki deskribatzen dira eta hel-
burua jakina da: gertaera nagusia testuinguru jakin batean txertatzea. Informazio

askotan agertzen dira kronologiak: hil berri den idazle edo artista baten obra go-
gorarazteko…; gerraren bat piztu eta gero, liskar hori ahalbidetu duten enfrenta-
menduen zerrenda ordenatua (denboraren arabera) azaltzeko…; mundu-kopan
finala irabazi eta gero talde horrek egin dituen balentriak gogorarazteko… e.a.

Background elementua aurrekarien aipamen gisara ere ager daiteke,
Kazetaritza deskriptiboan. Kasu honetan denboraren irizpidea ez da kazetariak
erabiltzen duen bakarra, beste elementu batzuk ager baitaitezke. 

Demagun, adibidez, politiko ezagun baten dimisioaren berri eman behar
dugula. Dimisioaren arrazoiez gain, kazetariak pertsonaia publiko horren profila
egin behar du, bere karrera politikoan izan dituen asmatzeak eta hutsak gogoratuz.
Datu biografikoez gain (noiz zein karguz jabetu zen, e.a…) kazetariak, hala nahi
izanez gero, pertsonaia horren bitxikeriak edota zaletasunak aipatuko ditu (txirrin-
gaz ibiltzea gustukoa duela, hondartzak maite dituela, e.a…). Horiek guztiek
aurrekarien aipamena osatuko dute, informazioaren hartzaileari interesgarri eta
argigarri gerta dakiokeen atala baita, hain zuzen ere.

Askotan, tarte informatibo horiek (kronologiak eta aurrekarien aipamena)
tipografikoki bereizten dira, gertaera nagusiaren ondoan azaltzen baitira, horren
osagarri modura (ingelesez sidebar teknika esaten zaio horri). Kasu batean zein
bestean tarte informatibo horiek oso manipulaerrazak dira, horretarako nahikoa
baita datu batzuk aipatzeke uztea. Dena dela, gogoratu egin behar da background-
aren helburua ez dela –berez– interpretazioa egitea, informazioaren jasotzaileari
interpretazio hori ahalbidetzea baizik. Beraz, kazetariak testuingurua argitu behar
du, besterik ez; hau da, baloraziorik egin gabe.

Background-a albistearen gorputzean bertan ager daiteke, hau da, tipografiko-
ki bereiztu gabe. Kasu honetan helburua berbera da, hartzaileari ahalik eta datu
gehien eskaintzea, baina inolako baloraziorik egin gabe. Hori horrela gertatzen
denean, tarte hori azkenengo paragrafo(et)an azaltzen da; hots, gertaeraren daturik
garrantzitsuenak (nor/k, zer, noiz, non, nola…) aipatu eta gero.

Background-a Interpretazio-Kazetaritzan

Beraz, background elementua bai kazetaritza deskriptiboan eta bai Interpreta-
zio-Kazetaritzan ere azaltzen da. Lehenengo kasuan, erabilera konbentzionala du,
bigarren maila batean azaltzen baita. Helburu bakarra eta argia du: testuingurua
argitzen laguntzea. Interpretazio-Kazetaritzan, berriz, background elementuak
garrantzi handiagoa du, analisiaren eta balorazioaren sostengu eta oinarria baita.
Kasu horretan, elementu hori erreferentea da, askotan mezu interpretatibo osoaren
abiarazle bihurtzen baita (hortik abiatuta, analisiak eta balorazioak ehuntzen bai-
tira). Mezu interpretatiboetan, background-a ez da paragrafo bakar batean azaltzen,
are gutxiago azkenengoan. Elementu hori, analisia laguntzeko eta balorazioa
sendotzeko baliagarria denez, edozein tokitan ager daiteke, kontakizunaren logikak
agintzen duen une orotan, kazetariak horrela nahi izanez gero.

Informazio-iturri ez-esleigarrien backgrounda

Informazio-iturri horien nortasuna kazetariak ezagutzen du, baina ezin du
agerian utzi afektatuak espreski horrela eskatu diolako. Kazetariak berak erabakiko
du zer egin material horrekin, argitaratu ala ez; baina, edozein kasutan, ezin du
aipatu iturri horren edo horien nortasuna. Era guztietako eufemismoak erabiltzen
dira kasu horietan: lehendakaritzaren inguruko iturriek aditzera eman digutenez…,
sozialisten inguruko iturriek aitortu dutenez… e.a.

Praktika hau nahiko zabalduta dago herri eta mezubide guztietan, alde biei
–kazetariari eta iturriei– alagala baitatorkie. Lehenengoak –kazetariak– informazio
txukuna eman dezake (etikoki jokatuz gero behintzat); bigarrenak –iturriak– bere
eragin-eremua zabal dezake bere nortasuna “erre” gabe, gainera. Kazetariak
honelako iturriak zaindu eta landu behar ditu, beti ere –berriro diogu– printzipio
etikoei jarraiki. Era honetako background-a kazetaritza deskriptiboan zein
Interpretazio-Kazetaritzan agertzen da.

5.4. Analisia eta balorazioa

Mezu interpretatiboak esplikatiboa behar du izan eta gertaeraren arrazoien edo
zergatien inguruan aritu behar du. Analisia eta balorazioa ezinbesteko elementuak
dira mezu interpretatiboetan. Hitz gutxitan, analisia hauxe da: gertaeraren nondik
norakoak sakonki ezagutu eta gero, kazetariak agertzen duen azalpen objektiboa.
Balorazioa, berriz, honako hau: kazetariak albisteak duen esanahiaz egiten duen
azalpen pertsonal eta subjektiboa.

Guztizko objektibotasuna ezinezkoa denez, analisia egitean ziurrenera
berriemailearen balorazio inplizitu bat agertuko da –ohartuki edo ohartu gabe–; hau
da, bere joera ideologikoa argituko digun daturen bat edo beste. Analisiak esplika-
tu eta argitu egiten ditu jazoera hori ahalbidetu duten faktoreak. Baina, kazetariak
ezin du bere iritzi pertsonala azaldu, ezta ere bere ustekizunak agertu. Ordea, auzi
horretan adituak diren edota inplikatuta dauden pertsonen aburuak argitara ditzake,
horretarako behar diren baliabide ortotipografikoak erabiliz (komatxoak, letra
etzana…). Alde horretatik, biltzen dituen iritzi horiek norabide bakar batean joan
ez daitezen saiatu beharko du kazetariak, hau da, iritzi desberdinak ager daitezen,
era horretan hobeto bermatuko baita bere objektibotasunaren irudia. Hau honela,
ondoren agertuko duen balorazioa sendoagoa eta sinesgarriagoa agertuko da
mezuaren jasotzailearen aurrean.

Balorazioa egitean, berriz, analistaren aburua esplizituki agertzen da, mo-
zorrorik gabe. Balorazioa egitean, kazetaria gertaeraren esanahiaz eta proiekzioaz
aritzen da, era subjektiboan. Balorazioa egiteko, kazetariak aditua izan behar du
kontu horretan, gai izan behar baitu auzi horren diagnostikoa eta pronostikoa
egiteko.

Elementu horiek –analisiak eta balorazioak– ez dira Interpretazio-Kazetaritzan
soilik azaltzen, honelako elementuak zenbait erreportaiatan ere (kontakizun sako-
netan, batik bat) agertzen baitira. Kasu guztietan, “zer” elementua baino gehiago,
“zergatik” galdegaia da garrantzitsua.

Baloratzea eta editorializatzea ez dira gauza bera

Interpretazio-Kazetaritzan aritzen den kazetariak egiten duen lanak antz han-
diagoa du erreportariak egiten duenarekin editorialistak egiten duenarekin baino.
Albistearen analisia egiten duten berriemaile horiek prentsaurrekoetara joan daitez-
ke, baita Parlamentuaren bilkuretara ere agian, baina ez kazetari arrunt gisara, ziur
asko. Kazetari horiek informaziorik onena pasiloetan eta elkarrizketa infor-maletan
lortzen dute. Eta horretarako, jakina, guztiz garrantzitsua da dituen infor-mazio-
iturriak ongi tratatzea eta bere hartueman pertsonalak behar bezala zaintzea.

Mezu interpretatiboetan azaltzen diren balorazioak, batzuetan, ez daude behar
bezala oinarrituta, edota zalantzazkoak dira. Kasu horietan, Interpretazio-Kazeta-
ritza baino gehiago Iritzizko kazetaritzaren bidean egongo ginateke. Dena den,
desberdintasunak nabariak dira. Interpretazio-Kazetaritzan berriemaileak ez du
esaten “hau eta beste egin beharko litzateke”, “hau eta beste gertatzen da eta beste
hau gerta daiteke” baizik. Iritzizko kazetaritzan, berriz, kazetariak hartzailearen
erreakzioa eragitea du helburu, iritzi publikoa bideratzea edo moldatzea, hain
zuzen ere. Editorialistaren edo iritzi-artikuluegilearen asmoak garbi asko azaltzen
dira honako esalmolde hauek erabiltzen dituenean: “…guztiz onartezina da”,
“…botere publikoek esku hartu beharko lukete…”, “…ez gaude batere ados…” eta
antzerako esapideekin. Honako hauek ezin dira Interpretazio-Kazetaritzan erabili,
kazetariaren helburua ez baita inor konbentzitzea, ezta iritzi publikoa bideratzea
ere, jazoera baten nondik norakoez informatzea eta gertaera bera sakonki
ezagutzea baizik.

Interpretazio-Kazetaritza (laburpena)

5.5. Mezu interpretatiboaren aurkezpen desberdinak

Mezubide batean mezu interpretatiboak toki askotan ager daitezke, eta ez atal
edo orrialde zehatz batean soilik. Zenbait hedabidek albiste arrunteetatik espreski
bereizten dituzte analisia, análisis, news analysis, analyse… erako hitzak erabiliz,
edota bereizgarri tipografikoez baliatuz (letra-mota, zutabeen zabalera…). Dena
den, ez dago arau bakar bat, ezta praktika komunik ere. Interpretazio-Kazetaritzak
era guztietako gaiak ukitzen ditu: politika, ekonomia, gizarte-arlokoak, kultura,
kirolak, nazioarte-mailakoak… Ez dago teknika honen pean azter ezin daitekeen
gairik.

Albistearen hartzaileak, berriz, ez du sarritan behar bezala bereizten zer den
kazetaritza deskriptiboa eta zer Interpretazio-Kazetaritza; hots, zer den albiste soil
bat eta zer kazetari aditu batek egiten duen analisia. Irakurleari kosta egiten zaio
bereizketa hori egitea, ez baitzaio behar bezala aurkezten (salbuespenak salbu).
Askotan erabiltzen den formula, sidebar deritzon teknika da; hau da, gertaera na-
gusiaren ondoan txertatzen den kontakizuna. Dena den, adituen iritziz (Hohenberg,
1978; Fagoaga, 1982) teknika hau ez da nahikoa, irakurleari espreski ohartarazi
behar baitzaio mezu interpretatiboaren presentziaz, bereizle ikusgarrien bitartez.

Mezuaren forma

Background
kontakizuna

Kontakizun sakona
(analisia)

Kontakizun
baloratiboa

Elementuak

• Aurrekariak

• Arazoaren funtsa argi-
tzen duten aurrekariak.

• Adituen, agintarien,
inplikatuen… balora-
zioak.

• Datu esplikatiboak.

• Arazoaren funtsa argi-
tzen duten aurrekariak.

• Adituen, agintarien,
inplikatuen… balora-
zioak.

• Balorazio propioak.
• Datu esplikatiboak.
• Ondorio baloratiboak.

Helburuak

• Gertaera testuinguru ba-
tean txertatzea.

• Oraina eta iragana harre-
manetan jartzea

• Gertaera testuinguru ba-
tean kokatu eta esplika-
tzea analisien bitartez.

• Gertaera testuinguru ba-
tean kokatu eta esplika-
tzea analisien eta balora-
zioen bitartez.

Baina, ohar gaitezen beste kontu batez: teknika interpretatiboek ez dute
generorik sortzen; egia da, ordea, teknika gisa hobeto egokitzen zaizkiela genero
batzuei –kronikari eta erreportaiari adibidez– beste batzuei baino. Era horretatik,
informatiboak diren generoak –kronika eta erreportaia– interpretatibo bihurtzen
dira. Zenbait iritzizko zutabetan ere antzeko zerbait gertatzen da, kontakizun
horiek iritzizko generoen aurkezpen formala izan arren, mezu interpretatiboaren
egitura (background, analisia, balorazioa…) hartzen baitute.

5.6. Kontakizun interpretatiboaren teknika zehatza

Hona hemen, labur azalduta, mezu interpretatibo bat egiteko berriemaile
prestuak jarraitu beharko lituzkeen gogoetak eta aholkuak:

1. Interpretazio-Kazetaritzan iraulitako piramidearen egitura ez da nahikoa
(kazetaritza deskriptiboan gertatzen den bezala); ez behintzat berriemaileak duen
helburua –gertaeraren nondik norakoak hartzaileari azaltzea– lortu nahi badu
behintzat.

2. Background, analisiak (azalpenak) eta balorazioak (estimazioak) Interpre-
tazio-Kazetaritzaren oinarriak dira.

3. Interpretazio-Kazetaritza objektibotasunaren gainditzearen ondorioa da;
dena den, garbi utzi behar da gainditze horrek guztiz informatiboa den kazetaritzan
duela sostengu eta oinarri.

4. Honako hau da Interpretazio Kazetaritzaren definizioa (Concha Fagoaga,
1982): “plurala den hartzaile-talde zabal bati, aktualitatezko gertaerei buruzko
balorazioak eskaini ahal izateko, behar adin elementu esplikatibo dituen mezu
informatiboa”.

5. Mezu interpretatiboak berriki jazo diren gertaeretan du oinarri. Jazoera
horiek kazetaritza deskritiboaren bitartez jakin ditu hartzaileak.

6. Mezu interpretatiboak gertaeraren esanahia ekartzen du, aurrera begira
gerta daitezkeen ondorioak baloratu ahal izateko.

7. Aurrekariak, datu esplikatiboak eta balorazioak edozein moduz azaltzen
dira mezu interpretatiboan zehar. Mezuaren gorputzak atariko lerroaldean edo
lead-ean azaltzen den interpretazioa sendotzea eta babestea du helburu, beti ere
logikak agintzen duen ordenari jarraiki.

8. Berriemaileak mezu interpretatiboan egiten dituen balorazioek ongi
dokumentatuta egon behar dute. Estimazioak atariko lerroaldean bertan azaltzen
badira, “froga” horiek ondorengo paragrafoetan azaldu behar ditu berriemaileak.

9. Adituen, agintarien, inplikatuen, lekukoen eta enparauen aipuek lagundu
eta hornitu egin behar dituzte berriemailearen balorazioak. Honelakoetan, adieraz-
penen egileak espreski edo zeharka ager daitezke testuan.

10. Iraganaren eta orainaren arteko harremanak analisiari eta balorazioari
sendotasuna eta koherentzia emateko baliagarria behar du izan. Askotan,
oraintsukoak ez diren aipuak azal daitezke mezu interpretatiboan, beti ere
sakontasun handiko background-a babesteko asmoz. Background-a, azken batean,
kontakizun horien azpiegitura da.

11. Kazetaritza deskriptiboan background-ak bigarren mailako funtzioa du,
albistean aipatu diren gertakizunen lagungarri modura edo. Mezu interpretati-
boetan, berriz, background elementuak garrantzi handiagoa dauka, analisiak eta
balorazioak behar duten erreferentea baita.

5.7. Eredu bat

Analisiaren teknikak ezerezean gelditzeko arriskua du praktikarik gabe.
Horregatik ekarri dugu hona Euskaldunon Egunkaria kazetak plazaratutako
analisia. 1997ko abenduaren 9an azaldu zen. 

Egunkariak zabaldutako analisiaren titulu nagusiak honelaxe dio: Epaia,
erantzunak eta geroa. Gaia, hauxe: HBko Mahai Nazionalaren espetzeratzea;
egilea, Pello Urzelai, politika-arloko sailburua.

Tituluari buruz, bi ohar. Lehenengoa, hauxe: tipografikoki bereiztuta dago;
hots, normalean kazeta horrek beste letra mota (lodiagoa) erabiltzen du bere
tituluak egiteko. Era horretan irakurlea ohartarazi egiten da, berak ere jakin dezan,
irakurtzen ari dena ez dela albiste soil bat. Bigarrena, hauxe: titulua ezin egokiagoa
da analisi bat egiteko: idazlanaren gaia ongi baino hobeto laburbiltzen baitu,
gaiaren nondik norakoa garbiki azalarazten baitu (zeregin horretan goiko
aurretitulua funtsezkoa da) eta iragana (background) eta geroa (kontakizun
baloratiboa) ezin hobeto lotzen baititu.

Goialdean ageri den sarrera bera ere oso ongi eginda dago. Honelaxe dio:

Herri Batasunako Mahai Nazionalaren kontrako epaiketako epaia argitara eman
eta astebete geroago, halako gertaerak sortarazi dituen erantzunak aztertu beharra
dago, etorkizunari begiratu aurretik. Izan ere, erantzunen bilduma egin ondoren,
geroari buruzko klabe batzuk agertzen baitira.

Sarrera horrek lead interpretatzailearen funtzioa betetzen du: analisiaren
laburpena egiten da bertan irakurleari orrialde horretan aurkituko duena garbiro
aurreratzen baitzaio. Gainera, sarrera horretan, mezu-hartzaileari honakoa ere
esaten zaio (zeharka bada ere): irakurle, idazlan honetan gertaera horren inguruko
diagnostikoaz gain, pronostikoa ere jasoko duzu. Adi egon!, beraz.

Tituluaren azpiko lehen lerroaldeak honelaxe dio:

Ikuspegi orokorretik, Auzitegi Gorenaren epai honek berriz ere bi multzo kon-
trajarri ditu, presoen auziarekin gertatu antzera. Batetik, Espainiaren nagusitasunaren
zutabe direnak eta, bestetik, Euskal Herriaren eremua oinarritzat dutenak. Lehen mu-
ltzokoek ontzat eman dute epaia, besteek ez. Berriz ere, Espainian harturiko erabaki
bat euskal gizartearen gehiengoaren nahiei kontrajarri zaie.

Lerroz lerro, kazetaria aletuz doa bere argudioak. Auziaren deskribapen
orokorra egiten du lehenik (datu esplikatiboak), bigarren zatian (Berriz ere,
Espainian harturiko erabaki bat…) ukitu baloratiboa duen kontakizuna azaltzeko.
Aurreratuta dago gaia; ondorengo paragrafoetan gehiago zehaztuko da.

Bigarren paragrafoan mezu interpretatiboetan azaldu ohi diren elementu
guztiak ageri dira: background, analisia, kontakizun baloratiboa eta jazoera
nagusiaren inguruko zenbait adierazpen. Hauxe dugu lehenengo esaldia: 

Ez da kasualitatea izan Gobernutik, PPtik eta PSOEtik (eta haiekin loturiko
Espainiako komunikabideetatik ere) antzeko balorazioak egin izana, hau da, biek
hasiera batetik “zigorgabetasunik eza” eta “legearen betetzea” aipatu izana, aldez
aurretik prestaturiko erantzuna bailitzan.

Aurrekariak dira hor nagusi; jazoera interpretatu ahal izateko testuinguru
egokian txertatu beharra dago. Horixe da kazetariak hor egin duena. Paragrafo
horretako hurrengo esaldietan, berriz, analisiak eta balorazioak tartekatzen dira:

Biek egin dute zigor politikoaren apostua eta horren arabera jokatu dute
ondoren. Haien multzoarekin, UAk eta UPNk bat egin dute gogotsu, eta CDNk epel
eta apal. PSOEren kasuan, aipagarria izan da nola PSE-EEk Madrilgo PSOEren
menpeko erantzun duen eta nola aztoratu den salbuespenaren aurrean (Odon Elorza).
Dena dela, PSOEk kezka bat plazaratu du: EAJ erabat “loturik” ez egotea, eta
Almuniak bilera eskatu dio Aznarri gai hauetaz hitz egiteko.

Kontakizun baloratiboaren adierazle dira ondorengo adjetibo hauek: gogotsu,
epel eta apal eta adizlagun hau: menpeko. Analistak ez ditu doan erabili, ordea,
horien sostengua idazlan osoan zehar aurkitzen baita.

Hirugarren lerroaldean, berriz, analisiak eta balorazioak tartekatzen dira.
Hurrengoan, aldiz, jazoera nagusiaren inguruko adierazpen bat edo beste bildu da
(“hemen ez da ezer gertatuko”), baita analisia ere. Antzeko egitura mantentzen da
bosgarren, seigarren, zazpigarren eta zortzigarren lerroaldeetan.

Haatik, bederatzigarrenean hasita eta amaitu arte mezuaren forma aldatu
egiten da, kontakizun baloratiboa nagusituz baitoa. Lau paragrafo horietan,
kazetariak galderak plazaratzen ditu, etorkizunari begira egindako itaunak direnak:

Non geldituko dira EAJ, EA eta IU abenduaren 13an eta 15ean? (…) eta aben-
duaren 15etik aurrera zer? Zer egin dezakete ELA eta LAB sindikatuek esparru poli-
tiko hutsean? Nola eragingo du Mahai Nazional erreferentziala espetxeratua izateak?
[9. paragrafoan].

Nola pasa daiteke manifestazio nazional batera deitzera salatzen den
gertaeraren analisi zehatz eta sakonik jendaurrean azaldu gabe? Bat ote datoz erabat
ELAk eta LABek sinatutako agiri bateratuarekin? [11. paragrafoan].

Aurreko galderetan balorazioa zeharka agertzen bada ere, beste zenbait
esalditan oso nabaria da: 

Elkarri-ren kasuan kuriosoagoa da, gatazkaren irtenbideaz hitz egiteko alderdi
politiko guztientzako abiapuntu eta jokaleku bat hitzartzen saiatzen ari den bitartean,
manifestazio horren deialdia egitean eduki jakin batzuen alde azaltzen delako [11.
paragrafoan]

Azken lerroaldean, gerbiro azaltzen da analistaren pronostikoa:

Edozein kasutan, dinamika berri bat sor daiteke zigor epaiaren ondorioz, azken
batean sententzia horren atzetik indar politiko bateko zuzendaritza espetzeratzea
baino askoz gehiago dagoelako. Euskal Herriaren etorkizuna irudikatzeko bi modu
kontrajarri, eta gatazka gainditzeko bi bide dibergente agertzen baitira epaiari
emandako erantzunen atzean.

Beraz, eta grafikoki azalduta, hauxe litzateke analisiaren egitura:

Epaia, erantzunak eta geroa analisiaren egituraketa 
(Euskaldunon Egunkaria 1997-XII-9)

Beraz, garbi asko geratu da, horrelako idazlanak egitean kazetariak ez duela
aldez aurretik ezarritako hurrenkera zurrun bat jarraitu beharrik. Ez. Elementu
desberdinen erabilera mezuak berak exijitzen duen logikaren menpe dago, era
horretan ziurtatzen baita testuaren koherentzia eta sendotasuna. Eta hori da bere
helburua: idazlanaren sinesgarritasuna, alegia.

Testu-zatiaren kokapena Mezuaren forma

Goiko sarrera Lead interpretatzailea

Lehenengo lerroaldea Datu esplikatiboak (analisia) eta 
kontakizun baloratiboa

Bigarren lerroaldea Background-a, analisia, kontakizun 
baloratiboa eta jazoera nagusiaren
inguruko adierazpenak

Hirugarren lerroaldea Analisia eta balorazioa.

Laugarren lerroaldea Jazoera nagusiaren inguruko 
adierazpena eta analisia

Bosgarren lerroaldea Analisia eta balorazioa.

Seigarren lerroaldea Analisia eta balorazioa.

Zapigarren lerroaldea Analisia eta balorazioa.

Zortzigarren lerroaldea Jazoera nagusiaren inguruko
adierazpenak eta balorazioak.

Bederatzigarren lerroaldea Kontakizun baloratiboa.

Hamargarren lerroaldea Kontakizun baloratiboa.

Hamaikagarren lerroaldea Kontakizun baloratiboa.

Hamabigarren lerroaldea Kontakizun baloratiboa.

5.1. Pello Urzelai, Euskaldunon Egunkariako Politika-arloko sailburuak,
ederki landu du analisiaren teknika idazlan honetan (1997-XII-9).

Ikaslearentzako ariketak

• Azter ezazu arretaz ondoko analisi hau. El País egunkarian Javier Pradera
kazetariak argitaratu zuen 1997ko martxoaren 16an. Bereiz itzazu ondoko atalak:
background-a, analisiak eta balorazioak. Zure ustez, ongi egituratuta al dago?
Sendoa al da bertan nagusitzen den ideia nagusia? Agertzen al da termino
emotiborik?

• Ariketa gisara, egizu analisi-lan bat. Horretarako hiru gai emango dizkizut.
Har ezazu gustukoen duzuna eta egizu 40 lerro inguruko idazlana, gai honetan
eman ditugun jarraibideak kontuan hartuz:

– Masa-hedabideen portaera Euskal Herriko bakegintza-prozesuan.

– Espainiako futbol-ligako azken jardunaldia lehenengo dibisioan. Eus-
kal taldeen emaitzak. 

– Euskal kulturaren erronka berriak III. milurtekoan.

5.2. Javier Pradera kazetariak El País egunkarian egindako analisia (1997-III-16).

6. Kronika interpretatiboa

Hauxe duzu kronika: albistearen, iritziaren eta erreportaiaren artean 
dabilen generoa.

El Pais egunkariko estilo-liburua

6.1. Jatorria eta definizioa
6.2. “Batxi”, lehen kronikari euskalduna
6.3. Eredu bat.
6.4. Kronikaren ezaugarriak
6.5. Kronika-mota desberdinak
Bibliografia osagarria.
Ikaslearentzako ariketak.

***

6.1. Jatorria eta definizioa

Gaur egun kronika modura identifikatzen dugun genero informatiboa zerbait
berezia da, ezbairik gabe1. Egiaztatze horretan bat datoz aditu guztiak. Kronika
informazioaren eta iritziaren arteko muga-mugan dagoen generoa dugu. Izan ere,
kronika-generoen arteko hibridazioaren erakuslerik garbiena da. Kronika (on) bat
ez da albistea, ez iritzizko iruzkina… ezta erreportaia ere. Kronika interpretazioa-
ren eremuan sartzen den generoa dugu eta horixe azpimarratu behar dugu lehenik
eta behin. Horretan ere bat datoz aditurik ezagunenak (Mz. Albertos, Gutierrez
Palacio, Martin Vivaldi…).

Ikerlari horien iritziz, kronika Espainiako estatuan bereziki garatu den
generoa dugu, eremu anglosaxoniarrean apenas izan baitu presentziarik. Kronika
hitzak bi itzulpen ditu ingelesez: chronicle (genero historikoa) eta news report,
article… Guk ezagutzen dugun kronika-eredua, berriz, han ez da existitzen.
Beraientzat informazioa eta iritziaren arteko bereizketa oso zurruna baita.

1. Genero informatiboa izan aurretik, kronika literatur generoa izan zen. Horren bitartez, kronikariak gertakari
historikoen kontaketa kronologikoa egiten zuen. Antzina, kronikak erresuma, dinastia edota erakunde baten
historiaren berri ematen zuen, baita herrien historia ere. Erdi Aroan kronika errimatuak idatzi ziren, baita prosan
ere. Estatu espainolari dagokionez, aski ezaguna izan da Alfontso X.a Jakitunak agindu zuen “Crónica General
de España” izeneko obra (1270).

Kronika zer den hobeki ikusteko asmoz, errepasa ditzagun El País egunka-
riak, Efe albiste-agentziak eta Martin Vivaldi irakasleak emandako definizioak
(Dz. Noci, 1995:215). Kazeta madrildarrak garbi asko uzten du genero hau zer
den: “albistearen, iritziaren eta erreportaiaren artean dabilen generoa”.

Efe albiste-agentziak, berriz, beste zerbait nabarmentzen du: kazetariak duen
eskuhartzea, hain zuzen ere. Hauxe da berek proposatzen duten definizioa:

“Hauxe dugu kronika: estilo aldetik askatasun nahikoaz idazten den
informazioa, non egileak ikusmolde osagarria eskaintzen duen, dela kontatzen ari
den gertakizunen lekukoa izan delako, dela protagonistekin harreman zuzenak izan
dituelako”.

Martin Vivaldik eskaintzen duen definizioa ere interesgarria da. Bere ustez,
hauxe da kronika:

“Gertaera notizioso eta eguneratuen informazio interpretatibo eta balorati-
boa da, non kontatzeaz gain, jazoera bera ere juzgatua izaten den”.

Gauzak horrela, garbi samar dago, kronika ez dela ohiko albistea, ezta iritzi-
-artikulua ere, baizik eta, hasieran esan dugun bezala, beste zerbait: hor, nonbait,
gauza guztiekin muga-mugan dagoen genero hibridoa.

Gure ustez, genero interpretatibo modura sailkatu behar dugu, inolako zalan-
tzarik gabe; genero honetan, kazetaria eredu anglosaxoniarrak ezartzen dituen
molde estu horietatik libre baitabil. Azken batean, M. Vivaldik berak dioen bezala,
kronika iruzkina eta informazioa da… edota albiste komentatua.

6.2. Batxi, lehen kronikari euskalduna

Euskarazko kazetagintzaren historian badugu aipamen berezia merezi duen
kronikari bat: Juan Bautista Bilbao, Batxi (1887-1916), alegia, duela gutxira arte
guztiz ezezaguna zitzaigun euskal idazlea, hain zuen. Ahanzturaren lozorrotik
atera izana Iñigo Aranbarri eta Koldo Izagirre idazleei zor diegu, berek taxutu berri
baitute Batxi horren idazlanik gogoangarrienak biltzen dituen liburua (Hau mundu
arrano hau, Susa argitaletxea, 1997).

Esan bezala, Juan Bautista Bilbao orain arte oso jende gutxik ezagutzen zuen
euskal idazlea dugu. XX. mende hasierakoa da; bi urtetan –1913ko abendutik
1916ko urtarrilera bitartean– egindako produkzioa da berak utzitako lana. Liburu-
rik argitaratu gabeko idazlea bada ere, Euzkadi egunkarirako ehundaka kronika
idatzi zituen. Hori izan liteke jende gutxik ezagutu izanaren arrazoietako bat.

Batxi izengotiaz ezagutzen dugun kronikaria zamaontzi bateko hornikari- edo
maiordomo-lanetan ibili zen bizitza osoan. Bere zeregina untzian jateko eta
edateko eta beharrezko tresnarik ez faltatzea zen. Lan horretan ibili zen hamazazpi
urte. Urte horietan Europako toki askotan eta Afrikako iparraldeko hainbat portu-
tan ibili zen: Glasgow, Newcastle, Cardiff, Rotterdam, Lisboa, Melilla, Sagunto,
Savona, Venezia…

Bere zereginetan zegoela, lehenengo mundu-gerrak bete-betean harrapatu zuen
Batxi. Eginbehar arriskutsuak ziren haiek eta horietako batean hil zen Bizkaiko
itsasoan. Batxi zihoan Bayo izeneko untziak alemaniarrek jarritako mina baten
kontra jo, eta berehala hondoratu zen.

Dena den, hil aurretik ehundaka kronika argitaratu zituen Euzkadi egunka-
rian. Horietako batean honela idatzi zuen berak ordurako usaintzen zuen arriskuaz:

“Agur abertzaleak. Arrisku handietan gabiltza itsastarrok, ba ez dago egunik
untziren bat hondora ez doanik, alemaniarrek ipiniriko  mina batek jota. Otoi eizue
ba Ama Birjinari itsasoan gabiltzan gizon txiroen aldez”.

Hogeita zortzi urte zituela eta hiru seme-alaben aita zelarik hil zen Batxi. Juan
Bautista Bilbaok idatzitako lanak literatur kronikaren barruan sar genitzake. Bero-
rietan, hizketak, han eta hemen entzundako iruzkinak, hainbat kazetatan irakurrita-
koak eta auskalo nongo tabernatan ezagututako pertsonaiak agertzen dira.
Aranbarrik eta Izagirrek ongi aipatu duten legez (1997:19), “Batxi gai da ezagutu
dituen  dekoratu egokiak sortzeko: begiak erreko dizkioten ostatu zikinak, gerrara
doazen soldaduz beteriko karrikak, propaganda filmeak erakusten diren zinema
aretoak… unibertsaltasuna azken batean. Modernoa, zibila, lagunmin zuen
Kirikiñoren beraren txokokeriatik aski urrundua”. Horrelakoa zen Juan Bautista
Bilbao, Batxi.

Dena den, gure artean eta gaur egun, badira kronikari ezagun eta prestuak.
Horietako baten idazlana komentatzera gatozkizu, irakurle.

6.3. Eredu bat

Baina ikustagun kronika-eredu garbi bat. Horretarako Euskaldunon Egunka-
riako orrialdeetara jo dugu. Bertan, kirol orrialdeetan, Enekoitz Esnaola kazetariak
idazten du. Dakizuenez, kazeta hori –momentuz– ez da argitaratzen astelehenetan.
Horregatik, asteartero kazetari horrek eta, Harmailetatik begira izenburupean,
aurreko jardunaldiko kronika ederra egiten du. 1997ko maiatzaren 13an argitaratu
zuenari erreparatu diogu (beste edozein asteartekoa izan zitekeen). Hona titularra
eta testua:

Garbi dago…

Garbi dago Luis Fernandezek ez dituela ahaztu Luixkeriak. Ostiralean, izan ere,
hamaikako bat aterako zuela esan zuen, eta hasierako talde horretan ageri zen Felipe,
duela gutxirarte Athletic B-n aritu den jokalaria, eta, jakina, Felipe bera ere harrituta.
“Zer esaten ari zareten? (!)” zioen Felipe gazteak, ez zion-eta Luixek adierazi titular
jokatuko zuela. Azkenean, zer gertatuko eta Felipe ordezko Vicente Calderonen. Nik
uste nuen Luixek alboan utziak zituela Luixkeriak, baina, tamalez, ez ditu utzi.
Athletici ez zaio komeni Luixkeriarik, jendea –kazetariok batik bat– segituan hasten
delako kritikak egiten, eta uste dut Jose Mari Arrate ere ohartua dela horretaz. Baina
lehenkaritzan ez dago Arrate. Eta Luixek Luixkeria egin.

(…)
Garbi dago Realari ahaztu egin zaiola ondo jokatzen, baina orain bederen

etxean irabazten ari da (…) eta atzo Iruretak, ostera, azpimarratu zuen Anoeta
estadioko neurketen balioa.

(…)
Garbi dago Roberto Carlosek Simeoneren oinordekoa izan nahi duela.

Giovanniri eta Nadali egindako sarrerak, nazkagarriak. Nuñezek dio Maradonak eta
Schusterrek izan zituzten lesioekin oroitu zela. Min ematera joan zen Roberto Carlos.
Hark dio ezetz. Sinisten?

(…)
Garbi dago Hierro, Raul, Ronaldo, Guardiola, De la Peña, Seedorf eta beste

zenbait jokalari zoragarriak direla. Baina Barça-Real Madrid neurketa eskasa izan
zen. Puntako futbolistak baina joko txarra. Zenbat aldiz, ordea, hori. Futbola da
kirolik etsipengarrienetakoa. Inguruak salbatzen du.

Bukatzeko: askok diote Liga zeinek irabaziko duen ez dagoela garbi. 15 puntu
falta dira eta Real Madridek sei galdu behar… eta Barcelonak denak lortu behar.
Garbi dago, ezta?

Testu honetan garbi asko ikusten denez, kazetariak askatasun handia erakus-
ten du bere kronika egitean, ez baitu lead ezta antzekorik ere erabili, eta, gainera,
ez duelako inolako erreparorik erakutsi bere iritzia emateko. Are gehiago,
lehenengo pertsona erabiltzen du behin baino gehiagotan. Berea ez da, ordea,
iritzi-artikulu bat, ezta analisi bat ere (hemen ez baitira background, analisi edota
baloraziorik agertzen). Enekoitz Esnaolak, hemen, beste zerbait egiten du: Ligako
azken jardunaldiaren inguruan, bere iruzkinak –aditu batenak direnak– barra barra
sartu, inolako konplexurik gabe. Eta ondo egiten du gainera. Ba, horixe da kronika.

Jo dezagun beste arlo batera. Har dezagun politikaren mundua, adibidez.
Politi-kazko berriemaile soil batek honela labur zezakeen Eusko Legebiltzarrean
iragan ostegunean egin zen osoko bilkura (fikziozko albistea da ondokoa).

“Hiruko Gobernua sostengatzen duten alderdiek bere baietza eman zioten atzo
Eusko Legebiltzarrean Javier Retegi sailburu jeltzaleak aurkeztu zuen Energia-
-planari. Egitasmo horrek 2.005. urterarte irauteko asmoa du. Bertan, besteak beste,
EAEn hurrengo zortzi urteetan ezarriko diren parke eolikoak azaltzen dira. Zazpi
izango dira guztira: hiru Gipuzkoan, bi Araban eta beste bi Bizkaian”.

Politikazko kronikariak, berriz, bilkura berari buruz, beste hau idatz zezakeen:

“Azken hamar hilabeteotan, hainbat nekealdi jasan eta izerdi bota ondoren,
Javier Retegi sailburu jeltzaleak lasai-lasai eta hanka zabal egingo du lo gaur.
Legebiltzarrak, atzo azkenik, bere oniritzia eman zion berak bultzatu duen Energia-
-planari. Bozketaren emaitzak kontrako irudia eman lezakeen arren, Retegi
sailburuak asko sufritu behar izan du bere egitasmoa aurrera ateratzeko, proiektu
horrek aurkari asko eta oso kualifikatuak gainera –batzuk etxe barruan– izan baititu”.

Agerikoak dira, batean zein bestean, agertzen diren estilo desberdinak eta in-
tentzioak. Lehenengoan, albistearen paradigma nagusitzen da: iraulitako pirami-
dea, galdegai nagusiak (nork, zer, noiz, nola…). Bestean, kronikariaren ikuspuntua
eta iruzkinak agertzen dira. Bertsio librean, gainera.

6.4. Kronikaren ezaugarriak

Teknika eta Estiloa.

Aurreko kroniketan ikusi dugun bezala, genero honetan estiloa librea da.
Kronikariak ez du zertan eskema estu eta arau zurrunik jarraitu, albistea edo
erreportaia informatiboa egitean gertatzen den bezala. 

Askatasun estilistiko horrek, ordea, badu muga bat: gertaera notiziosoak
berak ezartzen diona, hain zuzen ere. Hau da, kronikaren estiloak bat etorri behar
du kontatzen ari garen jazoera horretan nagusitzen den erritmoarekin, baina
malgutasun handiz. Har ezazue, adibidez, Enekoitz Esnaolaren kronika bera.
Bertan, nabaria denez, aurreko jardunaldiko iruzkina egiten da, ironia-puntu batez.
Asteartero jarraitu ohi duen eskematxoa hauxe da:

• Lehen mailako euskal taldeek lortutako emaitzen inguruko iruzkina.
• “Jardunaldiko partidua” izenaz definitzen den norgehiagokari buruzko go-

goeta eta
• Ligako martxaren inguruko xehetasunak.

Elementu horiek guztiak azaldu ohi dira, normalean, kronikari honen
idazlanetan, berak hain ohikoa duen estiloaz lagundurik.

Nolanahi ere, kronika guztietan agindu zehatza dago: estiloak argia, zehatza
eta laburra behar du izan; hau da, esanguratsua, mamitsua, hartzailea harrapatzeko
modukoa… Horretarako, kronikari on batek nahi adinako baliabide estilistiko
erabil ditzake: metaforak, ironia, paradoxak, hiperbolea. Horiek guztiak libreki
erabil daitezke, baldin eta mezuaren egiturari argitasuna eta sendotasuna ekartzen
badizkiote. Bestela, baliabide horiek kontrako efektua ere lor dezakete, hau da,
kronika hitz-aspertu bihurtzea. Orduan, irakurleak erakarri ordez, uxatzen ari gara.
Beraz, kronikari on batek alde batera utzi behar ditu: 

• iluntasun oro, 
• hitzontzikeriak,
• okerdura estilistiko guztiak eta 
• estilo hanpatua.

Era horretan bakarrik lor dezake kronikariak harreman iraunkor eta atsegina
izatea bere hartzailearekin. 

Tituluak ere ahal den esanguratsuen eta erakargarriena izan behar du, irakurlea
hasiera-hasieratik harrapatzeko modukoa. Testuan zehar bitxikeriaren bat edo beste
kontatzea ez dago batere gaizki. Are gehiago, askotan horrelako txikikeriek jazoera
informatiboak izan duen benetako garrantzia adieraziko digute. Bitxikeriak
kontatzea, beraz, ia derrigorrezkoa da kronika egitean.

Kronikariak zuku guztia “esprimitu” behar dio jazoerari, eta horixe bera
azaldu bere irakurleari. Ez da gertaeraren anatomia hutsa agertu behar dena, bere
fisiologia, bere psikologia eta fenomenologia baizik. Bere filosofia, azken batean.
Jakina, hori guztia ezin zen albistearen barruan kontatu edo azaldu, horrelakorik
espreski galerazten baitute estilo informatiboaren arau zurrun horiek.

Albistearen erradiografia eskaini behar da, berriemaile soilak kontatzen ez
duena azaldu behar da; hau da, gertaera bertatik bertara kontatua.

Forma

Estiloa librea baldin bada, kronikaren forma bera ere antzekoa izango da.
Kronika-generoan aholkatzen den forma hauxe da: informatibo-narratiboarena.
Hau da, kazetariak ez du zertan jarraiturik iraulitako piramidearen eskema hertsi
famatua. Garrantzi-mailaketari dagokionez ere, kronikariak ez du ezinbestekotzat
joko albistean nagusi den goitik beherako ordena ospetsua. Noizbait, kronikaren
helburu den gaia oso garrantzitsua delarik, orduan kazetariak –horrela nahi izango
balu– beheranzko mailaketa (goitik beherakoa) erabil lezake.

Horren erakusle da, esaterako, ondoko adibide hau. Kronikariak espazioan
izandako istripu baten berri ematen du (1971an Ya egunkari espainiarrean
agertutako kronika baten itzulpena duzu hau irakurle).

Hil egin direla. Horixe da dakigun bakarra; ez nola, ezta zergatik ere. Beste hiru
pertsona, beste hiru heriotza espazioaren konkistarako bidean. Hauexek dira beren
izenak: Georgi Dobrovlsky teniente koronela, Vladislav Volkov hegalaldiaren
ingeniaria eta Viktor Patzaiev teknikaria. 

(…) Zergatik edo nolatan hil diren? Momentuz inork ez du ezer garbirik esan.
Hauen heriotza espazioaren baitan dagoen beste misterio bat da. Beste bat.

Hemen, kazetariak errespetatu egin du albistearen egitura famatua, baina
kronikaren estiloa erabiliz. Agian, gaiaren garrantziak berak ere aholkatu dio
horrela jokatzea. Dena den, lehen aipatu dugun bezala, ez da ezinbestekoa
kronikaren egitura honelakoa izatea. Kazetariak berak –kronikariak, hain zuen–
erabaki behar du.

Gaia

Kronikaren protagonista nagusia gertaera bera da. Berori da abiapuntu eta
abiarazle, bere bitartez abiatzen baikara kronika osoan zehar. Berori gabe, kroni-
kak ez du aitzakiarik, ezta sostengurik ere. Baina, jazoera informatiboa kontatzea
baino gehiago, beste zerbait egin behar du kronikariak: interpretatu, hain zuzen
ere. Dena den, garbi asko utzi behar da interpretazio horrek ez duela zertan
analisiaren agindu zehatzik jarraitu, hots, ez duela zertan background analisia eta
balorazioaren eredu estu eta zurrunik jarraitu. 

Kronikariak interpretatu egiten du gertaera, baina oso era librean, berak nahi
duen moduan, inoren agindu formalik jarraitu gabe. Kazetariak gertaeren gainetik

“hegan” egiten du, bere iruzkinak mozorrorik gabe azalduz, esplizituki batzuetan,
inplizituki besteetan. Testuinguru horretan, bitxikeriak –berriro diogu– garrantzi
handia izan lezake jazoera hori irakurlearen aurrean behar den moduan “jazteko”.

Egilea

Kazetaria bera da kronikaria. Kronikaria jaio egiten den ala egin egiten den?
Hori bai eztabaida antzua. Kronikariak, lehenengo eta behin, kazetaria izan behar
du, kazetari ona gainera. Behin gutxieneko esperientzia hartuz gero, apurka-apurka
hasiko da kronikak egiten, albistearen muga zurrun horiek zama astun samarrak
direla ohartzen denean, batez ere. 

Kronikan, jazoera informatiboa eta egilea etengabe daude harremanetan,
momentu orotan, sinbiosi ederrean gainera. Ohiko galdegai famatuetatik (5 W),
“zer” eta “nola” izango dira, normalean, garrantzitsuak, “joku” gehien eskaintzen
dutenak bederen. 

Egunez egun, kronikak berak kronikaria egiten du. Irakurleak horixe bilatzen
du gainera, kronikari ona. Era horretan, kazetariak bere sinadura prestigiatuko du.

Helburua.

Informatzeaz gain, kronikariak orientatu egin behar du bere hartzailea,
gertaeraren alboko kontuak argituz, azalaraziz. Jazoerak duen benetako dimentsioa
jakinarazi behar dio bere hartzaileari, horrek albistea bere osotasunean har dezan.
Kazetariak irakurlea gozarazi behar du, atsegin eman, hain juxtu ere.

Hona hemen labur azalduta kronikaren ezaugarriak:

Estiloa eta teknika Librea. Kronikak gertaera notizioso batean du oinarri. Estiloak
argia, zehatza eta laburra behar du izan; hau da, iluntasuna eta
estilo hanpatua alde batera utzita. Hori bai, tituluak esanguratsua
izan behar du. Bitxikeriek ere asko “jazten” dute kronika.

Forma Informatibo-narratiboa. Kronikariak ez du iraulitako
piramidearen eskema derrigorrez jarraitu beharrik. Bai, ordea,
gaiaren garrantziak horrela exijituko balio.

Gaia Gertaera bera. Nolanahi ere, kronikariak interpretatu egin behar
du jazoera informatiboa. Kazetariak gertaeren gainetik “hegan”
egin behar du bere iruzkinak azalduz, esplizituki edo inplizituki.

Egilea Kazetaria bera da. Jazoera eta egilea harremanetan daude
momentu orotan, sinbiosi ederrean gainera. “Zer” eta “nola”
galdegaiak oso garrantzitsuak dira. Irakurleak kronikari ona
bilatzen du. Sinadurak kalitatearen adierazle izan beharko luke.

Helburua Informatu eta orientatu. Kronikariak bere hartzailea gozarazi
behar du, atsegin eman.

6.5. Kronika-mota desberdinak

Atal honi dagokionez, Javier Diaz Noci irakasleak Kazetarirtza-Idazkuntza-
rako Eskuliburua: informazio-generoak liburuan dioena gogoratu besterik ez dugu
egin behar, bertan biltzen baita beste aditu batzuek kronika-mota desberdinei buruz
idatzitako guztia.

Horren arabera bi kronika-mota ditugu:

1. Tokizko kronika, hau da korrespontsalen kronikak. Kronika horrek aktuali-
tatea du abiapuntu, berdin dio atzerriko korrespontsala izan edo herrikoa izatea,
aktualitatea beti baita bere lanaren abiarazle. Berdin dio korrespontsal finkoa izan
edo “berriemaile berezia” izatea. Sailkapen horren barruan, kronika- eta kronikari-
-mota desberdinak ditugu:

• Nazioarteko kronikaria (atzerriko korrespontsala eta berriemaile berezia).
• Gerra-korrespontsala.
• Herriko kronikaria.
• Bidaietako kronikaria.

2. Gaikako kronikak, hau da, item notizioso zehatz bati loturikoak. Kazetari-lan
horietan hartzailegoa murriztu egiten da, kronikariak gizarteko sektore zehatz bati
begira egiten baitu lan. Dena den, horrek ez du esan nahi, elite batentzat idatzi behar
duenik. Are gehiago, gaikako kronikariak helburu garbia izan behar du beti: bere
lana adituentzat ona izateaz gain, guztiontzat ere ulergarri eta atsegina izatea.

Gaikako kronikak ugari ditugu. Mezubideetan gehien azaltzen direnak
ondoko hauek dira:

• Ezbeharretako kronika. Espezializazio handia exijitzen duen lana da hori.
• Epaitegietako kronika (berdin).
• Politikazko kronika.
• Kirol-kronika.
• Zezen-kronika.
• Kultur kronika.

Ikaslearentzako ariketak

• Gai honetan emandako aholkuak eta gomendioak kontuan hartuz, idatz itzazu
ondoko kronika hauek (bi folioko luzera izan dezatela, gutxi gorabehera):

1. Herriko kronika. Horretarako jo ezazu zure herriko Udalbatzak egingo
duen hurrengo osoko bilkurara. Bertan hartutako erabakiekin eta
antzemandako giroarekin, egizu kronika atsegin bat. Gogoan izan ez
duzula albiste bat idatzi behar, kronika bat baizik.

2. Kirol-kronika. Har ezazu gustukoen duzun kirola eta zure “bihotzeko
taldea”. Joan zaitez talde horrek jokatuko duen hurrengo partidura
eta horren berri eman bi folioko kronika baten bitartez.

3. Bidaietako kronika. Azkenengo aldiz non egon zara oporretan? Ondo
pasatu zenuen? Bada, eman horren berri bidaietako kronika baten
bitartez.

4. Kultur-kronika. Zein izan da egon zaren azkenengo kontzertua?
Egizu horren kronika jator bat, bertan izandako pasadizo guztiak
kontatuz.

• Errepasa itzazu kronika interpretatiboaren ezaugarriak. Zergatik diogu genero
hibridoa dela? Zertan antzematen da hibridotasun hori zerorrek idatzitako
kronika horietan.

7. Erreportaia interpretatiboa

Erreportaia interpretatiboa lan sakonaren ondorioa da.
Neale Copple

7.1. Jatorria.
7.2. Erreportaiaren aztarnak euskarazko prentsan.
7.3. Teknika eta estiloa.

7.3.1. Martin Vivaldiren irizpideak eta aholkuak.
7.3.2. Martínez Albertosen ikuspuntua.
7.3.3. Neale Copple-ren aburua.

7.4. Zenbait eredu.
Bibliografia osagarria.
Ikaslearentzako ariketak

***

7.1. Jatorria

Kazetaritza-ikasleak Informazio-generoak deritzon irakasgaiaren berri izan du
lehenengo mailan. Bertan, kazetaritzan gehien erabiltzen diren generoak aztertu
izan dira: albistea, kronika, elkarrizketa… eta erreportaia. Azken genero hori azter-
tzerakoan, aspektu informatiboari eman zitzaion lehentasuna, hau da, erreportaia
informatiboari. Horren barruan, erreportaia-mota hauek ikutu izan dira: aipuzko
erreportaia, gaurkotasun-erreportaia, ikerkuntza-erreportaia eta erreportaia sakona
edo interpretatiboa. Azken hori da hain zuzen gai honen helburu. 

Erreportaia informatiboetan, edo estandarretan, kazetariak langile fina, trebea
eta iaioa dela erakutsi behar du. Erreportaia interpretatiboan, berriz, berriemaileak
bere maisutasuna demostratu behar du, bertan, bai kontakizunaren erritmoak, baita
hizkuntzaren erabilerak ere punturik gorenera iritsi behar baitute.

Erreportaia interpretatiboaren jatorria kazetaritza informatiboak berak dituen
muga zurrunetan bilatu behar dugu. Ohiko kazetaritzak parametro jakin batzuk
ditu: iraulitako piramidearen eskema, galdegai nagusien erantzuna (5 W), estilo
aseptikoa… Baina, kazetariak oihartzun handiko jazoerak azaldu edota fenomeno
konplexuak esplikatu behar dituelarik, egitura estu hori mugatu samar bihurtu da
nahi baino gehiagotan. Beste horrenbeste gertatu ohi da aspektu gizartiar oso
markatua duten hainbat gertakizunekin. Kasu horietan, kazetariari beste zerbait

eskatu behar zaio: hartzailea hasiera-hasieratik kautibatzea, eta kazetariak berak
ere istorian bertan murgiltzeko abilezia erakustea.

Beraz, zurruntasun estu horrek erakutsitako gabezietan bilatu behar dugu
erreportaia interpretatiboaren jatorria. Logikoa denez, hasiera batean, newsmaga-
zines edo aldizkariak izan ziren kazetaritza berri honen beharra sutsuen aldarrikatu
zutenak. Logikoa zergatik? Bada, beroriek izan zirelako zurruntasun horrek zituen
hutsuneez berehala ohartu zirenak. Kazetek eskaintzen ez zutena, berek eskaini
behar zieten beren irakurleei; hau da, erreportaia sakonak, ongi dokumentatuak,
iritziari eta sujektibotasunari hainbeste erreparo jartzen ez zizkieten idazlanak.

Erreportaia interpretatiboen garairik emankorrena 60ko hamarkadaren
amaieran etorri zen, Kazetaritza Berria fenomenoari lotuta. Aski logikoa da hori,
mugimendu honen sustraiak kontuan hartuz gero (kontrakultura, ongizatezko
estatuaren krisialdia, gazteen erreboltak…).

Dena den, erreportaia interpretatiboaren aztarnak lehentxoago ere baditugu.
Jo dezagun, esaterako, EEBBetako Time aldizkariaren sorrerara. Astekari hau
1923an sortu zen, Luce eta Hadden kazetarien ahaleginari esker. Aldizkari honi zor
diogu, gerora timestyle izenaz ezagutu dugun estiloa. Bada, astekari hori abiatu
baino lehen, beraren bultzagileek teorizazio-lan mardula egin zuten. Gehien
kezkatzen zituzten auziak ondoko hauek ziren:

1. Kazetari-lanen antolaketa (orrialde barruan izan behar zuten kokapena).
2. Lakononismo espresiboa.
3. Objektibotasunaren dimentsio berria.

Azken kezka hori abiapuntutzat hartuta, esan liteke, mende honen hasieran
(1923an) Time aldizkariko kazetariek egin zutela lehenengo ahalegin serioa, ohiko
kazetaritza deskriptiboak ezartzen zituen muga estu haietatik zertxobait aldentzeko.

Frank Luther Mott adituaren iritziaren arabera, XX. mendearen erdi aldera
edo, egunkarietako zuzendariak ere ohiko kazetaritzak planteatzen zituen arazoez
jabetu ziren; albisteetako estilo hertsi hura ez zen gai, politikak eta ekonomiak
zituen konplexutasunak azaltzeko, albisteez gain iruzkinak eta iritziak ere tartekatu
behar baitziren. Auzi hori, ordea, Time aldizkariak berak aurreratu zuen 1923an.

Nolanahi ere, erreportaia interpretatiboa eta sakona kazetaritzak izan duen
bilakaera logikoaren ondorioa da. Eta kazetariak berak ere garbi izan behar du
honako hau: erreportaia-mota honetan askatasun estilistiko eta formal gehiago
izango ditu; bai, hori egia da. Baina era berean, lan horietan berari exijitzen zaiona
askoz ere handiagoa da, lan horietan berriemaileak bere “ukitu pertsonala” azaldu
behar baitu. Azken baten, egunkari desberdinak bereizten dituzten ezaugarriak ez
dira portadan azaltzen diren albisteak (nahiko antzekoak baitira normalean), kaze-
taren barruan azaltzen diren erreportaiak baizik, besteak beste.

1997ko maiatzean, adibidez, kazeta guztiek eman zuten Zaireko herria orduan
bizitzen ari zen momentu historikoen berri: Mobutu presidentearen irteera, Kabila-
ren tropak Kinshasa hiriburuan sartzea… Kazeta bakoitzaren ildo informatiboa eta
ideologikoa, berriz, gehiago antzeman zen matxinatuen profilari buruz egunkari
desberdinek argitaratu zituzten erreportaia berezietan. Horretan bai bereizten dira,
eta, ez beraz, datuen pilatze mekanikoetan. 

Beste hainbeste gertatu zen 1963an J.F. Kennedy-ren hilketarekin. Mundu
osoko kazetek eman zuten haren berri. Jazoerari buruzko erreportaiak, berriz, des-
berdinak izan ziren. Dena den, egunkarien artean, batzuetan, albisteen tratamendu
informatiboan ere desberdintasunak nabariak dira, informazioetan azaltzen diren
gaiak polemikoak direnean, batik bat.

Prentsak gehiago sentitu du erreportaia interpretatiboen beharra, irratiak edo
telebistak baino. Prentsak ezer gutxi egin dezake ikus-entzunezko hedabideek duten
azkartasunaren eta inpaktu-mailaren aurrean. Adibidez, ezbeharretako erreportaria
sutea izan den tokitik erredakziora doan bitartean, telebistako kamarek mundu
osora zabal ditzakete ezbehar horren irudiak. 

Dena den, eta adibide berberarekin jarraituz, konexioak irauten duen minutu
apur horretan, telebistako erreportariak ezer gutxi konta liezaieke bere entzuleei,
ohiko galdegaien erantzunez gain (nork, zer, noiz, nola, non…). Prentsako kazeta-
riak, berriz, hurrengo egunerako erreportaia luzea egin dezake. Are gehiago, aste-
buruko gehigarria daraman erredaktore-buruak kazetari-lan serioa egitea aginduko
dio seguru asko, sute horren balizko arrazoiak eta ezkutuko zergatiak kontatzeko.
Hori guztia ezinezkoa da telebistako minutu eskas horretan.

Horregatik, erreportaia interpretatiboa oso genero aproposa da prentsarako,
kazetaria luze eta zabal (muga batzuen barnean, jakina) aritu baitaiteke bere lana
garatzen. Martin Vivaldiren aburuz (1986), prentsak ikus-entzunezkoei ateratzen
dien aldea hiru arlo hauetan da nabaria:

• denbora aldetik: prentsako kazetariak denbora gehiago duelako bere lana
taxuz jorratzeko,

• espazio aldetik: luze eta zabal lantzeko aukera duelako, eta
• sendotasun aldetik: era horretan landutako lanak irmotasunean eta koheren-

tzian irazbazten duelako (normalean).

Atal honi amaiera emateko, hitz-pare bat erreportaia sakonak edo interpre-
tatiboak egin nahi dituen berriemaileari buruz. Erreportari ona izateko –kazetari
ona izateko bezala– lau ezaugarri dira ezinbestekoak: etikadun pertsona izatea,
lead-hizkuntza egoki erabiltzea, hizkuntza(k) menperatzea eta kazetari-sena izatea.
Laurak garrantzitsuak izan arren, azken hori azpimarratu beharko genuke hemen.
Kazetari-sena izateko, berriemaileak behatzaile aparta izan behar du, jazoera batek
izan ditzakeen hamarnaka alde ezkutuez ohartzeko. Izan ere, erreportariak ezin dio
gertakizunari zeharka begiratu; edo, aztertu behar badu, azalean geratu.

7.2. Erreportaiaren aztarnak euskarazko prentsan

Erreportaiaren aztarnak euskal prentsan bilatzeko, Argia astekariaren artxi-
boetara jo behar dugu (1921-1936). Arakatze-zeregin horretan Javier Díaz Noci
(1995) irakasleak lan mardula egin du. Berari zor diogu lehen erreportaiaren aurki-
kuntza. 1921ean izan zen eta Argia astekarian argitaratu zen. Honela zuen titulua:

“Gipuzkoa´ko zar-zarren alde”

Gregorio Muxika zuen egilea lan horrek. Argazkiak, garai hartarako ederrak
benetan, R. Sarriarenak ziren. Erreportaia hau ez da guk geuk interpretatibo modu-
ra definitu dugun horietakoa. Hala ere, duen esanahi historikoagatik hona ekartzea
interesgarria iruditu zaigu. Kazetari-lan honen jomuga Gipuzkoan bizi ziren adine-
ko gizon eta emakumeak ziren, beren kezkak eta bizipenak. Apur bat gehiago erre-
paratuz gero, erreportaia honek gaurko publierreportaiaren antza duela ohartuko
gara, bertan, Gipuzkoako Kutxak lurralde horretan bizi ziren 90 urtetik gorako
agure-atsoei emango zien dirulaguntzen berri ematen baitzen. Honatx pasarte
esanguratsu hau:

“Aiton-amona zar oiek obetxeago bizi ditezen, Gipuzkoa´ko Aurrexkitegia´k
(Aorro-Kajak) asmo eder au artu ta aurrera eraman du: 90 urtetik gorako zar
beartsuai, Gipuzkoa´n jaio ta bizi badira ta zuzen bizi izan badira, diru-laguntza
ematea”.

Dena den, hau ez zen Gregorio Muxikak Argia astekarian argitaratu zuen
erreportaia bakarra. 1922an, berriemaile berak erreportaia-sorta bat argitaratu
zuen. Bertan azaldu ziren gaiak oso bestelakoak ziren. Horietako bat garai haietan
jada arazo larria zen gaixotasun larri bati buruzkoa zen: alkoholismoaren inguruan,
hain zuzen ere.

Gerora ere, erreportaia anitz azaldu dira euskarazko argitarapenetan. Eguna
egunkaria1 (1937) horren lekuko garbia dugu. Gerra-garaiko eten luze eta ilunaren
ondoren, 60-70ko hamarkadetan nolabaiteko berpiztea somatu zen euskal prentsan.
Dena den, erreportaiak, genero gisa, azken hogei urteotan hartu du benetako in-
darra gure artean. Lan horretan asko lagundu dute Argia astekariaren berragerpenak
(1980), herri-aldizkarien fenomenoak (1988tik honako prozesua) eta Euskaldunon
Egunkariaren agerpenak (1990). Gaur egun, esan liteke erreportaia, eta horren
barruan erreportaia interpretatiboa ere, nahiko zabalduta dagoela gure artean,
asteburuko gehigarrietan batik bat.

7.3. Teknika eta estiloa

Erreportaia interpretatiboa garatzeko, ez dago estilo eta egitura zehatz bat.
Adituak eta ikertzaileak kontu horretan ez dira ados jartzen, bakoitzak bere iritzi

propioa baitu auzi honetan. Zuek ere ondoko ariketa hau egin dezakezue: har
itzazue igande batean kazeta desberdinetan azaldu diren laupabost erreportaia
interpretatibo eta konpara itzazue bertan nagusitzen diren egiturak eta estiloak. Bat
al datoz denak? Ziur aski ez. Kazetari bakoitzak, egunkari bakoitzak estilo propio
eta pertsonala landu nahi du, eta nagusitzen den irizpide bakarra, logikak agintzen
duena da. Besterik ez.

Jakina, esperientzia profesionalak agindu zehatzak emango dizkio kazetari
horri. Adibidez, zein den titulurik egokiena, profesionalena ala erakargarriena?
Askotan irizpide bata ala bestea erabiliz gero, emaitza desberdina izaten da. Beste
horrenbeste esan daiteke erreportaiaren lead, gorputz eta amaierari buruz. Nork
bere egitura propioa erabiliko du, bere ustez, irakurlearen atentzioa harrapatzeko
ondoen balio duena.

Dena den, zentzu komunak agindu batzuk aholkatzen ditu. Adibidez, horrela-
ko erreportaia idatzi aurretik, kazetariak gertutik ezagutu behar du gaia; hau da,
berriemaileak istorioa menperatu behar du, eta ez alderantziz (istorioak kazetaria).

Azken aldi honetan, erreportaia hauen testuinguru naturalena igandeetako
gehiagarria bihurtu da. Bertara joz gero, hauxe aurkituko duzue lehenik: diseinuaren
kalitatea. Itxura aldetik oso lan txukunak argitaratzen dira, argazki handi, on eta
erakargarriez apainduta. Alde grafikoa gainera, gero eta tarte handiagoa hartzen ari
da, testuarena murrizten ari den bitartean. Hala ere, erreportaia luzeak eta sakonak
dira oraindik ere.

Diseinuarekin lotuta, beste ezaugarri bat agertu ohi da: irakurgarritasuna.
Beste modu batera esanda: idazlan hauek, normalean, oso irakurterrazak dira. Ez
dago, lehen gertatzen zen moduan, testu (luze) bakar eta aspergarri bat egiterik.
Testu nagusi bat izanda ere, erreportaia hauek atentzio-gune desberdinak izaten
dituzte, bloke desberdinetan banatuta. Adibidez, sarri askotan argazki-oinak ohi
baino luzeagoak eta esanguratsuagoak dira. Sumarioek, tartekiek, infogramek,
boloek (• ¸ · ¶ ¹ Ï Ç) eta, oro har, testuaren zama arin dezaketen baliabide
tipografiko guztiek sarrera erraza dute horrelako kazetari-lanetan. Azken batean,
hori guztia ikus-entzunezko kulturaren ondorioa besterik ez da; izan ere, prentsak
berak irudiak duen liluraren magalera makurtu behar izaten du.

Erreportaia horietan ere, talde-lanaren presentzia nabaria da (ikus ezazue gai
honekin batera doakizuen Euskaldunon Egunkarian azaldutako erreportaia). Berori
da erreportaia interpretatiboaren eredu garbienetako bat, bertan analisia, dokumen-
tazioa eta iritzia ere (aburu baino gehiago ustekizunak dira) agertzen direlako. Hori
guztia, multzo desberdinetan banatuta eta irudi deigarriez josita. Erreportaia horrek
egiletza kolektiboa du.

Azter ditzagun orain aditu desberdinek gai honen inguruan landu dituzten
teoria desberdinak, garbi asko utzita, horixe direla: teoriak. Eta praktikak, askotan,
aurrea hartu diola teoriaren munduari.

7.3.1. Martin Vivaldiren irizpideak eta aholkuak.

Teknikari dagokionez, Martin Vivaldik (1987:113) ondoko irizpideak aholkatu
ditu:

1. Jazoerak behatzeko gaitasuna (behaketa) izan behar du kazetariak.
2. Gertaerak analisatzeko trebezia (hausnarketa) erakutsi behar du. 
3. Prozedura zientifikoa erabiliko du (hipotesia landu, agiaztapena ahalbidetu

eta ondorioak atera).
4. Azalpen zehatza egingo du.

Erreportaia interpretatiboa idazten hasi aurretik, irizpideez gain, ondorengo
aholku zehatzak proposatu ditu M. Vivaldik:

a) kazetari-lanaren eskema zirriborratzea;
b) kontakizunaren pasarterik deigarrienak gogoan hartzea;
c) “klimaxa” zeren inguruan ehunduko dugun erabakitzea;
d) “klimaxaren” ondoren, erreportaiaren erritmoa ez jaistea;
e) erreportaiaren sarrera idaztea, zeinak kemetsua eta atsegina behar duen izan;
f) erreportaiaren amaiera idaztea, zeinak koherentea behar duen izan;
g) bitxikeriak anotatzea, alde gizatiarra agerian uzten dutenak, batik bat.
h) koherentzia bilatzea, hasieratik amaitu artean.

Agindu eta aholku hauek guztiak orientatiboak besterik ez dira, behin eta
berriz aipatu dugun bezala, kazetari bakoitzak –esperientziaduna bada, are gehiago–
egunero garatzen baitu bere estilo propio eta pertsonala.

7.3.2. Martínez Albertos-en ikuspuntua

José Luis Mz. Albertos katedradun madrildarrak ere teorizatu du auzi honen
inguruan. Bere iritziz, ohiko kazetaritzan eta erreportaia interpretatiboetan
darabiltzaten egiturak desberdinak dira. Lehenengoan iraulitako piramidearen
egiturak arau zurrunak ezartzen dituen bitartean, bigarren horretan, berriz, eskema
aldatu egiten da. Ohiko kazetaritzan, kazetariak gertaera bakartu, mugatu egiten
du, continuum historikoa perspektibatik galdu gabe. Hau da, kazetaritza
deskriptiboan berriemailea jazoeratik albistera doa.

Erreportaia interpretatiboa idazterakoan, berriz, kazetariaren abiapuntua
desberdina da, kazetaria ez baitoa zuzen-zuzenean gertaeratik albistera. Aldez
aurretik, kazetariak –edo kazetari taldeak (lan hau taldeka egiten baita sarritan)–
bestelako lana egin behar izaten du, hala nola, 

• gai nagusiaren aurrekariak bilatu, 
• behar den dokumentazioa bildu eta 
• dagokion analisia egin.

Martínez Albertosen irudiko, erreportaia interpretatiboaren abiapuntua
–askotan– ez da gertaera bakar bat, ezta jazoera-multzoa ere askotan, baizik eta

iritzi sendo bat, aburu (kolektibo) bat. Horretatik abiatuko da idazlanaren sarrera
edo lead-a (atariko lerroaldea). Formula hau askotan erabili izan da, astekari eta
erreportaia sakonak kaleratzen dituzten aldizkarietan batik bat (errepara iezaiozue
Egunkarian azaldutako erreportaiari).

Irakasle horren aburuz, erreportaia interpretatiboak ondoko hiru zati hauek
izan beharko lituzke:

1. Tesi nagusia (leada).
2. Gorputza (datu-metaketa logikoa).
3. Amaiera (tesian eta gorputzean garatu den ildoari eusten dion bukaera).

Erreportaia interpretatiboan kazetariak bere lan guztiaren zama atariko
lerroaldean bildu behar du. Bertan azaldu behar du ondoren garatuko duen lan
osoaren tesi nagusia, ardatz garrantzitsuenak, hizkuntza egokia erabiliz, irakurlearen
arreta piztuz, baina, aldi berean, hartzaileari bertatik bertara (sarreratik gorputzera)
igarotzeko gonbitea helaraziz. Hau da, erreportaia interpretatiboaren funts guztia
ezin da sarreran agortu. Bertan agertuko dira, bai, ideiarik garrantzitsuenak; ez
guztiak. Jakina, sarrera egoki eta landu bat kazetariaren maisutasunaren erakusle
izango da. Halamoduzko sarrerak, berriz, agerian utziko ditu berriemailearen
gabeziak. Alde horretatik, guztiz eredugarria deritzogu Vicente Verduk Txinari
buruzko erreportaian idatzi zuen sarrerari (ik. gai honen amaiera).

Erreportaia interpretatiboaren gorputzean logika nagusitu behar da. Mz.
Albertosek Abraham Santibáñez-en irudi grafikoa ekarri du gogora. Azken horrek
hauxe dio: erreportaia interpretatiboaren corpusa jazoerez, iritziez eta aipuez
osatutako tartea dugu, non bataren edo bestearen kokapena oso ongi egin behar
den. Elkarren arteko lotura, egokiera eta elkarlotzea asko zaindu behar da,
kontakizunaren logika eta sendotasuna pausoz pauso, mailaz maila eraikiz. Era
horretan, sarreran garatu den tesi nagusia sendotuz eta garatuz joango da. Atal
handi honen ordenamenduak ez du –derrigorrez– iraulitako piramidearen eskema
jarraitu behar. Honako hau esan nahi du horrek: bada, edozein paragrafotan ager
daitekeela sarreran bidenabar aipatu den susmoa eta une horretan egiaztatzen den
kontua. Nolanahi ere, tarte horretan, ohiko eskema (iraulitako piramidearena)
erabilgarria eta emankorra gerta daiteke.

Amaieran, berriz, erreportaia osoan garatu den ildo nagusia berretsi behar da,
hasierako tesi nagusiarekin bateginik. Erreportariak esplizituki gogorarazi behar
dio irakurleari hasieran landu duen ardatza, era horretan ikuspuntu editoriala
bermatua gera dadin. Berori egiteko formula zehatzik ez dago. Lekuko baten
adierazpenak izan litezke, edo estadistika puntual bat edo gertaera konkretu bat…
Tarte horrek helburu garbia izan behar du: erreportaia osoan landu den ideia
gogoraraztea.

Grafikoki azalduta, honelako zerbait izan daiteke:

Modu horretan azalduta, erreportaia interpretatiboa unitate konplexua izango
litzateke, ardura handiz taxutu behar den kazetari-lana, alegia. Bertan, tentu handiz
planifikatu beharko litzateke bai tarte bakoitzaren neurria, baita zati desberdinen
arteko lotura ere, unitate osoaren kohesioa eta sendotasuna lortzeko bidean.

7.3.3. Neale Copple-ren aburua

Neale Copplek, Kazetaritza Berriaren teorialari handienetarikoak, berriz,
beste modu batera aztertu du kontu hau. Bere ustez, depth reporting edo
erreportaia sakonaren osagarririk funtsezkoenak ondoko hauek dira:

1. Aurrekariak: azalean gelditu diren albisteak informazio osagarriez betetzea.
2. Jazoera informatiboaren alde gizatiarra: kazetariak, bere lana egiterakoan,

gertu-gertutik sentitu behar du hartzailearen presentzia.
3. Interpretazio-lana: jazoera informatiboa esplikatu, azaldu, argitu…
4. Ikerketa-lana: ezkutuan dauden egintzak azalarazi.
5. Orientatze-lana: jazoera informatiboa hartzailearen bizimodu arruntean

txertatu eta integratu behar da, berak bere ondorio propioak atera ditzan.

Amaiera: Haserako tesia gogorarazteko tartea.
Oso garrantzitsua.

GORPUTZA: datuen azalpen
logikoa. Bertan
jazoerak, iritziak,
lekukotasunak, aipuak…
azalduko dira, atariko lerroalde
horretan
azaltzen den ordena logikoari
jarraiki. Zatiok
elkarri lotuta agertuko dira.

Lead (atariko lerroaldea):
Erreportaia interpretatiboaren

tesi nagusia

Lead-a (atariko lerroaldea):
Erreportaia interpretatiboaren 

tesi nagusia

GORPUTZA: datuen azalpen
logikoa. Bertan 
jazoerak, iritziak, 
lekukotasunak, aipuak... 
azalduko dira, atariko lerroalde
horretan
azaltzen den ordena logikoari 
jarraiki. Zatiak 
elkarri lotuta agertuko dira.

Neale Copple-ren iritziz erreportaia interpretatiboa lan sakonaren ondorioa
da, non jazoeraren aurrekariek, interpretazio-lanak eta analisiak aparteko garrantzia
hartzen duten.

7.4. Zenbait eredu

Amaitzeko, hona hemen bi erreportaia, biak 1997ko maiatzaren 25ean
agertutakoak. Lehenengoa, Euskaldunon Egunkarian; bigarrena El País-en.
Eranskin modura, Vicente Verduk El País semanal gehigarrian Txinari buruz
idatzitako erreportaiaren sarrera sartu dugu (egun berekoa, hori ere)

Egunkariako erreportaia Igandeko KZ izeneko gehigarriko gai nagusia izan
zen. Bost orrialdeko lana, Iñigo Olabarri eta Martxelo Otamendi kazetariek sinatua.
Gaia, berriz, honakoa: 1994an bi kartera-bonbak eztanda egin zuten Muskizen eta
Artxandan. Atentatuen ondorioz, zenbait pertsona larriki zaurituta gertatu ziren.
Inork ez zituen atentatu haiek bere gain hartu. ETAk ekintza haiekin zerikusirik
zuenik espreski ukatu zuen. Idazlana “kronika” modura sailkatuta badago ere
(horrela nabarmentzen baita goialdean azaltzen den logotipo horretan), gure ustez,
testu hori erreportaia interpretatiboa da, goitik behera gainera. Beriemaileek berek
ere “erreportaiaz” hitz egiten dute Erantzunik gabe gelditu diren galderak deritzon
testu-zatiaren hasieran.

Horrez gain, erreportaia horretan zenbait kontu bereziki azpimarragarriak
dira:

1. Gertaerak duen askotariko trataera. Bost testu-zati desberdin ditu. Horieta-
riko bakoitzean gaia ikuspuntu desberdin batetik aztertzen da.

2. Alde grafikoari ematen zaion garrantzia. Erreportaia oso ikusgarria da,
lehen orrialdetik hasita. Horrez gain, infograma handi bat dago (J. Apeztegiak
egina) eta tamaina ertain edo handiko beste lau argazki.

Bigarren idazlana hauxe duzu irakurle: Vicente Verdu idazleak Txinari buruz
idatzitako erreportaiaren sarrera (El País semanal gehigarrian agertutakoa). Maisu-
lana da, ezbairik gabe.

7.1. Hauxe duzu Martxelo Otamendi eta Iñigo Olabarri kazetariek Igandeko
KZ izeneko gehigarrian argitara emandako erreportaia interpretatiboa (1997-
V-25).

7.2. Hona hemen Vicente Verdú-ren idazlanaren ataria (El País, 1997-V-25).

Ikaslearentzako ariketak

• Zertan antzematen eta bereizten dira erreportaia informatiboa eta erreportaia
interpretatiboa?

• Irakur ezazu arretaz aurreko orrietan azaldu den erreportaia interpretatiboa.
Azter itzazu, batik bat, bertan nagusitzen diren egitura eta eskema. Logikoak al
dira bertan erabiltzen diren irizpideak?

• Gai honetan emandako aholkuak eta gomendioak kontuan hartuz, idatz
ezazu erreportaia interpretibo bat, zerorrek ederki menperatzen duzun gai bati
buruz (laupabost folio, bloke edo multzo desberdinetan banatuta). Jarrai iezaiozu
Mz. Albertos irakasleak proposatzen duen egiturari, idazlan osoaren kohesioan,
tesi nagusiaren garapenean, datu-metaketan eta idazketa-forma erakargarrian arreta
berezia jarriz. Lagun iezaiozu testuari irudi, infograma edo bestelako baliabide
tipografikoekin.

8. Literatur elkarrizketa

Literatur elkarrizketa sormen artistikoaren emaitza dugu.
Montse Quesada (1994)

8.1. Sormenezko elkarrizketak.
8.2. Prestaera.
8.3. Elkarrizketatzailea.
8.4. Elkarrizketatua.
8.5. Nola egin literatur elkarrizketa.
8.6. Egitura.
8.7. Zenbait eredu.
Bibliografia osagarria.
Ikaslearentzako ariketak.

***

8.1. Sormenezko elkarrizketak

Kazetariak genero modura erabiltzen du elkarrizketa maiz. Kasik hasiera-
-hasieratik egin behar izaten du elkarrizketaren bat, han edo hemen, udal funtzionari
bati edota auto-istripua ikusi berri duen lekuko bati. Baina elkarrizketa-mota asko
dago. Adibidez, elkarrizketatuaren jarreraren arabera, edo unean uneko kazetari-
-interesaren arabera edota idazketa-motaren arabera. Dena den, gaur egungo masa-
-hedabideei erreparatuz gero, bi elkarrizketa-mota nagusi ditugula esan genezake:

1. Kazetaritza-elkarrizketa, gaurkotasunari oso lotua (hortxe, punta-puntan
dagoen politiko bati egiten zaion elkarrizketa, esaterako) eta 

2. Literatur elkarrizketa. Honetan berriz, elkarrizketatuaren nortasuna da gar-
rantzitsuena, pertsona oso ezagunak izango baitira beti (idazleak, artistak, ikerla-
riak, politikariak…). Kasu horietan gaurkotasuna ez da ezinbesteko irizpidea,
elkarrizketatuaren pertsonalitatea baizik.

Horrez gain, ikerketa-elkarrizketak ditugu, ikerketa-kazetaritzan erabiltzen
direnak. Baina, kasu horretan kazetariaren helburua normalean ez da elkarrizketa
hori argitaratzea, ikertzen ari den erreportaiarako lagungarri eta informazio iturri
garrantzitsua gertatzea baizik. Beraz, lan horiek normalean ez dute tokirik masa-
hedabideetan (elkarrizketa modura behintzat).

Literatur elkarrizketaren teknika eta praktika da, hain zuzen, gai honetan ikertze-
ko hartu dugun helburua. Hasiera-hasieratik esan behar dugu elkarrizketa (mota guz-
tiez ari gara), genero modura, oso zaila dela eta, gainera, gutxi ikertua. Elkarrizke-
tak kazetariaren maila ematen du, bertan garbi asko antzemango baita elkarrizketa-
tzaileak duen kazetari-sena, bere hizkuntza-maila eta sormenerako duen gaitasuna.

Urte asko igaro dira komunikazio-zientzien fakultateak abian jarri zirenetik.
Tarte horretan ez da elkarrizketaren inguruan teoria sendorik mamitu (Frattini,
Quesada, 1994:232). Azken urteotan kazetaritza-generoen inguruan somatu den
krisiak izango du ziur aski zerikusirik auzi horrekin1. Hibridazioa eta mestizajea
nagusi diren uneon, elkarrizketak protagonismo handia hartu du. Elkarrizketa ez da
orain erreportaiaren beste modalitate gisa ikusten (garai batean gertatu zen
moduan), teknika profesional, autonomo eta espezializatu legez baizik.

Zergatik da hain zaila elkarrizketa on bat egitea? Bada, bertan, elkarrizketatzai-
leak gauza asko batera egin behar dituelako, hala nola, elkarrizketatuari entzun,
behatu, ulertu, galderak egin, oroitu, solasaldia bideratu… Harrigarria bada ere,
zeregin horietarako eskuliburuak ez daude soberan. Haatik, kazetariaren heziketak
elkarrizketatzaile ona izatea exijitzen du. Zaila du bestela aparteko luzimendurik
lortzea kazetagintzaren munduan.

Izan ere, Montse Quesada irakasleak dioenari kasu eginez (1994:304), litera-
tur elkarrizketa sormen artistikoaren emaitza dugu. Berriemaileak, lehendabizi,
elkarrizketatuarekin izango du harremana. Solasaldi horretan izan diren galderak
eta erantzunak, bizi izan den giroa, elkarrizketatuak egin dituen keinuak, gaiareki-
ko erakutsi duen jarrera… hori guztia islatu behar du kazetariak bere produktuan.
Personaiak esan duenaz gain, nola esan duen, zergatik, zein testuingurutan, e.a.
agertu behar du kazetariak bere elkarrizketan. Hori guztia elkarrizketatzailearen
ikuspuntutik aztertua eta islatua. Azken batean, kazetariak sortzailea dela erakutsi
eta frogatu behar du. Lan horretan gauza dezente uztartu behar dira. Batetik,
elkarrizketatuak emandako erantzunak. Bestetik, solasaldiak berak kazetariari
sortarazi dizkion inpresioak eta kazetariak antzeman duen giroa.

Orain arte, prentsa izan da horrelako elkarrizketentzat tokirik ohikoena. Eus-
karazko kazetagintzan ere badugu horrelako aurrekaririk. Oh! Euzkadi aldizkari
ikonoklasta fresko hura ekarri behar dugu hona gogora, berriz ere. Izan ere, 1980-83
urtealdian plazaratu zen hilabetekarian, ia-ia ale guztietan argitaratu baitzen genero
honen barruan koka genezakeen elkarrizketaren bat. Elkarizketatuak euskal litera-
turan nabarmendu diren erlijiosoak izan ziren. Elkarrizketatzaileak anonimoak
ziren, egiletza kolektiboa gauzatzen baitzen aldizkari hartan. Dena den, gogora
dezagun Koldo Izagirre, Ramon Saizarbitoria eta Ramon Etxezarreta, besteak
beste, ibili zirela aldizkari haren inguruan.

1. Liburu honetan behin baino gehiagotan aipatu dugun kontua da hori, generoen krisiarena, hain zuzen ere. Kri-
si horren iturria generoen artean somatzen den hibridazioa edo nahasmena da; hau da, uneon ez dagoela kazetari-
tza-genero aratzik. Une honetan ez dago albiste, kronika edo erreportaia pururik. Hartzaileak, ordea, ez du gaizki
hartu mestizaje hori, ez baitu nahasmen hori anabasa modura ulertu, bizi garen garai nahasien ondorio legez baizik.

Maila horretan, Espainian, aipamen berezia merezi dute Rosa Montero kaze-
tariak El País semanal astekarian egindako elkarrizketek. Baina, ikus-entzunezko
medioak ere oso egokiak dira oso zeregin horretarako. Dena den, gutxitan erabili
den generoa dugu hori. Aipa dezagun, eredu gisara, Jesús Quintero kazetariak
TVEn La boca del lobo saioan egin zituen elkarrizketak. Kalitate handiko lanak
izan ziren haiek. Elkarrizketatuaren eta elkarrizketatzailearen artean sortutako giroa
ederki berregiten zen gero pantailaren aurrean. Orduz geroztik, ez da antzekorik
egin Estatuko ikus-entzunezko hedabideetan.

Literatur elkarrizketetan kazetariak duen hizkuntza-maila erabakitzailea
izango da. Erdipurdizko kazetariek edo sasi-elkarrizketatzaileek ez dute balio,
beraz, honelako lanak egiteko. 

8.2. Prestaera

Elkarrizketa hitzak, besteak beste, elkarri begira esan nahi du; hau da,
prozesu interaktiboa da, hitzegiteaz eta entzuteaz haratago doan jarduera. Kazeta-
gintzan, prozesu baten ondorioa da elkarrizketa, prestaketa-lan sakonaren ondorioz
lortzen den emaitza, hain zuzen ere. Zeregin horrek garrantzi itzela du, bertan era-
bakiko baita elkarrizketaren porrota ala arrakasta. Maila horretan dena da garran-
tzitsua, aurreneko pausuak, elkarrizketatuaren inguruko datu-bilketa, galdetegiaren
prestaketa eta, nola ez, testuaren idazketa.

Elkarrizketak behar den unean eta tokian eskatu behar dira. Pertsonaia
publikoa baldin bada (politikaria, diputatua…), pertsona horrek izango du seguru
asko bere irudiaz arduratzen den aholkulari edo komunikazio-arduradunen bat.
Horrengana zuzentzea da egokiena eta errazena. Komunikazio-arduradunik ez
badauka, hainbat hobeto, berarengana joko baitugu zuzen-zuzenean. Kasu batean
zein bestean, adeitasunez jokatzea eta jarrera irekia erakustea da eraginkorrena. 

Dena den, garbi izan behar dugu pertsonaia publiko ezagunek asko zaintzen
dutela beren presentzia masa-hedabideetan, eta batzuek oso noizean behin ematen
dutela elkarrizketaren bat edo beste, berek nahi duten medioan gainera. Beraz,
kazetari-gai prestu zaren horri, elkarrizketa lotzeko bidean zaudela, aurreneko
pausuak emateko orduan, har itzazu gogoan ondoko aholkuak: adeitasunez eta
pazientziaz aritu.

Kazetaritzako ikasleak garbi asko izan behar du (Scherwood, 1976:14) zer
den garrantzitsua, eta zer bigarren mailakoa, non dagoen alea eta non lastoa, zein
erantzuna den funtsezkoa eta zein ez. Premisa hori are beharrezkoagoa da
prentsan, non testuaren egiletza osoa berea den, kazetariarena, alegia.

Bere azken liburuan, Montse Quesada irakasleak gogora ekartzen du, garai
batean zenbait kazetarik elkarrizketak egiterakoan zeukaten ohitura hau: testua
argitaratu aurretik elkarrizketatuari pasatzea, berak bere oniritzia eman ziezaion.
Era horretan, pertsonaiak bere adierazpenak osatzeko edo zehazteko aukera zuen.
Egia da, halaber, zenbait kazetarik esperientzia txarrak izan dituztela praktika hori

dela-eta, elkarrizketatuek, batzuetan, esandakoa zehaztu ordez, dena hankazgoratze-
ko tentaldia izaten baitute. Nolanahi ere, praktika hori gero eta gutxiago egiten da.

Literatur elkarrizketetan interesgunea elkarrizketatua bera da, bere nortasuna,
ogibidea, bizimodua, izaera… Gaurkotasuna ere interesgunea izan daiteke horrelako
elkarrizketetan. Hori kazetaritza-elkarrizketetan gertatu ohi da. Literatur elkarriz-
ketetan beste elementu bat nagusitzen da: kazetari-egokiera.

Kazetari-egokiera diogunean, honako hau ulertu behar dugu: pertsonaiaren
bat elkarrizketatzeko aukeratu den unearen egokitasuna, bai denbora aldetik (noiz
egiten den elkarrizketa), baita espazio aldetik ere (non egiten den solasaldia). Ba-
liteke aukera horrek aktualitatearekin zeharkako harremana izatea. Horrela bada,
hainbat hobeto. Baina ez da zertan irizpide erabakitzailea izan. Kazetari-egokierak
kazetari-senarekin du harremana; hau da, kazetariak duen abilezia profesionala,
elkarrizketaturen batek une zehatz batean zerbait interesgarri esan dezakeela
aurreikusteko.

Literatur elkarrizketa, normalean, atenporala da, ez baitago denbora edota
aktualitatearen agindupean. Argitaratzeko erabakia bestelako arrazoiengandik
hartzen du medioak: elkarrizketatuaren nortasun berezia, egokiera politikoa,
garaian garaiko kazetari-interesa, e.a.

Prestaketa-lanetan, ezinbestekoa da, lehenengo eta behin, elkarrizketatuaren
inguruko datu-metaketa osatua lortzea: pertsonaia horrek egindako lanak, argitara-
tu dituen lanak edo liburuak, egin dituen azken adierazpenak edo eman dituen
elkarrizketak. Oso interesgarria da, bestalde, elkarrizketatua ezagutzen duten
pertsonekin hitzegitea, berek emango baitigute gure pertsonaiaren soslairik
pertsonalizatuena eta, sarri askotan, zorrotzena. Beraz, dena da interesgarria, denak
du arakatua izateko motiborik. Dokumentazio-fase horren helburua, azken batean,
hauxe da: elkarrizketatua aldez aurretik ahalbait gehien ezagutzea, bere profil bio-
grafikoa, maila publikoan zein pribatuan izan dituen ardurak, bere zaletasunak,
fobiak, filiak…, inoren intimitatea urratu gabe, jakina. Elkarrizketara abiatu aurre-
tik, elkarrizketatuaren background-a osatu behar du kazetariak, horrek asko
lagunduko baitio gero bere lana ordenatu ahal izateko.

Funtsezkoa da, halaber, galdetegia aldez aurretik ongi asko zehaztea eta idaz-
tea, elkarrizketa-unean kazetariak euskarri sendoa eta gidoi praktikoa izan dezan.
Elkarrizketaren norabidea dela-eta, kazetaria gidoi horretatik at aterako da asko-
tan, baina hori beste kontu bat da. Ondorengo atal honetan argitzen saiatuko gara.

8.3. Elkarrizketatzailea

Kazetariak argi izan behar du bera ez dela elkarrizketaren helburu, elkarrizketa-
tua baizik. Horregatik, elkarrizketatuari eman behar dio protagonismorik handiena.

Prestaera-fasean kazetariak erakutsi duen adeitasuna eta jarrera berbera
erakutsi beharko du, baita ere, elkarrizketatuaren aurrean. Haatik, horrek ez du

Literatur elkarrizketa 143

Aurkibide Orokorra



esan nahi, kazetariak jarrera guztiz otzana agertu behar duenik. Ez, kazetariak
ausarta behar du izan, behar den unean, galdera zorrotzak edo korapilotsuak
egiteko, horiexek izango baitira askotan elkarrizketaren funtsa eta gakoak. Baina
elkarrizketaren “gatza” izan daitekeen hori, ezin da ozpin bihurtu; hots, kazeta-
riak, gauza guztien gainetik, zentzuduna izan behar du beti, eta ezin du elkarriz-
ketatua setiatu edo inguratu, kontraesanetan harrapatzeko asmoz. Horrela jokatuz
gero, elkarrizketak polizia-itaunketaren antza hartuko du, tentsioa nagusituko da, eta
edozer gauza gerta daiteke, elkarrizketa bera bertan behera gelditzea ere, adibidez.

Izan ere, elkarrizketak irauten duen denbora guztian, kazetariak erne egon
behar du, aiduru, elkarrizketatuak esaten duenari kasu eginez, egiten duenari so
eginez, haren ahots-tonuari erreparatuz, haren irriei kontu eginez… Hitz batez
esateko, kazetariak solasaldian murgilduta egon behar du, bete-betean sartuta,
bestelako kezkak edo buruhausteak alde batera utzita.

Elkarrizketatua zerbaitek kezkatzen badu, edo ernegatzen badu, horretaz
jabetu beharra dauka; baita ere, zerbaitek asebetetzen badu. Gauza guztiez jabetu
behar du kazetariak. Horri guztiari, frantsesek “savoir faire”, (hots, egiten jakin)
esan ohi diote, elkarrizketatzaileak une orotan egoera menperatzen duela erakusten
duen gaitasunari, alegia. Elkarrizketatua oso iheskor somatzen bada, kazetariak
eutsi egin beharko dio bere kazetari-senari, nahi duen galderaren erantzuna jaso
arte (kontuz, ez dugu esan nahi, berak nahi duen erantzuna lortu arte). Hori guztia,
elkarrizketaren giroa gehiegi zapuztu edo bortxatu gabe, kazetaria tematia izan
gabe, alegia. Maila horretan, kazetariak errespetatu egin behar du, elkarrizketatuak
zenbait galderari ez erantzuteko duen eskubidea.

Aurreko atalean aipatu dugun legez, kazetariak oso ongi prestatu behar du gi-
doia. Missouriko Kazetaritza-Eskolako irakasle-talde batek hauxe aholkatzen die
beren ikasleei: gidoiari eustea, eta, ahal den gutxien, inprobisatzea. Azken batean,
kazetaria da solasaldiaren gidari eta eroale nagusia. Dena den, galdera guztiak ezin
dira al-dez aurretik zehaztu, elkarrizketa aurrera joan ahala, itaun berriak azalduko
baitira, edota ezerezean gelditzen diren beste galdera batzuk. Kazetariak behar
adina abilezia izan behar du, galdetegiari noiz heldu behar dion eta noiz inprobisatu
behar duen jakiteko.

Elkarrizketa egin aurretik, kazetariak ongi asko aztertu behar du bere pertso-
naia, maila psikologikoan ere, ahal izanez gero. Azterketa hori egitea funtsezkoa
da kazetari-lanaren erritmoa eta tentsioa behar bezala bideratu ahal izateko.
Azterketa horrek, besteak beste, honako hau dakar: elkarrizketatuaren pertsonalita-
tea ikertzea, balizko erreakzioak arakatzea eta, galdera korapilotsuen aurrean,
kazetariak eraman beharreko estrategia aztertzea.

Elkarrizketak irauten duen denbora ere zaindu behar da. Kazetariak ezin du
elkarrizketatuak eman dion denboraz abusatu, seguru asko lanpeturik ibiliko baita,
edota beste zeregin batzuk izango baititu. Beraz, maila horretan ere, kazetariak
tentuz eta neurriz ibili beharko du.

Prestaera-fasean aipatu dugun dokumentazio-lanaren garrantzia berretsi behar
dugu orain. Lan hori ongi egiten bada, kazetaria seguru sentituko da bere pertso-
naiaren aurrean, berehala antzemango du elkarrizketatua noiz ari den erdipurdizko
egia edo gezur biribila esaten eta noiz ari den egiazkiro mintzatzen. Kazetariak,
ongi dokumentatuta badago, posiblea du, adibidez, bere pertsonaiaren hizketaldia
moztu eta honelako zerbait esatea: “barka zure jarduna moztu izana, baina aurre-
ko elkarrizketa batean ez zenuen horrela esan, beste zerbait esan zenuen kontu
horren inguruan…”. Horretarako funtsezkoa da nor bere buruaz seguru sentitzea
eta oso ongi dokumentatuta egotea.

Kazetariaren jarrera ere oso garrantzitsua da. Elkarrizketatuarengana aurreiri-
tzirik gabe joan behar du, jarrera irekia eta zintzoa lagun duelarik, titulu erakarga-
rri batekin gehiegi obsesionatu gabe. Zenbait kazetariri horixe gertatzen zaie.
Elkarrizketara joan aurretik erdi erabakita dute titularra zein izango den, eta, gero,
solasaldian, behin eta berriz saiatzen dira berek eraikitako pentsamolde hori, nola
edo hala, berresten. Portaera hori ez da zuzena, ezta profesionala ere.

Nolanahi ere, elkarrizketatzaile ona izateak lan dezente eta espezializatua exi-
jitzen du. Edozein kazetari ez da egokia literatur elkarrizketak egiteko. Hizkuntz
gaitasun aparta behar du izan, ezbairik gabe; hots, hitz-jario egokia, txukuna, arina
eta argia. Funtsezkoa da hitz egokia behar den unean eta tonuan esatea eta
erabiltzea, bai elkarrizketaren unean, baita idazterakoan ere. Lan mardula akaso?
Agian bai, baina inor ez dadila obsesiona edo desanimatu gero! Teknika horiek
ikasi egiten baitira egunez egun edo, hobeto esanda, urtez urte.

Hitz-jariotasunaz gain, kazetariak entzuten ere ikasi behar du. Elkarrizketaren
erritmoa eta sintonia egokia izatea nahi baldin badugu, hobe dugu aldez aurretik
geure buruan eraiki ditugun pentsamolde eta aurreiritzi zatar guztiak urruntzea,
horiek ez baitigute gero ezertan lagunduko. Oso zaila da horrelakorik lortzea, denok
baikara, azken batean, geure aita eta amaren seme edo alabak; hau da, denok ditugu
joera afektibo, psikologiko edo ideologiko zehatzak, eta horietatik libro egotea
neketsu egingo zaigu. Pentsamolde horiek ahalik eta interferentzia gutxien sortaraz
ditzatela, behintzat. Zeregin horretan, kazetariak, gutxienik, saiatu egin behar du,
gogotik saiatu gainera.

Prestaera-fasean adeitasunez jokatzea aholkatu dugu. Beste horrenbeste egin
behar da pertsonaia aurrean dugula, adeitsuki jokatu, bostekoa eman, irri xaloa
erakutsi eta begietara zuzendu gure begirada. Oso garrantzitsua da hasieran horrela
jokatzea.

Kazetari batzuk guztiz hunkituta sentitzen dira idazle famatu bat edo artista
ezagun bat elkarrrizketatzerakoan. Oso pozik daude, baina oso urduri ere bai.
Orduan hasten dira era guztietako zorion-agurrak eta eskaintzak egiten: kafe bat
lehenengo, pastak ondoren, aurretertulia geroxeago… eta horrela, elkarrizketatua
aspertu arte. Horretan ere, tentuz jokatu behar da. Kazetariak adeitsuki jokatu
behar du, hori bai, baina inor aspertu gabe, noski. 

Elkarrizketatzailea kazetari bat da. Beraz, ez da fiskal bat, ezta epaile bat ere.
Bere helburua, bere lana txukun eta profesionaltasunez egitea da. Ez, ordea, inor
kondenatzea edo salatzea. Gehiegizko kortesia bidailagunik onena ez bada ere, are
gutxiago da etsai-giroa. Elkarrizketatu behar dugun pertsona gure arerio formala
bada ere, gizabidez jokatzea oso garrantzitsua da, bereziki kasu horretan gainera.
Zergatik? Tentsio-puntu bat izatea logikoa izan arren, giro normal hori lagungarri
gertatuko baitzaigu solasaldia taxuzko norabidean bideratu ahal izateko. Galde-
rarik zorrotzena eta delikatuena egin daiteke, baldin eta horretarako aldez aurretik
landu dugun giroa aproposa baldin bada. Jai dugu bestela.

Elkarrizketa non egiten den ere garrantzitsua da, testuinguru batek elkarrizke-
taren giroa lagun edo oztopa baitezake. Are gehiago oraindik literatur elkarrizketa
batean, non giro berezi hori antzeman behar den gero solasaldia idaztean.

Laburbilduz, kazetariak literatur elkarrizketetan erne, oso erne egon behar du.
Erne elkarrizketatuak esaten duenarekin, erne egiten dituen keinuekin, bere
jazkerekin… eta erne –jakina– bere kasetarekin ere (kontuz gero pilekin). Azken
batean, kontrola, era bateko kontrola izan behar du, detaile guztiez jabetzeko.

8.4. Elkarrizketatua

Elkarrizketatuak ere badu elkarrizketaren giltza. Kazetariak egiten dizkion
galderei harrera ona egiten badie, solasaldia bide onetik abiatuko da eta emankorra
gerta daiteke. Berriz, elkarrizketatua uzkur agertzen bada, elkarrizketa zapuz
daiteke berehala. Bere jarrera erabakigarria izango da. Hiztun ederra bada, hainbat
hobeto. Mutua edo lehor samarra bada –galderei silababakar batekin erantzuten
duten horietakoa– komeriak izango dira gero elkarrizketa bideratzeko. Are gehiago
oraindik idazteko. Egoera horretan, kazetariak soka-tiran aritzeko duen trebetasuna
frogatu beharko du; alegia, bere elkarrizketatuari hitzak eta ideiak ia-ia
konturatzeke aterarazteko duen abilezia erakutsi beharko du, elkarrizketaren
neurria eta tentsioa bortxatu gabe, gainera.

Literatur elkarrizketak egitean denetarik aurkitzen da. Zenbait pertsonaia oso
goretsiak izan arren, jator eta adeitsuki portatzen dira gero kazetari esperientzia-
bakoekin. Horiexek dira onenak, jarrera ulerkor eta sanoa erakusten dutenak.
Testuinguru horretan barkagarriagoak dira kazetari trebatu gabeek egin ditzaketen
hankasartzeak. Beste batzuek, ordea, gozatu egiten dute kazetariaren gabeziak fa-
rregarri uzten. Horregatik da hain garrantzitsua prestaera-fasea, horrelako egoerak
saihesteko.

Literatur elkarrizketetan elkarrizketatua da protagonista nagusia. Bere norta-
suna islatzea da, kazetariak duen helbururik garrantzitsuena. Elkarrizketatzaile eta
elkarrizketatuaren artean dagoen hurkotasuna edo urruntasuna erraz antzemango
da gero testuan, galderetan, erantzunetan, iruzkinetan eta deskribapenetan. Harre-
man horietan subjektibotasunak ere garrantzi handia dauka, hau da, bi pertsona
horiek aldez aurretik elkar ezagutzen zuten edo ez, norberaren ezaugarriak zein-
tzuk diren, beren adina, gizarte-maila, lanbideak, “lehenengo inpresioak”…

Zenbait adituren esanetan, batzuetan elkarrizketatzaile eta elkarrizketatua sexu
desberdinetakoak izateak izan dezake eragin-puntu bat, sor litekeen harreman hori
xamurtzeko edo takartzeko. Dena den, horren inguruan ez dago ezer garbi, elka-
rrizketa batetik bestera desberdintasun ugari baitaude. Azken batean, pertsonak
sartzen dira jokoan eta denok dakigu zein korapilatsuak eta konplexuak garen
gizakiak eta giza harremanak.

Izan ere, elkarrizketatu eta elkarrizketatzailearen artean sor daitekeen feed-
back-a erabakigarria da. Elkarrizketatuaren hitzak ulertzeaz gain, kazetariak bere
pertsonaia konprenitu behar du, berarengana ahalik eta gehien hurbildu. Hartara,
kazetariak behaketarako ahalmena landu behar du. Une orotan, pertsonaiaren
mintzoaz, keinuez eta asmoez jabetu behar du, kontuan izanik gainera, horrelako
egoeratan ez-berbazko komunikazioa berba bidezkoa bezain garrantzitsua dela.

Literatur elkarrizketetan giza interesak ere garrantzi itzela dauka. Azken
hamarkadetan kazetaritzaren inguruko ikertzaileek bereziki azpimarratu duten
ezaugarria da hori, jendearengan arreta sortarazteko duen ahalmena handia baita.
Giza interesa ernarazten duten elementuak asko dira. Dena den, adituen iritziz,
ondoko hauek dira aipagarrienak: 

1. Zirrara, 
2. Gatazka, 
3. Arrarotasuna, 
4. Suspentsea,
5. Bortxa eta 
6. Sexua. 

Gehiago ere badira, noski; baina horiek dira ondoen funtzionatzen omen
dutenak.

Dena den, giza interesaren kontu horrek deformazio nabarmen bat ere izan du
azken urteotan, reality show-ena, alegia. Gaur egun, giza interesa aitzakia ezin
ederrago bihurtu da eskrupulurik gabeko hainbat kazetari, telebista-kate eta
ekoiztetxerentzat. Kazetari eta medio horiek audientzia-indizeak, morboa eta
sentiberatasuna piztu dezakeen edozer gauza dute gogoko, eta ez besterik.
Kazetaritza-mota horrek ez ditu maite pertsonak, ez profesionaltasuna, ezta
literatura ere, noski. Literatur elkarrizketaren formula landu nahi duen kazetari
profesionalak batek bereizketa hori garbi egin behar du: gauza bat da giza interesa
eta beste bat, oso bestelakoa, morboa2.

2. Giza interesa eta morboaren arteko bereziketaz gehiago sakontzeko, hona hemen liburu interesgarri hau:
Cuerda de presos, Jesús Quintero, Planeta, 1997, Bartzelona. Liburu horretan kazetari espainiarrak telebistan
egindako elkarrizketak biltzen ditu. Elkarrizketatuak kartzelan preso zeuden hainbat estafadore, atrakatzaile,
prostituta eta bortxatzaile ziren. Gai horiek ikutzerakoan edonor sar zitekeen morboaren atzaparretan. Jesús
Quinterok, ordea, ederki eutsi dio giza interesaren esparruari, morboaren eremu likitsari amore eman gabe. 

8.5. Nola egin literatur elkarrizketa

Solasaldia eta harremana.

Kazetariak elkarrizketaren eskaera formala egiten duen une berean martxan
hasten da gure prozesua. Harremanetan jartzeko, formula asko erabili daitezke:
telefono bidez, eskutitzaren bitartez, fax-ez… Gogoz hartu behar da lehendabiziko
tramite hori, zeren aurreneko harreman horretan norberak –kazetariak eta pertso-
naiak– inpresio bat hartuko baitu, ona, txarra edo halamoduzkoa. Lehenengo
inpresio horrek markatuko du, ziur aski, gerora egingo den elkarrizketa.

Behin konfirmazioa jaso ondoren, eta prestaera-fasea egoki bete eta gero,
elkarrizketatuarengana joan behar dugu. Hor, norberak solaserako duen dohaina
eta gogoa sartzen da jokoan. Izan ere, elkarrizketa tertuliakideen mailaren arabera
gauzatuko da, norberaren ezaugarrien arabera, hain zuen ere (hizketarako gogoa,
hitz-jariotasuna, argumentaziorako gaitasuna, analisirako trebetasuna…). Kontu
eta gauza asko dira, zalantzarik gabe.

Prestaera-fasean galdetegia ongi prestatzearen garrantzia azpimarratu dugu.
Eta horrela da, bai. Baina, kazetaria ezin daiteke izan bere galdetegiaren biktima,
inprobisatzeko eta gidoitik landa ateratzeko gaitasuna ere frogatu beharko baitu,
batzuetan elkarrizketaren abiada moteltzeko edo azkartzeko; besteetan, berriz,
seguru sentitzen dela erakusteko.

Elkarrizketatuarekin aurrez aurre gaudelarik, galderak nola egiten diren
zaindu behar da. Itaun orokor batek erantzun orokorra ekarri ei du gehienetan
ondorio modura. Galdera zehatz batek, ordea, erantzun zehatza lortzeko aukera
gehiago izango ditu. Formula hori ez da magikoa, elkarrizkatu asko eta asko maisu
baitira ihes egiteko orduan. Egoera horretan, kazetariak bere pertsonaiaren solasa
eteteko artea ere erabili beharko luke, abusatu gabe, beti ere.

Hika ala zuka? Nola tratatu behar dugu gure elkarrizketatua? Horretan ere ez
dago legerik. Batzuen aburuz, zutanoa da erabili beharreko formula, hartzaileeki-
ko errespetua dela-eta (irakurlea edo entzulea tokiz kanpo senti baitaiteke). Baina,
hitanoa gero eta gehiago erabiltzen ari da, bai prentsan, baita ikus-entzuneko
elkarrizketetan ere. Gure ustez, hitanoak freskotasun-puntu bat eman diezaioke
elkarrizketari. Hitanoa erabiltzea erabakitzen badugu, zenbait kontu asko zaindu
behar dira orduan. Batetik, hitanoaren legeak. Bestetik, kontuan izan behar dugu
elkarrizketan sortzen den giroa; pertsona bien artean sortzen den hurbiltasun hori
ez dadila hartzaileentzat arrotzegia gerta, alegia.

5 W.

Azter ditzagun orain ohiko bost galdegai nagusiak (5 W) nola islatzen diren
literatur elkarrizketetan.

• Nor. Elkarrizketatua da. Pertsonalizatu egin behar dugu, identifikatu alegia,
berari buruz ahalbait datu gehien eskainiz.

• Zer. Elkarrizketatuak zer esaten duenaz gain, pertsonaia hori zer den gogoan
hartu behar dugu, hau da, zein lanbide duen, zein ardura duen, zein den bere
background pertsonala eta profesionala.

• Nola. Pertsonaiaren deskribapena. Literaturan erabili ohi diren irudiak
erabiltzeko aukera librea izango dugu orduan. Informazio-mota hori emateko,
elkarrizketaren sarrera da tokirik egokiena. 

• Non. Espazioa. Inguruaren garrantziaz jabetu behar dugu. Literatur
elkarrizketa non egiten den oso inportantea da, ez baita gauza bera idazle baten
etxean egitea, palmorriez lagunduta, edota zarata ikaragarria dagoen taberna
batean. Espazio bakoitzak markatu egiten du elkarrizketaren bilakaera bera.
Kazetari-lan horiek egiterakoan, solasaldia erraz dezakeen ingurua bilatu behar da;
baita ere, norberaren bizimodu eta lanbidearekin ongien doan espazioa.

•Noiz. Kazetari-egokiera aipatu dugu lehen. Elkarrizketa bat egiteko, une
batzuk aproposagoagoak dira beste batzuk baino. Adibidez, mundu osoko medio
guztiak lehian arituko dira literatur nobel saria elkarrizketatzeko. Bakar batek edo
bik lortuko dute bere helburua, ordea. Zortea?, abilezia?, medioaren eragina?
Kontu asko sartzen dira hor jokoan. 

Bestalde, eta noiz elementuarekin jarraiki, elkarrizketatuari gure lana noiz
argitaratuko den esan behar diogu, horrek ere baldintza baitezake kazetariaren
lana. Kortesiak horrela agintzen du behintzat.

Teknologia.

Ez da hori, ez, kontu makala. Elkarrizketa asko eta asko zapuztu dira
kazetariaren kaseteko pilak agorturik zeudelako3. Esan beharrik ez dago
elkarrizketa guztiak grabatu behar direla, euskarri hori gabe ezinezkoa baitzaio
kazetariari bere lana egitea. Prentsa edo irratirako lan egiten badu, kasetea
eramango du. Elkarrizketatuarengana abiatu aurretik elementu tekniko guztiak
egiaztatu behar dira: pilen egoera (ordezkoak eraman, badaezpada ere), zintarekin
berdin, aparatuak berak ongi funtzionatzen duenentz egiaztatu; hau da, logikak
agintzen duen prozesu guztia bete behar da. Beste horrenbeste egin beharko da

3. Aipa dezagun hemen bitxikeria bat. Pelayo Serrano esperientzia handiko euskal kazetaria dugu. 1998an
Euskaltel enpresako komunikazio-arduraduna genuen. Dena den, horretara abiatu aurretik hainbat urtez aritu zen
zenbait mediotan, Ser irrati-katean, batik bat. 80ko hamarkadan, kazetari horrek ospe handia lortu zuen Valerio
fiskalari egin zion elkarrizketa batekin. Fiskal hura zen Shanti Brouard sendagilearen hilketa ikertzen ari zena.
Elkarrizketa esklusibo hartan, akusatzaile publikoak hauxe aitortu zuen: hilketa hura Madrilgo bulego ofizial ba-
tean planifikatu zela. Bada, Pelayo Serranok dokumentu hura oso modu bitxiaz lortu zuen. Auzia jarraitzen ari zen
kazetari-talde bat aipatutako fiskalarekin hizketan jardun zuen goiz batean Auzitegiko pasiloetan. Adierazpenak
jaso ondoren, irrati-emandegira zihoala, Serrano hara non ohartu zen pilarik ez zuela bere kasetean. Arraioa!
Argazkilari bati pilak uzteko eskatu ondoren, berriz abiatu zen gure kazetaria Epaitegira adierazpen berberak
jasotzeko asmoz. Fiskala bera topatu eta berriz ere elkarrizketa egin zion, baina, Valerio jauna, hor nonbait
erlaxatuago edo harrapatu eta lehen aipatu dugun esklusiba hura eman zion, berari bakarrik jakina. Adierazpen
haiek zalaparta handia sortarazi zuten politikoen artean, Brouard-en hilketa estatu-krimena zela egiaztatzen
baitzuten. Beraz, hara non, irakurle, kazetariaren hutsa zorion huts bihurtu zen. Bai bitxia, ezta? Dena den, zure
kasuan eraman itzazu pilak, badaezpada ere.

telebistaren kasuan, ENG (Electronics News Gathering) edo ekipo mugikorraren
elementu guztiak konprobatzerakoan.

Prentsaren kasuan, argazkiek sekulako garrantzia dute. Aipatutako aholku
guztiak baliagarriak dira, noski, kasu horretan ere. Gehiago ere esango genuke:
argazkiek solasaldian nagusitu den giroa islatu behar dute. Zeregin horretan
argazgilariak duen kazetari-sena ezinbestekoa gertatuko da. Argazkilariak bere
lana burutu behar du jakina, baina aldez aurretik kazetariarekin hitz egin beharko
luke, zehatz-mehatz zer nahi duen edo bere pertsonaia nola erretratu nahi duen
jakiteko. Edonola ere, ez da ahaztu behar, argazkilariak askatasun-maila handia
behar duela izan bere lana egiterakoan.

Atal honekin amaitzeko, gogoeta xalo bat: kazetari-lan horietan betiko osa-
garri teknikoak ere erabili behar dira, lan-koadernoa adibidez. Oharrak hartzeko
kazetariak beti erabili izan duen lan-tresna dugu hori. Bertan ez dugu hitzez hitz
elkarrizketatuak esan diguna apuntatuko, kasetea baitago horretarako, baina bai,
ordea, elkarrizketan azaldu diren bestelako aspektuak, keinuak, egoera bereziak…
hitz batez, elkarrizketa jantz dezaketen elementu guztiak.

8.6. Egitura

Hemen ere ez dago legerik, ezta eskema finkorik ere. Kazetari eta medio
bakoitzak bere egitura propioa lantzea du gogoko, azken batean, kazetari-lan hori
guztiz pertsonala baita. Baina, elementu batzuk komunak dira horrelako
elkarrizketetan, hala nola:

• Sarrera, non elkarrizketatua identifikatu egiten den hartzailearen aurrean,

• Ataria, non elkarrizketatua gehiago kokatzen den; elkarrizketaren ardatz
nagusia ere gehiago zehazten da bertan (elkarrizketaren hasiera da, sarreraren
ondoren datorren zatia), eta

• Gorputza, non solasaldiaren berri ematen den.

Dena den, berriro diogu: literatur elkarrizketa bakoitza mundu bat da, egoe-
rak, elkarrizketatuak eta kazetariak aldatu egiten baitira.

Gorputzean, ohiko galdera-erantzuna formula hori agertuko da batzuetan.
Besteetan ez. Kazetariak erabakiko du. Kazetariak helburu bakarra izan behar du:
bere sormen-lana loturarik gabe azaltzea.

Askotan, kazetari-lan horietan elkarrizketatuaren adierazpenak eta berrie-
mailearen deskribapenak tartekatzen dira; jakina, behar bezala bereiztuz eta
hartzailea inola ere nahastu gabe. Pertsonaiaren hitzak letra etzanaz edota ko-
matxoen artean azaldu ohi dira beti. Kazetariaren pasarteak, berriz, mezubide
bakoitzak erabili ohi duen tipografiaz. Elkarrizketatzailearen hitzetan denetarik
aurki daiteke: pertsonaiari buruzko deskribapenak, egoeraren berri ematen duten
metaforak, kazetariaren bizipenak… Kazetaritza eta literatura elkarrekin loturik

doaz, era naturalean uztartuta, elkarri mokoka egon gabe. Elkarrizketatuaren
background-a agerian dago elkarrizketa osoan, espazio zehatz bat izan gabe.

Kazetari-lan sortzaile horietan bi maila desberdin agertu ohi dira normalean: 

• batetik, irakurketa denotatiboa eskatzen duen tartea, elementu objektiboei
lotua, (informazio hutsa da, apaingarri estetikorik gabea) eta

• bestetik, irakurketa konnotatiboa eskatzen duena, elementu estetikoei eta
subjektiboei lotua (literatur irudiez osatua).

Kazetari-lanaren maila eta kalitatea elementu estetikoetan finkatuko da,
bertan ongien antzemango baita kazetari-idazlearen prestakuntza.

8.7. Zenbait eredu

Literatur elkarrizketaren eredu bila aritu eta gero, hauxe azpimarratu behar
dugu lehenik: zail egiten da horrelako eredu aratzik aurkitzea gaur egungo
euskarazko kazetagintzan, baita erderazkoan ere. Dena den, guk hiru aldizkari
aipatutuko ditugu: Oh! Euzkadi eta Euskaldunon Egunkaria euskaraz eta El Pais
semanal gazteleraz.

Gorago aipatu dugu Oh! Euzkadi hilabetekariak egin zuen elkarrizketa-sorta
hura. Kazetari-lan haien egiletza, esan bezala, kolektiboa izan zen; kazetariaren
izenik ez zen aipatzen, beraz. Idazlan haietatik guk ondoko hiru hauen entresaka
egin dugu: 

– Juan Ignazio Goikoetxea “Gaztelu” itzultzaile gipuzkoar saiatuari egindakoa
(5. zenbakia, azaroa, 1980).

– Anizeto Zugasti, Zeruko Argia aldizkariko zuzendari ohiari egindakoa (7.
zenbakia, otsaila, 1981) eta

–  Jorge Riezu folkloristari egindakoa (11. zenbakia, abuztua, 1981).

Elkarrizketa luzeak izan ziren haiek. Guk, ordea, pasarte txikiak aukeratu
ditugu, elkarrizketatuaren soslaiaz mintzo diren atalak, alegia. Honatx Gaztelurena:

Hirurogeitahamabi urte, berak dioenez batzuk gehiago ematen diote baina ez da
egia, koketismoak bultzatzen du protestatzera gazteago dirudiela esaten diogunean.
Zimur sakonak ditu, bai, mahaiko lanpararen argipean denbora asko egonaren
seinalea erakusten duten begietan. Urteetan zehar pilaturik geratu zaizkion liburuak
irakurtzeko profitatzen du erretiroa eta Barojarekin ari da orain.

Anizeto Zugasti apaiza honela azaldu zu(t)en kazetaria(e)k: 

Apaiz iher txapeldun batek atea zabaltzen digunean konfunditu egin garela uste
izan badugu ere, ez dugu deus esaten. Azken finean ez baikenuen ezer konkreturik Don
Anizetori galdetzeko. Baina pasaerazten gaituenean, erdi ilunpetan dagoen salako

atea gurutzatzen dugunean, butaka baxu batetan, bauxegia bere zango herrenaren
gainean zutitzeko, Anizeto Zugastiren figura korpulentoa begiztatzen dugu.

(…) Pesimismoaz mintza gatzaizkio, fatalismoaz, determinismoaz. Separatzen
gaituen mahai gainean dagoen anbar imitaziozko nefertitis bati begira deus esan gabe
geratzen da. Bastoia pasatzen du eskuz. Geuk ere ez genuke zer galdetu. Hobekiago
esan, nola galdetu bere eguneroko bizitzaren esperientziatik nola begiztatzen den
euskal kulturaren mundua.

Jorge Riezu folklorista, berriz, honela erretratatu zu(t)en elkarrizketatzai-
lea(e)k:

Herrenka. Oinak ia ezin mugiturik sartu da Lekarozko bisita gela inpersonalean,
eskuen bizkortasunak, begi biziek eta farre egiteko erraztasunak gezurtatuko duten
zahartzaro tristearen itxura guztiaz. Solaskide atsegina da Jorge Riezu, hitzegitearen
gustoa daukana. Anekdotazalea, ba daki edozer ilustratzeko erabiltzen. Elkar
hizketaren ohitura daukanaren patxadaz hasi da, galderarik behar gabe. “Kontu zaha-
rrak nahi omen dituzue”, zuzenean Aita Donostiari buruz, haren lanak sailkatzeko eta
ahal dela, argitara emateko omen ditu bere azken urteok.

Horraino Oh! Euzkadi aldizkarian azaldutako pasarteak, guk dakigula behin-
tzat, euskarazko kazetagintzan literatur elkarrizketen barruan agertu diren
lehendabiziko adibideetako batzuk.

Gaur egungo euskarazko kazetagintzara jauzi eginez, Euskaldunon Egunka-
riak igandero azken orrialdean argitaratzen duen elkarrizketara jo dugu. Imanol
Murua Uria dugu elkarrizketatzaile. Kazetari-lanok Kate motzean dute izen generi-
koa, hor nonbait, kazetariak horrela lotu nahi ditu bere solaskideak. Kazetariak gal-
dera-erantzuna ohiko sistema erabiltzen badu ere, elkarrizketa horiek ez dira inolaz
ere arruntak; agian ez dira literatur elkarrizketak, baina ezta elkarrizketa informa-
tibo huts-hutsak ere. Zerbait izatekotan, eredu bien arteko nahasketa lirateke,
hibridazioaren beste adibide bat. Guk Imanol Muruak Carlos Garaikoetxea
lehendakari ohi eta EAko burukideari egindako elkarrizketa ekarri dugu gogora.
1997ko abenduaren 28an azaldu zen. Marinel apal bat naiz zioen tituluak. Honatx
elkarrizketaren sarrera:

Carlos Garaikoetxea iruindarra izan zen Ajuria Eneko lehen apopiloa, 1980an
EAEko lehendakariaren etxebizitza bihurtu zenetik. 1985ean utzi behar izan zuen
Gasteizko jauregia, eta Iruñean, astegunetan, eta Zarautzen asteburu askotan, bizi da
geroztik. Berak ere ez omen daki hurrengo hausteskundeetan lehendakarigai izango
ote den. Bosgarren aldia izango litzateke. Legebiltzarrean egin diogu elkarrizketa.

Sarrera hori edozein elkarrizketakoa izan zitekeen. Ondoren azaltzen diren
galderak, berriz, garbiro erakusten dute kazetari-lan hori beste zerbait dela, itaunen
helburua elkarrizketatuaren profil ezkutua, gizatiarra, erakustea baita. Galdera
zehatz eta laburrak dira, elkarrizketatuaren erantzunak bezala. Garaikoetxea bera
ere elkarrizketaren berezitasunez ohartu dela dirudi. Hontax lehenengo hiru
galderak eta emandako erantzunak:

– Belauntzian itsasoan barrena zoazenean, zeren bila edo zeren ihesi zoaz?

Ihesi noa. Arrazoi handiz esaten dute atseden handiagoa hartzen dela
itsasoan egun batean, lehorrean bostetan baino.

– Elkano abiatu zen portu beretik abiatzen zara, Getariatik. Bera bezala mundua
biribila dela egiaztatzeko gogorik bai?

Jubilazioa hartzean portuz portu Greziaraino joatea da nere asmoa.
Atlantikoa edo Pazifikoa zeharkatzea gehiegi izango da nire adinean, kontuan izanda
zaletasun berantiarra dela nirea.

– Nor zara, Popeye marinela edo Garfio kapitaina?

Bai Popeye, bai Garfio marinel trebeak ziren. Ni marinel apal bat naiz.

Amaitzeko, El Pais semanal astekarian agertutako elkarrizketa bat dakargu
hona. Neil Young musikari ospetsuari egindakoa. Joseba Elola kazetariak egindako
lan hau 1997ko ekainean azaldu zen. Hona bere titulua eta sarrera:

Neil Young, rock incombustible.

Integridad, contradicción, rabia rockera. Neil Young se mantiene fiel a sí
mismo. Desafiando al tiempo y a las modas. A sus 52 años sigue rasgando con pasión
su vieja guitarra, Ol’Black. Year of the horse es su nuevo disco en directo.

Elkarrizketatuaren nortasuna hobeki ezagutzeko, oso adierazgarriak dira
ondoko lerroalde hauek:

La edad le aportó serenidad, pero aún conserva una mirada de niño pillín, esa
que esconde detrás de la de rockero incombustible. Le gusta juguetear con sus propias
palabras, recrearse en metáforas e imágenes, flotar con suavidad por los laberintos de
su peculiar mundo interior (…).

Neil Young es una hombre de campo, sosegado, sonrosado. Los tiempos en que
vivía deprisa son historia.

Horrenbestez, literatur elkarrizketaren teoria eta praktikari buruz nahiko berri
zabal eta zehatza izan duzu, irakurle. Interesgarri gerta dakizukelakoan gaude.

Ikaslearentzako ariketak

• Irakur itzazu arretaz ondoren agertzen diren elkarrizketak. Somatzen al da
berorietan egitura zehatzen bat? 

• Aipatu elkarrizketetan, bereiz itzazu elementu denotatiboak (objektiboak)
eta konnotatiboak (subjektiboak, estetikoak).

• Aukera ezazu aski ezaguna den pertsona bat. Egiozu horrelako elkarrizketa
bat. Jarrai iezaiozu hemen landu dugun prozedurari: dokumentazioa bildu, galde-
tegia prestatu, elementu teknikoez arduratu… Elkarrizketa horretara lagun zaitzala
argazkiak egiten dakien pertsonaren bat. Materiala eskuratu ondoren, egizu
kazetako orri bat, behar bezala maketatuta (QuarkXPress edo antzeko programa
batez), argazkiak eta guzti.

• Aski ezaguna den pertsona horrekin elkarrizketatzea lortzerik ez bazenu,
egizu alegiazko elkarrizketa, baina egizu hemen emandako jarraibideei segika eta
behar bezala maketatuta.

8.1. Oh! Euzkadi aldizkaria aipagai, berriz ere. Kasu honetan, literatur
elkarrizketaren adierazle modura. Horren lekuko da 1980an, Juan Ignazio
Goikoetxea Gaztelu-ri egindako elkarrizketa hau.

8.2. Imanol Murua Uria kazetariaren idazlana Euskaldunon Egunkarian
(1997-XII-28).

8.3. Joseba Elolaren idazlana da ondoko literatur elkarrizketa hau. El País
semanal gehigarrian argitaratua (Ekaina, 1997).

9. Kazetaritza Berezituaren definizioa 
eta garrantzia

Espezialitatea ez da aukeratzen, berak aukeratzen zaitu eta.
Anonimoa.

9.1. Kazetaritza Berezituaren definizioa.
9.2. Espezializazioaren abiaburuak.
9.3. Kazetari adituaren erantzukizuna.
9.4. Kazetari aditua, iritzi-sortzailea.
Bibliografia osagarria.

***

9.1. Kazetaritza Berezituaren definizioa

Mende laurdena baino gehiago igaro da Pedro Orive eta Cocha Fagoaga
irakasle madrildarrek La especialización en el Periodismo (1974) izeneko liburua
kaleratu zutenetik1. Lan mardula izan zen hura, zalantzarik gabe. Ondorengo
hamarkadetan liburu hori Kazetaritza Berezitua (KB) ikasgaiaren testuliburua
egiteko baliagarri gertatu da, hainbat irakaslek bertan aurkitu baitute beren eskolen
abiapuntu eta euskarri.

Liburu horren ekarpen teorikoa handia bada ere, garbi asko esan behar da,
baita ere, KB deritzon disziplina akademikoaren inguruan argilun asko eta hutsune
ugari dagoela oraino. Fenomeno horren arrazoiak asko dira, baina guztien gainetik
bat azpimarratu behar dugu: disziplina honen eduki teorikoa (akademikoa) eta
zeregin praktikoaren artean (egunkarietako idazgelak) sarritan egon ohi den lotura-
-falta. Hor nonbait, hutsune hori amildegi bihurtu da. Jakina, egoera horretan
ikasleak irten dira galtzaile, ikasgai hau gaindiezin, ulergaitz eta guztiz arrotz
gertatu baitzaie behar baino gehiagotan. 

Nolanahi ere, espezializazioaren fenomenoa bera ika-mika dezenteren
sorburu izan dugu, Espainiako zenbait idazle entzutetsuren artean, gutxienik.
Álvaro D’Ors (1969:13) eta José Ortega y Gasset (1979:127) pentsalariek, esaterako,
espezializazioa disgregazio edo dispertsionaren sinonimo modura ikusi zuten. Me-
tafisikako katedradun ospetsuak, esaterako, honako hau uste zuen: “zientzialariak
gero eta gehiago hesitu du bere burua, gero eta gehiago mugatu du bere jakintza-

1. Orive Pedro / Fagoaga Concha, La especialización en el Periodismo, Dossat, Madril, 1974.

-arloa. Horren ondorioz, zientziaren beste adar batzuekin kontaktua galdu du,
baita unibertsoaren interpretazio globalarekin ere. Ez dezagun ahantz, ordea,
azken hori dela bai zientziari, bai kulturari eta baita europar zibilizazioari ere
zentzua ematen dien  interpretazioa”.

Kritika zorrotz hori La rebelión de las masas (1929) liburuan agertarazi zuen
ikerlari espainiarrak. Bere ustez, espezialismoaren ankerkeriaren aurrean geunde-
ke, non zientzialaria jakintsu-usteko ezjakina izango zen; hau da, gizaki-masaren
prototipoa. Beste modu batera esanda, zientzialaria aditua litzateke bere jakintza-
-arlo zehatz eta mugatuan, baina guztiz ezjakina, ordea, zientziaren beste adar
guztietan. Horregatik jakintsu-usteko ezjakina esan zion.

Urte asko igaro diren arren, egia da oraino –zoritxarrez– zientzialari asko eta
asko katedradun espainiarrak marraztu zuen karitura xelebre horrekin bat datozela.
Orobat, egia da halaber, irudi gordin horrek ezin duela desitxuratu edo estali
espezializazioaren fenomenoak zientziaren mundura ekarri dituen ondorio
emankor eta esanguratsu guztiak. 

Izan ere, azken urteotan espezializazioaren fenomenoa suspertu egin da. Are
gehiago, zenbait adituren iritziz, gaur egun kazetari-lana definitzen duen joera,
horixe da, espezializazioarena, alegia. Teoria horri jarraiki, Kazetaritza Berezitua
kazetagintzak bere historian zehar igaro duen laugarren fasea litzateke. Aurreko
hirurak beste hauek izan dira: kazetaritza ideologikoa, kazetaritza informatiboa eta
kazetaritza interpretatiboa. Ez gara gu hain ur sakonetan sartuko. Dena den, gera
bedi hor apunte hori, espezializazioaren garrantzia garbiro uzten duen oharra, hain
zuzen.

Nolanahi ere, garbi dago gehiegizko espezifikotasuna lantzeak zientzialariari
isolamenduaren arriskua dakarkiola, harik eta bere gizartetik guztiz bakartuta
geratu arte. Dena den, denok dugu amildegi horretan erortzeko aukera, gure
lanbidea edozein izanda ere. Horregatik, KBk zientzia-adar desberdinen artean
askotan sortu izan den hutsune hori, inkomunikazio hori, ezabatzeko asmoa du,
gogo garbia gainera.

Hala ere, inkomunikazioaren arriskuak hor segitzen du, kazetari-lanen
kalterako, jakina. Baina oztopo hori gainditzeko, guztion konpromezua behar da,
nola zientzialariena hala kazetariena. Batzuek beren ezagutza zientifikoak gizar-
tearen aurrean aroldu beharko diztuzte, eta ez trinkotu; besteek, aldiz, kodeketa-lan
txukuna egin beharko dute, hau da, jendeari kazetari-lan samurrak, atseginak eta
gustagarriak eskaini, eta ez, ordea, adituek soilik irentsiko dituzten sasi-produktu
espezializatuak. Azken batean, hauxe da helburua: testu irakurterrazak erdiestea;
hori bai, lanaren zehaztasunaz ahaztu gabe, arintasuna eta argitasuna ez baitira
–inolaz ere– pobretasunaren adierazle.

Beraz, kazetari adituaren lehenengo betebeharra honako hau duzu ikasle:
esku artean darabilen auzia gertu-gertutik ezagutu, globaltasunaren pertzepzioaz

eta bere lan-eremua mugatzen duen testuinguruaz ahaztu gabe, beti ere. Era
horretan bakarrik lortuko du bere sinesgarritasun profesionala bermatzea; ez
bakarrik berea, baita bere medioarena ere baizik. Horren ondorioz, bata zein
bestearen eragina asko handituko da gizartean aurrean. Horixe izan behar dugu,
beraz, helburu: gizarte-lana, hots, KBa zerbitzu publiko modura ulertuz.

Azkenaldion, espezializazioaren fenomenoa suspertu egin dela esan berri
dugu. Susperraldi hori ahalbidetu duten faktoreak honako hauek lirateke: zientzia
eta ezagutzaren aurrerapena, kazetaritzaren garapena, herritarren eskaerak eta
teknologia berrien eragina.

• Zientzia eta ezagutzaren aurrerapena. Zientzia eta ezagutzaren munduak
azken hamarkadetan egin dituen aurrerapenak ikaragarriak dira. Gero eta gauza
gehiago ezagutzeko parada dugu eta horren guztiaren berri emateko gero eta
produktu berezitu gehiago kaleratu dira.

• Kazetaritzaren garapena. Irudiaren garaia da gurea. Horregatixe, ikus-
-entzunezko medioek prentsa aspaldi garaitu zuten. Prentsak, berriz, erreakzionatu
egin du, ondo asko gainera, askotan iritsi baita irudia ezin ailega daitekeen
eremuetara, gogoeta kritiko eta patxadatsuaren arlora, esaterako. Izan ere, kazeta
batek hausnarketarako bide sendoa sor daiteke. Telebista, berriz, irudiaren liluraz
baliatuko da, hori bai; baina nekez erdiesten du prentsak askotan lortzen duen
gogoeta-maila. Prentsak horretan oinarritu du bere apostua.

• Herritarren eskaerak. Gero eta exigenteago bihurtu gara. Medio eta
aldizkari asko ditugu eskueran, kioskoan bertan. Baina, apur batzuk aukeratuko
ditugu, ordea. Alde horretatik, herritarren eskaerak gero eta zehatzagoak dira.
Orobat, aisialdiaren kultura jada oso zabalduta dago gure artean. Eta aisialdiarekin
batera, kultur eta kirol ekintza ugari garatu dira. Horretaz guztiaz informazioa har-
tzeko hainbat aldizkari sortu dira, gai eta esparru oso zehatzei buruz informazioa
emateko: wind-surf-ari buruz, informatikari buruz, etxeko apainketari buruz,…

• Teknologia berrien eragina. Teknologia horiek merketu egin dute produk-
tuen kostea eta, horrekin batera, errazagoa da gaur egun aldizkari bat kaleratzea,
autoedizioaren aukerak gero eta handiagoak baitira.

Horrek guztiak izugarri garatu du KB, gaur egun ezagutzen den mailara
ailegatu arte. Euskal Herriko kioskoetan gero eta handiagoa da aldizkari
espezializatuen presentzia. Gehienetan Espainia zein Frantziako estatuetako talde
multimedia erraldoiek kaleratzen dituzten produktu oso konkretuak dira.
Berorietan agertzen diren informazio-guneak ere zehatzak dira. Honako hauek,
besteak beste: emakumeen gorabeherak, lorazaintza, informatika, saskibaloia,
etxeko apainketa, Internet, Web orrien diseinua, mendiko bizikletak… Kontu eta
tematika ugari, beraz; edonoren gustuak asetzeko modukoak.

Baina zer da KB? Azken hamarkadotan zenbait irakaslek teorizatu egin dute
auzi horren inguruan, hau da, KBren definizioaz eta ikasgai horren jakintza-arloaz

(Orive/Fagoaga, 1974; Diezhandino, 1986; Fz. del Moral/Ramirez, 1993; Tuñón,
1993; Borrat, 1993; Sanchez Martínez, 1995). Egindako definizio horiek nahiko
bateragarriak izan arren, adostasun osorik ez dago, ordea, espezializazio-eremuak
finkatzean, esaterako. Horretan, zalantza-eremuak handiak dira oraindik ere.

Dena den, aurrera dezagun KBren inguruan gure aldetik landu dugun defini-
zioa:

Kazetaritza Berezitua2 berriemaileak egiten duen kazetari-lan zientifiko eta
txukuna da, non ezagutzaren adar desberdinak xehatu eta aztertu ondoren, hartzai-
lego zabal bati ahalik eta erarik argienean eskaintzen zaion, testuaren koherentzia
eta erabilitako terminoen egokitasuna bermatuz.

Izan ere, informazioaren gizartea deitu duten hau gero eta konplexuagoa da,
gero eta aldakorragoa, besteak beste, ezagutzaren aurrerapenak egunez egun gero
eta handiagoak direlako. Alde horretatik, gaur egungo XXI. mendeko herritarrari
KB oso tresna baliagarria eta interesgarria gerta dakioke, zientziaren arlo ilun
horiekin harreman zuzen eta estuetan sartzeko aukera ematen baitio.

Zertan bereizten dira orduan kazetari-lan jeneralista eta kazetari-lan espezia-
lizatua? Bada, Hector Borrat irakasleak dioen modura (1989:113), gertaera bat
aztertzean, lehenengoak nahikoa izango du, agian, arrazoi bakar batekin. Kazetari
espezializatuak, ordea, arazo horren aurretikoak eta arrazoi sakonak aztertuko ditu,
hartzailegoari ahalik eta modurik osatuenean eskaintzeko asmoz. Beraz, gertaerak
arakatzeko gaitasun handiagoa aitortzen zaio. Azken batean, kalitatezko kazetari-
tzaz ari gara, irakurle. Ez, besterik.

9.2. Espezializazioaren abiaburuak

Espezializazioa garatuz joan den fenomenoa dugu, bai medioka (prentsa,
irrati, telebista), baita gaika ere (ekonomia, lokala, nazioartea…). Espezializazio-
-eremu horiek finkatzerakoan sortu dira hainbat ika-mika eta desadostasun. Gure
kasuan, testuliburu honetan behintzat, gaia hartu dugu espezializazio-eremuaren
abiapuntu modura, Kazetaritzako ikasleak, espezializazioa medioka egiteko aukera
izan baitu dagoeneko.

Dena den, espezializazioaren eremuez mintzo garenean, ezinbestekoa da Otto
Groth irakasleak (Fz. del Moral/Esteve Ramírez, 1993:144) bereiztu zituen
espezializazioaren abiaburuez hitzegitea3. Berak ondoko bost abiaburu edo prin-
tzipio hauek bereiztu zituen: generikoa, espaziala, pertsonala, instituzionala eta al-

2. Ibon Sarasolaren ustez (1997:48) espezialista hitza erabat nazioartekoa da eta, orobat, espezializatu. Beraz,
Kazetaritza Berezituaren ordez, Kazetaritza Espezializatua hobesten dela pentsa daiteke. Guk ere horrela uste
dugu. Testuliburu osoan berezituaren ordez espezializatu hitza erabiltzen saiatu gara. Dena den, ikasgai honen
izenburuari dagokionez, ikasketa plangintza ofizialetan azaltzen den Kazetaritza Berezitua deitura mantendu
dugu, ikasleari traba eta nahasmen gehiago ez sortzearren.

3. Auzi horren inguruan informazio gehiago nahi duenak, hemen du bidea: Faus Belau, A. La ciencia
periodística de Otto Groth, Instituto de Periodismo de la Universidad de Navarra, Iruñea, 1966.

dizkakoa. Garbi utzi behar dugu irizpide horiek aldizkari espezializatuen inguruan
ezarri zituela.

• Abiaburu generikoa. Informazio-eremua giza ezagutzaren edota giza
jardueraren atal zehatz bati begira zuzentzen dugunean sortzen da espezializazio
hori. Horren barruan, bi mota desberdin bereizten ditugu:

– Interes bereziak dituzten aldizkariak; alegia, ondoko hauek4: “Zientzia-adar
baten, arte-mota baten, lanbide baten edo artisautza-arlo baten teoria eta
praktikari buruz kaleratzen diren eta ondoko helburuak dituzten aldizkariak: giza
talde horren gidari izatea eta ezagutzaren adar horretan plazaratu diren azken
ikerketen euskarri izatea”. Gure artean, Jakin eta Elhuyar aldizkariek zeregin
horiek betetzen dituzte.

– Gizabanakoaren interesak defenditu arren, hedapen handia duten aldizkariak.
Horren barruan leudeke entretenimenduzko aldizkariak (umorezkoak, denbora-
pasakoak), erlijiosoak, eta antzerkia, irratia, telebista edo zinema aintzat eta gaitzat
hartzen duten aldizkariak. Kasu horretan helburua populazio osoa informatzea da,
eta ez jarduera horretako profesionalak bakarrik. Muy interesante, Espainian
–arrakasta handiz– argitaratzen den zientziaren dibulgazioari buruzko aldizkaria,
talde horren erakusle litzateke.

Beraz, Groth-en aburuz, espezializazioaren abiaburu generikoa duen aldizkari
espezializatua edo teknikoa hauxe litzateke: “edozein jarduera-motari eskaintzen
zaion argiatarapena, ikuspuntu profesional batetik hartuta, beti ere”. Garbi uzten
du, baita ere, espezializazio-mota horrek ez duela bereizketarik egiten sektore ho-
rretako profesionalen eta zaletu hutsak direnen artean, aldizkari horiek guztientzako
eginda eta pentsatuta baitaude.

• Abiaburu espaziala. Talde horren barruan, Groth-ek, batetik,  eremu geografi-
koa hartzen du aintzat; hau da, nazio, erregio edo eskualde batean kaleratzen diren
argitalpenak. Bestetik, adar tekniko zehatz batzuei begira egiten diren aldizkariak
aipatzen ditu: eraikuntza-alorrekoak, inportazio-esportazio sektoreari buruzkoak,
e.a.

• Abiaburu pertsonala. Talde horren barruan Groth-ek arrazoi naturalak edo
formalak direla medio espezializatzen diren aldizkariak sartzen ditu; hots,
emakumeei edo gazte-jendeari eskainitako argitalpenak, adibidez.

• Abiaburu instituzionala. Gizarte-heziketa helburutzat duten aldizkariak
lirateke horiek, nola estatuak, hala elizak edo gizarte-mugimenduek plazaratzen
dituztenak.

• Aldizkakoak. Aldian behin kaleratzen diren eta helburu zehatz batekin
agertzen diren aldizkariak: azoka bat dela medio edota nazioarteko antzerki
jaialdia dela bide.

Horraino Otto Groth-ek espezializazioaren printzipioei buruz egindako
bereizketa. Egia esan, espezializazio-talde horien artean dauden mugak lausotu
egiten dira sarritan, kazetagintzaren panorama oso aldakorra baita. Gainera, Groth-
ek egindako bereizketa horiek ezin dira era hertsian ulertu, gero eta gehiago baitira
kategoria desberdinen artean dauden elkarrekiko loturak.

Puntu horretara iritsita, aipagarria da, baita ere, Jean Louis Servan-Schereiber-
ek egiten duen gogoeta (Alcoba 1988:155). Bere ustez, pertsona espezializatu
baten interesguneak oso zabalak dira eta hainbat esparrutan ager daitezke5:

• maila lokalean; auzoetako bizilagunei begira argitaratzen diren aldizkarien
bitartez, adibidez.

• maila profesionalean; lanbide bakotzari eskaintzen zaion argitalpen
espezializatuaren bitartez.

• hobbien arabera; gero eta gehiago dira aisialdiaren atal desberdinak helbu-
rutzat dituzten aldizkariak: brikolajea dela, lorazaintza dela edo wind-surfing dela.

• adinaren arabera; gizarte-sektore bakoitzak problematika zehatza du:
gazteriak zein guraso eginberriek edo adineko jendeak. Sektore horiei begira ere
kaleratzen dira produktu ugari.

• sexuaren arabera; gizonezkoentzat zein emakumezkoentzat ere badira.

• kulturaren eta etnien arabera; New York-en adibidez, aspaldi kaleratzen dira
etnia desberdinei begira eginda dauden aldizkariak.

Espezializazio-eremu eta irizpide desberdinez aritu gara atal honetan. Gatozen
orain kazetari adituak gizartearen aurrean duen arduraz hitzegitera.

9.3. Kazetari adituaren erantzukizuna

Mezubideen panorama dezente aldatu da azkenengo urteotan. Mende honi erre-
paratuz gero, aldaketak izugarriak izan dira, ehun bat urteren buruan informazio-
-urritasuna izatetik saturazio informatiboa nozitzera igaro baikara. Aldaketa horiek
guztiek eragin nabarmena izan dute kazetarien lanbidean, maila guztietan gainera.

Kazetari adituaren edo “espezializatuaren” sorrera kazetaritzak berak bizi izan
dituen garai berri horien adierazle garbia da, ezbairik gabe. Gaur egun, espezializa-
zioaren aldeko apostua nabaria da maila guztietan, bai telebistan, nola irratigitzan
edo kazetagintzan. Komunikazioaren merkatuan ageri diren korronte berriek ere
fenomeno horren beharra azpimarratu dute, espezializazioarena, hain zuzen ere.
Kazetari espezializatua edo aditua gaur egungo errealitatearen isla eta ondorioa
dugu, beraz.

Fenomeno horrek aldaketa franko sortarazi du kazetarien ohiko lan-moldee-
tan. Izan ere, kazetari adituari beste status bat, beste maila bat aitortzen baitzaio.

5. Argibide gehiago nahi izanez gero, jo ezazu ondoko erreferentzia honetara: Servan-Schreiber, Jean Louis,
El poder de informar, Dopesa, Bartzelona, 1973.

Mezubideek langile hori “kazetari profesionalagoa” legez aurkezten dute. Hartzai-
leak ere kazetari adituaren iritzia gehiago baloratzen du berriemaile arruntarena
baino, aburu haren atzetik esperientzia eta uste sendoa egon daitekeela uste baitu.
Kazetari adituaren ustea eta ikuspuntua, beraz, eraginkorragoak dira, inolako za-
lantzarik gabe.

Gauzak horrela, kazetari adituak erantzukizun berezia du bere enpresa
informatiboaren eta gizartearen aurrean. Bere kazetari-lana gertaeraren mugetatik
haratago doa. Berak jazoera horren zergatiak, aurretikoak eta, geroari begira,
gertaera horrek izan ditzakeen ondorioak ere azaldu beharko dizkio hartzailegoari.
Alde horretatik, gaur egun Kazetaritza Berezituak funtzio soziala betetzen du, edo
bete beharko luke bederen, herritarren zerbitzupean egonda, zerbitzu publikoaren
bokazioa berreskuratuz. Era horretan, Kazetaritza Berezituak 60ko hamarkadan,
prentsari egotzi zitzaion erantzukizun sozial hura (Terrou, 1958) berrartuko luke.

Kazetari adituaren ezaugarriez mintzatzean, Francisco Esteve irakasleak
(1988:244) egindako lanera jo behar dugu nahitaez. Bere irudiz, horrelako
berriemaileak honako ezaugarri hauek izan beharko lituzke:

1. Informazio-iturriak ongi asko ezagutzea.

2. Gertaeraren testuinguruaz jabetzeko ahalmena.

3. Iragarpenak egiteko abilezia.

4. Prestigioduna izatea.

5. Profesional zentzuduna izatea.

Informazio-iturriak sakon ezagutzeak eta tratatzeak egundoko garrantzia du.
Hau da, berriemaile horrek albiste-iturri diren pertsona eta erakundeekin harreman
estua eta iraunkorra behar du izan. Kazetari horrek soil-soilik informazio-iturri
fidagarriak erabili behar ditu, eta bestelakoak alboratu. 

Joxe Artetxe kazetari azpeitiarrak esan zuen modura (1969)6 “egiak etsai asko
ditu gaur egun”. Arerio horiek zeintzuk diren zehazten ahalegindu zen: “zein dira,
bada, egiaren etsaiak? Gezurrezko irudipenak, isil-ezkutaketa eta estalketa, azpi-
keria, gezurra, beldurtarazi nahia, zitalkeria, hitzaldaketa, iraina, bidegabekeria,
gezur-hitz sinispena, harrigarrikeria, grina, eztabaida, funts gabezia edo funda-
menturik eza, askatasunik eza azkenik. Ez da txantxetako zerrenda”. Urolako kaze-
tariak marraztu zuen panoramak bere horretan dirau oraindik ere, hitz horiek pape-
reratu zituenetik urte askotxo igaro badira ere.

Bigarrenez, gertaeraren testuingurua aipatu dugu. Kazetariak, benetan aditua
izan nahi badu, ongi baino hobeto ezagutu behar ditu gertaera horren aurretikoak
zeintzuk izan diren eta baita, egun, jazoera hori mugatzen duen testuingurua ere.
Era horretan bakarrik egin lezake gero jazoera horren interpretazioa. 

6. Ik. Kazetariak izeneko artikulua in Zeruko Argia astekarian (1969-IV-27). Aipu honetarako Jose Ramon
Zubimendik egindako moldapena ontzat hartu dugu.

Har dezagun adibidez, Kuban 1962an izan zen misilen krisia. Garai hartan
Sobietar Batasunak, Nikita Jruschov-en agindupean, irismen ertaineko misil
nuklearrak zabaldu zituen Kubako Pinar del Río probintzian, EE.BB.etara begira
gainera. EE.BB.etan J.F. Kennedy zen lehendakari. Jazoera hark izugarri larriagotu
zituen EE.BB.en eta Sobietar Batasunaren arteko harremanak. Mundua gatazka
nuklearraren atarian izan zen. 

Gai horren inguruan idatzi nahiko lukeen kazetariak, misilen krisiak gerra
hotzaren historian izan zuen garrantziaz jabetu beharko luke, lehenengo eta behin.
Ondoren, gertaera hura ahalezko egin zuten zenbait faktore ezagutu beharko lituzke:
nola 1959an Fidel Castro iraultzailea Kubako agintera eraman zuen herri-
-matxinada, hala 1962an bertan kubatar erbesteratuek, CIAko agenteek trebatuta,
Cochinos badian egin zuten inbasio-ahalegina. Horren guztiaren ondorioz,
Kubaren eta EE.BBen arteko harremanak erabat okertu ziren. Fidel Castrok bloke
sozialistaren beharra izan zuen orduan. Horregatik onartu zuen Jruschov-ek
misilak zabaltzeko egin zion proposamena. 

Azkenik gerra nuklearraren mehatxua ezerezean gelditu zen. Harreman
diplomatikoek –zorionez– arrisku latz hura indargabetu zuten, gerra hotzak oraindik
luzaroan iraun bazuen ere. Haatik, pasarte hark Kubako etorkizuna markatu zuen,
orduz geroztik Fidel Castroren Gobernua bloke sozialistari loturik agertu baitzen.

Horrekin guztiarekin edozein gertaeraren testuingurua ezagutzea zein garran-
tzitsua den azpimarratu nahi dugu.

Hirugarrenez, iragarpenak egiteko abilezia aipatu dugu gorago. Behin aurreti-
koak eta testuingurua menderatu ondoren, kazetari adituak bete-betean asma
litzake jazoera horren nondik norakoak, baita ere, etorkizun hurbilean nondik nora
abiatuko den ere. Iragartzeko moduan egon beharko litzateke, behintzat. Horrek ez
du esan nahi, ordea, kazetaria iragarle edo azti bihurtu behar dugunik. Ezta hurrik
eman ere. Kazetariak lan txukuna eta zehatza egin behar du. Besterik ez. Kazetari
adituak garbi izan behar du berea ez dela “lekukoaren papera” soilik betetzea.
Irakurleak berarengandik zertxobait gehiago espero du, ez baitzaio edonori
adituaren kategoria hori aitortzen 

Kazetari prestigioduna izatea ere aipatu dugu. Kazetari adituak lan txukuna
eta zehatza egiten badu, laster izango du jendearen onespena eta sinesgarritasuna.
Horretan oinarrituko da bere prestigioa. Eta prestigio horren altueran egon behar
du beti gainera, kazetari horrek ongi asko baitaki bere usteek eta iritziek eragin
handia dutela gizartean.

Zentzuduna izatea dugu azken ezaugarria. Aurreko guztien ondorio logikoa
da, edo, hobeto esanda, aurreko guztiak biltzen dituen berezitasuna. Kazetari
horrek erantzukizun handia du. Horretaz ez dago dudarik. Berak albistegai diren
guztietatik zenbaitzuk bakarrik aukeratuko ditu. Hautaketa horrek soka luzea
ekarriko du, bere bitartez medioaren eta irakurleen agenda tematikoa mugatzen ari

baita. Berak albiste bati emango dion enfokeak irakurlearen ikuspuntua ere baldin-
tzatuko du. Horregatik, kazetaritza-enpresek zeregin horietan eskarmentu handia
duten profesionalak bakarrik aukeratzen dituzte (normalean). 

Kazetari horrek, gainera, badu beste abantaila bat, hartzailearekin harremanetan
sartzeko aukera hobea, alegia. Profesional prestigioduna eta zentzuduna izanez
gero, harreman hori ohikoa baino emankorragoa izan daiteke, naturalagoa ere bai.
Azken batean, feed-back edo itzulera bidezko komunikazio hori –hainbeste goraipa-
tzen eta ia inoiz betetzen ez den aukera hori– kasu horretan errazago gauza daiteke.

Beraz, eta labur esanda, azpimarra dezagun ondoko ideia nagusia: kazetari
adituak prestakuntza sakona behar du izan. Hala eginez gero, gauza asko izango
ditu bere alde, status berezia duen profesional baten aurrean egongo baikinateke. 

9.4. Kazetari aditua, iritzi-sortzailea

Gorago aipatu ditugun ezaugarriek indartu egin dute berriemailearen funtzio
soziala. Kazetari adituari egotzi diogun erantzukizun horrek erraztu egin du
albistariak gizartearen aurrean eragina izateko duen gaitasuna. Kazetari aditua
inoiz baino iritzi-sortzaileago ageriko zaigu, orduan. Arrazoia oso sinplea da,
pertsona hori jakitun da, berak menperatzen duen alorrean behintzat, eta status
horrek indartu egiten du bere iritzia, nabarmendu hain zuzen ere, hartzaileen
aurrean.

Horren ondorioz, Kazetaritza Berezituak ohiko kazetaritzak (informazio
orokorraz arduratzen denaz ari gatzaizkizu) baino sugestio-ahalmen handiagoa
daukala esan liteke, jendarteko iritzian eragina izateko aukera gehiago, alegia. 

Beste horrenbeste gertatzen da medio espezializatuekin. Medio horiek ez dira
masiboak izango, ez baitute tirada handirik. Gizarte-sektore oso zehatzei begira
kaleratzen dira. Batzuetan jendearen zaletasunik gogokoena dute helburu: etxe-
-apainketa, moda, lorazaintza, brikolajea, e.a. Besteetan, kirol zehatz batzuk: wind-
surf, mendiko bizikleta, saskibaloia, medizaletasuna, e.a. Beste batzuetan,
lanbideak daude miran: informatika, finantzak, enpresa-mundua, edota
biztanleriaren sektore zehatz batzuk: gazteak, emakume gazteak… Aldizkari eta
kazeta horien editoreek oso ongi ezagutzen dute beren irakurlearen soslaia.
Ondotxo dakite noraino irits daitekeen haren erosteko ahalmena, zeintzuk diren
haren gustuak eta haren eskakizunak. 

Izan ere, irakurle horiek jarrera harbera erakusten dute, normalean, horrelako
medioen aurrean. Bertan agertzen diren aholkuak jarraitzeko joera edukiko dute
eta sarritan beren interesen defendatzaile gisa ere ikusiko dituzte. Are gehiago,
zenbat eta espezializazio maila handiagoa izan, hainbat eta aukera gehiago izango
da eragina izateko (Lewin, Kurt, 1947:143). Har dezagun, esate baterako, ordena-
dore-mota zehatz bati begira argitaratzen den aldizkaria (MacWorld, adibidez).
Bertan azaltzen diren produktu eta erreportaia guztiak inguru informatiko horri
begira pentsatuta daude. Logikoa denez, irakurle horiek horrelako ordenadorea
izango dute etxean edo lantokian. Pentsa daiteke beraz, software edo hardware

berria erosi behar badute, bertan agertzen diren aholkuei jarraiki egingo dutela.
Beste horrenbeste gertatzen da hainbat aldizkarirekin. Beraz, zenbat eta produktu
espezializatuagoa egin, hainbat eta aukera gehiago iritzi-sortzaile izateko.

Bestalde, kazetari adituak badu beste ezaugarri berezi bat, gate-keeper fun-
tzioaren bitartez eratortzen zaiona, alegia. Kurt Lewin soziologoak erabili zuen ter-
mino hori –gate-keeper, atezaina, atezaintzailea– kazetariei aplikatuta, duela
berrogeita hamar urte (1947). Lewin-ek adierazi zuen bezala, mezubideek
informazioaren sarrera kontrolatzeko ate desberdinak dituzte. Ate horien ardura
zenbait kazetari koalifikaturen esku dago. Berek erabakiko dute zerk igaroko duen
pasabidea eta zerk ez. Atearen joku hori ulertzeak gate-keeper-en hautaketak
nolatan gauzatzen diren ulertzea esan nahi du.

Horrelako erabakiak ez ditu edozein kazetarik hartzen. Normalean, ardura
zehatzak dituzten kazetariek hartzen dituzte horrelako hautuak: erredaktore-buruek,
sailburuek, e.a. Eta, jakina, kazetari adituek ere bai. Esparru zehatz batean jakitun
diren aldetik iritzi publikoaren orientatzaile apartak gertatzen dira. Ez hori
bakarrik; hainbat jendearentzat, ezinbesteko erreferentzia dira, gainera.

Dena den, hautu horren gauzatze-prozesuan zenbait faktorek hartzen dute
parte. Batzuk objektiboak dira: interes publikoa, protagonistaren nortasuna,
gaurkotasuna, e.a. Beste batzuk, berriz, subjektiboak edo aldakorrak: kazetariaren
gustu pertsonalak, bere joera ideologikoa edo sindikala, bere erlijioa, sexua, adina,
medioaren joera, e.a. Beraz, prozesu oso konplexua da, eta sarritan katramilatzen
da, han edo hemen.

Horrekin guztiarekin kazetari adituaren garrantzia azpimarratu nahi dugu,
erantzukizun sozial handia duelako, iritzi-sortzaile aparta delako eta, gate-keeper7

gisa, bere hautuek hainbat jendearengan eragin zuena dutelako.

Azken batean, Kazetaritza Berezituaren funtzio bereziaz mintzatzen ari gara
hemen. Alde horretatik, ezin ahantz daiteke Pedro Orive madrildar katedradunak
espezialitate honen inguruan duen iritzia (1974): “espezializazioak kazetaritzan,
gizarte aldakor honen arazoak detektatu, balizko konponbideak ezbaian jarri eta
hartzailearengan polemikan sakontzeko jakinmina pizteko balio du”. Goreneko
helburua, zalantzarik gabe.

Pedro Orivek berak honako hau gaineratzen du: “kazetaritza espezializatua
zehatzagoa eta osatuagoa da, ez luzeagoa. Horrek ondokoa esan nahi du, hitzen
kantitatea tratamendu informatiboaren kalitatearekin orekatu behar dela,
helburua hauxe baita azken batean: behar-beharrezkoak diren datuak eskaintzea,
hartzaileak bere hausnarketa pertsonala egin dezan eta, horren ondorioz,
informazio-jasotzailearen kontzientzia kritikoa erne dadin”. Hala bedi.

7. Gate-keeper eta gatekeeping fenomenoaren inguruan xehetasun gehiago nahi duenak jo beza honako liburu

10. Espezializazioaren arrastoak
euskarazko prentsaren historian

Zentsurak asko desegin du. Baina askoz gehiago da sortzen utzi ez
duena. Kultur ondareari atentatutzat hartzen dute batzuek horregatixe.

Joan Mari Torrealdai (1997)

10.1. 1834-1939 urtealdia.
10.2. 1939-1975 urtealdia.
10.3. 1975-gaur arte.
Bibliografia osagarria.

***

10.1. 1834-1939 urtealdia

Javier Diaz Noci irakasle gasteiztarrak 1995ean argitaratu zuen Euskal
prentsaren sorrera eta garapena (1834-1939) liburua funtsezkoa gertatu zaigu atal
hau prestatzeko1. Bertan, bitarte horretan oso-osorik euskaraz agertu diren edo
artikuluren bat edo beste euskaraz kaleratu duten argitalpenen berri zehatza ematen
da. Datuak alderatzeko eta konfirmatzeko oso lagungarria da Joan Mari Torrealdai-
ren Euskal kultura Gaur, liburuaren mundua (Jakin, 1997). 

Izan ere, geure eremura ekarri ditugu bi ekarpen mardulok, baina espezializa-
zioaren ikuspuntutik behatuta. Azterketa horretan 1834. urtea abiapuntutzat hartu
da, orduan agertu baitzen lehendabiziko aldiz kazeta batean testu bat euskaraz.
Donostiako El Correo del Norte izan zen horren lekuko.

Ataltxo honetan agertuko diren izenburu asko ezagutuko dituzu ziurrenera.
Behintzat ez dira zuretzat arrotzak izango. Dena den, datorren ikasturtean gai
honetan sakontzeko aukera izango duzu Kazetaritzaren historia deritzon
irakasgaian, hain zuzen. Hala ere, guk hemen azpimarratu behar duguna hauxe da,
espezializazioak gure artean utzi dituen arrastoak, laga dizkigun seinaleak edo
markak, alegia. Besterik ez.

Izan ere, gaur egungo komunikabideetan antzematen den espezializaziorako
joera hori ez da berria, XIX. mendean eta Euskal Herrian bertan, horren aurretikoak

1. Liburu hori aipatu irakasleak EHUn irakurri zuen doktorego-tesian oinarrituta dago. Tesiaren zuzendaria
Joseba Agirreazkuenaga katedraduna izan zen.

ezagutu baikenituen. Garai hura eta oraingoa oso desberdinak dira, jakina; baita
espezializazioaren bidea ahalbidetu zuten faktoreak ere. Ezin da konparatu,
adibidez, orduko irakurtzaletasuna eta gaurkoa, edota analfabetismo-indizeak.
Kazetaritza-motak ere desberdinak dira. Garai hartan ideologia, morala eta iritzi
politikoak nonahi agertzen ziren, eta espezializazioa horren guztiaren ondorioa
izan zen. Horren adierazle dira, orduan kaleratu ziren hainbat kultur aldizkari,
kazeta erlijioso eta nekazaritzari buruzko argitalpenak. Kasu guztietan helburu
bakarra zen, honako hau hain zuzen: gizartean ahalik eta eragin handia izatea, nola
euskararen alde, hala eliza katolikoaren alde edo baserritarren alde. 

Gaurko garaietara etorriz, berriz, espezializazioa merkatuak berak erakarri
duen fenomenoa da; hau da, herritarrek berek eskatzen duten zerbaiten ondorioa
dugu. Beste faktore batzuek ere izan dute zerikusirik prozesu horretan, baina
horiek apur bat geroago aletuko ditugu xehekiago.

Testuingurua, beti mugarri

Bitarte zabal hori (1834-1939) aztertzean, hiru atal nagusi bereiztu behar
ditugu (Diaz Noci,1995):

• Euskarazko prentsaren hastapenak zedarritu zituena (1834-1919). Euskal
kontzientzia piztu arte, euskara ez zen kultur baliabidetzat hartu. Elizak berebiziko
garrantzia zuen garai hartan, bere menpe baitzegoen euskarazko ia testu idatzi guz-
tien ekoizpena. Sasoi hartan, polarizazio politikoa prentsaren lagungarri gertatu
zen, bai Iparraldean (hausteskunde garaiak zirela medio), zein Hegoaldean
(karlisten eta liberalen arteko liskar sutsuak tarteko).

• Prentsa informatiboaren gailurra (1919-1936). Bai koantitatiboki, baita
koalitatiboki ere, urtealdi hura oso emankorra izan zen. Abertzaletasunaren
bultzada lagun zuela, euskarazko prentsak titulu eta aldizkari ugari plazaratu
zituen. Eusko Ikaskuntzaren (1918) eta Euskaltzaindiaren (1919) sorrera ere
ordukoa da. Esan beharrik ez dago, bi erakunde horiek lan ugari eta ederra egin
zutela euskararen eta euskarazko prentsaren alde. Horri guztiari beste faktore
erabakitzaile batzuk erantsi behar dizkiogu. Horien artean, hauxe dugu agian
aipagarriena, garai hartan kalitate handiko euskal idazle eta kazetarien belaunaldia
gertatu izana. Honatx izen andana: Resurrección Maria Azkue, Esteban Urkiaga
Lauaxeta, Nicolas Ormaetxea Orixe, Jose Maria Agirre Lizardi2.

• Gerra garaiko euskarazko prentsa (1936-1939). Aldi berezia izan zen hura,
dudarik gabe. Gudaren lehen momentuetan euskarazko prentsa erabat desagertu
zen Nafarroan eta Araban, bi herrialde horiek faxisten menpe geratu baitziren.
Garai horretan ere, eta guda-giroa lagun zuelarik, aurreko urteetan zapuzturik
gertatu zen egitasmoa mamitu zen, hots, euskara hutsezko egunkariarena. Eguna
kazetari buruz ari gatzaizkizu. Ibilbide laburra izan zuen, Francoren armadak Bilbo

hartzearekin batera amaitu baitzen bere abentura. Erbestean Eusko Jaurlaritzak
argitalpen batzuk euskaraz kaleratzen saiatu bazen ere, ekoizpen hura anekdotiko
samarra izan zen.

Hiru garai horietan, espezializazioak bere bidea egin zuen, makala batzuetan,
sendoa besteetan, nabaria edozein kasutan. Testuinguru soziopolitikoak garai
bakoitza mugatu zuen, inolako zalantzarik gabe. 

Euskarazko lehenengo testuak, polarizazio ideologikoaren isla

Era horretan uler daiteke, esaterako, kazeta batean euskaraz agertu zen
lehenengo testua. Gorago aipatu dugun legez, Donostiako El Correo del Norte izan
zen egunkari hura. Lehen karlistadaren ondorengo garaiaz ari gara, irakurle.
Euskarari bere euskarria eskaini zion lehenengo kazeta, berriz, liberala zen, artean
karlistek ez baitzuten prentsarik bere menpe. Testu hura 1834ko martxoaren 7an
argitaratu zen. Proklama politikoa zen, Gipuzkoako nekazariak pentsamolde
liberaletara hurbiltzeko asmoz.

Dena den, euskara hutsezko lehenengo aldizkaria Iparraldean agertu zen.
Uscal Herrico Gaset izena zuen eta 1848an kaleratu zen Joseph Augustin Chao
politikari errepublikarraren ekimenez. Lau orrialde besterik ez zituen kazeta hura,
astean behin agertzen zen eta bere ideologia antiklerikala eta errepublikazalea
begibistakoa zen. El Correo del Norte kazeta bezala, Uscal Herrico Gaset hura
kazetaritza politikoaren barruan koka genezake, bertan agertzen ziren artikulu
gehienak iritzizkoak baitziren3.

Beraz, euskaraz agertu ziren lehenengo testuetan nabari-nabaria da polariza-
zio politikoa eta jendearengan eragina izateko irrika. Fenomeno hori XIX. mende
osoan gertatu zen. Horren erakusle dira, 1880ko hamarkadan sortu ziren ondoko
astekariak: Le Réveil basque, errepublikazalea (1886-1894) eta Eskualduna,
kontserbadorea (1887-1944).

Kazetaritza informatiboa, ezinbestekoa

Gure artean, kazetaritza informatiboa arras berantiarra da, 1921ean sortu bai-
tzen Argia astekaria, karmeldar fraileen talde baten ekimenez. Ordura arte kazeta-
ritza ideologikoa (moralizantea eta iritzizkoa, batik bat) jaun eta jabe genuen bai
Euskal Herrian, baita Europa osoan ere. Euskal Herritik kanpo, ordea, lehentsuago
hasi ziren kazetaritza informatiboaren esparrutik lehenengo pausuak emanez.

Argia astekariak frogatu egin zuen ordura arte amets hutsa besterik ez zena,
hau da, euskara hutsezko prentsa informatiboa (Kontuz ikasle!, ez nahastu Argia
astekaria eta Zeruko Argia aldizkaria, bigarren horren ibilbidea beherago aztertuko
baitugu prentsa erlijiosoaren atalean).

Izan ere, egia da gai erlijiosoak nonahi agertzen zirela astekari hartan, baina
baita kulturalak eta bestelakoak ere. Resurrección María Azkueren eragina nabaria
izan zen bertan, hark lehenago Euskaltzale eta Ibaizabal aldizkarietan jorratutako
bide berberetatik abiatu baitzen Argia astekaria.

Aldizkari hori ez zen oharkabe igaro Gipuzkoan, sortu zen une beretik (1921)
desagertu arte (1936) 800 zenbaki plazaratu baitzituen. Edukiei dagokienez, hiru
izan ziren Argia astekariaren zutabeak: hizkuntza (jasoa eta landua, euskalzaletasu-
na pizteko asmoz), fede katolikoa eta nekazaritza. Eta, antza denez, hiru oinarri
horiek arrakastatsu gertatu ziren. Aldizkariak kolaboratzaile aski ezagunak izan
zituen: Lizardi eta Emeterio Arrese, besteak beste. Argiaren asmoa egunkari
bihurtzea zen, baina arazo ekonomikoek zapuztu egin zuten xede eder hura.
Euskaltzaleok helmuga hori erdiesteko 1937 arte itxaron behar izan genuen, Eguna
kazeta jeltzalea jaio arte, alegia.

Hel dagiogun, berriz ere, Argia aldizkariari. Joera ideologikoa oso markatua
zuen: Errepublika garaian, ezkertiarren beldur eta eskuindarren lagun izan zen
(jeltzaleen aldeko botoa gomendatzera ailegatu zen). Jakina, autonomia sutsuki
defendatu zuen beti, eta horren adierazle garbia da, astekariak 1931ko Autonomia
Estatutua sortzeko egitasmoaren alde agertu zuen jarrera. Baina 1936ko gerrak
betiko hautsi zuen Argia astekariak euskarazko prentsaren historian egin zuen bidea.

Haatik, Argia astekariak euskarazko prentsaren historian zedarritu zuen bidea,
ez zen betiko ilundu, haren lekukoa Eguna egunkariak hartu baitzuen, gogo biziz
gainera, gerraren harrabotsak gain-gainean bazituen ere. Euskarazko prentsaren
historian Eguna kazetak garrantzi berezia du, berori izan baita euskara hutsez
kaleratu zen lehenengo egunkaria. 1937ko urtarrilean gertatu zen hori, gerra-giroa
Euskal Herria bete-betean astintzen ari zen unean, hain zuzen. Sei hilabete besterik
ez zuen iraun, baina bere eragina nahiko handia izan zela esan genezake, unerik
onenean 20.000 aleko tirada izan baitzuen (Diaz Noci, 1995:260). Ideologia
jeltzalea zuen kazeta hura helburu garbi batekin kaleratu zen, gudariei kemena eta
sostengu morala emateko xedearekin, hain zuzen, fronteraino bertaraino banatzen
baitzen egunero. Horrez gain, hauexek ziren bere ardatz informatibo nagusiak:
gerrako gorabeherak azaldu, abertzalezatasuna zabaldu, Eusko Jaurlaritzaren
aldeko defentsa egin, kristautasuna hedatu, nekazarien buruhausteak ukitu eta
euskara eta euskal kultura behar bezala landu.

Kontaketa honetan Ipar Euskal Herria ezin dugu utzi alde batera, bertan
argitaratu baitzen, XIX. mendean jaio eta XX. gizaldiko lehen zati ia-ia osoan
bizirik irautea lortu zuen euskara hutsezko astekaririk ezagunena: Eskualduna
aldizkariaz ari gatzaizkizu. 1887an kaleratu eta 1944 arte eutsi zion bere
ibilbideari. Hasiera batean oso politizatuta bazegoen ere, urterik urte, kutsu
informatiboa gero eta nabariagoa gertatu zen bere orrialdeetan. Baionan sortutako
aldizkaria oso tradizionalista izan zen beti. Honatx bitxikeria: bere sortze-prozesuan
zerikusi zuzena izan zuen Le réveil aldizkari ezkertiarrak, berorri aurre egiteko
asmoz plazaratu baitzen. 

Dena den, Eskualdunaren historian bada aipamen berezia merezi duen
kazetaria, Jean Hiriart-Urruty zuzendaria, alegia. Askoren ustez (Zubimendi,
1997:258), bera da lehen euskarazko kazetaria eta kazetarien maisu gainera. Hogeita
bost urtetan idatzi zuen Eskualduna astekarian eta hamar urtez zuzendari izan
genuen. Astekari hori 7.000 ale argitaratzera iritsi zen 1908an, Hiriart-Urrutyren
gidaritzapean. Izan ere, luma arina, bizia, sutsua eta zorrotza zuen, kazetaritzari
bete-betean dagokiona. Pentsamoldez, oso kontserbadorea zen. Ezaugarri horiek
izaki, komunikatzaile zuzena eta beroa genuen hazpandarra. Baina, esan bezala,
Eskualduna 1944an desagertu, eraberritu eta Herria aldizkariari pasa zion testigua.

Herriaren sorreran Pierre Lafittek aparteko garrantzia izan zuen. Hasieran
elizari nahiko lotua eta joera kontserbadorekoa izan zen. Nekazariei zuzenduta
badago ere, herrietako kronikak eta albisteak nagusi dira orain. Lapurteraz eta
behenafarreraz idatzita dago eta, gaur egun, Ipar Euskal Herrian euskara hutsez
kaleratzen den aldizkari garrantzitsuena da.

Orain arte aipatu ditugun aldizkari informatiboak euskara hutsez argitaratu
ziren. Badira hala ere, ele bietan argitaratu ziren argitalpen eta egunkari ugari.
Berorietan euskararen presentzia nahiko ttipia izan da beti, bigarren mailakoa.
Hala ere, horiexek ere aipatu behar ditugu hemen. 

Prentsa abertzalea izan da beti euskarari tarte gehien eskaini diona. Mende
honen hasierakoa da Euzkadi egunkari jeltzalea (1919-1937). Kazeta horrek beti
izan zuen euskarazko atala (orri bat, normalean). Bere arduradunak ondorengo
idazle ezagunak izan ziren: Ebaristo Bustintza (Kirikiño), Nikolas Ormaetxea
(Orixe), Jose Maria Agirre (Lizardi) eta Esteban Urkiaga (Lauaxeta).

Gerra amaituta, Eusko Jaurlaritzak erbesterako bidea hartu behar izan zuen.
Hala ere, zeregin informatiboak ez zituen baztertu, Jose Antonio Agirreren
Gobernua behin eta berriz saiatu baitzen Francoren armada matxinatuak egindako
sarraskiak mundu osoari ezagutarazten. Horren lekuko izan zen Euzko Deya4-La
voz de Euzkadi izeneko aldizkari elebiduna (1936-1940). Parisen argitaratu zen
lehenengo; Londresen, Buenos Airesen eta Mexikon gero. Ingalaterran The Voice
of the Basques izenburua hartu zuen.

Zeruko Argia: prentsa erlijiosotik astekari informatibora doan ibilbide
emankorra.

Euskarazko prentsaren historia errepasatzen ari garen honetan, gure soa
Zeruko Argia aldizkarian pausatu behar dugu orain, berorrek ongien argituko
baitigu hilabetekari erlijiosoa izatetik (1919), egun dugun astekari informatiboa
bihurtzeraino dagoen ibilbide luze bezain emankorra. Euskarazko prentsaren
historian mugarri dugu Zeruko Argia, zalantzarik gabe.

Damaso Inzaren zuzendaritzapean, 1919ko urtarrilean kaputxino-talde batek
kaleratu zuen Iruñean hasierako Zeruko Argia hura, kutsu guztiz erlijiosoa zuen
hilabetekaria, alegia. Idazle gehienak ere kaputxinoak ziren eta nekez sartzen ziren
politikan, ez bete-betean behintzat, ezta Espainiako II. Errepublikako garai
istilutsuetan ere. Halarik ere, eliztarrak izaki, sozialisten eta komunisten kontrako
joera antzematen zitzaien.

Baina hasierako Zeruko Argia hark tarte desberdinak igaro zituen. Lehenen-
goa, gerrarekin batera ahitu zen, orduan iraungi baitzen (1936) Zeruko Argiaren
distira. Garai hobeak etorri eta, 1954an, kaputxinoek hilabetekaria kaleratzeari
berrekin zioten. Zentsuraren zentzugabekeriak, aldiz, garai hartan ezin zuen jasan
euskararen usaina jaregiten zuen ezer, eta 1960an berriz ere amatatu zen aldizka-
riaren dirdira, Turismo-Ministerioak aginduta orduan.

Zeruko Argiaren historian 1963ko urtea giltzarri gertatu zen, hasierako egitas-
mo hura orduan birkaleratu eta birmoldatu egin baitzen, goitik behera gainera.
Batetik, astekari bihurtu zen eta bestetik, informatiboa egin. Harexek eman zion
behin betiko bultzada Zeruko Argiari. Orduko aldaketen erantzulea Agustin Ezeiza
izan zen. Bera izan genuen benetako sortzaile, sustatzaile eta gidatzailea.
Zentsurarekin arazo asko izan bazituen ere (adibidez Aberri hitza ezin zuten
erabili), aldizkariak euskaltzaleen etxeetan sartzea lortu zuen, pintinka-pitinka.
Izan ere, Nemesio Etxaniz eta Rikardo Arregi bezalako idazleek dezente lagundu
zioten haizea hartzen hauspo hari. Orduko bultzagileek garbi asko zeukaten
alderdikeria eta taldekeria guztietatik libro bizi behar zuela aldizkariak, eta horre-
tan ahalegindu ziren.

1980an, diru-zorrak zirela eta, enpresa ixtear zegoelarik, lehendik aldizkarian
lanean ziharduten Joxemi Zumalabek eta Jose Mari Ostolazak kaputxinoei
aldizkaria erosi eta izena bera ere aldatu egin zioten. Ordutik aurrera, Argia jaio
zen, hau da, gaur egun Lasarten argitaratzen den astekaria. Gaur egun informazio
orokorreko euskarazko aldizkari bakarra da eta Euskal Herri osoan zabaltzen da.
Euskal idazle eta artista gehienen lankidetza bereganatu du. Horratx, beraz,
aldizkariak izan duen ibilbide gorabeheratsu eta emankorra.

Dena den, begira dezagun, berriz ere atzera eta itzul gaitezen azpiataltxo
honen abiapuntura, prentsa erlijiosoaren eremura, hain zuzen. Aldizkari horietako
asko eta asko oso garrantzitsuak izan ziren Hego Euskal Herrian, batez ere XX.
mendeko 20 eta 30ko hamarkadetan. Haietako batzuk, gainera, maiz ateratzen
ziren gai erlijiosoetatik at, kontu politikoetara igarotzeko, nola II. Errepublikaren
aurkako iritziak plazaratzeko, hala eskuindarren aldeko iruzkinak zabaltzeko.
Horren adierale izan ziren ondokoak: Jaungoiko-zale (1912-1932), Jesus’en
Biotza´ren Deya (1917-1936) eta Ekin (1932-1936). Hirugarrengo hori izan zen,
hedapen handiena lortu zuena. Astekari izatera ere ailegatu zen eta 2.500 aleko
tirada izatea lortu zuen, Bizkaian salduta gehienak. Elebiduna zen, euskaraz %15
inguru agertzen baitzen (Diaz Noci, 1995:179). Gai erliosoez aparte, Ekin
aldizkariak bi kezka nagusi zituen: abertzalezatasuna eta sindikalismoa.

Kazetaritza politikoa, alderdien babesleku

Euskal Herriak garaian garaiko prentsa garatu du, eta horren adierazle dira
abertzaletsunaren sorrerarekin batera, han eta hemen, ugaldu ziren aldizkariak, oso
ideologizatuak denak, nor bere jabearen ahotsa izaki, beti ere. Sabino Arana jelki-
dea bultzagile aparta izan genuen maila horretan. Beraren eta bere alderdiaren
bitartez kaleratu ziren ondorengo aldizkari elebidunak, non euskararen presentzia
nahiko txikia izan zen: Baserritarra (1893-1897), Bizkaitarra (1894-1895), La Pa-
tria (1901-1906), Aberri (1906-1908), Gipuzkoarra (1907-1913), Aberrija (1908)
Arabarra (1912-1933) eta Napartarra (1911-1918), besteak beste.

Alta, jeltzaleak ez ziren izan prentsa (elebidun) politikoaren bultzagile baka-
rrak. Resurrección Maria Azkue idazle lekeitiarrak, esaterako, politikan aritzeko
betarik ere izan zuen. Bere ekimenez agertu zen Euskalduna, periódico fuerista
izeneko aldizkaria, zeina Euskalerrikoak talde politikoaren eleduna izan zen.
1896an sortua, aldizkari horrek XX. mendera arte iraun zuen (1909).

Gainerako alderdi politikoek ere herritarren artean beren eragina handitzeko
aldizkariak kaleratu dituzte, garai batzuetan gehiago, besteetan gutxiago. ANV-
EAE alderdiak, adibidez, Tierra vasca izeneko aldizkari elebiduna plazaratu zuen
(1933-1937). Alderdi horretako partaide zen lehen Eusko Jaurlaritzako Nekaza-
ritza-arloko sailburua (Gonzalo Nardiz).

Euskadiko komunistek beste horrenbeste egin zuten Erri (1937) izeneko
aldizkari elebidunarekin. Donostian argitaratu zen, hura ere gerra-garaian.
Komunistek bazuten egunkari bat, Euskadi Roja, baina bertan euskararen presentzia
oso testimoniala zen. Erri aldizkarian, berriz, ez. Euskarazko testuak gehiago
ugaritu ziren, aldizkaria egiten zuten komunista gehienak gipuzkoarrak eta
euskaldunak baitziren. Euskadi Roja kazeta informatiboa zen batipat. Erri
aldizkaria, ostera, politikoagoa zen.

Dena den, hemen aipatutakoez gain, beste hainbat kazeta eta aldizkari
politiko ugari ere izan ziren, baina beraietan euskararen presentzia hutsaren
hurrengoa izan zen. Horregatik ez du aipatzerik merezi.

Kultur aldizkariak, modernitateari eutsi nahian

Euskarazko prentsa espezializatuaren gainbegiratu honetan, orain kultur
aldizkariei egokitu zaie txanda. Lehenengo eta behin, nabarmen ditzagun zenbait
datu interesgarri. Batetik, euskara modernitatearen bideetan sartzeko kultur
aldizkariei egokitu zitzaien lan mardula. Bigarrenik, aldizkari horiek, kultur
kontuez gain, ideia politikoetara atxikitzeko erakutsi zuten joera markatua. Eta
hirugarrenik, aldizkari horien sustapen-lanetan zenbait euskaltzale ezagunek jokatu
zuten funtzio erabakitzailea. Horren lekuko zuzenak dira Azkue, Campion,
Manterola, Mujika, Urkijo, Kirikiño eta Aitzol, besteak beste.

Haseratik has gaitezen. Euskal Herrian euskara hutsez sortu zen lehenengo
aldizkari kulturala, Euskaltzale izenekoa izan zen (1897-1899). Resurrección Maria

Espezializazioaren arrastoak euskarazko prentsaren historian 189

Aurkibide Orokorra



Azkue lekeitiarra izan zen bere arima eta gidatzailea. Gerora Euskaltzaindiaren
lehenengo lehendakakaria izan zenak5 beste euskara hutsezko aldizkari bat ere
plazaratu zuen, Ibaizabal, ibilbide laburrekoa hura ere (1902-1903).

Jarduera luzeagoa izan zuen Euzko Deya izenekoak (1916-1923). EAJren
inguruko argitalpena zen, hamabi orrikoa eta bi zutabetara argitaratua. Bertan,
osagai grafikoa oso garrantzitsua zen eta publizitatea eta guztiz izan zuen. Hantxe
agertu zen euskarazko lehen komikia, hots, “Teles eta Niko” pertsonaien
gorabeheren berri ematen zuena. Poesia, prosa, literatur kritika eta beste zenbait
informazio bildu ziren bertan.

Aldizkari elebidunen atalean asko dira aipagarri. Euskal-erria hilabetekaria
da horietako bat (1880-1918). Jose Manterola idazle gipuzkoarraren emaitza izan
zen hura. Euskaraz eta gazteleraz agertu zen, noizbehinka testuren bat edo beste
frantsesez azaldu bazen ere. Kalean iraun zuen 38 urteetan Euskal Herriko historia,
ohitura, arkeologia eta filosofiari buruzko artikulu ugari azaldu ziren bertan.

Lan eskerga egin zuena eta oraino egiten ari dena honako hau da: RIEV
(Nazioarteko Eusko Ikaskuntzen Aldizkaria edo Revista Internacional de Estudios
Vascos), hau da, euskarari nazioartean proiekzio zientifikoa eman dion aldizkaria.
Julio Urkijok Donostian sortu zuen 1907an. 1922an Eusko Ikaskuntzaren organo
ofiziala bilakatu zen. Mundo osoko euskaltzaleak elkartu eta harremanetan jartzea
du helburu nagusia. 1936an desagertu, baina 1983an berragertu egin zen, Eusko
Ikaskuntzaren eskutik, berriz ere.

RIEV kaleratu baino lehenago, Arturo Campionek Nafarroan Revista Euskara
hilabetekaria sortu zuen, 1878an. Literatur testuak agertu ziren bertan, poesia, ipui-
nak… euskaraz (%25) eta gaztelaniaz. 1883n desagertu zen. Ipar Euskal Herrian
ere izan da kultur aldizkaririk. Horren lekuko da Euskaltzaleen biltzarra urtekaria
(1911-1936)

Aipagarria da baita ere, Euskal esnalea (1908-1931), Gregorio Mujikak kale-
ratutako aldizkari elebiduna, euskarak bere akademia izan zezan –Euskaltzaindia–
lan itzela egin zuena.

Azkueren lehendakaritzapean Euskaltzaindia sortu zen, azkenik, 1919an.
Haren lanak, agiriak eta aginduak biltzen dituen aldizkaria Euskera izenekoa dugu,
1919az geroztik eta 1936 arte kaleratu zena. Hamar urte beranduagokoa da Euz-
kerea (1929-1936), hots, aranistek plazaratu zuten argitalpena, Ebaristo Bustintza
Kirikiño buru zutelarik eta Euskaltzaindiaren irizpideen kontra egitearren.

5. Euskaltzaindiko lehenengo presidente izan aurretik, Azkuek Bizkaian sortu zen lehenengo Euskal Katedra
bereganatu zuen 1888an. Auzi hartan, lehia bizian aritu behar izan zuen bi lehiakide ospetsu baitzituen bere
alboan: Sabino Arana eta Miguel de Unamuno. Katedra hura, gerora, liskar-iturri izan zen hiru lehiakideen artean.
Are gehiago, zenbaiten iritziz, Unamunok euskararekiko izan zuen jarrera-aldaketa, neurri handi batean, katedra
hura eskuratu ez izanak sortarazi zion amorrazioan aurkitu behar dugu. Beste batzuek, ordea, Unamunori jarrera
hori lehendik zetorkiola uste uste (Diaz Nozi, 1995:59).

Gerra iritsi baino lehenago aipagarria da, halaber, Jose de Ariztimuño Aitzolek
egindako lana, bere bitartez bi kultur aldizkari kaleratu baitziren: Euskaltzaleak
(1927) eta Yakintza (1933-1936).

Nekazariak eta haurrak ere, euskarazko prentsaren jomuga

Herri nekazaria izaki, Euskal Herriak baserritarren arazoei buruzko titulu
ugari eman dio euskal prentsaren historiari. Elebidunak ziren, XX. mendearen
hasierakoak eta, modu batera edo bestera, nekazarien sindikatuei lotuak6. Horren
erakusle modura, hona hemen titulu-pare bat: Gipuzkoako Nekazaritza (1903-1907)
eta Baserritarra (1904-1911)7.

Haurrei begira ere argitaratu ziren zenbait aldizkari, iraunpen laburra izan
bazuten ere. Horren adierazle dira Txistu (1927) eta Poxpolin (1935-1936) hau-
rrentzako aldizkariak. Txistu euskarazko lehen komiki-aldizkaria izan zen (Diaz
Noci, 1990:63). Europan ere, garai haietan agertu ziren lehen komikiak: Tintin eta
Pulgarcito-renak, besteak beste. Haatik, Txistu aldizkariak hilabete batzuk besterik
ez zuen iraun. Hamabostekaria zen eta Argia astekariak argitaratu zuen Donostian.
Poxpolin aldizkaria beranduago agertu zen Tolosan eta Gipuzku Buru Batzarraren
ekimena izan zen. Bere ibilbidea gerrak moztu zuen. Gregorio Mujikak aipatu
zuenez, aldizkari haien asmoa oso garbia zen: “umeentzako aldizkari erraz, polit
eta alaiak egitea “ (Diaz Noci, 1995:224).

Honaino euskarazko prentsa espezializatuaren historiari eman diogun
gainbegiratua, beti ere 1834. eta 1939. urteak abiapuntu eta helmugatzat hartuta.
Gauza jakina da zer gertatu zen 1939-1975 urtealdian: Francoren diktadura ankerra
eta, horrekin batera, euskal kulturaren gainbehera kezkagarria.

10.2. 1939-1975 urtealdia

Joan Mari Torrealdai idazleak Euskal kultura gaur, liburuaren mundua
deritzon lan paregabean ederki bildu du gerra osteko panorama, bai liburugintzan,
baita aldizkarigintzan ere. Hari zor dizkiogu azpiatal honetan eta hurregoan ere
agertzen diren ereferentzia gehienak.

Foruko ikertzaile trebeak gertutik aztertu du zentsura frankistak euskal
kulturari egin zion kaltea, gai horretaz egin baitzuen bere doktorego-tesia. Berak
esana da ondoko hau (Torrealdai, 1997:125): “frankismoak kultur produkzioa
kontrolatzeko eta bideratzeko daukan sisteman zentsura ez da mekanismo bakarra.
Ez dakit ez ote den okerragoa enpresa editorial eta periodistikoei jartzen zaien
kontrola. Zentsurak asko desegin du. Baina askoz gehiago da sortzen utzi ez
duena. Kultur ondareari atentatutzat hartzen dute batzuek horregatixe”.

6. Egun ere, sektore honetan gauza bera gertatzen da. Gehien zabaltzen den aldizkaria Ardatza da. 17.500
aleko tirada du eta EHNE sindikatuaren hamaboskaria da.

7. Kontuz! ez nahastu aldizkari hau Baserritarra, 1893an eta Aranaren pentsamoldeari jarraiki kaleratu zen
izen bereko astekari politikoarekin.

Aurkibide Orokorra



Gerra ostean, euskal kultura bitan banatu zen: erbestekoa eta barrukoa. Gal-
tzaileak, abertzaleak, aginte-maila guztietatik kanpo geratu ziren, aginte politiko,
erlijioso, ekonomiko edota kulturaletik.

Frankistak ziren aginte guztiaren jabe. Zerbait egitekotan, berek bakarrik egin
zezaketen. Itxaron beharra zegoen. Euskal Herriaren Adiskideen Elkartea mugitzen
hasi zen. 1945ean, boletina atera zuten, 1948an Egan izeneko literatur aldizkaria
(boletinaren gehigarri modura argitaratu zen) eta 1949an Munibe, natur zientzieta-
ko gaiak zabaltzeko.

Gerra osteko lehen 20 urteetan euskalduna –eta, ondorioz, euskara eta euskal
kultura– iraun-fasean egon zela esan daiteke, ekaitza noiz pasatuko zain.

Erbestean zegoen euskal kulturaren beste partea. Martin Ugalde idazleak
behin eta berriz azaldu dizkigu erbestealdiaren datuak. Gerra galtzean, 150.000 la-
gunek, haur eta guzti, ihes egin behar izan zuten. Haiekin batera, Martin Ugalderen
arabera, euskara eta euskal kultura. Barruan ez zen giro. Eta desgiroa zen
erbestekoa (Torrealdai, 1997:127). Erbesteratuek aldizkariak, inprimategiak eta
argitaletxeak sortu zituzten, frankismoak lor ez zezan asmotan zuena: euskararen
eta euskal kulturaren heriotza.

Torrealdairen irudiko, 1956. urtea bereziki markatzekoa da, orduan bildu
baitzen Parisen, Jose Antonio Agirre lehendakariak deituta Lehenengo Euskal
Mundu-Biltzarra. Kongresu hartan garbiro geratu zen euskalgintza eta kulturgintza
estrategikoki bultzatu beharra zegoela. Urte berean, hots, 1956an, Euskaltzaindiak
gerra osteko lehen batzarra egin zuen Arantzazun. Bertan euskararen egoeraren
diagnostiko beltza egin zen. Baina, estrategia diseinatzean, alderdi sozial eta poli-
tikoetan barik, hizkuntzaren normalizazio linguistiko-kulturalean bilatu zen bidea. 

Izan ere, euskara estandarraren arazoa lexiko-mailan planteatu zen orduan, eta
hura izan zen euskara batura eraman zuen bidea. Bide nahasia nahi bada, baina
Euskaltzaindiaren gidaritza ezin da ahaztu. 1959an euskal hitzei buruz Akademiak
hartutako erabakiak bazterrak astindu zituen, bereziki sabindarren haserrea eta
Orixerena.

Urte batzuk beranduago, 1964an, Baionan bildutako idazleek zituzten
proposamenak ez ziren alferrikakoak izan. Berek eraman zuten Euskaltzaindia
euskara batuaren eredua ofizialki planteatzera 1968an Arantzazun egindako bile-
ran. Ordutik hona euskara batuak bere bidea egin du. Eta gaur egun inork gutxik
ukatzen du erabaki hark euskarari eta euskalgintzari ekarri dion onura.

Diktaduraren bigarren zatian (1956-1975) zertxobait malgutu ziren zentsura-
ren irizpide zorrotzak. Horren lekuko dira Joan Mari Torrealdaik ematen dituen
datuak. Francoren aurreko hogei urteetan (1916-1936) 593 liburu atera ziren Hego
Euskal Herrian. Francoren garaiko lehen hogei urteetan (1936-1956), berriz, 278
liburu; erdia ere ez, beraz. Bigarren zatian (1956-1975 urtealdian) 1.177 liburu
kaleratu ziren. Zifra horiek, beraz, aski adierazgarriak dira. Horrexegatik dio To-

rrealdaik, lehen hogei edo hogeita hamar urteek ematen dutela Francok euskal
kulturari egin zion sarraskiaren berri (1997:136).

Baina, hel diezaiogun, berriro ere, espezializazioaren bideari. Kontuan izan
behar dugu, beti ere, aldizkarien muga legalak oso estuak zirela. Muga horien ba-
rruan bazen ere, beti ertzean, zigorrak saihestuz edo jasoz, zenbait aldizkari espe-
zializatuk beren bidea egin zuten. Azter ditzagun orain aldizkari horiek esparruka.

Aldizkari politikoak: klandestinitatera edo erbestera behartuta

Aldizkari politiko ugari eta kolore guztietakoak argitaratu ziren 1939-1975
urteen bitartean. Ia guztiak klandestinoak edo erbestean argitaratuak. Joan Mari
Torrealdaik osatu duen erroldan, ia hirurogeita hamar titulu desberdin sailkatu ditu.
Guztien asmoak eta helburuak antzekoak ziren, hau da, Francoren diktadurak giza
eskubideen kontra egindako bortxaketak salatzeaz gain, euskal erresistentziak
antolatutako ekitaldien berri ematea. Izaera klandestinoaren ondorioz, oso zail egi-
ten da aldizkari horien ibilbideari jarraitzea. Noiz kaleratu ziren badakigu; askotan
ez dakigu, berriz, noiz desagertu ziren. 

Izan ere, aldizkari horiek hiru leku desberdinetan kaleratu ziren: asko eta asko
Ipar Euskal Herrian, Parisen edo Belgikan; beste hainbat Ameriketan (Venezuelan eta
Argentinan, batipat) eta bakan batzuk Hego Euskal Herrian (guztiz klandestinoki). 

Aldizkari horien maiztasuna ere oso aldakorra izan zen. Gehienak hiruhila-
betekariak edo hilabetekariak izan ziren. Beste batzuk, aldiz, ahal zen guztietan
agertu ziren, poliziak atzeman arte edo beren egileak atxilotu arte. Normalean,
argitalpen haien arduradunak Euskal Herritik kanpo zeuden alderdi politikoetako
buruzagiak izan ziren. Honako erakunde hauek bereziki aktiboak izan ziren
aldizkarigintzan: EAJ-PNV, Euzko Gaztedi, Euskadiko Partidu Komunista, ETA
eta Mugimendu Komunista. Sindikatuek ere lan dezente egin zuten maila horretan.
Aktiboenak ELA eta CCOO izan ziren.

Luze joko luke aldizkari politiko eta sindikal guztien berri zehatza hemen
emateak8. Urte gehien iraun zutenen artean, aipa ditzagun hauek: Euzko Gaztedi,
EGI erakundeak 1948-1974 urteen bitartean Caracasen kaleratu zuen hilabetekaria;
Tierra vasca-Euzko Lurra, ANV-EAE alderdiak 1956-1975 urtealdian Buenos
Airesen argitaratu zuen hilabetekari elebiduna eta Euzkadi obrera, Euskadiko
Alderdi Komunistak Parisen 1957-1977 bitartean publikatu zuen hilabetekaria.

Beste arrazoi batzuk direla medio, aipamen berezia merezi dute beste hauek:

Enbata (1960). Gaur egun astekari gisa dugun aldizkaria ikasle-talde batek
sortu zuen Baionan. 1975ean Frantziako Gobernuak galerazi bazuen ere
(Konstituzioaren kontra zihoala aitzakia hartuz), laster kaleratu zen berriz. Egun,
Euskal Batasuna mugimendu politikoaren ahotsa da.

Igela (1962). Jon Mirandek eta Txomin Peillenek Parisen sortutako aldizkari
hau berezia zen oso. Bertan ironia, izpiritu kritikoa, sarkasmoa eta umorea nahasten
ziren. Eragin nabarmena izan zuen ondorengo urteetan sortu ziren aldizkarietan.

Zabal (1973-1976). Euskal hilabetekari lapurtarra. Baionan sortu zuten Hego
Euskal Herritik ihes egindako abertzaleek. Euskal Herriaren egoera sozialaren
berri ematea zuen helburu.

Aldizkari informatiboak, zentsuraren mehatxupean.

Esparru honetan hiru aldizkari dira aipagarri: aurreko atalean aipatu dugun
Zeruko Argia (1963az geroztik astekari legez kaleratu zena), Bizkaian sortu zen
Anaitasuna eta Arantzazun plazaratu zen Goiz argi. Kasu guztietan talde
erlijiosoak egon ziren argitalpen horien atzetik, Iruñeko kaputxinoak Zeruko
Argiaren kasuan, eta frantziskotarrak beste bietan. Zentsuraren mugak oso estuak
ziren. Haatik, aldizkari horiek, nola edo hala, ia beti zigorraren eremutik gertu izan
arren, beren helburu informatiboa aurrera ateratzea lortu zuten. Elizak emandako
babesak izango zuen seguru asko zerikusirik egoera horrekin. 

Zeruko Argia astekariaren historiaz eta garrantziaz luze eta zabal aritu gara
aurreko azpiatalean. Beraz, honatx xehetasun batzuk beste bi aldizkariei buruz.

Anaitasuna (1953-1982). Euskal aldizkaria 1953an sortu zuen aita Imanol
Berriatua frantziskotarrak. Garai desberdinak izan zituen. Hasiera batean, Alfontso
Irigoienen zuzendaritzapean, hilabetekaria zen, eta bertan Euskaltzaindiaren
inguruko informazioa argitaratu zen. Geroztik (1957-1967) erlijiosoek beren menpe
hartu zuten aldizkaria, hamabostekari bihurtuz. Hamar hilabetez halabeharrezko
isilpena gorde eta gero, berriz berragertu zen, astekari moduan eta itxuraz guztiz
aldatuta, behin betikoz desagertu arte (1982). Anaitasunak izan zuen azken
zuzendaria Joan Mari Torrealdai izan zen.

Goiz Argi (1958-1986). Arantzazuko gordelekuaren itzalean sortutako
aldizkaria dugu. Jose Antonio Garate izan zen hasierako zuzendari eta
bultzatzailea. Garai hartan Arantzazu aldizkariaren eranskina izan zen. Bertan,
erlijiosoak ez ziren idazleek idatzi zuten, batez ere, nekazaritzari lotutako gaiez.
Maiztasuna eta orri-kopurua ere aldakorra izan da aldizkariaren historian. Azken
fasean (1983-86) hilabetekari bihurtu eta informazio orokorreko gaiak agertzen
zituen.

Kulturan ere bada zer aipatzerik

Kulturaren alorrean 1939-1975 urtealdian badugu zer aipatu, bitarte zabal
horretan aldizkari hauek sortu baitziren: Jakin, Elhuyar, Euzko Gogoa, Karmel,
Egan eta Munibe. Horietako batzuek, gainera, garrantzi handia izan dute gero
euskal kulturan.

Jakin (1956-gaur arte). Kulturaren esparruan aldizkari beteranoa dugu Jakin.
Arantzazuko frantziskotarrek sortua, bera ere. Aldi desberdinak izan ditu aldizkari

194 Kazetaritza berezitua I: elementu orokorrak eta lanbide-irudiak

Aurkibide Orokorra



horrek. Hasiera batean Teologia eta Filosofiari buruzko lanak argitaratu bazituen
ere, gaur egun euskal kultur munduaren inguruko gogoetak kaleratzen ditu. Eus-
kaltzaindiak 1968an Arantzazun egin zuen bilera historikoaren ostean indarberritu
zen aldizkaria. Torrealdairen esanetan, bera da “gerraosteko lehen belaunaldi
autonomoaren ibilbidea egokien islatzen duen organoa”. Arazo ugari izan zuen
Francoren zentsurarekin. 1962 eta 1963an debekatuta egon zen. 1964an berragertu
egin zen, baina 1969an, berriro ere, halabeharrezko isilunera zigortua izan zen
1977 arte. Ordutik aurrera kalean izan da etenik gabe. Gaur egun, bihilabetekaria
da eta bertan giza eta gizarte-zientziei buruzko lanak azaltzen dira, Euskal Herriari
buruzkoak gehienak. Baita saiakera, elkarrizketa eta iritzi-artikuluak ere. Joxe
Azurmendi, Joseba Intxausti, Paulo Agirrebaltzategi eta Joan Mari Torrealdai izan
ditu sustatzaile nagusiak. Azken hori dugu oraino zuzendari. Gaur egun Kultur eta
Pentsamendu aldizkari modura definitzen du bere burua.

Elhuyar (1974-gaur arte). Izen bereko kultur elkarteak argitaratzen duen
hilabetekaria dugu. Zientzia eta teknologiari buruzko aldizkaria da eta euskal
ikerlari eta zientzialari askoren lanak azaltzen dira bertan. Iñaki Irazabalbeitia
dugu orain aldizkari horretako zuzendari. Elhuyar Kultur Elkartea bi urte lehenago
sortu zen Donostian (1972) helburu garbi batekin: euskara eremu zientifikoan
garatzea, sustatzea eta erabiltzea. Donostiako Ingeniaritza-Eskolako ikasle-talde
batek sortu zuen. Urteak aurrera joan ahala, taldearen lan-eremua handituz joan da.
Eusko Jaurlaritzak Onura Publikoko Elkarte izendatu zuen 1984an, eta, orduz
geroztik, lan-espektroa oso zabala da: euskarazko hezkuntza-materiala prestatu
(hiztegiak, liburuak, bideoak, multimedia-sistemak…), irakasle eta enpresa zein
Administrazioko langileei euskara teknikozko ikastaroak eman, enpresetako
hizkuntz kudeaketaren alderdi guztiak landu, itzulpen tenikoak egin eta hizkuntz
aholkularitzak eskaini, besteak beste.

Euzko gogoa (1949-1959). Erbestean sortutako euskal kultur aldizkaria dugu
hori, Guatemalan, hain zuzen. Jokin Zaitegi itzultzaile eta jesuita arrasatearra izan
zen bere sortzailea Orixeren laguntzarekin. 1956az geroztik Miarritzen finkatu zen
aldizkaria eta bi hilabeterik behin kaleratzen hasi zen. Euskal gaiei buruzko
artikuluak agertu ziren bertan. Kolaboratzaileen artean honako hauek egon ziren:
Salbatore Mitxelena, Gabriel Aresti, Jon Etxaide, Jon Mirande, Txomin Peillen eta
Txillardegi.

Karmel (1950-gaur arte). Kultur eta erlijio-gaiei buruzko euskarazko aldizka-
ria (hiruhilabetekaria), 1950ean sortu zen Zornotzan eta karmeldarren zuzendari-
tzapean. Zentsura frankistarekin hainbat arazo izan zituen eta horregatik zenbait
debeku ere izan zituen. 1970az geroztik, indaberritu egin zen eta gaur egun kultura,
gizarte, literatura, erlijioa eta iritziak dira aldizkariko osagairik nagusiak.

Munibe (1949-gaur arte). Zientzia-aldizkaria dugu, Aranzadi Zientzia-Elkarteak
sortua. Seihilabetekaria da. Artikulu gehienak gaztelaniaz daude, baina tarteka
beste hizkuntzetan ere argitaratu izan dira. Hasiera batean, Euskal Herriaren
Adiskideen Elkarteko aldizkariaren eranskin modura argitaratu zen. 1985az

geroztik, bitan banaturik dago: Munibe Antropologia-Arkeologia eta Munibe Natur
Zientziak. Urtean sail bakoitzeko zenbaki bana argitaratzen da. Jesus Altuna da
zuzendaria.

Literatur aldizkariak: nahi eta ezin

Literatur arloan, ezin da esan 1939-1975 urtealdia ezin da esan oso emankorra
izan zenik. Halarik ere, aipamen berezia merezi dute ondoko aldizkariek: Egan,
Olerti eta Ustela.

Egan (1948-gaur arte). Literatur sormeneko eta kritika-aldizkaria dugu, hiru-
hilabetekaria. Euskal Herriaren Adiskideen Elkarteko buletinaren literatur eranskin
modura agertu zen. 1952 arte elebiduna izan zen. Ondoren, 1986 arte euskara
hutsez agertu zen. 1986-1992 urtealdian desagertu egin zen. Hutsune horren
ondoren, berragertu egin zen. Koldo Mitxelena izan zen zuzendari hainbat urtetan.
Euskal idazle eta literaturgileen plaza zabala izan da.

Olerti (1959-1969). Poesi aldizkaria, euskarazkoa. Hamar urtetan argitaratu
zen, hiruhilabetekari gisa. Santiago Onandia izan zen bere zuzendari eta idazle
nagusia. Zornotzako karmeldarrek argitaratu zuten.

Ustela (1975-1976). Donostian, Franco hil baino hilabete batzuk lehentsuago,
sortutako euskarazko literatur aldizkaria. Bernardo Atxaga, Koldo Izagirre eta
Ramon Saizarbitoria izan ziren bere sustatzaile eta idazle nagusiak. Hiru zenbaki
besterik ez ziren kaleratu: Panpina ustela, Zorion ustela eta Mermelada ustela.
Aldizkari horrek garrantzi handia izan zuen “poesia soziala nagusi zen garaian
literaturaren autonomia aldarrikatu zuelako” (Zuberogoitia, 1997:4). Aditu askoren
iritziz (X. Mendiguren Elizegi, J. Landa, J. Kortazar, I. Aranbarri) Ustela aldizkaria
benetan “berritzaile eta ikonoklasta” izan zen, eta horregatik eragin handia izan
zuen ondorengo urteetan kaleratu ziren beste aldizkarietan (Pott, Oh Euzkadi!,
Susa…).

Haurrentzako aldizkariak: gutxi batzuk

Haurrentzako aldizkarien eremuan garai honetan ere bada zer aipatua, 1939-
1975 urtealdian Kili-Kili eta Pospolin aldizkariak sortu baitziren.

Kili-Kili. 1964an Bilbon sortutako hilabetekaria gaztetxoengan euskararen
erabilera bultzatzeko asmoz jaio zen. Euskerazaleak elkarteak argitaratu zuen,
nahiz eta Euskal Herri osora zabaldua izan. Komikiak, elkarrizketak eta haurren-
tzako jokoak kaleratzen ditu. Oraino ere argitaratzen da eta euskalki bakoitzerako
edizio desberdinak kaleratzen ditu. Zenbait urtetan, legezko eragozpenak zirela
medio, haurrak alfabetatzeko koaderno gisa atera zen.

Pospolin. Hilabetekaria dugu, bizkaitarra bera ere (Lea-Artibaikoa). Sortu
zenean (1973an) ikutu erlijiosoa bazuen ere, laster hartu zuen umeentzako orien-
tabidea. Gerra garaiko Poxpolin hartan hartuko zuen, seguru asko, inspirazio iturri.

10.3. 1975–gaur arte

Gaur egun kazetagintza espezializazioaren garaian murgilduta dago, bete-be-
tean gainera. Zenbait adituren iritziz, uneon kazetaritza bizitzen ari den momentua
oso interesgarria da; zirt edo zart egin behar den horietakoa omen da, orain
erabakitzen ari denak ondorengo hamarkadetan eragin nabarmena izango baitu.
Momentu honetan Kazetaritzaren laugarren fasean omen gaude, espezializazioak
markatutako garaian, hain zuzen. Egoera honetara iristeko, Kazetaritzak hiru fase
desberdin gainditu behar izan ditu: kazetaritza ideologikoa (iritzizkoa, moralizantea,
dogmatikoa…), XIX. mendean bereziki garatu zena; kazetaritza informatiboa (XX.
mendeko lehen zati erdian, gutxi gora-behera), non egintzak eta datuak guztiz
sakratuak ziren; eta, hirugarrena, kazetaritza interpretatiboa (2. mundu-gerraren
amaieratik aurrera landu dena), zeinean jazoeraren berri emateaz gain, gertaera bera
ahalbidetu duten faktoreen berri emateari ere izugarrizko garrantzia ematen zitzaion.

Oraingo hau, berriz, Kazetaritza Espezializatuaren garaia ei da. Kazetagintza-
ren laugarren fase hori mundu osora zabaldu da, baita Euskal Herrira ere; batzuetan,
Espainian eta Frantzian garatu diren espezializazio-adarren luzapen gisara etorri
zaigu fenomeno hori. Besteetan, berriz, euskarazko prentsak berak dituen barne-
-indar bizien ondorioa izan da.

Oraingo fase honetan, espezializaziorako joera merkatuan oinarritu da, neurri
handi batean; hau da, herritarren eskaerak izan dira, askotan, produktu
espezializatuen iturri eta bultzagile nagusiak. Aurreko faseetan, berriz, argitalpen
espezializatuak beste zerbaiten emaitza ziren; hots, igorleek –alderdi politikoek,
gizarte eragileek…– jendarteko iritzian eragina izateko zuten beharraren ondorioa.

Beraz, euskarazko prentsak azken hamarkadetan espezializaziorako hartu
duen jitea, faktore exogeno eta endogenoetan oinarritu da. Izan ere, euskarazko
prentsa ez dago harresiz inguratuta. Mundu osoari begira dago, ateak irekita,
belarriak erne, inguruan zer gertatuko den aiduru.

Adibidez, gure ustez, euskarazko prentsaren espezializazioa erraztu duten
faktore exogenoak dira, aurreko gaian (ik. 9.1.) –fenomeno honen susperraldia
aipatu dugunean– zerrendatu ditugun berberak: zientzia eta ezagutzaren aurrera-
pena, kazetaritzaren garapena, herritarren eskaerak eta teknologia berrien eragina.

Horiez gain, faktore endogenoak ere baditugu Euskal Herrian, hala nola
euskaltzaleon komunitateak duen berariazko dinamismoa eta EAEn euskarak duen
estatus juridikoa.

• Euskaltzaleon komunitateak duen berariazko dinamismoa. Gutxi batzuk
izanda ere (600.000 euskaldun, gutxi gora-behera), euskaltzaleok betidanik izan
dugu gehiago izateko asmo eta gogo izugarria, ez konkistatzaile garelako, baizik
eta gure hizkuntzaren alde ari garela pentsatzen dugulako eta horrela aritzea guztiz
bidezkoa dela iruditzen zaigulako. Horrek ematen duen kemena eta sormenerako
gaitasuna izugarria da. Horregatixe ugaldu dira hainbeste euskara-taldeak. Horre-

gatixe sortu dira hainbeste herri-aldizkari Euskal Herri osoan zehar, informazio
lokalari eta euskarari mesede dezente egiten dioten argitalpenak.

• Estatus juridiko ofiziala. 1982ko azarokoa da Elebitasun-dekretua. Agin-
du horrek EAEko Autonomi Estatutuko 6.2 atala garatu zuen. Berorren bitartez,
euskarari status ofiziala eman zitzaion. Horrek, besteak beste, ahalezko egin zuen
1982ko abenduaren 31n ETBren lehen emanaldia egitea. Osatze-aldera erantsi
behar dugu, Torrealdaik ongi dioen modura (1997:163), batetik, Nafarroak bere
bide propioa egin duela eta Vascuencearen legearen arabera, euskara zenbait
eremutan soilik dela koofiziala. Eta bestetik, okerragoa da Ipar Euskal Herriaren
egoera, azken urteotan ez baita aldaketa ohargarririk izan auzi horren inguruan.
Izan ere, Frantziarentzat ez dago ofizialki Euskal Herririk.

Horiexek, beraz, faktore endonegoak, gure baitatik sortutako indarrak, hain
zuzen. Batzuen eta besteen artean espezializazioa asko garatu da gure artean. Ikus
dezagun orain joera hori esparruka.

Informazio orokorreko aldizkariak

Euskarazko prentsak (Zeruko Argia, Anaitasuna, Goiz Argi), “1976, euskal
kazetaritzaren urtea” aldarrikatuz hasi zuen epealdi berria (1975-gaur arte). Eta
hiru aldizkari horiek, bateratsu, “newsmagazine” bihurtzea erabaki eta informazio
orokorreko gisa aurkeztu zuten beren burua. Ordura arte aginte politikoak erlijiora,
kulturara edo informazio lokalera mugatuak eduki zituen.

Urte berean sortu ziren, Punto y Hora de Euskal Herria Iruñean, eta Garaia
eta Berriak Donostian. Elebidun gisa aurkeztu zuten beren burua, baina euskarak
toki urria eta/edo eskasa zuen. Talde politikoei lotuta etorri ziren eta azkenengo
biek ez zuten asko iraun. Astekari horiek estreinatu zuten kazetaritza informatibo-
-politikoa Euskal Herrian. Hari beretik etorri zen Ere (1979) astekari elebiduna.
Hark ere gutxi iraun zuen.

1977an kaleratu ziren Deia eta Egin egunkariek ere elebinduntzat jo zuten
beren burua. Dena den, euskarak bietan duen presentzia oso urria da, oraino ere.
Biak egitasmo politikoen organo izateko atera ziren eta halaxe iraun dute.

Euskaldunon Egunkaria, euskaltzaleon konfiantza.

Dagoeneko, Euskaldunon Egunkaria euskal prentsaren historian euskara hutsez
gehien iraun duen kazeta dugu. Informazio orokorreko egunkaria, uneon euskara
hutsez argitaratzen den bakarra, 1990ean sortu zen. Euskal Herri osoko gizabanako
eta elkarte euskaltzale askoren lankidetzan sortu zen, Argia astekariko kazetari-
-talde baten ekimenez, Joxemari Zumalabe buru zutela. 1990eko abenduaren 6an
munduratu zen estreinakoz, Pello Zubiria zuzendari zela. Martin Ugalde idazlea
izan zen Administrazio-Kontseiluko lehendakari eta Joan Mari Torrealdai Edizio-
-Kontseiluko zuzendari. Zubiriaren ondoren, Iñaki Uria eta Martxelo Otamendi
izan ditugu zuzendari kazeta honetan.

Euskal egunkari nazionaltzat definitzen du bere burua eta Euskal Herri osora
zabaltzen da. Joera ideologikoari dagokionez independentea izanik, sektore sozial,
politiko eta ideologikoekiko irekitasuna nabarmendu du. Ekimen eta oinarri
herritar eta sozialean oinarrituta, erakunde publikoen partaidetza eta laguntza
finantzieroa bilatzen saiatu da beti. 

Izan ere, 1994an Eusko Jaurlaritzak eta Euskaldunon Egunkariak elkarlane-
rako hitzarmena izena zuen txostena sinatu zuten. Adosturiko agiriak zioenez
“alde bien borondatea da euskarazko egunkariak pribatu izaten jarrai dezan eta
normaltasunean bizi ahal izateko beharrezkoak diren bitartekoak (dirulaguntzak,
publizitatea eta abar) jaso ditzan erakundeetatik”.

OJD (Banaketa Egiaztatzeko Bulegoa) erakundeak 1992. urtetik aurrera
egiaztatzen du era ofizialean Egunkariaren tirada zenbatekoa den. Kopuru hori
urtez urte gora joan da. 1998an 12.000 aletik gorakoa zen.

Herri-aldizkariak, prentsa lokalaren eta herri ekimenaren erakusle

1988az geroztik euskarazko prentsaren bazterrak gogotik aztoratu dira, urte
horrentantxe sortu baitzen Arrasate Press, hots, herri-aldizkarien fenomenoari
hasierako mugarri jarri zion lehendabiziko pieza enblematikoa.

Orduz geroztik, perretxikoen antzera ugaritu dira nonahi, herriz herriz eta
euskara-taldeak sustatzaile nagusiak dituztela. Gaur egun, 50 herri-aldizkari baino
gehiago ditugu Euskal Herri osoan zehar barreiaturik, gehien-gehienak (erdiak
baino gehixeago) Gipuzkoan kokatuak. Euskarazko prentsaren historian herri-
-aldizkariek tradizio nahikoa eta erro luzeak badituzte ere, orain sortu den feno-
menoa desberdina da eta propio aztertzea merezi du. Berezko aldizkari horiek
ondoko ezaugarriak dituzte: 

• informazio lokalaren eremuan dihardute (komunikabide nazionalek nekez
jorra dezaketen zabaltasunarekin, gainera), 

• doan banatzen dira kasu gehienetan, 

• herri ekimenaren ondorioak ditugu eta 

• beren diru-iturri nagusietako bat erakunde publikoak dira (Jaurlaritza, Foru
Aldundiak eta/edo Udalak).

Nolanahi ere, Jose Felix Diaz de Tuestak (1995:2) dioen bezala, herri-aldiz-
karien fenomenoa ez da egun batetik bestera pizten den izartxoa. Loraldi horren
azpian beste faktore batzuk daude; honako hauek, besteak beste: 

• euskara batuak azken hoheita hamar urteotan egin duen ibilbide emankorra, 

• euskalgintzak eta herrigintzak ekarri duen bizitasuna eta

• autoedizioaren sorrera eta garapen azkarra. Hori guztia kontuan izanda,
hobeto ulertzen da herri-aldizkarien fenomeno bitxia.

Zientzia eta kultur aldizkariak

Zientzia eta kultur aldizkariak aipatzerakoan, ezinbestekoa da Jakin eta
Elhuyar aldizkariei buruz mintzatzea, bakoitzak bere esparruan erreferente garbia
izatea lortu dutelako. Bi aldizkari horiek ederki asko frogatu dute zientzia eta
euskara ezkontide ezezik, elkarren ondoan primeran moldatzen diren unibertsoak
direla. Biak dira, azken batean, euskalgintzak azken urteotan izan duen
garapenaren sustatzaile, erakusle eta lekuko garbiak.

Dena den, euskara eta zientziaren alor horretan, azken urteotan beste aldizkari
batzuk plazaratu zaizkigu. Hona hemen aiparrienak:

RIEV (1983). Revista Internacional de los Estudios Vascos. 1936an desagertu
ondoren, Eusko Ikaskuntzak berriz ere ekin zion bere organoa den aldizkari honen
edizioari. Berragertu ondoren, Julio Caro Baroja izan zen bere gidari. Mundu
osoko euskaltzaleek idazten dute, gehien bat euskaraz eta gaztelaniaz.

Tantak (1989). Pedagogiako aldizkaria, seihilabetekaria. Gipuzkoako Irakas-
letza-Eskolak argitaratzen du, EHUren babesarekin. Hezkuntza-alorreko gaiak
erabiltzen ditu, batik bat.

Uztaro (1990). Euskarazko kultur aldizkaria, lauhilabetekaria, UEUk sortua
eta argitaratua. Giza eta gizarte-zientziei buruzko gaiak lantzen ditu eta UEUk
antolaturiko ikastaroetan aurkeztutako lanak argitaratzen ditu, batez ere.

Euskalgintzaren alorreko aldizkariak

Euskalduntze eta alfabetatzearen sektoreak indar handia hartu du azken
hamarkadetan. Horren lekuko dira alor horretan sortu diren aldizkariok:

Aizu (1981). AEKren babespean Bilbon argitaratu eta euskara ikasten ari
direnei zuzenduta dagoen didaktika eta aisiako euskarazko hilabetekaria. Euskara-
-eredu erraza erabiltzen du sistematikoki, idazkiak zailtasun-maila desberdinetan
antolatuz. Bertan, artikulu laburrak, komikiak, elkarrizketak eta iruzkin laburrak
aurki daitezke.

Habe (1981). Euskalduntze nahiz alfabetatzeko ikas-materiala eta bestelako
material didaktikoa argitaratzen duen aldizkaria. HABE erakundeak argitaratzen du.

Zutabe (1983). Glotodidaktikako ikerkuntza- eta dibulgazio-aldizkaria,
hiruhi-labetekaria. HABE erakundeak argitaratzen du eta helduen euskara-irakas-
leei bereziki zuzenduta dago.

Senez (1984). Itzulpenaren eta terminologiaren alorreko euskarazko aldiz-
karia, Donostian sortua. Euskal Itzultzaile, Zuzentzaile eta Interpretarien elkar-
tearen ardurapean argitaratzen da. 1992az geroztik urtekari moduan kaleratzen da.

Ele (1986). Hizkuntzari eta euskararen didaktikari buruzko euskarazko aldiz-
karia, Bilbon sortua, seihilabetekaria. AEK-ren Didaktika-batzordeak argitaratzen

du. Hezkuntza, euskal linguistika eta helduen euskalduntze eta alfabetatzearen
inguruko gaiak erabiltzen ditu bereziki.

Bat (1990). Soziolinguistika eta hizkuntz politikako euskarazko aldizkaria,
lauhilabetekaria, Donostian sortua. Euskal Kultur Batzarrak (EKBk) argitaratzen
du. Zenbaki bakoitza gai nagusi baten inguruan joan ohi da; horri dagozkion
artikuluen laburpena ematen du euskaraz eta ingelesez.

Hik hasi (1994). Euskal heziketarako aldizkaria. Hilabetekaria da eta naziona-
la, Euskal Herri osorakoa alegia. Aldizkariaren helburuak hauexek dituzu: Euskal
Herriko Hezkuntza sistema osatzen laguntzea eta irakasle euskaldunen topagune
bihurtzea.

Literatur aldizkariak

Ustela aldizkariaren esperientziak (1975-1976) ondoren sortuko zirenen
norabidea markatu zuen, nolabait behintzat. Horren isla dira Pott, Susa eta Oh!
Euzkadi aldizkariak.

Pott (1977-1980). Literaturako euskarazko aldizkaria, Bilbon kaleratua. Ru-
per Ordorika, Bernardo Atxaga, Joseba Sarrionaindia, Joxemari Iturralde eta beste
idazle gazte batzuen ekimena izan zen. Maiztasun finkorik ez zuen eta bost zenba-
ki argitaratu zituen. Iraupen urrikoa izan arren, garaiko literatur giroa suspertzeko
baliagarria izan zen.

Susa (1979). Donostian Euskal Filologia ikasten ari ziren zenbait lagunek
argitaratu zuten euskarazko aldizkaria. 1981az geroztik, Argia astekariaren
babespean kaleratu zen. 1983az geroztik argitaletxe bihurtu zen. 

Oh! Euzkadi (1980-1983). Literatur aldizkaria, Donostian sortua, Lur argital-
etxearen eskutik. Maiztasun finkorik gabe, 16 zenbaki kaleratu zituen. Ironia maite
zuen aldizkari kritikoa eta ikonoklasta izan genuen. Besteak beste, Koldo Izagirrek
eta Ramon Saizarbitoriak idazten zuten bertan.

Horiez gain, ezin ahaztu daitezke, inolaz ere, azken urteotan sortu diren beste
hauek:

Antzerti (1982). Literatur alorreko euskarazko aldizkaria. Hiruhilabetekaria
da eta Antzerti eskola ofizialak argitaratzen du. Oraingo honek gerra aurretik
Antonio Maria Labaien-ek Tolosan kaleratu zuen izen bereko aldizkari hari hartu
zion izena. Orduko hura 1932-1936 urteen bitartean argitaratu zen. Labaien
zuzendariaz gain, orduko hartan honako hauek ere idatzi zuten: Toribio Alzagak,
Xabier Lizardik, Andoni Arozenak eta Eusebio Erkiagak.

Maiatz (1988). Literatur aldizkaria, Baionan argitaratua Maiatz izeneko
elkartearen eskutik. Hiruhilabetekaria dugu.

Hegats (1989). Literatur aldizkaria, Euskal Idazleen Elkarteak sortua.
Seihilabetekaria da. Euskara da aldizkariaren hizkuntza, baina katalanezko eta
galizierazko sormen-lanak ere onartu ohi ditu. Sormenezko idazlanak ezezik,
literatur kritika du bere alorra.

Bertsolari (1991). Bertsolaritza alorreko aldizkaria, hiruhilabetekaria, Ber-
tsozaleak Kultur Elkarteak argitaratua Gipuzkoan. Bertsozaleentzat idatzita dago
bereziki. Albisteak, erreportaiak, elkarrizketak, bertso-saioak, etab. ematen ditu.

Idatz & Mintz (1994). Labayru ikastegiak kaleratzen duen aldizkaria dugu
hori. Bertan narrazioak, poesia eta literatur kritika agertzen dira.

Zantzoa (1996). Arratiako zazpi poeta gaztek osatutako talde batek kaleratzen
duen aldizkaria dugu. Poesia da nagusi bertan, kasu gehienetan ezizenez sinatua.

Ostiela! (1996). Paperzaleak kultur elkarteak plazaratzen duen aldizkaria
dugu. Genero guztiak azaldu ohi dira bertan.

Garziarena berria (1997). “Euskal Herriko aldizkari kritikoa” izateko asmoz
jaio zen aldizkaria dugu berori. 1993an jaio zen Garziarena izeneko aldizkariaren
jarraipena izan nahi du.

Vladimir (1997). Zarauzko literaturzale talde batek kaleratzen duen fanzine
literarioa da, “mundu osoko idazle gorrien berri emateko asmoa” duen taldea, hain
zuzen.

Haurrentzakoak

Haur-aldizkarien atalean, lehendik kaleratzen ziren Kili-Kili (1964) eta Pospo-
lin (1973) izenekin batera, aipagarria da Ipurbeltz-en argitalpena (1977). Gaur
egun, zabalkunde handia duen haur-aldizkaria dugu. Donostian sortua, Erein argi-
taletxearen bitartez.

Ipar Euskal Herriko haurrek ere badute beren aldizkaria: Xirrixta hilabete-
karia (1992). Euskal Kultur Erakundearen eskutik jaiotako egitasmoa dugu hori.
1996az geroztik, argitaletxe berak Kometa izeneko argitalpena plazaratzen du,
8-12 urte bitarteko haurrei zuzenduta.

Gazteei begira. 

Bereziki gazteei begira kaleratzen dira ondorengo hauek:

Zazpi baietz! (1995). Gizarte eta Komunikazio Zientzien Falkultateko ikasle
talde batek kaleratzen duen aldizkaria dugu. Unibertsitateko ikasle euskaldunei
begira dago pentsatua, gehien bat.

Entzun (1996). Bi hilabetekaria, euskara hutsez. Musikari buruzkoa da.
Gipuzkoan argitaratzen da eta 2.000 aleko tirada du.

11. Espezializazioa eta teknologia berriak
III. milurtekoan

Teknologia ezin da inoiz lanabes miragarri modura planteatu, edota
gaitz guztietatik askatuko gaituen panazea modura.

Armand Mattelart (1996).

11.1. Teknologia berriak: eztabaida orokorra.
11.2. Espezializaziorako bide berriak.
11.3. Euskarazko prentsaren erronkak.
11.4. Glosarioa.
Bibliografia osagarria.

***

11.1. Teknologia berriak: eztabaida orokorra

Apocalittici e integrati (Apokaliptikoak eta integratuak). Izen hori jarri zion
Umberto Eco-k 1964an idatzi zuen bere saiakera famatuari, hau da, 60ko
hamarkada ezaugarritu zuen idazlan teoriko garrantzitsuetako bati. Saiakera hartan,
semiologo horrek artean Italian garatzear zegoen masa-kulturaren eta modernita-
tearen azterketa sakona egin zuen. Orduan, fenomeno hori –masa-kulturarena,
alegia– garatuago zegoen EE.BB.etan Europan baino. Saiakera hark garrantzi
itzela izan zuen garai hartan, nola Europan hala Latinoamerikan, abangoardia
kulturaletan batez ere. Gaur egun, oraindik ere, Ecoren idazlan hura teknologia
berrien inguruan sortzen diren hainbat eztabaidaren abiapuntu eta helmuga ere
badela esan liteke.

Uberto Ecok, orduan, masa-kulturaren aurrean bi jarrera oso markatuak de-
tektatu zituen: apokaliptikoena alde batetik eta integratuena bestetik. Haren iritziz,
apokaliptikoek ez zuten gogoko masa-kultura, haien ustez kultura egitate aristo-
kratikoa baitzen, eta, alde horretatik, guztiontzako kultura arrunkeria eta medrio-
kritatearen adierazle litzateke; hau da, masa-kultura antikultura litzateke, azken
batean. Edo beste modu batera esanda (Tubau, 1983:82), apokaliptikoen iritziz
“masa-kultura ez da aberrazio iragankorra soilik; ez, askoz gehiago da, atzera-
pauso ikaragarria eta bere aurrean kulturgintzan aritzen den gizaki orok termino
apokaliptikoak baino ez ditu erabiliko”. Horiexek apokaliptikoak.

Jarrera katastrofista horren beste muturrean integratuen ikuspuntu baikorra
dugu. Berorien irudiko, “telebistak, irratiak eta kazetek kultur ondasunak guztion

eskura jarri dituztenez, ezagutzaren asimilazioa eta informazioaren harrera
atseginago eta arinago gertatzen dira”. Integratuentzat kultur fluxua nondik
datorren ez du gehiegi axola; hau da, berdin zaie kultura hori botereak sortua den
ala herriak sortua den.

Nolanahi dela, Umberto Ecok berdin gaitzetsi zituen batzuk eta besteak, inte-
gratuak populista hutsak direlako eta apokaliptikoak, berriz, guztiz aristokrati-
koak. Semiologo italiarraren iritziz, jarrera biak okerrak dira, eztabaida gaizki
planteatzen baitute. “Masa-kulturaren aitzinean, egokiena interbentzio kritikoa da,
hau da, alternatiba erradikalak sortarazteko gai izan behar duen interbentzio-
-mota, alegia” (Eco, 1973:61).

Urte asko igaro arren, eztabaidaren edukiak ez dira gehiegi aldatu, Umberto
Ecoren esanetan, jarrera biak agertzen baitira oraindik ere gure artean, teknologia
berriak aitzakia direla. Hara zer dioen pentsalari italiarrak egun bizitzen ari garen
momentuari buruz1 (Telos aldizkaria, 1996:122-123):

“Gaur egun, Internet fenomenoraren aurrean, berriro ere, hirugarren jarrera
hartzen dut. Hau da, batzuek Internet arrazionalitate berriaren isla dela diote;
hots, mundu osoarekin harremanetan jartzeko aukera paregabea. Beste batzuek,
ostera, Internet arrisku bezala ikusten dute, komunikazio birtuala besterik izango ez
delako; pertsonarik gabeko komunikazioa, alegia. Nire ustez, berriz, Internet
sarearen erabilera kritiko eta demokratikoa egitea posiblea da. Gero, beste
erabilera batzuk nagusitzen badira, ez da izango neronek asmatu ez dudalako,
berek kale egin dutelako baizik”.

(…) Telebista izan zatekeen neronek saiakera hartan defenditzen nuena. Ez
da izan, ordea, arrazoi batzuk edo besteak direla medio. Horrek ez du esan nahi,
ordea, nire proposamena okertuta zegoenik. Historikoki garaitua izan da, besterik
ez. Waterloo-n Napoleon-ek irabaz zezakeen, baina, gora-behera asko zirela medio,
Wellington-ek garaitu zuen. Egun, beste horrenbeste gertatzen da Internetekin.
Eztabaida horren bueltan apokaliptikoak eta integratuak ditugu. Sare horri erabi-
lera baikorra eman diezaiokegu. Ezkorra ere bai, jakina. Boloniako Unibertsita-
tean, adibidez, semiotika osoa sartu nahi dugu sare horretan. Erabilera baikorra
izango da hori, ezbairik gabe. Gerora, sexu arloko hot lines horiek nagusitzen ba-
dira, beno, bada… gauzak beste modu batera atera direla esan nahi du horrek,
ezta?”.

Azken urteotan teknologia berrien inguruko eztabaidak bete-betean harrapatu
gaitu. Ia astero, nonahi, antolatzen dira auzi horren inguruko biltzarrak eta jardu-
naldiak, enpresarioei, adituei edo ikasleei begira. Azken moda dugu eta etorkizu-
nari begira proiekzio itzela duen kontua bide da. Gobernuek, enpresek, gizarte-

1. Umberto Ecoren hitz horiek Lucrecia Escudero Chauvel irakasleak Telos aldizkarirako egin zion
elkarrizketan agertu ziren. 46. zenbakian izan zen hori, (1996ko ekaina-abuztua, 121-125 orr.). Elkarrizketa
horren segidan, aipatu irakasle horren artikulu bat agertu zen, non Umberto Ecoren ibilbidearen gorazarre egiteaz
gain, 60ko hamarkadan masa-kulturari buruz egin ziren ikerketen berri ematen zen.

-erakundeek, den-denek liluratuta dirudite teknologia berriek sortarazi duten dirdi-
raren aitzinean: globalizazioa, harmonia, mundu digitala, interaktibitatea… Ikus-
puntu atsegina eta malgua da hori, inolako zalantzarik gabe. Egia esan, iritzi ge-
hienak alor horretakoak dira. Esan liteke, beraz, gaur ere, 60ko hamarkadan gertatu
zen legez, integratuak garaile atera direla auzi horren inguruan, berak baitira jaun
eta jabe eztabaida horretan. Ez agian argudioetan; bai, ordea, ekimen praktikoetan.

Jarrera horren adierazle sutsuenetako bat, Nicholas Negroponte dugu. El
mundu digital (1995) liburuan bildu du bere pentsabidea. Idazlan horretan
multimediaren teknologiaren ikuspegi atsegina eskaini du. Bere ustez, teknologia
berriak sortarazten ari diren aldaketak handiak badira ere, aurrerantzean ikusiko
ditugun gorabeherak are eta handiagoak izango dira, ez bakarrik komunikazioaren
munduari dagokionez, baizik eta beste hainbat arlotan ere: hezkuntzan, aisialdian,
artearen munduan eta negozioen esparruan, esaterako. Aditu horien aburuz, laster
oso arrunt bilakatuko zaizkigu –besteak beste– honako jarduera hauek: hainbat
pelikularen artean geure gustukoa hautatzea eta guk geuk nahi dugun unean
ikustea (bideo-dendara joan gabe), kazeta digital pertsonalizatua sortzea eta bana-
tzea, bideo-hitzaldiak jasotzea, eszena desatseginak (bortxakeria, sexu gordina…)
gure telebista-saio gustukoenetik ezabatzea edo aldatzea, automobil adimenduna
gidatzea, Patagoniari buruzko informazioa irakurtzea eta bertan gaudela esperi-
mentatzea. Bere ustez, “mundu digitala gizartea bera aldarazten ari den fenome-
noa da, atomoaren kulturatik bit-aren kulturara2 igarotzen ari baikara, inolako
erremediorik gabe”.

Halaber, Negropontek mundu digitala guztiz perfektua ez dela aitortu du,
“III. milurtekoaren hasieran bandalismo digitala nozituko baitugu seguru asko”.
Are gehiago, honako hau ere esan du (1995:269): “txarrena hauxe da, jende asko
lanik gabe geratuko dela, sistema automatizatuen ondorioz, bulegoak asko alda-
tuko baitira enpresekin gertatu zen bezala. Bizi osorako lana izango dugulako sen-
tsazioa errotik desagertzen ari da”.

Hala ere, baikor sentitzen da bera (1995:270): “bit horiek ezin dira jan; ezin
dute, beraz, munduko gosetea asetu. Ordenadoreak ez dira izaki moralak; ezin
dituzte konpondu auzi konplexuak, nola bizitza-eskubidea hala heriotza duinerako
eskubidea. Dena den, izaki digitala izateak baikortasunerako bidea ematen digu.
Naturaren indarrekin gertatzen den bezala, aro digitala ezin da geldiarazi edo
ukatu. Are gehiago, lau ezaugarri sendo hauek izanda –deszentralizatzailea,
globalizatzailea, harmonizatzailea eta permisibitatea– ziur naiz aro digitalak
arrakasta osoa lortuko duela. (…) Azken batean, teknologia digitala mundu
harmonikoagoa lortzen lagun dezakeen indar naturala da”.

Garai batean, U. Ecok integratuak modura definitu zituen jarrerak izan dira
horiek. Horien aitzinean, aurrez aurre askotan, kritikoen iritziak ditugu. Asko

badira ere, beren aburuek ez dute hainbeste presentzia lortu masa-hedabideetan.
Guk, hemen hiru pentsalari kritiko hauen ideiak bildu ditugu: Herbert I. Schiller
filosofo eta soziologo estatubatuarra, Armand Mattelart soziologo belgiarra eta
Ignacio Ramonet semiologo espainiarra.

Izan ere, Schiller estatubatuarrak aro digitalaren zazpi bekatu kapitalak bildu
ditu (1996:40): “1. Gizarte-desberdintasuna; 2. Ustiakuntza komertziala eta infor-
mazioaren abusua; 3. Gizabanakoen bizitza pribatuan ezlegezko intromisioak; 4.
Komunitatearen desintegrazioa; 5. Aldibereko sufragioak eta demokraziaren
distortsioa, 6. Tirania elektronikoa (informazio-sare erraldoien sarrera arautzen
dutenen aldetik); 7. Zerbitzu publikoa eta gizarte-erantzukizuna bezalako balo-
reeen gainbehera”.

Dena den, pentsalari horrek beste hau ere esan du (1996:80): “egia da,
halaber, sare eletroniko horien erabiltzaileak ez direla soilik enpresak eta erakunde
gubernamentalak. Ez, gobernuz kanpoko erakundeak, profesionalak, gizarte-
-mugimenduak eta gizaki arruntek ere badute, modu batean edo bestean, sare
horietara sartzeko aukera. ‘Gizarte zibilak’, beraz, globalak zein lokalak, bere
adierazpenaren eta gizarte-ekintzen kalitatea hobetu dezake Internet bezalako
tresnaren bitartez. (…) Nolanahi, erabiltzaile marjinalak izango dira, beti ere.
Susmo guztien arabera, Internet sistema komertzial bihurtuko da, eta laster
ordaindu egin beharko da erabili ahal izateko”.

Armand Mattelart ere kritikoa da. Bere ustez (1996)3, “teknologia ezin da
inoiz lanabes miragarri modura planteatu, edota gaitz guztietatik askatuko gaituen
panazea modura”. Ikaragarriena, berriz, beste hau da: munduko biztanleriaren
%20k soilik erabil dezaketela teknologia hori. Eta honako galdera egin digu: “kon-
fiantza izan al dezakegu populazioaren %80 baztertzen duen eredu batean? Nire
ustez, ez; eredu horrek bazterketa besterik sortzen ez duelako. Ez bakarrik Hegoal-
dean, baizik eta Iparraldean ere, non ‘Hegoalde’ gero eta gehiago sortzen ari
diren”.

Ignacio Ramonet-ek duen aburua ere zorrotza da. Bere irudiko, gaur egun
informazioaren mundua hiru ezaugarri hauek baldintzatzen dute: neurriz kanpoko
ugaritasunak, kutsadurak eta merkantzia bihurtu izanak. Horregatik dio berak
(1995:97) “informazioaren eta komunikazioaren lanabes futurista horiek herrita-
rren askapenerako baino areago beren baldintzapenerako tresnak dira”. Baina
gehiago ere esaten du: “trantsizio-egoera batean gaude, eta ez ditugu ezagutzen
egoera berri horren gakoak interpretatzen lagunduko diguten elementu intelek-
tualak. Eraikina aldatu dugu, baina lehengo eraikinean biziko bagina bezala
jokatzen ari gara”.

Beraz, garbi dago, teknologia berrien inguruko eztabaida horrek jarrera bizi
eta sutsuak sortarazten dituela, han eta hemen, nola informazioaren gizartearen

3. Adierazpen horiek Egin egunkariak 1996ko abuztuaren 25ean argitaratu zuen elkarrizketa batean agertu

baliabideak goresten dituztenen aldean, hala tresna elektroniko horiek Iparra eta
Hegoaren arteko desoreka gehiago sakonduko dela uste dutenen aldean. Orain,
norberak atera beharko ditu kontuak!, irakurle.

Internet sarearen erabilerari gagozkiola, esan dezagun azken urteotan izan
duen garapena izugarria izan dela, lehen mundua deritzon honetan behintzat.
Espainiako estatuari dagokionez, 1998an bi milioitik gora ordenadorek zuten
Interneterako sarbidea. Astean birritan edo hirutan sartzen zirenak, berriz, askoz
gutxiago ziren, %30 besterik ez. Euskal Herrian, 14 urtetik gorakoen artean, sare
horretara sarbide dutenen kopurua %4,5 inguruan dabil (1998).

Eztabaida orokorraren puntu nagusiak ezagututa, koka gaitezen orain espezia-
lizazioaren bidean. Hau da, egia al da teknologia berri horiek euskarri espezializa-
tuen sorrerarako bide egokia izan daitezkeela?

11.2. Espezializaziorako bide berriak

Informazioaren gizartea, barra-barra sartu zaigun kontzeptua da. Batzuen
iritziz, larregi. Alta, N. Negroponteren aburuz, post-informazioaren gizartearen
aroan sartzen ari gara. “Informazioaren gizartean, masa-komunikabideak handia-
goak eta, halaber, txikiagoak egin ziren. Igorpen-forma berriek hedadura handia
lortu zuten (CNN eta USA Today, horren lekuko). Aldizkari espezializatuak,
bideokaseten salmenta eta kable bidezko zerbitzuak talde demografiko txikiei hor-
nitzen zaizkien unetik, transmisio selektiboaren adierazle garbiak dira”. Horrega-
tixe dio, informazioaren gizartean masa-komunikabideak, aldi berean, handiagoak
eta txikiagoak egin zirela.

Post-informazioaren garaian, berriz, (Negroponte, 1995:196) “den-dena
enkargu bidez egingo da, eta informazioa inoiz baino gehiago pertsonalizatuko da.
Indibidualizazioa transmisio selektiboaren estrapolazioa da: talde handi batetik
txikiago den batera igarotzen da, ondoren, beste txikiago batera, harik eta, azke-
nean, gizabanakoarengana iritsi arte”.

Beraz, Negroponteren esanetan, espezializazioak etorkizun oparoa izango lu-
ke, zeren produktu elektronikoen sorrera inoiz baino handiagoa eta norberaren ara-
berakoa izan baitaiteke ondorengo urteotan. Egiaztapen horretan kolore guztietako
adituak bat datoz. Are gehiago, teknologia berriak espezializazioaren abiapuntu
ezezik, esparru bera –hau da, teknika berri horien ikasbidea eta irakasbidea– jakin-
tza-arlo sendo bihurtu da, dagoeneko.

Dena den, hel dagiogun esku artean dugun errealitate hurkoenari. Mezubide
elektroniko berri horien erabiltzaileek profil oso zehatza dute (Bernardo Diaz
Nosty, 1996:21): gehienak gazteak dira bai; baina teknika horiek ez dute aurkako
erreakziorik sortzen sektorerik produktiboenetan. Esan nahi baita: azken hamar-
kadotan sortu diren belaunaldiak ere ondotxo trebatu dira modazko jarduera berri
horietan, eta, beraz, teknologia berriak ez zaizkie arrotz gertatzen, inolaz ere.

Espezializazioa eta teknologia berriak III. milurtekoan 209

Aurkibide Orokorra



Bestalde, 1998an mundu osoko 5.000 mezubidek baino gehiagok isurtzen
zuten zuzen-zuzenean beren informazio-fluxua –osoki edo partzialki– Internet sa-
rera. Era guztietakoak ziren gainera: kazetak, aldizkariak, irrati-emandegiak, tele-
bista-kateak… Izan ere, gero eta mezubide gehiago sortu dira jada on line emititze-
ko asmoz, hau da, lehen-lehenik sarean zabalduak izateko, paperetik edo bestelako
euskarrietatik igaro gabe. Espainiako estatuari dagokionez, 1998an Internet sarean
zeuden argitalpenak –aldizkari espezializatuak, zein kazetak edo buletin enpresa-
rialak eta instituzionalak– 300tik gora ziren.

Beraz, teknologia berri horiei esker eremu lokalaren eta globalaren arteko
mugak nahasten hasi dira. Hara non, bestela, gaur egun, New York-en bizi den
baztandar batek nahi duen unean kontsulta dezakeen bere herriko informazioa.
Horretarako, Ttipi-ttapa aldizkariaren helbide elektronikoa aukeratzea besterik ez
du egin behar. Espazio geografikoari lotutako komunikazio-eremuak zaharkitu egin
dira, teknologia berriek muga administratibo eta orografiko guztiak gainditzen bai-
tituzte inolako oztoporik gabe (jakina, sarea une horretan kolapsatuta ez badago,
beti ere).

Gaur egun, inork gutxik egiten du profeziarik paperaren etorkizunari buruz.
Tokitan gelditu dira 70 eta 80ko hamarkadetan komunikazioaren zenbait futurolo-
go gogargietsik egin zuten iragarpen merke hura (“papera, euskarri bezala, aitaren
batean desagertuko da!”). Izan ere, egun, aditu guztiak bat datoz esatean alternati-
ba biak –papera eta on line edizioa– elkarren osagarri eta ez baztertzaile direla,
nola epe laburrera hala epe ertainera ere.

Hau guztia kontuan izanda, esan daiteke, III. milurtekoaren bueltan gauden
ataka honetan, espezializazio masiboaren atarian gaudela, indikadore guztiek
horren aldeko apostu garbia dagoela iragartzen baitigute. Honatx indikadore horien
zerrenda:

• Hartzaileak edukiak zatikatzeko eta bereizteko duen beharra.

• Espezializazioak merkatuari eskaintzen dion onura ekonomikoa.

• Hartzaile eta medio espezializatuaren artean sortzen den harreman berezi 
eta beroa.

• Digitalizazio-prozesuak ahalbidetzen dituen malgutasuna eta aukera tekniko 
anitzak.

1. Zatikatzeko beharra. Hedabide elektroniko berriek gure esku jartzen duten
informazioa ikaragarria izanik, segmentarizazioaren eta zatikatzearen beharra inoiz
baino beharrezkoago ageri da orain, anabasa horren zurrunbilotik aske egon nahi
badugu behintzat. Esparru propioak eta bereziak sortzeko joera hori, azken hogei
urteotan espezializazioaren alde garatu den fenomenoaren ondorio logikoa baino
ez da.

2. Merkatu-arrazoiak. Multimedia motako talde erraldoiak agudo ohartu dira
espezializazioak berak ekar dezakeen onura ekonomikoaz, eta inbertsio izugarriak

egin dituzte audientzia gero eta hobeto ezagutzeko, hau da, jendearen gustuak
zeintzuk diren hobeki jakiteko. Audientziaren analisiak, adibidez, izugarri sofisti-
katzen ari dira, programadoreei gero eta gehiago interesatzen baitzaie, adibidez,
zer, noiz, nola eta zergatik, aukeratu dugun telebista-saio hori eta ez beste hura4.
Horren arabera, publizitate-etxeek ere moldatzen dituzte beren mezuak, aparatuaren
aurrean dagoen hartzaile horren profilaren arabera, adina, sexua, zaletasunak eta
erosteko ahalmena kontuan hartuta. Nolanahi dela, gure aurrean dugun telebista-
kanal tematikoren eskaintza ikaragarri zabala da, bai satelite bidezkoa, bai kable
bidezkoa. Horietan espezializazioa da abiapuntu eta helmuga: zineman, musikan,
kiroletan…

3. Hartzaileen atxikimendua. Mezubide berriek erabiltzaileen araberako
pertsonalizazioa ahalbidetuko dute. Nork bere intereseko gauzak aukeratu ahal
izango ditu. Horrek produktu horrekiko sortzen duen atxikimendua handitu egiten
du, azken batean, nork bere nortasuna bilatuko baitu hautu horietan. Hartzailearen
eta medioaren arteko harremana berezia eta beroa izango da, beraz.

4. Digitalizazioa. Prozesu horrek eskaintzen duen malgutasuna oso garran-
tzitsua da. Banda-zabalera berriak aukera tekniko ia mugagabeak planteatzen ditu
koste ekonomikoak disparatu gabe. Jakina, horretarako aldez aurretik behar diren
azpiegiturak eraiki behar dira, eta horiexek bakar batzuen esku izango dira.

Indikadoreak kontuan hartuta, XXI. mende honen hasiera Kazetaritza
Espezializatuarentzat garai emankor eta oparoa izango dela esan daiteke, nahiz eta
oraindik puntu askok zientzia fikziozkoak iruditu. Beraz, honako hauek dituzu,
irakurle, mezubide elektroniko berri horren ezaugarriak (Landa, 1996:78):

• Informazio-bolumen handia erabiltzeko ahalmena. Ez du ezagutuko orain
arteko hedabideek daukaten espazio-muga (orrialde-kopurua, emisio-denbora…).

• Erabiltzaileen araberako pertsonalizazioa. Nork bere intereseko gauzak
aukeratu ahal izango ditu.

• Gune espezializatuak sortzeko joera.

• Multimedia-euskarrien erabilera. Hipertestuak nagusitzen ari zaizkigu; hau
da, testua, irudia eta audioa euskarri bakar batean integratzen dituzten produktu
elektronikoak. Hori guztia interaktibitateaz lagunduta.

• Iritzi-truke dinamikoago eta libreagoa egin ahal izango da, mundu osoan
mediatizazio gutxiagoko forum eta tribuna anitz sortuz.

• Datu-base erraldoietan kontsultatzeko erraztasuna.

Horiexek ezaugarriak. Honaino espezializazioaren inguruko xehetasunak.
Puntu ilunak ere badira, oraindik ere, nola hedabide elektroniko horien finantzia-
ketarena, hala bitarteko horien banaketa nola egingo den. 

Dena den, Kazetaritzako ikasleak garbi izan behar du honako hau: heldu den
hamarkada espezializazioaren garaia izango da eta horrek, besteak beste, kazetari-
-lanaren baitan ere eragina izango du. Lille-ko Kazetaritza-Eskolako zuzendaria
den Patrick Pépin-ek aitortu duenez (1994), “biharko egunean kazetariak ezin
izango du kazetari soil izan. Gutxienik beste bi espezializazio-eremu izan behar-ko
ditu”. Eta hauek aipatu zituen berak: kazetari informatikoa, kazetari dokumen-
talista, kazetari editorea, ikus-entzunezko kazetaria, kazetari infografikoa.

Nolanahi dela, Euskal Herriko hedabide guztiek adi egon beharko dute,
erronka teknologiko horiek behin betiko jokoz kanpo utz ez ditzaten.

11.3. Euskarazko prentsaren erronkak

Askoren iritziz, 1976. urtea giltzarri izan zen euskarazko prentsaren historian,
hura izendatu baitzuten Euskarazko Prentsaren urtea. Ia mende laurdena igaro da.
Egia esan, egun dugun panorama arras desberdina da. Garai hartan amets hutsa
besterik ez zena, gaur egun errealitate bihurtu zaigu: badugu euskarazko telebista,
badugu Euskal Herri osoan entzuten den euskarazko irratia eta badugu euskara
hutsezko egunkaria ere. Horrez gain, baditugu astekari nazional bat, zientzia-aldiz-
karia, giza eta gizarte-zientzietako aldizkariak, haur-aldizkariak eta komunikazio
lokalari lotutako fenomeno emankorra (herri-aldizkariena). 

Haatik, 70ko hamarkadaren amaieran sustraitu, 80 hamarkadan gorpuzten
hasi eta 90ko hamarkadan mamitu den erraldoi horrek buztinezko zangoak ditu.
Egindako lana handia izan da; inbertitutako giza energia izugarria eta jasotako
emaitzak ikusgarriak. Kontuz gero! Inor ez dadila lotan gera, bitarte horretan
agertu diren gabeziak eta arazoak ere sekulakoak izan baitira. Beraz, apartekoa da
oraino egiteke geratzen zaiguna.

Batek baino gehiagok aipatu du euskaldunon komunikazio-eremua osatzearen
garrantzi estrategikoa (I. Uria, 1995: 49-65). Hori izan daiteke abiapuntua. Dena
den, hauxe dugu itaun-gakoa: zer egin dezake 600.000 lagun dituen hiztun-
-komunitateak kanpotik datorkion informazio-olde ikaragarri horren aurrean,
kontuan hartuta gainera, fenomeno berri horren dinamizatzailea merkatuaren
logika dela eta ez gizarte-interesa? Noraino da posible bizirautea, komunikazioaren
handikiek eta merkatuaren beharrizanek arautu eta zedarrituko duten oihan zaildu
horretan?

Aditu guztien esanen arabera, ondorengo urteotan komunikazioaren eremuan
hartuko diren erabakiek bideratuko dute modu batera edo bestera euskarazko
mezubideen etorkizuna. Bidegurutzean gaude. Erakunde publikoek hartuko
dituzten erabakiek garrantzi handia izango dute III. milurtekoan. Dena den,
gizarte-ekimenak ere izango du zeresana eta eginbeharra.

Nolanahi ere, euskal kulturan dabiltzan sektore guztiak bat datoz egoera ho-
nen apartekotasuna azpimarratzean. Batzuek merkatuaren logika nabarmendu dute.
Besteek, aldiz, elkarlanaren beharra. Eztabaida horrek etorkizuneko euskal
kazetarientzat duen garrantziaz ohartuta, autore eta kolektibo desberdinek egindako
ekarpenak ekarri nahi izan ditugu hona. Lehena Luis Alberto Aranberri “Amatiño”
kazetariarena da. Bigarrena Euskalkom (1996) eta Euskararen unibertsoa (1997)
izeneko jardunaldietan plazaratutako ondorioen bilduma da. Eta hirugarrena, eta
azkena, Luis Fernandez-ek, Euskaldunon Egunkariak teknologia berrien alorrean
duen kazetari adituak, Jakin aldizkarian bildutako gogoeta da (1997). Ez dira
kontrajarriak, bai ordea desberdinak; lehenengoa diagnostikoan zentratzen delako
gehiago, eta besteak, etorkizunari begira hartu behar diren ardatz nagusietan.

Amatiñoren pentsaera

Biharko euskal komunikabideak. Horrela titulatu zuen Luis Alberto Aranberri
Amatiño kazetariak 1996ko uztailaren 4an Euskaldunon Egunkarian argitaratu
zuen artikulu mamitsua. Bertan, datorkigun panoramaren deskribapena egin zuen,
eta, halaber, gure merkatuaren ahuleziak azpimarratu.

Hara zer zioen kultura minorizatuei buruz: “kultura txikiek urteak daramatzate
handiek aspaldidanik euren menpe izan dituzten komunikabideak aldarrikatzen,
eta teknologia berriek, politikak edo ekonomiak ukatzen zietena eskaini dietenean,
handien  globalizazioak hankaz gora bota du txikiek luzaro aldarrikatutako
aukera. Hau da, inoiz baino samurrago izango da mikroaudientzientzat programak
egitea [kosteak dezente merketzen ari direlako] baina mirkoaudientzia
berberoriek inoiz baino gehiago egongo dira estatu handien programen menpe”.

ETBko zuzendari ohiak aldaketa teknologikoek hartu duten abiadura zora-
biagarriaz ere idatzi zuen eta horrek euskal kulturan sortarazten duen etsipenaz:
“gure azelerazioa gero eta handiagoa da, baina baita teknologiarena ere.
Diferentzia batez: lehen, nahiz eta ehundaka urteren atzerapenaz, beti harrapatu
ohi genuen etorkizuna; orain, ostera, azelerazioa hain azkarra izaki, iritsi orduko
beti berandu aurkituko dugu gure burua, beti ere, lehen tropela harrapatu ezinik,
guztiz estresaturik eta frustratu samarrak. Euskaldunak garen aldetik bigarren
mailako izaten ikasi beharko dugu eta gure oreka bilatzen asmatu. Hau da, agian
ez dugu komunikabide elektronikoak euskaraz izan daitezen aldarrikatzerik izango
orain dela hogeita bost urte zinea, kazetaritza, irratia eta telebista noizbait
euskaraz izan zitezen aldarrikatu genuen logika berberaz”.

Dirulaguntzen politika hizpide izan zuen artikulu hartan: datorkigun mundua
ordainezko mundua izango da [pay-per-view] eta ez dirudi multimedia suben-
tzioterraza denik. Nor, zer subentzionatu, zeren izenean eta noren mesedetan?.

Amatiñoren esanetan, merkatua izango da epaile bakarra eta gurea bezalako
komunitate txikiak zail izango du bizirik irautea: “pay per view (ikustegatik
ordaindu) delako sistema indibiduala indarrean jartzen denean, ikusi beharko

gutxieneko dimentsioa osotzen dugun. Historian zehar egin diren filmerik gehie-
nak eskainiko dira ingelesez, espaineraz, edo frantsesez, baina euskaraz?, azken
hamahiru urteotan ETBk euskaratu dituen filmeez gainera, zenbat pelikula gehia-
go eskaini ahal izango dira?, nork bikoiztuko ditu, zein ikusentzulegorentzat?, eus-
kaldunak euskaraz ikusteagatik ordainduko al du?, ba al dago euskaraz gutxieneko
merkaturik?”

Bestalde, Amatiñoren ustez, nahiko garbi dago Administrazioaren zeregina
gainbeheran datorrela hemendik aurrera. Ez, ordea, merkatuaren eginbeharra:
“merkatu legearen arabera ez da batere normala izango merkatuko filmerik
ontxoenetakoak ETB2 bezalako katea txikiak ematea edota merkatuan dagoen
produkturik baliotsuena, futbola alegia, euskaraz ematen jarraitzea”.

Bere gogoeta amaitzeko honatx azken ideia hau: multimediari buruz adituek
diotenez asmatzeke dago oraindik teknika berri honi dagokiokeen hizkuntza,
lengoaia edo genero aproposa. Aurretik izan diren komunikabideek (…) euren
bidea urratu izan duten bezalaxe, multimediak ere bere bidea egin beharko du.

Amatiñoren artikuluan gure komunikazio-eremu ttipia iluntzen duten hodei
beltzak oso nabari azaldu dira. Ez da hain garbi gelditu, berriz, zeintzuk diren
egoera makur horri aurre egiteko berak administrazio publikoari esleitzen dizkion
betebeharrak; hau da, merkatuaren araberako logika horren aurrean, men egin
behar ote dugun, ala, berriz, erakunde publikoen elkarlana bilatu behar ote den.

Euskalkom  eta Euskararen unibertsoa jardunaldiak

Donostia izan zen lekuko. 1996ko oporrak hartu baino lehen, ekainean,
Euskalkom izeneko jardunaldiak egin ziren. Bertan, euskarazko mezubideetan
ziharduten ehun lagun baino gehiago bildu ziren –prentsakoak gehienak– sektorea-
ren diagnostiko zehatz bat egiteko asmoarekin. Diagnostikoa ezezik, terapiak zein
izan behar zuen ere apuntatu zuten. Ondoko zortzi puntuetan azaltzen dira
jardunaldi haietan bildutako ondorioak:

1. Euskarazko prentsak funtzio garrantzitsua betetzen du hizkuntz komunita-
tean. Euskal Herri mailako lotura mantenduz, komunitatea trinkotzen duen
elementu apurretako bat da hizkuntza. Bestetik, euskaraz bizitzeko ezinbesteko
ele-mentua da.

2. Irauteari begira jarrita daude energia gehienak. Irautearekin eta produktu
horretarako egokitze eta hobetzearekin asko egiten du euskal prentsak. Eta hori
egiteko ere estuasun handiak ditu.

3. Pauso koalitatiboak emateko, azpiegitura indartzeko, gizarteko presentzia
soziala benetan hazteko, biderik ez du. Hazi nahi, hazi behar eta hazi ezina. Izan
litekeenera iritsi ezina da egoeraren laburpena.

4. Euskal prentsa idatziko langileak lan-baldintza eskasetan daude halabeha-
rrez. Amildegia dago ikus-entzunezko proiektu publikoetako lan-baldintzen
aurrean, eta amildegi hori kaltegarri eta eutsiezina da.

5. Merkatua osatzeko pausoak ematea lehentasunezkoa da. Irakurketa bultza-
tzeko modua eratu behar da, irakurle berriak, batez ere gazte-belaunaldiak euskal
prentsara sartzeko. Horrek sustapen ahalegin handia eskatzen du. Bere lehentasuna
azpiegitura eta enpresa-ikuspegia indartzea da. 

6. Lehentasun horietan prentsagileei dagozkien zereginak hauexek dira :

• Elkartzea, ikuspegia lantzeko.

• Elkarlan-bideak urratzea. Bereziki publizitatean enpresa handietara iristeko
masa kritikoa lortzeko, sustapenerako, horniketarako eta hainbat arlotarako.

• Enpresa-ikuspegia lantzea eta lan komertzialean energia gehiago jartzea .

7. Gizartea sektorearen egoera zailaz eta euskal prentsaren estrategikotasunaz
jabetzeko ahaleginak egin behar ditugu.

8. Erakunde publikoei politikan aldaketa sakona eskatzen diegu. Apustu
instituzionalik eta kultur politika egokirik ez dago arlo honetan.

Orain arteko laguntzak hiru ezaugarri ditu: eskasa, uneoroko borondateari
atxikia, gutxi arautua eta arlo giltzarri batzuk ahaztu dituena. Aspektu negatibo
horiek aldatu egin behar dira, aldaketa sakona eginez: 

• Sektorearen garrantzi eta desafioei egokitutako laguntza.

• Laguntza arautua, joku-arauak finkatu eta optimizazioa bultzatuko duena.

• Azpiegitura indartzeko inbertsiotarako, sustapenerako, eta merkatura-
tze/banaketarako laguntza, enpresak etorkizunean burujabeago izan daitezen.

• Publizitate-politika egokia. Euskaraz informatua izateko eskubidetik abiatu-
ta, euskararen esparrurako publizitate instituzionalari buruzko araubidea martxan
jarri behar da lehenbailehen.

Euskalkom jardunaldiez geroztik euskaren munduak izan du kontu horiei buruz
gogoeta egiteko aukera. Euskararen unibertsoa izenburupeko jardunaldiak ere
Donostian egin ziren, 1997ko martxoan hain zuzen ere, eta bertan 400 pertsonak
hartu zuten parte. Gogoeta orokorra izan zen, ez bereziki masa-hedabideei buruzkoa
edota teknologia berriei buruzkoa. Dena den, bertan ateratako hamar ondorio
nagusietatik honako hau azpimarratuko dugu: “euskararen unibertsoak garapen
oso eta eutsigarria lortu behar du. Horretarako ideiak eztabaitu eta berritzen
jarraitu behar dugu; protagonista berriak –gazte-belaunaldiak, batez ere– eta
berrituak behar ditugu, jokabide sozial ausart eta erakargarriak garatu, euskara-
ren komunitatea sendotu eta erdaldunak hurbiltzeko; gizarteko erabakigileekin
elkarlana eta lankidetza hobetsi behar ditugu”.

Euskararen espazioa informazioaren autobidean (L. Fernandez)

Izenburu horrenpean argitaratu zuen Luis Fernandez kazetariak artikulu
interesgarri bat Jakin aldizkarian (1997:29-47). Artikuluaren abiapuntua hauxe
duzu: zer egin behar dugu euskaldunok gain-gainean dugun teknologia berri horien
aurrean?

Bere ustez, euskaldunok oso axolagabe gabiltza kontu horien inguruan, ezer
gutxi egiten ari baikara esparru horretan. “Une honetan –diosku aipatu kazetariak–
egin beharreko urratsik inportanteena (…) Internet euskal edukiz hornitzea dela
iruditzen zait. Norabide horretan apenas egiten ari gara ezer. Axolagabekeria
handia dago erakundeen eta kultur eragileen artean. Bisioa falta da: etorkizunera
begira zuzendutako ikusmira inteligente bat. Axolagabekeria horren aurrean,
geratzen dena ekimen pertsonalak dira neurri handi batean. Berriz ere, eremu ho-
netan beste askotan bezala, euskaldunon eskuetan dago gure hizkuntzaren geroa”.

“Eduki horiek -darrai Fernandez-ek- (…) gutariko edozeinek jar ditzake sa-
rean informazio publiko ireki bezala: ezagutza eta jakintza biderkatzea edozeinen
esku dago. Eta, horregatik, ezin diogu euskaldunok uko egin erantzukizun horri.
Kexu gehiago ez: ekin”.

Ondoko hauek ere Luis Fernandez-en hitzak dira: “gizarte gero eta globalago
honetan garrantzi handia hartzen ari dira identitate zeinu propioak, masa zaba-
lean nork bere izaera markatzeko beharra. Alde horretatik, euskaldun izatea Inter-
net-en identitate bereizgarri argia izan beharko genukeela dirudi: sare telematiko
globalera sartzeko lotsarik edo beldurrik ez genukeela behar gure identitate
propio horretatik abiatzeko”.

Luis Fernandez-en artikulu horretan Aitor Orobengoa ingeniariak Euskara-
ren Aholku Batzorderako egin zuen txostena ere aipatzen zen. Lan mardul hori
Eusko Jaurlaritzak aintzat hartu zuen. Dena den, ikusteke dago oraino, adminis-
trazioak egitasmo horri emango dion laguntza eta babesa. Hona hemen txosten
horren pasarte interesgarri batzuk:

“(…) Hiritarrek, elkarteek nahiz entitateek, teknologia digital berriek eskain-
tzen dituzten aukera berrietan berdintasunez parte hartzeko eskubidea dute. Hala-
ber, teknologia horiek Euskal Herriko hizkuntz, kultur eta historia ondarearen
defendatzaile bihurtu behar dira.

Horrenbestez, hil ala bizikoa da Administrazio Publikoak bere azterketa
estrategikoetan Informazioaren gizartean hizkuntzak duen tratamenduarekin
zerikusia duten alderdi guztiak kontuan hartzea, honako hauek lortzeko:

• Hiritarrek eta gure kulturak eta hizkuntzak Informazioaren gizartearen
aurrerapen globalen onura jasotzea, informazioa sortu, trukatu eta eskuratzeko,
hizkuntz ezagupen jakin bat izan edo ez izan.

• Kontsulta elementuak hiritar bakoitzaren hizkuntzan sortzea, datu-bankue-
tan eta informazio-sistema orokorretan pilatuta dagoen informazioa eskuratzeko
dauden hesiak deusezteko.

• Gure herriaren hizkuntz, historia eta kultur corpusaren etorkizuneko trans-
ferentzia, hizkuntza nagusiekiko diskriminaziorik gabe egitea”.

Ondoko lerroaldeak ere txosten teknikoaren parte dira: “Informazioaren giza-
rtean erabakigarria izango da teknologia digital berrietan euskararen presentzia
bultzatzea, bai arrazoi ekonomikoengandik, bai kulturalengandik, bai sozialen-
gandik. Gure hizkuntzari ondo egokitutako planteamendua hobetzen lagunduko du,
Euskal Herriko hizkuntza ofizialen arteko komunikazioa erraztu egingo baita; eta,
gainera, informazioaren menpe gero eta gehiago dagoen gure gizartean hiritarrek
erabat parte hartzeko aukera izango dute”.

“Elektronika digitalaren aurrerapen berriek erakusten dutenez, aukerak
mugagabeak dira, baina horiek gauzatzeko ezinbestekoa da Euskadiko Adminis-
trazioek eta eragile teknologiko eta kulturalek ahalegin tinkoa eta etengabea
egitea. Ildo horretatik, Euskadik zientzi oinarri mugatua du eta, gure geografiak
eta hizkuntzak hartzen duen eremu txikia kontuan hartuta, ustiapen
komertzialerako aukerak ere oso mugatuak dira. Horregatik Admimistrazio
Publikoak ondorengo ardura hauek hartu beharko ditu bere gain:

• Ahalegin teknologikoak biltzea.

• Horien emaitzari buruzko ezagutza zehatza sortzea.

• Horien komertzializazioa bultzatzea.

(…) Jarduera-ildo orokorrak: jarraibide horiek oinarritzat hartuta, Adminis-
trazio publikoak Informazioaren gizartearen hizkuntz esparruan egin beharreko
lanari buruzko oinarrizko kontzeptuen artean, gure ustez, ondorengo hauek hartu
beharko lirateke kontuan:

• Orain arte egindako ekimenak ordenatu, baloratu eta zabaldu, atzetik
datozen ekimenen oinarri izan daitezen.

• Hizkuntz baliabideen azpiegitura eraikitzeko euskarria: hizkuntz ikerketa
eta zabalkunderako oinarri izango diren hiztegi digitalak, datu terminologikoen
bankuak, entziklopediak, testu- eta ahots-bildumak eta abar.

• Erabiltzaile-komunitate prestatua eta aurreratua sortzea.

• Informazio publiko eta pribatuen sistemen testuinguruan, hizkuntza
prozesatzeko tresna integralak garatu edo egokitzea.

• Edizio- eta itzulpen-plataforma edo sareak sortzea, tresna aurreratuak
izango dituztenak, baita denen eskura egon daitezkeen hiztegi elektronikoak ere.

• Eragile pribatuen eta Administrazio publikoen arteko elkarlana esparru
teknikoetan ‘Euskarazko idazketa elektronikoari’ beldurra kentzeko”.

Horraino Aitor Orobengoak Euskararen Aholku Batzorderako egindako azter-
keta eta proposamena.

Hona hemen Renoko Unibertsitateak duen web orria

Ekarpen guztietan, gizarte-eragile publikoen eta pribatuen arteko lankidetza-
ren behar hori oso premiazkoa dela azpimarratzen da. Administrazioaren laguntza-
rekin edo laguntzarik gabe, garbi asko dago, datozen urteak erabakigarriak gertatu-
ko direla bai euskarazko mezubideentzat, baita Euskal Herriko guztientzat ere.

Hala ere, testuingurua edozein izanda ere, gure euskarria kazeta elektronikoa
izan, satelite edo kable bidezko telebista-katea izan ala betiko egunkaria izan,
euskarazko mezubideek duten beste erronka handienetakoa ondoko hau duzu:
euskara bizi, goxo eta jatorra lortzea; ahozko euskarari bete-betean emana dagoen
hizkuntza atsegin eta gustagarria, alegia. Horrela eginez gero, hartzaileak begi onez
hartuko du gure mezubide txiki, ertain edo handi hori. Euskara mordoilo, trakets
eta gordin hori erabiltzen jarraitzen badugu, berriz, hartzailea uxatu egingo dugu,
izutu egingo da eta baztertu egingo du berehala gure mezua.

Gure hizkuntz komunitatearen mugak –koantitatiboak zein koalitatiboak–
ezagunak dira. Kontuan izan, irakurle, euskarazko mezubidea hautatu duen esker

oneko hartzaile horri bere lana errazten ez badiogu, alfer-alferrik gabiltzala. Eta
hau ez da gauerdiko ahuntzaren eztula. Ezetz ba: hartzaile horri irakurbidea
samurtu behar diogu. Mezua trinkotu ordez, aroldu behar diogu; traba eta langa
gehiago jarri beharrean, bidea zabaldu behar diogu. Era horretan ere, etorkizna
lantzen ari gara. Zalantza-izpirik ez izan. Beraz, euskal kazetariak gogo biziz eutsi
behar dio erronka pertsonal horri.

11.4. Glosarioa

Teknologia berriek terminologia berezia zabaldu dute. Gaur egun ezinbes-
tekoa da, gutxienik, ondoko termino hauen esanahia ezagutzea.

AltaVista: Internet sarean dagoen informazio-bilatzaile indartsuenetakoa.

Atomoa: Materiaren oinarrizko osagaia. Protoiak eta neutroiak biltzen ditu
nukleoan; elektroiak, orbitan.

Autoedizioa: Inprimakien edizio elektronikorako beharrezko diren aplikazio,
prozedura eta baliabideen multzoa.

Back-up: Fitxategien segurtasun-kopia. Inoiz gure ordenadorean ezustekoren
bat gertatzen bada –disko gogorrean matxuraren bat, adibidez–, kopia horri esker
posiblea da fitxategi hori berreskuratzea.

Bilatzaileak: Interneten informazioa bilatzen laguntzen duten tresnak. Bi
motatakoak dira, oro har: direktorio hierarkikoak (gaikako bilaketa) eta bilaketa
motoreak (testu hutsaren araberako bilaketa).

Bit (BInari digiT): Informazio-kantitatearen unitaterik txikiena, zatiezina.
Zenbakikuntza-sistema da, 0 eta 1 balioak hartzen dituena.

Byte: Informazio kantitatearen neurri digitala dira byteak. Irudi batek milaka
edo milioika izan ditzake. Mila karaktereko testu huts batek, mila byte, normalean.
Mila byte (gutxi gorabehera, zehazki 1.024 baitira) kilobyte bat dira, laburturik Kb
bat edo ‘K’ bat. Milioi bat byte Megabyte bat dira, laburturik Mb bat edo ‘mega’
bat. Mila mega, Gigabyte bat (Gb edo ‘giga’ bat). 

CD-ROM (Compact Disk-Read Only Memory): ROM memoriaz hornituriko
disko trinkoa. Informazio-kantitate handiak biltzen ditu. ROM memoria hila edo
biltegi gisa erabiltzekoa da; ez nahastu, prozesatzean erabiltzen den RAM
memoriarekin.

Disketea: Informazio-euskarri magnetikoa. Edukiera txikia du eta material
malguz eginda dago.

Errealitate birtuala: Simulazio informatiko interaktiboa. Programa informa-
tiko horien bitartez, alegiazko mundua sortzen da, egiazkoaren itxura duena, hain
zuzen. Bertan simulatutako eszenatokiak sortzen dira eta erabiltzailea bertatik ibil

daiteke –itxuraz behintzat– ukimenezko, ikusmenezko eta entzume-nezko
sentsazioak sumatuz. Efektu horiek lortzeko, erabiltzaileari kaskoak, esku-larru
bereziak eta bestelako tramankuluak uzten zaizkio.

FTP (File Transfer Protocol): Internet sarean, fitxategi eta programen trans-
ferentzia ordenadore batetik bestera ahalbidetzen duen komunikazio-protokoloa.
FTP gune batera lotuz gero, dokumentu edo programak zeuregana ditzakezu, hots,
behera kargatu (download), Interneteko hizkeran esaten den moduan.

GATT (Arantzel eta Merkataritzari buruzko Akordio Orokorra, ingelesez
General Agreement On Taridds and Trade): Estatuen arteko muga-zergak eta
nazioarteko merkataritza-harremanak arautzen dituen nazioarteko hitzarmena. 23
estatuk sortu zuten Genevan, 1947an. 1998an, berriz, 115 ziren sinatzaileak.
Erakunde horrek garrantzi handiko funtzioa bete du azken urteotan, batez ere,
Europar Batasunaren eta EE.BB.en artean (ikus-entzunezko sektorearen arautegia
zela-eta) piztu zen merkataritza-gerran. 1995az geroztik, Merkataritzarako Mundu-
-Erakundea indarrean jarri eta GATT bere barnean integratu zen.

Globalizazioa, mundializazioa: Ekonomian sustraitu den terminoa. Mundu
osoko ekonomiek elkarrekiko duten menpekotasuna nabarmentzen duen joera
ekonomikoa da, kapitalak eta merkataritza-fluxuek duten mugimendu-askatasuna
azpimarratzeko asmoz. Informazioaren eremura zabaldu da termino hori. Igarotze
horretan, asko lagundu du Internet sareak 1993az gerotik izan duen garapen
azkarrak.

Hardware: Sistema informatikoaren osagai materialak. Ordenadore bat
osatzen duten osagai fisikoak, elementu periferikoak barne.

Hipertestua: Testu ez lineala, loturen bidez antolatua. Puska azpimarratu edo
nabarmenduek beste testu edo dokumentuetarako loturak adierazten dituzte.

Host (nodo): Sarean zuzeneko sarbidea duen ordenadore zentrala da. Gure
ordenadorea nodo baten terminala bada, zuzeneko lotura duzu. Baina normalean,
ordenadoreak zerbitzari (enpresa bat, erakunde bat) batekin lotzen dira hari
telefonikoz, eta zerbitzarietan  egoten dira nodoak.

HTML (HiperText Markup Lenguage): Web orriak egiteko erabiltzen den
lengoaia.

HTTP (HiperText Transport Protocol): Hipertestua sare informatikoan ga-
rraiatzeko protokoloa; WWWren oinarria.  Internet-eko webguneen helbide guztiak
honela hasten dira: [http_].

Informazio-autobideak edo komunikazio-autobideak: Puntu desberdinen
artean eta abiadura azkarrean, informazio-kantitate handien transmisioa ahalbi-
detzen duen sare informatikoa. 1994an plazaratutako terminoa da, EE.BB.etako
lehendakari ordeak, Al Gorek, asmatua. Internet da horren adibidea. Dena den,

termino hori zaharkitu egin da zertxobait, G-7 taldeak beste hau bultzatu baitu:
Informazioaren Azpiegutura Globala (GII ingelesez).

Interaktiboa: Hainbat zerbitzuk eta programa informatikok duten koalitatea.
Bertan, erabiltzailea ez da hartzaile pasiboa soilik, informazio-fluxua norabide
bietan igarotzea posible baitzaio.

Interfaze: Erabiltzaileak ordenadore batekin komunikatzeko darabilen ingu-
rune grafiko edo testuala. Programa jakin batean, aginduak emateko darabiltzagun
botoi, menu, karpeta-antolaketa eta abarrak dira interfazea.

Internet: Ordenadoreen arteko komunikazio-sare erraldoia, mundu mailakoa,
“sareen sarea” esan ohi zaiona. EEBBetako militarrek asmatua eta garatua (1969),
hasiera batean behintzat. Euren kezka hauxe zen: balizko eraso nuklear baten
aurrean sare informatiko askea lortzea. Halere, sare horrek garapen zibila izan du
1990az geroztik. Ez du egitura hierarkikorik, hau da, komunikazioa kontrolatzen
duen ordenadore nagusirik ez dago. Hasiera batean Unibertsitateetako ikertzaileen-
tzako tresna izan zen, baina ziztu bizian mundu osora zabaldu eta erabiltzaile
arruntaren eremura hedatu da. 1993tik aurrera progresio geometrikoan hazi da.
Hasiera batean, sarean eskaintzen zen informazio gehiena doan lor zitekeen; gaur
egun, berriz, gero eta zerbitzu gehiago pribatizatzen ari dira.

Intranet: Ordenadore-sare pribatua. Internet bezala funtzionatzen du baina
enpresa eta erakunde handien barruan. Kanpoko ordenadoreentzat sarbidea
galerazita dago.

Jalgi: Euskarazko komunikazio-zerbitzaria da, Euskaldunon Egunkariak,
Elhuyarrek, Euskal Herriko Ikastolen Elkarteak eta Euskal Kulturgintza elkarteak
osatutako egitasmo telematikoa. Internet, intranet, prentsa elektronikoa, heziketa
eta denda birtualak dira Jalgi komunikazio-zerbitzariak eskaintzen dituen
zerbitzuak. Hauxe bere helbidea: [http://www.jalgi.com].

Loturak, “estekak” (UZEIren arabera), link ingelesez. Lotura-guneak dira.
Web orri batean dauden hipertestu-loturak nabarmen ageri dira, testu edo irudi
azpimarratuak balira bezala. Klik eginez, tokiz edo orriz aldatzen dugu sarean,
beste dokumentu edo gune batera. Lotura batetik bestera salto eginez nabigatzen
da Interneten.

MHz (Megahertzak): Milioi bat hertz. Mikroprozesadoreen abiadura ematen
digun neurria. 200 MHz-eko ordenadore bat 100 MHz-ekoa baino azkarragoa da.

Mikroprozesadorea: Ordenadorearen prozesatzeko unitate zentralaren fun-
tzioak betetzen dituen zirkuitu integratua.

Modem (MOdulatzaile/DEModulatzailea): Ordenadoreak telefono bitartez
lotzen dituen tresna. Internetera ere horren bidez lotzen zara, zerbitzari baten bidez
egiten baduzu. Tramankulu horrek informazio digitala informazio analogiko
bihurtzen du, telefono-linearen bitartez igaro ahal izateko. 

Multimedia: Ikus-entzunezko medio bat baino gehiago erabiltzen dituena.
Multimedia-ordenadorea, testua, irudia eta soinua batera erabiltzen dituena da.

Nabigatu: Irakurketa lineala egin beharrik gabe, edo ordena jakinik erabili
gabe, informazio digitala atzitzen jardutea. Nabigatzailea, jakina, “nabigatzen”
duena da.

News: Newsgroup edo berri-taldeak. Interneteko eztabaidagune ezagunenak,
baina ez bakarrak (BBSak eta posta-zerrendak ere eztabaidaguneak dira). Irakurriz
eta mezuak igorriz parte har daiteke.

On line: Sarean dagoena. Testu bat online badago, web orri batean edo FTP
gune batean dagoela esan nahi du; beraz, Interneteko edozein bazterretik irakur
daitekeela esan nahi du.

Pasword: Gako-hitza edo pasahitza. Hainbat eragiketarako erabiltzaileak
behar duen zeinu sekretua. Posta-kontu bat irekitzen baduzu, pasahitza behar duzu,
on line dauden zerbitzu jakin batzuetara harpidetzen bazara, beste pasahitz bat...
Azkenean mordo bat izan daitezke.

Posta elektronikoa (e. mail): Ordenadore edo erabiltzaile anitzeko sareetako
aplikazioa, modu pertsonalizatuan idatzitako mezuak bidali, hartu, kontsultatu eta
ezabatzeko aukera ematen duen baliabide elektronikoa. Internet-ek duen zerbitzu
erabilienetakoa da, oso eroso, azkarra eta merkea baita. Erabiltzaile bakoitzak bere
helbide elektronikoa du. Helbidearen lehenengo partean erabiltzailearen identifika-
zioa agertzen da; adibidez, bere izen edo enpresaren izena. Bigarren zatiak, berriz,
eremua identifikatzen du; hau da, erabiltzailearen beste aspektu batzuk: kokagune
geografikoa edo jarduera profesionala, adibidez. Bigarren zati horren azken
partean erabiltzailearen herria agertuko da. Bi zatiak bereizteko “@” (arroba edo
at) karakterea tartekatzen da. Beraz, helbide elektronikoa honelaxe gelditzen da:

erabiltzailea@eremua.herria.

EHUko irakasleen helbidea, adibidez, era honetan ere osatzen da: norberaren
identitatea@lg.ehu.es.

Esan nahi baita: 

lgÇ Leioa general

ehuÇ Euskal Herriko Unibertsitatea.

esÇ Espainia.

Erabiltzailea EE.BB.etan kokaturik badago erabiltzailearen jardueraz soilik
ematen da informazioa:

com = negozioak eta merkataritza-arloko erakundeentzat.

gov = Gobernuko erakundeentzat.

mil = erakunde militarrentzat.

org = irabazi-asmorik gabeko erakundeentzat.

Protokoloa: Bi programak edo sistema eragilek ordenadoreen arteko
informazio-trukaketa ahalbidetzeko erabiltzen duten arautegi konbentzionala.

Software: Ordenadorearen muin informatikoa, alegia, funtzionatzeko darabi-
len sistema eragilea eta programa-sorta. Hardware eta software kontrajarrita daude
(“gogorra” eta “malgua” terminoak dauden bezala).

Telematika: Telekomunikazioak eta informatika batzen dituen teknika eta
zerbitzu-multzoa.

URL (Uniform Resource Locator): Web orri batean dagoen elementu baten
deskribapen osoa biltzen duen informazioa. Adibidez, URL baten identifikazioa
hauxe izan daiteke:

[http://www.cybercom.es./web/guide.html]

httpÇ protokoloaren identitatea da.

www.cybercom.es. Ç host-aren identitatea.

webÇ direktorioaren edo katalogoaren identifikazioa.

guide.htmlÇ fitxategiaren identitatea.

Agindu hori guztia emanda, gure ordenadoreak guk eskatutako informazio
zehatz hori pantailan bistarazi behar digu. Eragiketa osoa egiteko denbora luzea
edo oso laburra erabil dezake; beti ere, sarearen egoerak erabakiko du hori.

Web (osorik World Wide Web): Mundu zabaleko armiarma sarea. Interneteko
arlorik erabiliena, hipertestuz eta lotura anitzez elkarlotutako orri eta guneen sare
erraldoia.

Yahoo: Internet sarean dagoen informazio bilatzaile erabilienetakoa.

Ziberespazioa: Ordenadoreen arteko komunikazio-sarea da, bereziki telefono
sarearen bidez elkarri lotuta dagoena. Handiena eta zabalduena Internet izenekoa
da. Zibernauta esan ohi zaio ziberespazioan “nabigatzen” duen pertsonari.

Zibernetika: Bai makinetan, bai gizakiongan, komunikazio- eta kontrol-
-metodoak aztertzen dituen zientzia da. Helburu jakina du: makina horiek, zenbait
estimuluren aurrean, erantzuteko gai izatea; hau da, gizakion antzekoak.

12. Herriko informazioa: 
gertutasunari darion xarma

Gaztelaniak ez du horrenbeste bereizten; erdaraz diharduzun
bitartean masa zara. Euskaraz norbait zara.

Luis Fernandez (1997)

12.1. Herriko informazioaren hazkundea.
12.1.1. 1975-1988 urtealdia: herriko kartatik edizio lokaletara.
12.1.2. 1988-gaur arte: euskarazko herri-aldizkarien loraldia.

12.2. Herriko informazioaren ezaugarriak.
12.3. Herriko informazioaren etika.
12.4. Udalbatzarra eta udalaren funtzionamendua.
Bibliografia osagarria.

***

12.1. Herriko informazioaren hazkundea

Azken hogei-hogeitabost urteotan herri-komunikabideak dezente ugaritu dira,
mundu osoan gainera. Hazkunde hori nabari-nabaria izan da ikus-entzunezko me-
dioetan zein prentsaren alorrean ere. Herriko informazioaren edo informazio loka-
laren loraldi hori bete-betean antzeman dugu Euskal Herrian; baina beste horrenbes-
te gertatu da beste herri batzuetan, nola gugandik gertu dauden batzuetan –Katalu-
nian eta Europan adibidez–, hala urruti dauden beste batzuetan (Estatu Batuetan,
esaterako).

Izan ere, fenomeno arras zabaldua baita hori; hau da, gizakiok betidanik kez-
katu gaitu gehiago etxetik gertu jazo den ezbehar tamalgarri batek (biktimarik
gabeko sute batek, adibidez), gugandik urruti izan den uholde ikaragarriak baino
(nahiz eta ehundaka hildako izan). Axolagabekeria akaso? Ez; joera arras naturala
da hori, gizakiok ingurukoengan bilatzen baitugu beti geure lehenengo erreferen-
tzia, eta ez gure mugez gaindi gertatzen diren kontuetan.

Nolanahi ere, prentsa lokalak aspalditxo hasia zuen goranzko abiada bizi ho-
ri. Eta berori ere izan da hainbat adituren ikergaia. Hazkunde hori maila guztietan
gertatu da, ez soilik prentsan. Ezin ahantz daiteke, adibidez, azken bi hamarka-
dotan Euskal Herrian bertan, eta hemendik kanpo ere, hainbat herritan sortu diren
irrati-emandegi eta herri-telebistak, dela alegalitatearen eremutik gertu kasu
batzuetan, dela udalen babespean beste batzuetan.

Euskal Herriari gagozkiola, herriko informazioak izan duen gorakada
horretan bi fase bereiztu behar ditugu:

• Lehenengoak 1975-1988 urtealdia hartzen du.

• Bigarrenak, aldiz, 1988tik gaur arteko epealdia.

Lehenengoak hamahiru urteko tartea du: trantsizio politikoarekin batera hasi
eta euskarazko herri-aldizkarien fenomenoa piztu arte, hain zuzen. Garai horretan,
herriko informazioa asko hazi zen, bai koantitatiboki, baita koalitatiboki ere.
Euskarazko informazioak apurka-apurka ere agertzen hasi ziren: tartetxoren bat
edo beste plazaratzen zen 60ko hamarkadan hasita, Gipuzkoako El Diario Vascon
adibidez, Iñaki Eizmendi Basarriren iruzkinen bitartez. Garai berekoak dira
Gipuzkoako Herri-irratiek euskarari eman zioten babesa (elizaren aterpea behar
zen orduan).

Bigarrenak, berriz, 1988tik gaur arteko tartea hartzen du, eta euskarazko
herri-aldizkarien fenomenoari eskaini diogu. Epe bakoitzak baditu bere egokiera,
eta bere ezaugarri propioak. Hala, aparte aztertzea erabaki dugu.

12.1.1. 1975-1988 urtealdia: herriko kartatik edizio lokaletara

Bitarte horretan eraldaketa oso sakonak gertatu ziren Euskal Herriko prentsa-
gintzan; beroriek aintzat hartu gabe ezin da informazio lokalak izan duen garapena
ulertu. Kontuan izan behar dugu, panorama hori goitik behera aldatu zela, Hego
Euskal Herrian batik bat, arrazoi politikoak eta ekonomikoak zirela medio. Egoera
horretan herriko informazioak berak ere izugarrizko aldaketa izan zuen. Urtealdi
horren hasieran kazeta askotan agertzen zen informazio lokala oso bitxia zen:
herriko karta deitzen zen hura. 90ko hamarkadaren atarian, berriz, Euskal Herrian
argitaratzen ziren kazeta gehienek lau, zortzi edo hamabi orriko gehigarriak plaza-
ratzen zituzten egunero informazio lokalari buruz. Bada alderik! Labur bada ere,
azter dezagun hamahiru urte horiek markatu zituen testuinguru politikoa eta
informatiboa.

Testuinguru politikoa eta informatiboa

Franco hil aurreko eta osteko hilabeteak istiluz betetako egunak izan ziren
Euskal Herrian. Egoera aldakor hartan, erreakzioak eta ekimenak egun batetik
bestera gauzatzen ziren. Espainian, El País egunkaria (1976) izan zen diktaduraren
ondoren jaio zen lehen kazeta demokratikoa. Euskal Herrian beste hainbeste ger-
tatuko zen 1977an, Deia eta Egin egunkarien sorrerarekin. Bost urte berandua-
gokoa da ETB (1982).

Bizkitartean, euskal gizartea borborrean zegoen. Erreforma politikoak
instituzio-aldaketa ugari erakarri zuen. Egoera politiko berri horretara egokitu ez
izanak hainbat egunkariren desagerpena ekarri zuen, dela eredu enpresarial
zaharkituari eutsi ziotelako, dela politikoki jokoz kanpo geratu zirelako: Unidad
(1980), La Voz de España (1980), Pensamiento Navarro (1981), Norte Express

Herriko informazioa: gertutasunari darion xarma 227

Aurkibide Orokorra



(1982), Hierro (1983), Hoja del Lunes de San Sebastián (1983), Hoja del Lunes de
Bilbao (1984) eta La Gaceta del Norte (kazeta horren heriotza bi epetan gauzatu
zen: 1984 lehenengo eta 1987, ondoren; azken hatsa izan zen hura).

Beste egunkari batzuk ere bitarte horretan jaio eta desagertu ziren, merkatu-
-kuota nahikorik lortu ez zutelako: Tribuna vasca (1982 jaio eta 1983an
desagertu), Navarra Hoy (1982-1993), La Voz de Euskadi (1983-1985), La Tarde
de Euskadi (1984), Gaur Express (1988-1989).

Bada hirugarren talde bat, bitarte horretan jaio eta oraindik ere kalean
diharduten errotatiboena: Deia eta Egin egunkariena, alegia. Biak urte berean
munduratu ziren, 1977an.

Gora-behera horiek kontuan izanda, Hego Euskal Herrian lehen urtealdi
horren amaieran (1988) genuen panorama eta gaur egun duguna oso parekoak dira.
Esaterako, Bizkaian orduan eta orain El Correo español-El pueblo vasco kazeta
historikoa dugu tropelaren buruan (1910an sortua eta pentsamoldez kontser-
badorea). Gipuzkoan, El Diario vasco (1938an sortua) genuen eta dugu jaun ta
jabe; El Correo-ren enpresa-talde berean dago eta, hura bezala, joera ideologikoa
ere oso antzekoa du. Nafarroan, berriz, Diario de Navarra da buru. Kazeta hori
dekanoa dugu Euskal Herrian, 1903an sortu baitzen (kontserbadorea bera ere).
Araban, El Correo zen eta da gaur egun ere jaun eta jabe. Horiez gain, Deia eta
Egin kazetak genituen, nork bere esparru ideologikoari eutsi nahian. 

Ipar Euskal Herriari dagokionez, hauxe panorama: Sud-Ouest egunkaria
genuen orduan eta dugu orain ere nagusi. Kazeta hori 1944an jaio zen Bordelen.
Hogeitik gora edizio eta 1.200 behargin ditu bere menpe. Sud-Ouest-ek bi edizio
ditu Ipar Euskal Herrirako: Pays Basque deiturikoa Nafarroa Behera eta Lapurdi
hartzen dituena eta beste bat Biarno eta Zuberoarako. 

Nolanahi dela, urtealdi horretan (1975-1988), Euskal Herriko kazeta guztiek
garbi asko zeukaten herriko informazioa indartu egin behar zela. Eta horrela egin
zuten. Berdin zion zein zen beren ildo idologikoa. Kontua hauxe zen: herritarren-
gandik ahalik eta gertuen izan, beren kezkak sumatu eta haiengana helarazi.
Horixe zen beren erronka!

Hazkundearen arrazoiak.

Testuingurua ezagututa, azter dezagun jarraian informazio lokalaren
hazkunde izugarri hori zertan oinarritu zen. Horretarako, fenomeno hori ikertu
duten zenbait aditurengana jo dugu. Behaketa-lan horretan bi irakasle bide-erakusle
izan ditugu: Joan Maciá Mercadé kataluniarra (1991) eta Jose Mari Caminos Marcet
Euskal Herrikoa (1993). Batak zein besteak idatzitakoa aztertu ondoren, zenbait
gogoeta egin ditugu. Esaterako, informazio lokalak, bitarte horretan eta alor
guztietan (bai prentsan, bai ikus-entzunezko komunikazioan), izan zuen hazkundea
hobeto ulertzeko honako bost faktore hauek hartu behar ditugu aintzat:

1. Diktaduraren ostean garatu zen erakundetze-prozesua eta antolamendu
politiko berria.

2. Herriko informazioak izan zuen profesionalizazio- eta modernizazio-
-prozesua.

3. Herriko informazioak duen gertutasuna eta komunitatea kohesionatzeko
gaitasuna.

4. Publizitatearen munduak egindako apustua.

5. Birmoldaketa teknologikoak ahalbidetu zuen kosteen merketzea.

Aletu ditzagun orain banan-banan:

1 Erakundetze-prozesua. Francoren osteko egoera politikoak zenbait
berritasun ekarri zituen. Gizarte-eragile berriak agertu ziren, adibidez; baita iritzi-
-sortzaile, informazio-iturri eta hedabide berriak ere. Aldaketa horiek ez ziren
bat-batean gertatu, ezari-ezarian baizik. 1977an hauteskunde orokorrak izan ziren
estatu osoan. 1979an, apirilean hain zuzen ere, azkenik, 43 urteko etenaldi luzea-
ren ondoren, lehen udal haustenkunde demokratikoak konbokatu ziren. Euskal
Herrian udaletxe frankisten gainbehera lehenago hasia zen, Gipuzkoan batik bat1.

Testuinguru horretan, udal hauteskundeek herriko informazioa izugarri
indarberritu zuten, merezi zuen protagonismoa eman zioten, ordura arte ezezaguna
zen proiekzioa, alegia. Kontuan izan behar duzu, irakurle, garai hartako kazetetan
(1975-1978 urtealdiaz ari natzaizu) argitaratzen zen herriko informazioa oso berezia
zela. Zerbitzuetako informazioa zen, gehien bat: okindegien eta goardiako botiken
informazioa, larrialdietarako telefonoen zerrenda, taxien geltokiak non ziren, jaiotze-
eta hileta-oharrak, e.a. Horrekin batera, kultur eta kirol ekintzen berri ematen zen,
eta Udalak –kale garbiketa zela medio, esaterako– plazaratutako oharren bat edo
beste. Ezer gutxi gehiago. Albiste laburrak –gazetillak– izaten ziren normalean.
Gipuzkoako hainbat herritan herriko karta argitaratzen zen orduan. Bertan, herri-
ko berriemaileak era guztietako oharrak, gutunak eta argibideak ematen zituen,
elkarren ondoan jarrita, ahal zuen eran. Jakina, orduan herriko informazioez ardu-
ratzen ziren berriketariak ez ziren profesionalak, tokian tokiko herrigintzaren
gorabeherak nola edo hala kontrolatzen zituzten pertsona sasi-ikasiak baizik.

Udal hauteskundeekin batera, ordea, herriko informazioaren izaera goitik
behera aldatu zen, besteak beste, alderdi politikoen jarduna eta presentzia
mediatikoa biderkatu egin baitzen. Egoitza politikoak borbor zeuden. Hura zen
hura militanteen joan-etorria, bakoitzak ahal zuena edo zekiena egiten. Alderdi
politikoek informatzeko beharra zuten –maila guztietan gainera–. Horretarako,
prentsa-bulegoak edo komunikazio-kabineteak sortu zituzten. 

Herriko informazioak hartu zuen abiada zorabiagarriaz jabeturik, idazgeletan
ere, fenomeno hura ongi azaldu behar zela konturatu ziren. Ezari-ezarian, horretaz
bakar-bakarrik arduratuko zen kazetari adituen talde bat sortu zen. Beren lan-arloa,
hauxe: herriko informazioa. 

2. Profesionalizazioa eta modernizazioa. Erakundetze-prozesu berriak ekarri-
tako ondorioa duzu hau: herriko informazioaren profesionalizazioa, alegia. Gorago
aipatu dugun legez, urte haiek oso mugituak izan ziren Euskal Herrian. Panorama
aldakor hartan, Deia eta Egin kazeta abertzaleen jaiotzak (1977) koantitatiboki
garrantzi nabarmena izan bazuen ere, koalitatiboki are gehiago, beste kazeta guz-
tiek ordura arte ikutzen ez zituzten gaiak lantzeko beharra ikusi baitzuten: alderdien
informazioa, abertzaletasuna, erreibindikazio politikoak… eta informazio lokala
ere bai, jakina!

Nolanahi dela, merkatuan lehiatzen ziren kazeta guzti-guztiek herriko infor-
mazioaren aldeko apostu garbia egin zuten. Hala, egitura eta eduki informatibo
zaharkituak indarberritu eta profesionalizatu egin zituzten. Urterik urte, 80ko ha-
markada osoan, informazio hori hobetuz eta handituz joan zen, harik eta gaur egun
ezagutzen dugun informazio-motara ailegatu arte. Garai bateko anabasa hura
desagertu egin zen (botikak hemen, okindegiak eta zinemak hor, eta txirrindulari-
tza-taldearen oharra han). Testuak, oharrak, albisteak ordenatuta azaltzen dira
orain. Agendak txoko finkoa du; gizarte-erakundeen oharrek ere berea dute (behar
lukete izan bederen!) eta beste horrenbeste gertatzen da Udalak igortzen dituen
gutun ofizialekin. Ezin uka daiteke hobera jo dugula azken urteotan.

Halaber, garbi esan behar da, Euskal Herriko prentsak 80ko hamarkadan batik
bat izan zuen modernizazio- eta profesionalizazio-prozesu horretan Leioako
Fakultatetik atera berriak ziren kazetari gazteek bide hori egiten asko lagundu
zutela. Gainera, belaunaldi berri hura gogo biziz eta kementsu sartu zen idazgeletan.
Batzuk medio berrietara joan ziren: Deia, Egin, ETB, El País… Beste batzuk,
ordea, zaharberritzen ari ziren beste batzuetara: El Correo, El Diario vasco…

3. Gertutasuna eta kohesioa. Egoera politiko berria, abertzaletasunak izan
zuen susperraldia, momentuko urduritasun haiek… hori guztia egitura informa-
tiboetan ere islatu zen. 

Joan Maciá (1991:12) irakasleak ongi dioskunez, trantsizio politikoak nazio-
nalismoaren gorakada ekarri zuen, bai Euskal Herrian, bai Katalunian. Era
horretan, identitate kolektiboak gertuen dituen eremuetan bilatzen ditu bere sosten-
guak: auzunean, herrian, eskualdean, nazioan. Zentzu horretan, garbi dago herriko
informazioak asko lagundu duela komunitatearen kohesioa bizkortzeko eta indar-
berritzeko garaian. Esan nahi baita, informazio horrek herritar xumeari komunitate
zehatz bateko partaide dela egunero gogorarazten diola. Eta berdin dio bere
erreferentzia-eremua zein den: Abusu auzunea, Bilbo, Bizkaia edo Euskal Herria.

Izan ere, herriko informazioa ez da beste edozein informazio-mota bezalakoa.
Ez, jakina ezetz! Herritar askok eta askok horren arabera erosten baitute egunero

beren kazeta. Eurentzat informazio lokala erabakitzailea da; hau da, gertutasunari
darion xarma horrek gidatzen du beren hautua kioskoan. Horrela azaldu zen
egunkariek garai hartan egin zituzten makina bat inkestatan eta horrela konfirmatu
dute aditu guztiek. 

Carl N. Warren-ek, esaterako (1975:25), albistegarritasunaren inguruko azter-
keta egin zuenean, aktualitatearen eta hurbiltasunaren baloreak azpimarratu zituen
beste guztien gainetik. Irizkideak ditugu Emil Dovifat (1964:51) eta Jose Luis
Martinez Albertos (1974:89) bera ere. Bi horiek, adibidez, herriko informazioak
hartzailearentzat izan lezakeen erabilgarritasun praktikoa azpimarratu dute. Beraz,
hurkotasuna lehen mailako balorea da hartzailearentzat. Gero eta gehiago dira
egunkari bat baino gehiago erosten duten irakurleak: bata herrikoa, lokala; bestea
handia, informazio orokorragokoa (Euskal Herrikoa edo Estatukoa).

4. Publizitatea. Publizitatearen munduak merkatu lokalean zegoen etekin
posibleaz erreparatu izan ez balu, gaur egun herriko informazioaren susperraldia
entelekia hutsa besterik ez zen izango. Euskal Herrian ezezik, fenomeno hori mun-
du osoan gertatu da. 70eko hamarkadan, esaterako Parisko prentsak publizitateren
bitartez zituen diru-sarrerak geldiune batean zeuden. Aldi berean, prentsa lokalaren
diru-sarrerak gora zihoazen urterik urte. Arrazoia? Honakoa: etxe iragarleek garbi-
ki aurreikusi zituzten publizitate lokalak kontsumitzaileen merkatuan sartzeko
zituen aukera anitzak. Fenomeno hori, gainera, orokorra izan zen. Beste horren-
beste gertatu zen Euskal Herrian.

Nolanahi dela, tirada gutxiko kazeta batek publizitate-kantitate handia izan
dezake, baldin eta bere hedapen-eremuan jaun eta jabe baldin bada. Publizitatearen
estrategia berriek ere horixe bilatzen zuten gainera: hartzailego objektiboaren
zatikatzea, kontsumitzailearengana hobeto hurbildu ahal izateko; hau da, marka
handi baten estrategia globalaren diseinua orokorra izan daiteke; bere exekuzio
praktikoa, berriz, lokala. Horretan oinarritu da marka askoren arrakasta.

Horri guztiari beste faktore biderkatzaile bat gehitu behar diogu: prentsa loka-
lean “publizitate txikiak” duen presentzia nabarmena (iragarki laburrak, saleros-
ketak, enplegu-eskaintzak, etxebizitzen alokatzeak, hileta-oharrak). Izan ere,
1986an JWT/Repress-Nielsen etxeak (Macia, 1991:10) Espainiako estatuko 27
kazeta erregional eta lokalen artean egindako azterketak hauxe frogatu zuen:
publizitate osoaren %37 estatuko markei zegokien; gainerako %63, berriz, publi-
zitate lokala zen. Beraz, iragarki txiki horiek publizitatearen diru-sarrera guztien bi
herenak hartu zituzten (bai irakurle, zure etxepeko harategiak jarritako iragarki
xume horretaz edota izkinean duzun jantzi-dendak ipinitakoaz ari natzaizu).

5. Birmoldaketa teknologikoa. Franco hil osteko urteetan Euskal Herriko
kazetetan ez zegoen ordenadorerik, ezta faxik ere. 1977an jaiotako Deia eta Egin
egunkariek, ordea, berritasun teknologiko garrantzitsua ekarri zuten: off-set siste-
mako errotatiba. Agur esan zitzaion berunezko moldiztegi zaharkituari, baita
orrialdeak egiteko erabiltzen ziren plantxa astun haiei ere. Apurka-apurka beste

kazeta guztiek gauza bera egin zuten. Kazetagintzako enpresek orduan egindako
inbertsioak handiak izan ziren; handiagoak izango ziren, ordea, urte batzuen
buruan jasoko zituzten ordainak. Lehenik eta behin, errotatibak izan ziren. Gero,
80ko hamarkadaren amaiera aldera edo, idazgela elektronikoak. Horrek guztiak
kostuen merketzea ekarri zuen. Edizio lokal ugari sortu ziren (askoz azkarragoa eta
errazagoa baitzen orduan errotatiban orrialdeen plantxa-trukea egitea)2.

Beraz, aipatu berri ditugun bost faktore horiek (testuinguru politiko berria;
herriko informazioaren profesionalizazioa eta modernizazioa; informazio-mota ho-
rren gertutasuna; publizitateak egindako apostua eta birmoldaketa teknologikoak
sortutako panorama) informazio lokalari egundoko bultzada eman zioten urtealdi
horretan (1975-1988). Faktore bakoitza ez zen bere aldetik aritu, ez; elkarren arte-
ko harre-mana nabaria izan zen. Eta horren ondorioz, lortutako efektua biderkatu
egin zen.

12.1.2. 1988-gaur arte: euskarazko herri-aldizkarien loraldia

Gaur egun, nork bere herrian euskarazko aldizkaria jasotzea gauza aski
arrunta bilakatu zaigu. Hala ere, fenomeno hori nahiko berria da gure artean. Une
honetan aldizkari horiek Euskal Herri osoan zehar daude barreiaturik. 50 baino
gehiago dira, maiztasun eta izaera desberdinekoak. Guztira, argitalpen horiek
350.000 inguru irakurle dituzte. Horrek esan nahi du bi euskaldunetatik batek
baino gehiagok gainbegiratu bat botatzen diola aldizkari horietako bati. Ez da,
inolaz ere, marka makala!

Fenomeno horren abiapuntua Arrasaten dugu, bertan sortu baitzen 1988an
Arrasate Press aldizkaria. Aurretik euskaraz egindako beste aldizkari batzuk izan
ziren, baina ez zuten lortu euskarazko prentsak egun duen indarra eta za-
balkundea. Dena den, hedapen hori ez da lineala izan, ezta homogeneoa ere,
eskualde eta herrialde euskaldunetan aldizkari horien presentzia askoz handiagoa
baita zonalde erdaldunetan ematen dena baino. Adibidez, Deba bailaran bederatzi
herri-aldizkari argitaratzen dira. Beren irakurleria oso handia da: 125.000 pertsona. 

Izan ere, euskarazko herri-aldizkarien fenomenoak garrantzi berezia du, bai
gizartegintzan, baita komunikaziogintzan ere. Ezin ahantz daiteke aldizkari horiek
euskara-taldeetan dutela oinarri. Hau da, lehenengo euskararen inguruko kezka
izan zen. Euskara-taldea etorri zen gero. Eta ekimen horren ondorioz, euskarazko
aldizkariak sortu ziren. 

Nolanahi ere, tokian tokiko informazioaren susperraldi hori ez da prentsaren
eremura soilik garatu, irratigintzan eta telebistagintzan ere antzeko prozesua
gertatu baita. Horretan ere, euskararen presentzia oso garrantzitsua izan da; ez,
agian, aldizkarien esparruan ematen dena bezain nabaria.

Fenomenoa ahalbidetu duten faktoreak

Dena den, pausa dezagun gure soa herri-aldizkarien fenomenoan. Azter
ditzagun, zehatz-mehatz eta banan-banan, loraldi hori ahalbidetu duten faktoreak
(Diaz de Tuesta, 1995:2):

1. Erakunde publikoen laguntza.

2. Teknologia berrien eragina (autoedizioa).

3. Euskara batuaren sendotze-prozesua.

4. Herriko informazioak euskaraz informatzeko zuen beharra.

5. Kazetari euskaldunen plazaratze masiboa.

6. Banaketa-sistema erraza.

1. Erakunde publikoen laguntza. Euskarazko herri-aldizkariek hasiera-
-hasieratik izan dute erakunde publikoen babesa, bai diru-laguntza aldetik, baita
azpiegitura teknikoaren aldetik ere. Egia da, halaber, laguntza hori oso aldakorra
dela, baina oro har, aldizkari horiek erakunde publikoen begirunea jaso dutela esan
daiteke; ez, ordea, berek nahiko luketen adinakoa. Laguntza hori hiru mailatan
agertu da: udaletan, foru-aldundietan eta Jaurlaritzan. Garbi asko dago, horrelako
mugimendua ezin zela gorpuztu merkatuaren beharrizanetara eta logika hutsera
utzita, euskararen egoera bera oraindik ere oso ahula baita.

Haatik, erakunde publikoek daramaten dirulaguntza-sistema aski kritikatua
izan da azken urteotan. Hainbat aldizkarik, politika horretan izan diren aldaketak
direla-eta, zalantzan jarri dute beren etorkizuna. Nolanahi ere, gaur egun oraino
aldizkari horien diru-sarreretan erakunde publikoen laguntzek atal handia betetzen
dute; berak gabe ezinezkoa baita kalean izatea, alegia.

2. Teknologia berrien eragina. Autoedizioaren sorrerak lehenengo, eta infor-
mazioaren gizartea deritzon fenomenoak gero, erraztu egin dute herri-aldizkarien
ibilbidea. Diaz de Tuesta euskarazko teknikariak dioen bezala, “mikrotxipa herri-
-prentsaren alde dago, autoedizioaren sorrerak potentzialitate izugarri handia
eman baitio”. Teknologia berriek merketu eta erraztu egin dute argitalpenen
edizioa, mezubide handi eta txikien arteko aldea murriztu egin baita. Teknologia
zenbat eta gehiago aurreratu, hainbat eta inbertsio txikiagoak egin behar dira herri-
-aldizkari bat egiteko.

Bestalde, azken urteotan eta teknologia berriek hartu duten abiadaren ondo-
rioz garatu den globalizazioak informazio lokalaren hazkundea bera ere erraztu
egin du; hau da, mundializazioak ez du lokalizazioa oztopatu, areagotu baizik. Hor
nonbait, globalizazioak deszentralizazioa eta audientzien zatikatzea ere ekarri du,
besteak beste. Esan nahi baita: azken urteotako praktikak hauxe erakutsi digu,
globalizaziorako joera nagusi hori eta tokian tokiko informazioari darion emari
amaigabe hori ez dira, inolaz ere, fenomeno kontrajarriak, guztiz osagarriak baizik.
Are gehiago, gaur egungo sare telematiko erraldoi horietan desberdina izateak

hainbat begiren aurrean badu plus berezi bat. Honatx kontu horren inguruan Luis
Fernandez kazetariak duen iritzia (1997:32): “[Internet sareaz ari da] gaztelaniak
ez du horrenbeste bereizten; erdaraz diharduzun bitartean masa zara. Euskaraz
norbait zara”.

3. Euskara batuaren sendotze-prozesua. Arrasate Press sortu zenean, euskara
batuak 20 urteko ibilbidea zuen. Orain, 30 urte baino luzeagoa den iragana du bere
gibelean. Zalantza-eremu asko eta asko argitzeke daude oraino. Hala ere, ezin uka
daitezke azken urteotan euskara batuak eman dituen urratsak. Sendotze-prozesu
hori ere lagungarri gertatu zaio fenomeno honi zeren, duda-mudak argituz joan
diren neurrian, gero eta talde gehiago animatu baitira beren produktuak argitaratze-
ra. Irakaskuntzan gertatu den bezala, komunikaziogintzan ere aurrerapausu
nabarmenak gertatu dira azken urteotan.

4. Herriko informazioak euskaraz informatzeko zuen beharra. Herri-aldiz-
kariek mezubide erraldoiek ezin ase duten errealitatea bete dute: tokian tokiko
informazioa luze eta zabal eskaintzea eta, gainera, euskaraz. Aurreko azpiatalean
aztertu ditugu informazio lokalak trantsizio politikoaren hasierako urteetan izan
zuen abiada bizia eta horren arrazoiak ere. 1988az geroztik informazio lokalak
beste urrats bat eman zuen, baina pauso hori euskaraz izan zen. Hau da, behar
bezala garatu gabe zegoen espazioa euskarak bete zuen, eta ez erdarak.

5. Kazetari euskaldunen plazaratze masiboa. Leioako Kazetaritza-ikasketak
1976an hasi ziren abian, Bartzelonako Informazio-zientzien Fakultateko unitate
delegatu modura. Gerora etorri zen Fakultate bihurtu izana eta euskal lerroen
indartzea; beti ere, ezari-ezarian. 80ko hamarkadaren bigarren zatian plazaratzen
hasi ziren lehenengo kazetari euskaldunak. Gehientsuenen xedea garbi zegoen:
euskarazko prentsa. Horren adierazle dira Euskaldunon Egunkaria, Argia… eta
herri-aldizkari askotako idazgelak.

6. Banaketa-sistema erraza. Euskarazko herri-prentsak bere alde duen beste
faktore bat, banaketa-sistemarena da. Herri-aldizkari gehienak harpidetza bidez
banatzen dira, herritarren postontziraino zuzen-zuzenean, gainera. Sistema segurua
da. Gainera, itzultzerik ez dago. Mezubide handien banaketa-sistema, berriz, oso
desberdina da, bai eremu aldetik, baita saltokiari dagokionez ere (harpidetza gutxi
batzuk dira, jendeak kazeta kioskoan erosten ohituta baitago). Horrek guztiak asko
garestitzen du produktua, baita gerora egoten diren itzulketek ere.

Herri-aldizkarien ezaugarri bereziak

Honaino euskarazko herri-aldizkarien abialdi azkarra ahalbidetu duten
faktoreen aipamena. Ikus dezagun xehekiago, jarraian, argitalpen horien ezaugarri
bereziak, beroriek ere izan baitira loraldi horren eragile zuzenak (Diaz de Tuesta,
1995:3). Hona hemen:

1. Doanekoak izatea.
2. Finantziazio-sistema berezia.
3. Herrigintzan oinarrituta egotea.

1. Doanekoak. Euskarazko herri-prentsa doan banatzen da. Horrek abantaila
izugarria dakar, herritar askorengana iristeko bide ematen baitu; baita banaketa
hori –harpidetza bidez– pertsonalizatzeko ere. Irakurle-eremua handia izaki,
publizitatea eta erakunde publikoen diru-laguntzak ere errazago etor daitezke.

2. Finanziazio-sistema berezia. Herri-aldizkarien diru-iturri nagusiak aipatuak
ditugu dagoeneko: erakunde publikoen laguntzak eta publizitate bidez datozenak.
Arlo horretan aldaketa handiak daude aldizkari batetik bestera. Esaterako, Arrasate
Press aldizkariak dituen sarreren %43 iragarkien bitartez lortzen du. Beste aldizka-
rietan zati hori txikiagoa izango da, ziur asko. Erakunde publikoek aldizkariek
laguntzeko dituzten irizpide aldakorrek aldarazi dituzte portzentaia horiek. 90eko
hamarkadaren amaieran, irizpide horiek kinka larrian jarri zituzten hainbat aldiz-
kari. Batzuek aleko zerbait kobratzea pentsatu zuten; beste batzuek, ordea,
publizitate bidezko sarrerak gehitze aldera bideratu zituzten beren ahaleginak.

3. Herrigintzan oinarrituta. Herri-aldizkarien sorburua euskara-taldeetan
dagoela aipatu dugu. Horrek eman zien bizitasuna eta herrigintzan aritzeko behar
den kemena eta indarra. Fenomeno hau beheko oinarririk gabe ezinezkoa zatekeen.
Gainera, herrigintzan aritze hori abiapuntu ireki eta zabaletatik bideratu da, alder-
dikerietan erori gabe; euskararen unibertsoak bere baitan duen pluraltasuna aldiz-
karien orrietan ere islatuz, alegia.

Herri-aldizkarien ezarpena, maiztasuna, irakurlegoa eta euskara

Arrasate Press aintzindari jarri dugu. Egia da mugarri izan zela, batez ere,
haren ostean fenomeno horrek hartu zuen abiada zorabiagarria izan baitzen eta
haren ondoren sortu ziren argitalpenak euskara hutsez kaleratu baitziren. Dena den,
egia da halaber, 1988. urtea baino lehen beste batzuk ere argitaratu zirela: batzuk
elebidunak, baino beste batzuk euskara hutsez. Horiek ere aipatu beharrekoak dira:
Urdiango Aitziber, Oñatiko Auskalo, Hondarribia, Oiartzungo Leaibar, Ataungo
Nondik, Andoaingo Orria eta Leitzako Plazaola.

Izan ere, herri-aldizkarien ezarpena handiagoa da zonalde euskaldunetan
erdaldu-netan baino. Ondoko laukia bereziki argigarria da. Bertan agertzen dira
1995ean zeuden argitalpenak herrialdeka.

Oharra: Laukia Xabier Aizpuruak egina da, 1995ean. Orduz geroztik aldizkari
gehiago sortu dira gure artean. Euskaldunen portzentaia 16 urtetik gorakoen artekoa da.

Oso deigarria da Iparraldeko egoera. Bertan euskaldunen portzentaia %33
izan arren, bi aldizkari baino ez dira kaleratzen. Harrigarria eta kezkagarria, datu
horrek euskarak duen onespen ofizial ttipia erakusten baitu.

Maiztasunari buruz, bi hitz: denetarik dago. 1995ean zeuden 46 aldizka-
rietatik, gehien-gehienak astekariak, hamaboskariak edo hilabetekariak ziren. Hona
laukia:

Nolanahi ere, aurrekoan aipatu dugun legez, panorama hori gaur egun aldatu
egin da. Dena den, bide ematen digu herri-aldizkarien maiztasuna nolakoa den
ideia bat egiteko.

Irakurlearen profilari gagozkiola, herri-prentsaren ingurun egindako ikerketek
hauxe erakutsi dute (Irigoien, 1993:181): irakurle tipoa gazte samarra da, gizonez-
koa zein emakumezkoa, oinarrizko ikasketak burutuak ditu, ezkondua da, euskal-
dunzaharra (%85), baina euskaraz alfabetatugabea eta ideologikoki erdi-ezker
aldekoa.

Ataltxo hau amaitzeko, zerbait esan behar da euskalkien erabilerari buruz.
Zentzu horretan interesgarria deritzogu Fernando Muniozgurenen iritziari
(1993:234). Hona hemen bere aburua: “ez dezagun ahantz euskara-euskera-uskara-
eskuara… gerla horretan erdara irteten dela garaile. Gauza bakotxa bere lekuan
eta leku bat gauza bakotxarendako. Hori da bidea”. Hau da, herri-komunikabideak

Maiztasuna Aldizkariak

Astekariak 8

Hamaboskariak 6

Hilabetekariak 20

Bestelako maiztasuna 12

Guztira 46

Euskarazko herri-aldizkarien ezarpena Euskal Herrian (1995)

Herrialdea Aldizkariak Euskaldungoa

Gipuzkoa 27 %42

Bizkaia 10 %16

Nafarroa 5 %9

Araba 2 %7

Iparraldea 2 %33

GUZTIRA 46 %21

egokiak dira eskualde eta aranetako euskalkiak eta lekuan lekuko barietatea erabil-
tzeko, beti ere nazio-mailako grafia errespetatuz. Are gehiago, tokian tokiko ira-
kurlearengana iristeko, mezu-hartzailearen konfiantza eta fidagarritasuna irabaz-
teko, bertoko euskalkia erabiltzea bezalakorik ez dago. Dena den, praktikak hauxe
erakutsi digu: tokian tokiko euskalkiarekin batera, batua ere asko erabiltzen dela
herri-aldizkarietan.

12.2. Herriko informazioaren ezaugarriak

Garbi esan dezagun: herriko informazioa kazetari hasberri guztien lehen pro-
balekua izan da. Baita ikastokirik ederrena ere; ozenki esan behar da hori. Izan ere,
sail horretatik igarotzea ezinbestekoa da gaur egun, beste atal batzuetara salto egin
aurretik. Oker dabil herriko informazioa bazterrean uzten duena, gorago aipatu
ditugun inkesta horiek argiro erakutsi baitute hori, behin eta berriz: irakurleoi,
lehenengo eta behin, herriko informazioa interesatzen zaigu; gero politika, kirolak,
e.a. etorriko dira. Baina lehen-lehenik, geure herrikoa. Beraz, informazio hori ez
da bigarren mailakoa, ez; ohorezko kategorian dago.

Haatik, informazio lokalak, eraginkorra izateko, herri edo hiri horren ispilu
zuzena behar du izan. Haren bizitza bertan islatu behar da: udaletxeko arazoak,
baina baita ere herritar xumeen gogoak eta kezkak. Horrela eginez gero, hartzai-
learen begirunea jasoko du. Bestela, hitzontzi izan ordez, huts-ontzi bilakatuko da.

Nolanahi dela, aipa ditzagun jarraian informazio-mota hori ezaugarritzen
duten hiru berezitasun hauek:

1. Berriemaileen eta informazio-iturrien arteko hurbiltasuna.
2. Idazgelatik kanpoko lanak duen nagusitasuna.
3. Informazio-iturri ofizialek duten nagusitasuna.

1. Hurbiltasuna. Herriko informazioak, berez, berezitasun asko dauzka. Ho-
rietako bat, funtsezkoena apika, kazetarien eta informazio-iturrien artean sortzen
den hurbiltasuna da. Berriemaileak egunero ikusi eta hitzegiten du bere informa-
zio-iturriekin, etengabeko harremana du, beraz, hirigintzako zinegotziarekin,
Udaltzaingoaren zuzendariarekin, alkatetzaren Komunikazio-arduradunarekin,
ospitaleko buruarekin, kultur eragileekin, intsumituen taldeko eledunarekin, Entzu-
tegiko idazkariekin… Informazio-iturri guztiekin ahalik eta ondoen konpontzea
urrezko araua da kazetagintzan. Are gehiago oraindik herriko informazioa lantzen
dugunean. Dena den, informazio lokaleko berriemaileak adi egon behar du beti,
esparru horretan antzematen duen hurbiltasun hori, gehiegizkoa denean,
“erregarria” ere gerta baitakioke.

2. Idazgelatik at. Herriko informatzaileak denbora asko emango du idazgela-
tik landa: erakunde ofizialetako bilkuretan (Udaletxeetan, foru-aldundian, Biltzar
Nagusietan) eta prentsaurrekoetan batez ere. Kazetari horrek, seguru asko, goiz osoa
pasako du egunkaritik kanpo. Arratsalde osoa beharko du gero hori dena idazteko.
Beste sailetan gertatzen ez den bezala, hemen lan gutxi egingo du teletipoekin,

albiste-agentziak ez baitira horrelako informazioak jorratzera dedikatzen, oso
aparteko gertaerak ez badira, noski (alkatearen dimisioa, ustelkeria-auziak…).

3. Informazio-iturri ofizialen nagusitasuna. Informazio lokala asko burokrati-
zatu eta instituzionalizatu da azken urteotan. Gehiegi esango genuke. Gaur egun
Komunikazio-kabineteak nonahi ditugu: udaletxeetan, Udaltzaingoan, gotzaite-
gian, kirol-elkarteetan… Bulego horien lanik garrantzitsuena informazioa sortaraz-
tea da, baita ez dagoenean ere, harik eta hedabideetako lan-mahaiak saturatu arte.
Fenomeno horrek probokatu du, besteak beste, informazio-iturrien protagonismoa
gero eta handiagoa izatea. Horrekin batera, herriko informazioaren burokratizazioa
etorri da. Horregatik, herriko informatzaileak zorroztu egin behar ditu bere irizpide
profesionalak, alea eta lastoa behar bezala bereiztu ahal izateko. Zera esan nahi du
horrek: alderdien zein erakunde publikoen ekimen propagandistikoak ez doazela
informazio-orrietan. Ez. Ekimen horiek kazetan agertu ahal izateko, publizitatearen
lehiatilara joan behar dute; propaganda ordaindu egiten baita, alegia. Etor bitez
lan-mahaira, ordea, gertaera informatiboak, soil-soilik. Irakurleak bereizketa hori
garaiz egin izana gogotik eskertuko dio. Horixe baietz!

Baina… hainbeste hitz eta pitz, zergatik ez jarri adibide praktikoren bat?
Honatx herriko informazioaren barruan alderik handienetakoa betetzen duen atala:
udal-informazioa. Izan ere, gaur egun, udaletxeak informazio-sorburu itzelak dira.
Baina arestian aipatu berri dugunez, udal-informazioaz arduratzen den kazetariak,
ordea, ezin du men egin informazio ikaragarri horren aurrean. Ezin da egon
Komunikazio-kabineteak igorriko dion agiriaren zain. Jakina, ohar hori ez du
baztertuko; ezta informazio-iturri bakartzat hartuko ere. Informatzaileak hautatu
egin behar du, irizpide profesionalez jokatu. Berriemaile horrek udalbatzar
guztietara joan behar du; gai-ordena aldez aurretik aztertu, gaiak prestatu, udal-
-teknikarien aholkularitza lortu eta alderdietako eledun guztiekin harreman onak
izaten saiatu (bai Gobernu-batzordean daudenekin –horiexek beti baitaude
hitzegiteko prest!–; baita oposizioan daudenekin ere).

Beste horrenbeste esan daiteke batzorde informatiboen segimenduari buruz.
Gaur egun, Euskal Herriko herri askotan batzorde horiek irekiak izaten dira. Arlo
eta esparru desberdinak hartzen dituzte batzorde horiek: Hirigintza, Hazienda edo
Ogasun saila, Kultur-ekintzak… Horien guztien segimendua egitea, kazetari horren
lana izango da. Dena den, kazetari horrek garbi izan behar du ondokoa ere:
udaletxean sortzen diren hainbat informaziok herrian bertan dute jarraibidea gero.
Horrexek emango die askotan sinesgarritasun-kutsua.

Har ezazue gogoan adibide hau: zure herriko udalak ostalaritzako establezi-
menduen itxiera-ordutegia agintzen duen arautegia onartu berri du. Kazetari zaren
aldetik, zure hurrengo betebaharra hauxe duzu: afektatuengana jotzea; hau da,
ostalariek duten ordezkariengana: berekin hitz egin, konforme dauden edo ez
galdetu… Eta horren guztiaren berri hurrengo eguneko kazetan agertu, ahalbait
argien, ahalbait txukunen. Azken batean, helburua hauxe duzu irakurle: etikaren
arabera osatutako informazio orekatua eta egiazkoa plazaratzea. Horretarako agin-

tariei hitza eman behar bazaie, eman lasai. Bidezkoa ezezik zilegia baita; baina ez
ahaztu herria; nork aukeratu ditu bada, bestela, agintari horiek? 

12.3. Herriko informazioaren etika

Herriko informazioari darion gertutasuna goraipatzen ari gara behin eta berriz.
Hurkotasun horrek ere badu bere ordaina, albiste-iturrien presioa, alegia. Presio-
-mota asko dira: batzuk, bidezkoak ere izan daitezke; beste batzuk, ordea, jasangai-
tzak. Herriko kazetaria egunero dabil udaletxeetan, auzitegietan eta alderdi politi-
koetako egoitzetan. Informazio-iturriekin duen feed-back hori berezia izatea lortzen
du askotan. Hori da bere aliaturik onena; kontuz!, bere galbidea ere izan daiteke. 

Izan ere, informazioaren mundua ez da esker onekoen paradisua. Hor ere,
arazoak, gaizki-ulertzeak, errakuntzak, hanka-sartzeak, ezinikusiak eta aginteri-
keriak egunero gertatzen dira. Horrelakoetan, herriko kazetaria galtzaile dugu.
Egindako okerraren edo sasihutsaren erruduna izan ez arren, bera izango da lehena
alkatearen purrustada eta hirigintza-arloko zinegotziaren belarri-tirakada jasotzen.
Informazioa gertu-gertutik lantzearen ondorioak dira horiek.

Nolanahi ere, herriko informazioaren etika bereziki hunkibera da, albiste ho-
riek bizitza errealetik gertu-gertutik baitaude. Herriko informatzaileak hurbiltasun
eta tentsionamendu horretan bizi eta lan egin behar du. Testuinguru horretan eraba-
kiko da gainera bere sinesgarritasuna. Noizbait okerren bat egingo balu, huts horren
ezaguera berehala jakinarazten da. Horregatik diogu informazio lokalaren etika
bereziki hunkibera dela. Horretara dedikatzen den berriemaileak arreta bereziaz
landu behar ditu zenbait gai. Adibidez, ardura berezia eskatu behar zaio ezbeha-
rretako eta auzitegietako albisteak lantzean. Honatx arrazoiak.

Ezbeharretako erreportaria.

Esan bezala, ezbeharren tratamenduak ere ardura berezia exijitzen dio kazeta-
riari. Idazgela gehienetan, informazio horrek kontsiderazio gutxi baldin badu ere,
espezializazio-maila handia eskatzen du. Kazetariak egunero lehiatu behar du bere
informazio-iturriekin (suhiltzaileak, Udaltzaingoa, Ertzaintza, Gurutze Gorria, ospi-
talak, Epaitegiak, e.a.). Sarritan, gainera, toki horietara egunean bi aldiz deitu
beharko du: goizean eta arratsaldean, bertan dihardutenen txanda-aldaketek horrela
agintzen baitute. Denbora asko emango du zeregin horietan. Askotan jasoko duen
ordaina hutsaren hurrengoa izango da. 

Ezbeharretako informazioa egitea zaila, askotan aspergarria eta beti gogorra
da, kazetariak egunero egiten baitu topo besteen dolumin, miseria eta zorigaitze-
kin. Hori ez da, inolaz ere, ahuntzaren gauerdiko eztula! Informazio horiek lantze-
rakoan, kazetariak etikaren aginduak izan behar ditu beti gogoan; hots, biktimen
eta haien senideen dolumina ez alferrik areagotu, jendearen morboa ez ernearazi
eta esklusibari baino gehiago gizatasunari erreparatu beharko dio. Bai, badakigu
jakin gaur egun ez dela horrelakorik gertatzen. Ondotxo dakigu guztiok hori dena,
telezaborrraren kiratsa askenaldion jasangaitza egin baitzaigu. Esku artean duzun

testuliburu honen helburu apala, ordea, ondorengo hau da: kazetari profesionalak
sortzea eta ez isurbideetan gustura dabiltzan telepredikadore astakirten alaenak! 

Nolanahi dela, ezbeharretako informazioa eman egin behar da. Askotan,
baliteke kazetariarentzat gorrotagarria izatea. Baina txukuntasunez eta jatortasunez
azaldu behar da, herritar guztiok ongi informatuta egoteko dugun eskubide hori
asetu ahal izateko. Informazio-mota hori kubritzerakoan, puntu-beltz ugari agertzen
dira: albiste-iturrien isiltasuna batzuetan, beren zurruntasuna besteetan. Hori da
hori kazetariaren ezina! Kazetari trebeak elementu horiexekin egin beharko du lan,
nahitaez. Premiazkoa du orduan ahalik eta kontaktu-sare onena eta fidagarriena,
egunez egun osatzen joatea. Inoren eremu pribatuan sartu gabe, jakina!

Eta pertsonen heriotza? Nola informatu behar dugu horretaz? Carlos Soria
irakaslearen iritziz (1993:174), edozein kausa dela medio, hil den pertsona hori
ezezaguna bada, ez dago zertan informaturik. Pertsona hori ezaguna baldin bada
–gizartean duen edo izan duen kargu edo arduragatik– Soriak uste du, kasu horretan
informatu egin daitekeela albiste horretaz, baita gertaeraren arrazoiez ere (minbizia,
istripu baten ondorioz, bihotzekoak jota…)

Baina suizidioen kasuetan zer egin behar dugu? Aipatu irakasleak arautegi
berdina aplikatzen du. Hau da, bere buruaz beste egin duen pertsona ezezaguna
baldin bada, ez genuke informatu beharrik izango. Ezbehar hori eremu publikoan
gertatu baldin bada –kalean, trenbidean, ibaian…– gertaeraren berri eman daiteke,
baina ez dugu hildakoaren nortasuna zertan argiturik. Eta suizidatu dena pertsonaia
ezaguna baldin bada, argitara eman daiteke. Nolanahi ere, arreta oso berezia izan
behar dugu suizidio horren balizko arrazoiak aipatzean. Arreta eta tentu handia,
berriro diogu; ezbehar horien kausak ez baitaude beti garbi, ezta suizidak bere
asmoak aldez aurretik idatzita utzi dituenean ere. Dena den, kontuz irakurle!
Gogoan izan hemen aipatu ditugun irizpideok ere eztabaidagarriak direla.

Beraz, horrelako albisteren bat jorratzen denean, kazetariak zuhurtasuna,
etika eta hildakoei eta senideei behar zaien errespetua izan behar ditu gogoan.

Auzitegietako kronikaria

Auzitegietako informazioak aparteko saila mereziko luke. Epaileek igorrita,
informazio gutxi iristen dira mezubideetara. Asko dira, ordea, bertan sortzen diren
albisteak. Euskal Herriko eta Espainiako historia garaikidea parlamentuetan idatzi
ordez, epategietan idatzi dela dirudi. Hainbat izan baitira bertan erabaki diren auzi
politikoak eta finantza-arlokoak! Guri interesatzen zaizkigun epaiak, ordea, maila
lokalekoak dira, ez Madrilgo Entzutegian edo Parisko Auzitegian erabakitzen diren
horiek.

Zuhurtasunez jokatzea aholkatu dugu aurreko azpiataltxoan (ezbeharrei
buruzkoan). Beste horrenbeste egin behar da hemen. Auzi-mauzi horietan era
guztietako kontuak ikusiko ditugu: lapurretak, senar-emazteen arteko burrukak,
homizidioak, droga-trafikoarekin lotutakoak, adinez txikiak direnei egindako

abusuak… Drogomenpekotasunen ondorioz egindako lege-hausteak dira gehienak.
Epategie-tako kazetariak auzi-gelan sartu orduko garbi izan behar du ondokoa:
alde batetik, auzi-jartzailearen bertsioa duela, baina, bestetik, defentsaren tartea
ere. Hortik aurrera zuzentasunez jokatzea besterik ez dauka.

Zer egin behar du kazetariak atxilotutako pertsonen identitatearekin? Atxilo-
tuak adinez txiki direnak badira, kazetariak ez du beren identitatea zertan
desbelaturik; are gehiago, isilpean gorde beharko luke (baita beren inizialak ere,
gure ustez). Atxilotuak adinez nagusiak direnean, irizpideak aldatu egiten dira.
Carlos Soriaren iritziz (1993:173), prozesu judizialak irauten duen bitartean
(dilijentziak, galdaketa…) kazetariak isilpean gorde beharko luke pertsona horren
identitatea; baita atxiloketa hori in fraganti gertatu baldin bada ere. Epaileak bere
erabakia hartu eta gero –aske uztea, behin-behineko edo fidantzapeko askatasuna
ematea, edo kartzeleratzea– orduan kazetaria libre izango litzateke pertsona horren
nortasuna desbelatzeko edo ezkutuan mantentzeko ere (libre geratu baldin bada,
adibidez).

Eta biktimen nortasunaz zer egin? Kasu horietan gero eta gehiago zabaltzen
ari da hedabideen artean biktimen identitateaz ez informatzeko joera, sexu-delituak
direnean batik bat. 

Dena den, garbi dago kontu horren inguruan mezubide bakoitzak bere
irizpide propioak darabiltzala, batzuk oso eztabaidagarriak gainera. Ez da berdin
jokatzen delitu guztiekin, ordea; hau da, ez da gauza bera gizartean alarma nabaria
sortarazi duen gertaera bat edo ala nahiko oharkabe igaro den beste bat.

Nolanahi ere, auzitegietan ibiltzeak ere espezializazio itzela exijitzen du.
Berriemaileak epaileek eta abokatuek darabiltzaten termino juridikoak ikasi eta
erarik ulerterrazanean helarazi behar dizkie bere irakurleei. Ez da gauza bera
Madrilgo Entzutegian kazetaria izatea ala Gizarte-Arloko Epaitegian aritzea. Dena
den, kasu batean zein bestean, premiazkoa da informazio-iturriekin ongi moldatzea:
bai epaileekin, bai abokatuekin, bai fiskalekin, e.a. Adi irakurle!, baita epaileen
idazkariekin ere, berek eman behar baitizkigute auzi horien ebazpenak; idatziz,
gainera.

Ezbeharretako informazioarekin gertatzen den bezala, hemen ere auzitegieta-
ko kazetariak, askotan, lan asko egin beharko du (bizpahiru orduko auziak oso
ohikoak dira gaur egun). Haatik, idazteko izango duen tartea urria izango da,
sarritan. Auzibidea luzea eta aspergarria da gehienetan eta hori ez dator bat
kazetagintzak agintzen duen egunerokotasun eroarekin.

12.4. Udalbatzarra eta udalaren funtzionamendua

Informazio lokalean Udala dugu, ezbairik gabe, informazio-iturri oparoene-
takoa. Azken urteotan, Komunikazio-kabineteei esker, udal-informazioaren
presentzia gero eta nabariagoa egin zaigu, mezubide guztietan gainera. 

Udal-informazioa lantzen duen kazetariak ongi ezagutu behar ditu erakunde
horren funtzionamendua, egitura, sailak, atalak, azpiatalak… Era horretan bakarrik
lortuko du informazio txukuna eta ulergarria eskaintzea. Jarraian bi organigrama
agertzen dira. Biak dira Gasteizko Udalarenak. Gasteiz EAEko hiriburua izateaz
gainera, Euskal Herriko bigarren hiririk populatuena dugu. Bertan agertzen diren
batzordeen eta sailen deiturak aldagarriak dira. Funtzionamendu orokorra, berriz,
nahiko antzekoa da Hego Euskal Herriko udal gehienetan, behintzat.

Azter dezagun lehenengo eta behin udalbatzarraren edo osoko bilkuraren
funtzionamendua.

Udalbatzarra dugu herritarrek udal-hauteskundeen bitartez hautatu dituzten
zinegotzien bilkura. Gasteizko udalak gutxienez hilean behin egin behar du ohiko
bilkura, abuztuan izan ezik. Apartekoak, berriz, beharrezko denean. Udalbatzarra
da udalak duen organo erabakitzailerik gorena. Alkateaz gainera, bertan egoten
dira zinegotziak, idazkari nagusia, lege-zerbitzuko letraturen bat eta Udaleko
kontuhartzaile nagusia. Azkenengo horiek ez dute botoa emateko eskubiderik; bai,
ordea, beren aholkuak eskaintzeko ahalmena.

Udalbatzarraren funtzionamendua

ALKATEA
(lehendakaria)

Idazkaritza nagusia Lege-zerbitzua Kontuhartzailetza nagusia

Udal-talde politikoak (zinegotziak)

EAJ PP UA EAHBEBPSE

Udalbatzarraren
mahaia

BATZORDE INFORMATIBOAK

Lehendakaritza Hirigintza Gizarte-
-gaiak

Kultura Funtzio
publikoa

Hazienda eta
Kontuetarako
b.  berezia

UDALBATZARRA

Udalbatzarraren lehendakaritza alkateari dagokio. Bera ez dagoenean, alka-
teorde bati egokituko zaio funtzio hori. Hego Euskal Herriko alkateen eginkizuna
1985eko Erregimen Lokaleko legearen arabera finkatuta dago. Horren arabera,
berari dagozkio, besteak beste, ondoko eginkizunak: udalaren ordezkaritza eta
administrazioa, udalbatzarraren deia eta buruzagitza, Gobernu-batzordearen buru
izatea, Udaltzaingoaren arduradun nagusia izatea eta bandoak zabaltzea. Antzeko
eskumenak ditu Iparraldeko auzapezak ere, baina udaleko burua izateaz gain, esta-
tuko agentea da zenbait gauzatarako: prefetaren menpean, estatu zibileko ofiziala
eta polizia judizialeko ofiziala da, esaterako. Hegoaldean ere, alkateak baditu
estatu-agentearen eginkizunak: soldadugaien alistatzea eta hauteskundeetako
zerrendak argitara ematea, adibidez.

Udalbatzarraren mahaia alkateak eta udal-talde politikoen bozeramaileek
osatzen dute. Osoko bilkuren prestaketaz arduratzen da. Berak erabakitzen du
udalbatzarraren gai-ordena; hau da, zein gai eztabaidatuko diren osoko bilkuran eta
zeintzuk ez. Gai horiek bi bide desberdinetatik ailega daitezke udalbatzarrera:
batzorde informatiboetatik (bertan onartutako txostenak direla-eta) eta udal-talde
politikoek aurkeztutako mozioen bidez. Alkateak udalbatzarraren mahaia konbo-
katzen du. Bertan hartzen diren erabakiak gehiengoz izaten dira. Bozeramaile
bakoitzak bere taldearen ordezkaritza duela kontsideratzen da.

Batzorde informatiboak zinegotziek bakarrik osatzen dituzte. Gasteizko
udaletxean ondoko hauek daude: Lehendakaritza, Hirigintza, Gizarte-gaiak,
Kultura, Funtzio Publikoa eta Hazienda eta Kontuetarako batzorde berezia. Udal
gehienetan antzeko banaketa egiten da. Batzorde horiek, gutxienik, hilean birritan
bildu behar dira, abuztuan izan ezik. Udal-talde politikoek bertan duten partaidetza
hauteskundeetan lortu duten ordezkaritzaren arabera eratzen da. Batzorde bakoi-
tzeko lehendakari bat izaten da. Berak erabakitzen du bilkura bakoitzeko gai orde-
na. Berari dagokio, halaber, batzordeko eztabaidak eta bilkurak moderatzea eta
ohiz kanpoko bilkuren konbokatoria egitea. Udaleko lege-zerbitzuko letradu batek
betetzen du batzordeko idazkari-lana.

Udal-talde politikoak hauteskundeetan aukeratu diren zinegotziek osatzen
dituzte. Talde bakoitzak bozeramaile bat izendatu behar du. Berori izango da bere
taldeko ordezkaria udalbatzarraren mahaian. Talde bakoitzak diru-kopuru bat jaso-
tzen du hilero, bere ordezkarien arabera. Beren jarduera hobeki gauzatzeko, talde
guztiek dute konfiantzako pertsonak kontratatzeko eskubidea, nork bere ordezkari-
tzaren arabera, beti ere. Zinegotziek ere jasotzen dute diru-kopuru bat hilero. Kan-
titate hori handiagoa da (%5 Gasteizko kasuan) batzordeko lehendakariak edo
taldeko bozeramaileak badira.

Idazkaritza Nagusiko ordezkaria ere izaten da udabaltzarrean. Bere egin-
kizun nagusia hauxe da: bertan hartzen diren erabakien fede ematea. Udaleko lege-
-zerbitzua ere bertan egon ohi da, idazkaritza nagusiarekin harremanetan, horrela
behar izanez gero. Zerbitzu horren xedea, arlo juridikoan sor litezkeen zalantza eta

244 Kazetaritza berezitua I: elementu orokorrak eta lanbide-irudiak

Aurkibide Orokorra



kontsulta guztiak argitzea da. Zerbitzu horren ardura da, baita ere, epaiketetan
udalaren eta udal-erakunde autonomoen defentsa egitea.

Kontuhartzailetza Nagusia udalbatzarrean egoten den beste zerbitzu bat da.
Kontuhartzaile nagusiak ikuskatzaile-lana egiten du udaletxe barruan. Osoko
bilkuran egoten da, ekonomi eta finantza alderdiei buruz sor litezkeen zalantzak
argitzeko.

Gai honekin amaitzeko Gasteizko udalak duen organigrama osoa ekarri dugu
hona. Bertan bi arlo oso desberdin bereiztu behar ditugu: udal-gobernua (politikoa)
eta udal-administrazioa (funtzionarioek osatua). 

Udal-Gobernuaren ardura nagusia alkateari dagokio, bera baitugu udaleko
buru. Batzorde hori hamabostean behin bildu behar da, gutxienez. Berorren
osaketa politikoa da; hots, udal-talde politikoek beren artean erabakitzen dute
hauteskundeetan izandako emaitzen arabera edo/eta kandidatura desberdinen
artean sor litezkeen akordioen arabera. Gobernu-batzordekide bakoitzak arlo baten
ardura zuzena du. Gasteizko kasuan honakoak dira arlook: Lehendakaritza,
Lurralde-antolaketa eta Etxebizitza, Ingurugiroa, Gizarte-gaiak, Funtzio Publikoa
eta Hazienda eta Aurrekontuak.

Udal-Gobernuaren menpe dago udal-administrazioa. Gobernu arlo bakoitze-
tik hainbat sail, zerbitzu, sozietate anonimo eta erakunde autonomo daude. Udal
batetik bestera osaketa hori asko alda daiteke, azken batean, herri eta hiri bakoitzak
bere egokiera berezia baitu.

Administrazioaren barruan aipagarria da Zuzendarien Kontseilua. Udal
administrazioaren barruan kontsultarako eta partehartzerako organoa da. Sail, zer-
bitzu, sozietate autonomo eta erakunde autonomo guztietako zuzendariek, kontu-
hartzaile nagusiak eta idazkari nagusiak osatzen dute. Beren eginkizuna, beren
ardurapeko zerbitzuen eta sailen funtzionamendua koordinatzea eta ahal den
ondoen betetzea da.

Gasteizko kasuan badira bi erakunde osagarri: Nekazaritza-Eremuko Udal-
-Kontseiluak eta Herritarren Partehartze-Kontseiluak. Lehenengoa kontsultarako
eta informaziorako organoa da. Bertan daude Gasteizko udalerriaren barruan dau-
den toki-erakunde edo kontzejuen ordezkariak. Organo horren bitartez bideratzen
dira gero udalbatzarrera joango diren gaiak.

Herritarren partehartze-kontseiluak, berriz, gizarte-erakundeei udal gaietan
beren ahotsa eta proposamenak entzuteko osatu diren organoak dira. Informazio
eta kontsultarako guneak dira.

-ZERBITZUA

ZUZENDARIEN KONTSEILUA

-saila

Informazio-
-sistemen

saila

Udal-
tzaingoa

Udal-
-garraioak

Udal-urak

Etxebizitzarako
eta Hiri

Berrikuntza-
rako udal-

-erakundea

Ingurugiro
gaietarako

ikastegia (Udal-
-erakunde

autonomoa)

Gizartegintza-
-saila

Hezkuntza-
-saila

Funtzio
Publikoaren

saila

Hazienda eta
Aurrekontuen

saila

 Ekonomia eta
enplegua

sustatzeko
saila

  Osasun eta
Kontsumo-

-saila

   Kultura-
-saila

   Kirol-
-saila

Musika-eskola
(Udal-erakunde

autonomoa)

Dantza-eskola
(Udal-erakunde

autonomoa)

13.1. Informazio politikoaren hazkundea

Herriko informazioarekin gertatu zen antzera, informazio politikoak ere
inflexio-puntu garbi bat du Euskal Herrian: Franco diktadorearen heriotza, alegia.
Diktadurak iraun zuen bitartean, informazioa oso uniformea zen, bai politika-arloko
orrietan, baita bestelakoetan ere. Izatez, informazio politikoa ez zen ia ia existitzen;
ez, behintzat, gaur ezagutzen dugun bezala. Erregimenak, zuzen edo zeharka, bere
menpe zituen kaleratzen ziren medio guztiak, eta, beraz, edozein momentutan
argitara zitzakeen bere intereseko albisteak. Kontrolpean zegoen dena.

1975ean Franco hil ondorengo urteak, berriz, garrantzitsuak gertatu ziren.
Trantsizio politikoarekin batera, aktore politiko eta masa-hedabide berriak, ezarian-
-ezarian, agertzen hasi ziren. Informazio politikoa gorpuzten eta egituratzen hasi
zen, forma eta eduki berriak hartuz. Gizentze-prozesu horretan zenbait fakore
erabakigarri izan ziren. Hala nola:

• Informazio-iturri berrien plazaratze masiboa.

• Deia eta Egin egunkarien sorrera. 

• Euskal Herriko egituraketa politiko berria.

• Informazio-iturri berriak. Egoera politiko berriarekin batera, informazio-
-iturri berri asko ere plazaratu ziren, nola frankismo garaian klandestinitatean

izandako hainbat alderdi politiko, hala gizarte-mugimendu berriak (Amnistiaren
aldeko Batzordeak, euskararen ingurukoak, auzo-elkarteak…). Albiste-iturri
horiek guztiak oso aktiboak eta kritikoak ziren, eta egunero zeuden kalean gizarte-
ekimen berriak antolatuz zein hedabideetako idazgeletan beren agiriak ager zitezen
eskatuz. Bestalde, garai hartan –1975-77 urtealdiaz ari natzaizu irakurle– indar
handiz azalarazi ziren klandestinitatean izandako beste informazio-iturri garran-
tzitsu batzuk: sindikatuak, alegia. Beren mezuek hartzaile garbia zeukaten: garai
hartan egituratzeke zegoen langile-mugimendua.

Iturri berri horien loratzeak beste ezaugarri bat ere izan zuen: asko eta asko
estraofizialak ziren, unibertso ofizialetik at zeuden, hain zuzen. Kontuan izan behar
da, lehen hauteskunde orokorrak 1977ko ekainaren 15ean izan zirela, Espainiako
estatu osoan. Beranduago etorri ziren lehen udal-hauteskundeak (1979) eta Auto-
nomia Estatutuari buruzko erreferenduma (1979). Ordura arte ezer ez zegoen
garbi: ez alderdi nagusiak zeintzuk ziren, ezta ere egituratze politiko berria nondik
nora abiatuko zen.

Dena den, garbi esan beharra dago, fase hura zaila eta oztopoz betea gertatu
zela, adierazpen-askatasunaren aurkako erasoak behin eta berriz errepikatu
baitziren, baita mezubide eta kazetarien aurkako erasoak, isunak…

• Deia eta Egin (1977). Herriko informazioaren gaia aztertzean aipatu genuen
legez, informazio politikoan ere nabari-nabaria izan zen bi kazeta horien
plazaratzeak izan zuen eragina. Biek luze eta zabal landu zuten informazio
politikoa, ordura arte guztiz debekatuta zeuden zenbait gai (abertzaletasuna, preso
politikoena, erreibindikazio politikoak…) informazioaren plazara egunero
erakarriz. Plazaratze horrek berehalako islada izan zuen garai hartan kaleratzen
ziren beste egunkarietan. Batzuek –El Correo kasu– ederki asko jaso zuten
gonbitea. Beste batzuek, berriz, lehengo ildoari jarraitzea erabaki zuten (La Gaceta
del Norte kasu). Hura izan zen, ordea, azken hauen hondamenaren abiapuntua.

Deia eta Egin egunkariek, beraz, eragin zuzena izan zuten garai hartan kale-
ratzen ziren beste egunkarietako gai-zerrendetan, ordutik aurrera aipaezinak ziren
hainbat gai apurka-apurka normaltasunez agertzen hasi baitziren beste kazeta
horien orrietan ere.

• Egituraketa politiko berria. Urteak aurrera joan ahala, egoera politiko berria
ere argitzen joan zen, bai Espainiako estatuan, baita Hego Euskal Herrian bertan
ere. Euskal Autonomia Erkidegoak (EAE) eta Nafarroako Foru Erkidegoa (NFE)
egituraketa paraleloak izan zituzten: bata Autonomi Estatutuaren inguruan (1979),
bestea Foru-Hobekuntzarako legearen bitartez (1982). Parlamentu autonomikoak
osatu ziren bai Gasteizen, baita Iruñean ere. Dinamika politiko eta subjektu politi-
ko berriak ere sortu ziren.

Lurralde historikoetan beste horrenbeste gertatu zen: foru-aldundiek histori-
koki izan zituzten eskumen asko eta asko berreskuratu zituzten. Batzar Nagusiak

ere osatu ziren EAEko hiru herrialdeetan. Egituraketa politiko berriak argitze
aldera jo eta gero, informazio-iturrien panorama ere zehaztuz joan zen. Horren
ondorioz, Hego Euskal Herriko masa-hedabideak albiste-iturri estraofizial asko eta
asko, pixkanaka-pixkanaka, baztertzen joan ziren. Prozesu hori, jakina, ez zen me-
zubide guztietan era berdinean gertatu. Urterik urte, gero eta garbiago azaldu zen
komunikabide bakoitzaren joera politikoa.

13.2.  Informazio politikoaren berezitasunak

Gaur egun, informazio politikoak funtsezko saila osatzen du edozein kazeta-
tan. Berak argituko digu mezubide horren nortasuna eta ildo editoriala. Gaur egun,
politika-kontuak eta iritzi-saila punta-puntako sailak dira Euskal Herriko egunkari
guztietan.

Bi sekzio horien kokagunea bera ere (aurreneko edo erdiko orrietan) oso
adierazgarria izaten da, biek lehentasun nabaria baitute normalean. Dena den, ko-
kagune berezi horiek beti ez datoz bat irakurleen gurariekin; esan nahi baita, politi-
ka-kontuek galdu egin dutela, herritar askorentzat, garai batean zeukaten ezinbes-
teko garrantzi hura. Orain, irakurlegoaren interesak askoz ere zatikatuago daude.

Dena den, kazeta guztiek ez dute modu berean jorratzen politikazko atala.
Medio bakoitzak sail horri ematen dion izenburua bera ere adierazgarria da oso,
lurraldetasunaren kontzeptua bera agerian gelditzen baita hor. Ikus dezagun,
bestela, Hego Euskal Herriko egunkariek non agertzen duten informazio politikoa: 

* Bi kazeta horiek izenburu horren pean Espainiako eta Frantziako informazioa
argitaratzen dute.

HEGO EUSKAL HERRIKO EGUNKARIAK (1998)

Kazeta Sailen izenburuak

El Correo Regional, Nacional.

El Diario Vasco País Vasco, España.

Diario de Navarra Navarra, Comunidad Autónoma Vasca,

Nacional.

Egin Euskal Herria, Estatuak (*).

Deia Euskadi, Estado.

El Mundo del País vasco Euskadi, España.

Euskaldunon egunkaria Politika, Estatuak. (*)

Diario de Noticias Noticias de Navarra, Noticias de España.

El periódico de Alava Alava, Comunidad Autónoma Vasca, 

Estado.

Xehetasun interesgarriak, ezbairik gabe. Dena den, hel diezaiogun  atal honen
izenburuari, gure iritziz oso garbiak baitira informazio politikoa ezaugarritzen
duten  berezitasunak. Honatx zerrendatuta:

• Politikarien protagonismoa.
• Iritziaren nagusitasuna.
• Presio-taldeen esparru berezia.

• Politikarien protagonismoa. Masa-hedabiderik gabe, politikarien jarduera
ez da ezer. Horregatik politikariek eta, orobat, herri-agintariek ere mezubideei be-
gira egiten dute lan, beraiei begira planteatzen dituzte beren gertaera informati-
boak, beraiei begira antolatzen dituzte askotan ekitaldi publikoak. Bitxia bada ere,
askotan politikariek moldatu egiten dute beren adierazpenen tonua telebista-kate
baten edo bestearen presentziaren arabera, adibidez. 

Kontuan izan behar duzu, irakurle, mezubide horien kontsumitzaileak hautes-
leak berak direla, hots, hurrengo kanpainan, berriro ere botoa emateko aukeran
egongo diren herritarrak. Beraz, politikariak beti edo ia beti egongo dira prest
hemen edo han azaltzeko, horixe baita beren lana.

Bestalde, beste informazio-iturri espezializatu askori gertatzen zaien bezala,
politikariei ere ahaztu egiten zaie askotan beren ekinbidearen hartzaileak herritar
guztiak direla, eta ez berak bezalako politikari profesionalak edo kazetariak. Horre-
taz ahaztuz gero, albistea bera desitxuratuta geratzen da, askotan, testuingurutik
kanpo, espezialisten artean kontsumitzeko gai modura. Politikariak, beraz, jende
ororentzat hitz egin behar du, ez kazetarientzat edo bere aurkari politikoentzat
bakarrik. Kazetariari ere komeni zaio horretaz lehenbailehen jabetzea; hau da,
idazkera irakurterraza, atsegina eta txukuna lortu behar duela, bere irakurleek ere
ahalegin hori gogotik eskertuko baitiote gero.

• Iritziaren nagusitasuna. Sail honetan politikarien iritziak, adierapenak eta
aburuak nagusi izaten dira askotan. Gertaera informatiboak baino gehiago
politikarien arteko ika-mikak maiz izaten dira albiste-iturri. Eta albiste ez badira
ere, kazetariak berak sortaraz dezake informazioa, denen ahotan dagoen politikari
horren adierazpenak jasoz edota puri-purian dagoen gaiari helduz. Horretarako,
jakina, berriemaileak harreman onak izan behar ditu bere informazio-iturri
guztiekin. Eta hori, inon zail gertatzen baldin bada, sail honetan da inolako za-
lantzarik gabe, politikariek sarritan ez baitute behar bezala bereizten, kazetariaren
eta lan egiten duen medioaren artean dagoen desberdintasuna.

• Presio-taldeen esparrua. Alderdi politikoek eta herri-agintariek ere aparteko
garrantzia ematen diote sail honi, berorren bitartez herritarrengana iristeko aukera
zuzena dutela uste baitute. Horregatik zorrotz jokatzen dute, maiz beren interesen
guztien xede eta helburu egiten baitute. Politikazko orriak oso desiragarriak dira
eurentzat. Horren ondorioz, presioak, manipulazioak, azpijokoak, intoxikazioak
sarri gertatu ohi dira, kazetariak nahi baino gehiagotan.

Izan ere, presio-taldeen jarduna modu askotan ager daiteke: kazetaria bera
zuzen-zuzenean estutuz ala mezubideko zuzendaritza bera behartuz. Nolatan
behartuz? Publizitate instituzionala ukatuz, adibidez. Alderdi politikoek aginpide
zuzena dute herri-erakundeetan. Berorietan, urtero-urtero, diru-egitasmo ugari
inbertitzen dira publizitate instituzionalean. Horrek ematen duen agintea izugarria
da, ezbairik gabe, era maltzurrean erabiltzen baldin bada, batik bat. Eta askotan,
Euskal Herrian bertan publizitate instituzionala modu trakets eta baldarrean erabili
izan da, erabiltzen ari da hain zuzen ere, nola agintearen gustukoa ez den oro
baztertzeko, hala etsaitzat hartzen den jokaera zigortzeko. Agintean dauden alder-
diek badakite jakin, berak ezinbesteko iturriak direla edozein komunikabiderentzat.
Ondotxo dakite, halaber, masa-hedabide bat nekez bizi daitekeela publizitate
instituzionalik gabe. Eta horretaz baliatzen dira. 

Nolanahi ere, albiste-iturri politikoek gehien erabiltzen duten presioa, infor-
mazio ukatzearena da; hots, maneiatzen duten informazioa irizpide politiko huts-
-hutsekin erabiltzea. Izan ere, politiko guztiak ez dira kolore berekoak –ezta
beharrik ere– eta, logikoa den bezala, berek kazeta batzuk gustukoagoak izango
dituzte beste batzuk baino.

Dena den, norberaren koloreak eta joera ideologikoak baino askoz ere
garrantzitsuagoa, onestasuna da askotan; hau da, kazetari baten eta politiko baten
artean sortzen den harreman profesional hori harreman zintzo eta gizalegezkoetan
oinarritzea. Alde bakoitzak ondotxo daki zeintzuk diren norberaren mugak: politi-
kariak kazeta horrekiko eta berriemaileak politikari horrekiko. Halere, eguneroko
joan-etorrietan muga horiek leunagoak edo astunagoan izan daitezke, beren artean
jatortasuna eta gizalegezkotasuna isurtzearen arabera. Luzaroan, gainera, jarrera
zintzo hori oso emankorra gertatzen da alde bientzako, gainera.

13.3. Informazio politikoaren albiste-iturriak

Politikazko orrietara toki askotatik isurtzen da informazioa. Garrantzitsuenak,
hauexek dira: 

• Erakunde eta agintari publikoak.
• Alderdi politikoak.
• Gizarte-mugimenduak.

• Erakunde publikoak. Instituzio publikoek informazio asko biltzen dute bere
baitan; horregatik, komunikatzeko behar handia dute. Gure artean dauden gobernu
desberdinek (Espainiakoak, Frantziakoak, EAEkoak, NFEkoak…), parlamentuek
eta foru-aldundiek informazio asko sortarazten dute egunez egun. Era guztietakoa
gainera, ez bakarrik politikoa. Halaber, informazio asko beste sail batzuetan
argitaratzen dira, gizartea, kultura, edo ekonomia izeneko ataletan, alegia.

Erakunde publikoek dituzten informatzeko beharrizan horiek kudeatzeko
asmoz, azkenaldion Hego Euskal Herriko ardularitza desberdinetan komunikazio-

-kabineteak nonahi sortu dira (Prentsa-Bulegoak1 ere deritze). Batzuetan kaze-
tariek berek eskatzen dute informazioa. Besteetan, kabinete horiek sortarazten dute
behar hori. Eskaeraren eta eskaintzaren arteko harreman berezi horren ondorioz,
informazio instituzionala ikaragarri garatu da azken urteotan, bai Euskal Herrian,
baita gure mugetatik gaindi ere.

Gure artean, informazio gehien sortarazten duten ardularitzak Gasteizko
Jaurlaritza eta Legebiltzarra dira, besteak beste, Euskal Herrian EAE baita bere
menpe herritar gehien biltzen dituen erakunde autonomikoa (2 milioi baino gehia-
go). Hala ere, Nafarroako Gobernua eta Parlamentua ere informazio-iturri oparoak
izan dira azken urteotan.

Informazio instituzionalaren jarraipenak, beste arloetako kazetaritza-motak
bezala, espezializazio nabarmena exijitzen du. Espezializazio hori lortzeko, haue-
xek dituzu, irakurle, aholkularirik onenak: esperientzia, zehaztasuna eta txukunta-
sun profesionala. 

Informazio instituzionala kubritzen duen berriemailearen zeregin nagusiak
honako hauek dira: Gobernuek ematen dituzten ohiko prentsaurrekoak kubritu,
Administrazioaren sail desberdinek zabaltzen dituzten ekimenak segitu eta parla-
mentuetako informazioa jarraitu. 

Izan ere, informazio instituzionala lantzen duten kazetarien artean batzuk arlo
oso zehatzetan espezializatzen dira: Herrizaingo-saileko gaiez, Hezkuntzako espa-
rruaz, Osasungintzaz… Kontuan izan behar da, gobernu batek sortaraz dezakeen
informazioa ikaragarria dela, eta kontu guztietan aditua izatea ezinezkoa gertatzen
dela.

Beste horrenbeste gertatzen da Legebiltzarreko informazioarekin. Gasteizko
Parlamentuak, adibidez, hamabi batzorde ditu. Guztien ekinbidea eta proiekzio
publikoa ez da inolaz ere berdina. Esaterako, Bateraezintasunen batzordea lege-
gintzaldi osoan behin edo birritan biltzen da. Giza eskubideena, berriz, sarriagotan
biltzeaz gain, bertan tratatzen diren gaiek ere proiekzio handiagoa izan ohi dute
mezubideetan. Beraz, askotan, informazio horretan ere espezializatu beharra dago.

Herri-erakundeetako buru dira herri-agintariak. Hor ere, denetarik dago:
bozeramaile-lana egoki betetzen dutenak, komunikatzaile trebeak direlako, alegia,
eta kazetarien aurrean batere ongi moldatzen ez direnak. Kazetariak, jakina,
gogotik estimatuko ditu lehenak; ez horrenbeste bigarrenak. Azken buruan, eledun
ona izatea mesedagarria da guztiontzat: informazio-iturriarentzat berarentzat,
kazetarientzat eta mezu-hartzaileentzat.

• Alderdi politikoak. Oso informazio-iturri oparoa da hori ere. Alderdi politi-
koetan nabari-nabaria da azken urteotan komunikazio-kabineteek egindako lana:

Informazio politikoa Euskal Herrian 253

1. Dena den, deitura hori ez da egokiena, bulego horien lana ez baitoa prentsara bakarrik, baizik eta, horrez
gain,  era guztietako komunikabideetara, nola idatzizkoak, hala ikus-entzunezkoak (irrati, telebista, elektronikoak).

Aurkibide Orokorra



gaur egun ez da Euskal Herrian komunikazio-arduradunik ez duen alderdi
politikorik.

Alderdietako albisteak eta informazio instituzionala oso lotuta daude, azken
batean aktoreak berak izaten baitira askotan. Normalean, gainera, kazetari berek
jarraitzen dituzte informazio-mota biak. Esparru honetan oso erraz gelditzen dira
agerian norberaren fobiak eta filiak. Baina, beti esan ohi dugun legez, kazetariak
txukuntasunez jokatu behar du, norberaren mugak eta kokaguneak zeintzuk diren
ahaztu gabe, baina gizalegezko portaera jomuga izaki.

Horregatik, oso garrantzitsua da partidu eta buruzagi politiko guztiekin
harreman jatorrak izatea. Ez bakarrik zuzendaritzan dauden buruzagiekin, baita
oposizioan daudenekin ere, inoiz ez baitakigu alderdi horretako barne-indarrak
etzidamu nondik nora lerratuko diren. 

• Herri-mugimenduak. Informazio politikoaren beste muturrean dauden
informazio-iturriak dira horiek, sarritan medio askorentzat ahazturan gelditzen
direnak. Azken urteotan sinesgarritasun-maila handia lortu baldin badute ere
(Ramirez de la Piscina, 1995:212), mezubideetan duten presentzia ez da gizartean
duten adinakoa. Ezta hurrik eman ere!

Hala ere, informazio politikoa lantzen duen kazetariak jakin beharko luke,
ondo jakin gainera, informazio-iturri horiek askotan ezinbestekoak direla beren
idazlanak alderatzeko: batzuetan afektatuak direlako, besteetan ikuspuntu
alternatiboa eskaintzen dutelako. Esan nahi baita, informazio-iturri ofizialekin
bakar-bakarrik lan eginez gero, albiste horiek uste baino lehenago zimeltzen dira.
Herri-mugimenduek, berriz, freskotasuna, gizatasuna eta herritartasuna eskaintzen
dizkiote informazio politikoari.

Gainera, gizarte-mugimenduen sorrera asko ugaritu da azken bi hamarkadetan
Euskal Herrian. Gehiago esatera ere ausartuko ginateke: mugimendu horien haz-
kundea, euskal gizartean alderdi politikoen inguruan zabaldu den desprestigioaren
parekoa izan da. 

Izan ere, Euskal Herrian era eta kolore guztietako mugimenduak sortu dira:
bakegintzaren ingurukoak, ekologistak, euskararen ingurukoak, feministak, Hiesa-
ren kontrakoak, Hirugarren Munduarekiko elkartasuna lantzen dutenak, soldaduz-
karen kontrakoak… Mugimendu horien informazioa politikazko orrietan doa
askotan; ez beti, ordea. 

Aipatutako mugimenduak ere ongi asko jabetu dira komunikazioaren
garrantziaz, gero eta garrantzi gehiago ematen baititote kontu horri. Berek ez dute,
aldiz, komunikazio-kabinete hiperprofesionalizatuak sortzeko aukerarik izango,
beren baliabideak askotan oso urriak baitira. Halere, lan oso apaina egin dute azken
urteotan: hitz-jario ederra duten eledunak aukeratuz eta irudimenez eta zama posi-
tiboz beteriko gertaera informatiboak plazaratuz. Horiexek dira, ezbairik gabe,

urritasunari aurre egiteko metodorik onenak. Horiexek eta informazio egiazalea
eskaintzea, jakina.

13.4. Eusko Legebiltzarra

Azter dezagun jarraian Euskal Herrian informazio politiko gehien sortarazten
duen herri-erakundeetako bat: Gasteizen dagoen Eusko Legebiltzarra, alegia. Iruñe-
koa ere izan zitekeen, jakina. Azken buruan, testuliburu honen egileak dituen helbu-
ruak hauexek dituzu irakurle: parlamentu batean informazioaren joan-etorria nondik
nora abiatzen den azaltzea, gehien erabiltzen diren zirrikitu informatiboak seinala-
tzea eta kazetariak halabeharrez jo behar izaten dituen ateak zeintzuk diren adieraz-
tea… Eta ez ahaztu irakurle: parlamentuan ere, ate bakoitzak bere maratila  du.

13.4.1. Antolakuntza eta jarduerak

Gasteizen, hiriaren erdian, dago Eusko Legebiltzarra, 1979ko urriaren 25eko
Autonomia Estatututik sortutakoa. Eusko Legebiltzarrak ahalmen legegilea du,
bere aurrekontuak onartzen ditu eta Eusko Jaurlaritzaren ekintza bultzatu eta
kontrolatzen du, hori guztia Lurralde Historikoetako erakundeek dituzten eskume-
nak inolaz ere ukitu gabe. Bere ahalmena Euskal Autonomia Erkidegoak zuzen-
-zuzenean emandakoa da eta bere ordezkariak aukeratzeko hautaketa, orokorra,
askea, zuzena eta sekretua izaten da.

Legebiltzarkideak. Gasteizko parlamentua 75 legebiltzarkidek osatzen dute.
Osaketa hori parekidea da; hiru Lurralde Historikoetako bakoitzak ordezkari-
-kopuru berbera du, alegia. Hautaketa, Lurralde Historiko bakoitzean egiten da.
Legegintzaldi bakoitza lau urtekoa izaten da, aldez aurretik hauteskundeak
aurreratzen ez badira. Legebiltzarkideek, hautatzailegoaren ordezkari direnez,
zenbait eskubide eta betebehar dituzte. Honatx eskubideak:

– Inmunitate parlamentarioa. Legebiltzarkidearen pribilegioa da hori, Legebil-
tzarraren onespenik gabe ez baitago legebiltzarkidea atxilotzerik ezta epaitzerik
ere. Salbuespen bakarra dago: parlamentaria atxilotua izan daiteke, baldin eta
atxilotze-unean delitu bat, bete-betean, egiten ari baldin bada. Euskal Herriko
Justizi Epaitegi Nagusia da legebiltzarkidea auzipera dezakeen organo bakarra.
Ustezko lege-haustea EAEtik at egiten baldin bada, orduan Espainiako Auzitegi
Gorena da esku har dezakeen organo bakarra.

– Legebiltzarreko arautegian azaltzen direnak. Honako hauek, hain zuzen:
osoko nahiz batzordeetako bilkuretara joatea, botoa emateko eskubidea, eskubide
ekonomikoak eta interpelazioak, galderak eta mozioak aurkezteko eskubidea.

Legebiltzarkideen beteharrak, berriz, honako hauek dituzu:

– Osoko bilkuretara eta kide deneko batzordeetako batzarretara joatea.
– Isilpeko bilkuretara joaten denean, isiltasunari eustea.
– Legebiltzarreko egoitzan dagoen bitartean ordena eta bateraezintasuneei

buruzko arautegia errespetatzea. 

Informazio politikoa Euskal Herrian 255

Aurkibide Orokorra



Legebiltzarkide batek betebehar horiek betetzen ez baditu, dagozkion
zigorrak ezartzeko aukera izango dute Parlamentuko organoek.

Bestalde, Legebiltzarreko taldea eratzeko, bost legebiltzarkide behar dira.
Kopuru hori osatzen ez duten partidu nahiz koalizioak, Talde Mistoan sartuta gera-
tzen dira. Legebiltzarreko taldeak eztabaida politikoetako protagonistak dira. Talde
bakoitzak Bozeramaileen Batzordean bere ordezkaritza egingo duen eleduna auke-
ratzen du.

13.4.2. Legebiltzarreko organoak

Lehendakaritza. Legebiltzarreko agintaririk gorena dugu. Berori da Parla-
mentuko ordezkari ofiziala ekitaldi publiko guztietan. Bereak dira ondoko ahalme-
nak: osoko bilkuretako eztabaidak eratzea eta zuzentzea eta Legebiltzarreko Arau-
tegia betearaztea.

Legebiltzarreko Mahaia. Legebiltzarreko organo kolegiatu nagusia da.
Legegintzaldiaren hasieran osoko bilkurak hautatzen du. Parlamentuko lehendaka-
riak, bi lehendakariordek eta bi idazkarik osatzen dute Mahaia. Organo honek
erakunde-izaerako egitekoak burutzen ditu, hala nola, tramitatzen diren dokumen-
tuak kalifikatu eta onartu eta Legebiltzarreko barne-administrazioaren zuzen-
daritza eraman.

Bozeramaileen Batzordea. Legebiltzarreko talde desberdinetako bozeramai-
leek osatzen dute. Honatx bere betebeharrak: eztabaidak zehatz-mehatz finkatzea
(osoko bilkuretan zenbat minutuko azalpenak izango diren, interbentzioen hurren-
kera…), batzordeetako osaketa erabakitzea eta bilkura-aretoko eserlekuak esleitzea.

Legebiltzarreko Batzordeak. Legelbiltzarkideek osatutako lan-taldeak dira.
Gasteizko Legebiltzarrean hamabi dira (ik. grafikoa). Bertan lantzen diren gaiak
mota desberdinetakoak dira, baita iritzi publikoarengan duten eragina ere. Batzorde
horien osaketa Legebiltzarreko talde bakoitzak duen ordezkaritzaren arabera
finkatzen da. Batzorde horiek informatiboak dira, baina zenbait kasutan erabaki-
tzaileak ere izan daitezke. Batzordeak, osoko bilkurarekin batera, eztabaida politi-
koaren berezko foroak dira. Bertan erabakitzen diren txostenak osoko bilkurara
igarotzen dira, organo horrek bere egin ala arbuia ditzan. Zenbait unetan, eta ba-
tzordeko lana azkartzeko asmoz, ponentziak osa daitezke gai jakin bat tratatzeko.
Batzordeko bilerak kazetarientzat irekiak baldin badira ere, ponentziak aztertzen
direnekoetara, berriz, hedabideetako ordezkariak ezin dira sartu.

Diputazio Iraunkorra. Legelbiltzarrak batzarrik egiten ez duen garaietan
–oporraldietan, alegia– osoko bilkuraren funtzioak Diputazio Iraunkorrak betetzen
ditu. Urtarrilean, uztailean eta abuztuan gertatzen da hori. Kasu horietan, Premiaz-
ko Legegintza, Arautegi eta Gobernurako Batzordea da Diputazio Iraunkor gisa
aritzen den organoa.

Osoko Bilkura. Legebiltzarreko organo garrantzitsuena da. Legebiltzarrekide
guztiek osatzen dute, eta garrantzirik handieneko gaiei buruzko eztabaidak egin eta
erabakiak hartzen ditu. Bilkura horietara Jaurlaritzako kideak eta Legebiltzarrak
berak hautatutako senadoreak ere joan daitezke.

Eusko Legebiltzarraren funtzionamendua

OSOKO BILKURA

LEGEBILTZARREKO     TALDEAK

Legebiltzarreko
Mahaia

BATZORDE

LEHENDAKARIA

Bozeramaileen
Batzordea

Erakunde eta
Herrizaingo-
-Batzordea

Ekonomia,
Herri-

-Ogasuna eta
diru-

-egitasmoen
Batzordea

Industria eta
Nekazaritza-
-Batzordea

Lurralde-
-antolaketa
eta Garraio-
-Batzordea

Hezkuntza
eta Kultura
Batzordea

Premiazko
legegintza,

Arautegi eta
Gobernurako

Batzordea

Bateraezin-
tasunen

Batzordea

Lan- eta
Osasun-

-Batzordea

Giza-
eskubideen
eta  herri-
eskaeren
Batzordea

EITBren
legebiltzar

kontrolerako
Batzordea

Drogomen-
pekotasunen
Batzordea

Eusko
Jaurlaritza-
ren kanpo
ekintzaren

jarraipenera-
ko Batzordea

Euzko Aber-
tzaleak -

Nacionalis-
tas vascos

(EAJ)

Socialistas
vascos -
Euskal

Sozialistak

(PSE-EE-
PSOE)

Ezker
Abertzalea

(HB)

Popular
vasco -

Euskal Talde
Popularra

(PP)

Izquierda
Unida -

Ezker Batua
/ Berdeak

(IU-EB-
Berdeak)

Eusko
Alkartasuna

(EA)

Foralista
Alaves

(UA)

75 legebiltzarkide

Diputazio Iraunkorra

LEGEBILTZARRAK HAUTATUTAKO AUTONOMIADUN ORGANOAK

Arartekoa Herri-Kontuen
Euskal Epaitegia

LEGEBILTZARREKO    BATZORDEAK

Organo laguntzaileak 

Eusko Legebiltzarrak bi organo laguntzaile ditu, biak autonomikoki dihardu-
tenak: Arartekoa eta Herri-Kontuen Euskal Epaitegia.

Ararteko. Legebiltzarraren komisionatua da eta bere egitekoa hauxe da:
herritarrok ditugun oinarrizko eskubideak eta askatasunak betetzeko ardura izatea.
Legebiltzarreko osoko bilkurak hautatzen du, bost urterako. Gehienez jota, Ararte-
koa bi agintaldi jarraian egon daiteke kargu horretan; hamar urtez, beraz. Horre-
tarako kamara osoaren hiru bostenen gehiengoa behar da. Arartekoaren jarduera
arautzen duen legea 1985ean onartu zen.

Herri-Kontuen Euskal Epaitegia. Euskal sektore publikoaren ekonomi
finantza eta kontuhartzailetza-ekintzen organo fiskaltzaile gorena da. Zazpi kidek
osaturik dago. Legebiltzarreko osoko bilkurak aukeratzen ditu, erabateko gehien-
goz, sei urterako gainera. Organo horren jarduera arautzen duen legea 1988an
onartu zen. 

13.4.3. Funtzio legegilea

1979ko Autonomia Estatutuak gure Erkidegoari funtzio legegilea aitortzen
dio, hau da, legeak egiteko ahalmena. Funtzio hori gauzatzeko Eusko Legebiltzarra
dugu. Dena den, legeak egiteko zenbait tramite edo fase igaro behar dira. Adibi-
dez, ekimen legegile bat abian jartzeko eskubidea, honako hauei dagokie:

• Legebiltzarreko taldeei, edo legebiltzarkide bati, (horretarako beste lauren
sinadurak behar ditu).

• Jaurlaritzari.

• Lurralde Historikoen ordezkaritza duten erakundeei (foru-aldundiei,
Batzar Nagusiei).

• Herritarroi, Herri-ekimen legegilearen bitartez. Horretarako 30.000 sina-
dura bildu behar dira euskal herritarren artean (1996an onartutako legean arautzen
da hori).

Ekimenaren sorburua Jaurlaritza bada, orduan lege-proiektua da; beste kasu
guztietan ekimen horrek lege-proposamena izena hartzen du. Proposamena
tramitatu ahal izateko, osoko bilkurak aintzat hartu behar du aldez aurretik. 

Ekimen legegileak eztabaidatzeko eta onartzeko fasea. Proiektua aurkeztu
eta/edo proposamena aintzat hartu ondoren, zuzenketak aurkezteko epeari ematen
zaio hasiera. Zuzenketak, jatorrizko testua bere osotasunean edo zati batean alda-
tzeko proposamenak dira. Legebiltzarreko eskumendun batzordean tramitatzen
dira zuzenketak. Batzorde horrek, ekimena zehatz-mehatz aztertzeko, ponentzia
edo batzorde txostengilea izendatzen du sarritan. Horren helburua horixe da, txos-
tena egitea, alegia. Behin proposatutako zuzenketa guztiak eztabaidatu ondoren,
Batzordetik edo Ponentziatik ateratako txostena edo irizpena Legebiltzarreko

osoko bilkurara igortzen da, organo horrek behin betiko onespena eman diezaion
edo atzera buelta dezan. 

Azaldutako hori lege-proiektu edo lege-proposamen gehienei aplikatzen zaien
ohiko jardunbidea da. Dena den, beste era batzuk ere badira: 

• Premiazko jardunbidea (urgentzia duen zerbait tramitatzeko denean).

• Irakurketa bakarrekoak (zuzenketa partzialik onartzen ez duten testuak).

• Legea behin betiko batzordean onartzea.

• Prozedura berezia (Aurrekontuen Legearekin aplikatzen dena). 

Nolanahi ere, Legebiltzarreko tramitazioa amaitu ondoren, onartutako testua
Jaurlaritzako lehendakariak aldarrikatzen du eta Euskal Herriko Agintaritzaren
Aldizkarian argitaratzen da. Orduan, lege hori indarrean dago efektu guztietarako.

13.4.4. Jaurlaritzaren kontrola eta sustapena

Autonomia Estatutuak agintzen duen legez (25.1 artikulua), Eusko Legebil-
tzarraren funtzioak Jaurlaritza kontrolatzea eta bere ekinbidea sustatzea dira.
Eginkizun horiek bete ahal izateko, Legebiltzarreko arautegiak formula desberdinak
garatzeko aukera eskaintzen du.

Sustapen-funtzioa. Ekimen legegile guztiak sartzen dira hor; baita
Jaurlaritzak aurkeztuko duen Gobernu-egitasmoa finkatzea eta berorren garapena
aurrera eramatea ere. Sustapen-funtzio horren barruan honako hauek sartzen dira:

• EAEko lehendakaria hautatzea. 1981an onartutako legeak arautzen du
hori. Legebiltzarrak lehendakaria aukeratzean, berak aurkeztu duen gobernu-
-egitasmoari onespena ematen zaiola ulertzen da.

• Politika orokorrari buruzko eztabaida egitea. Irailean izaten da hori, Lege-
biltzarrak bere batzarraldiari berrekiten dionean. Osoko bilkura horretan, Jaurlari-
tzako lehendakariak politika orokorrari buruzko adierazpena egiten du eta, ondo-
ren, eztabaidatua izaten da.

• Gai bakarrari buruzko osoko bilkurak egitea. Jaurlaritzak nahiz legebil-
tzarkideek eskatuta egin daitezke horrelako bilkura bereziak. Bertan, eztabaida
osoa gai zehatz baten inguruan egiten da.

• Jaurlaritzaren komunikazioei buruzko eztabaidak. Exekutiboak lege ez
diren komunikazioak aurkez ditzake Legebiltzarrean. Bertan aurkeztu ondoren,
eztabaidatzeari ekiten zaio, eta horren amaieran Parlamentuak bere iritzia plazara
dezake.

• Legez besteko proposamena. Legebiltzarreko taldeek egin dezakete hori.
Proposamen horrek ez du lege-izaerarik. Horren helburua hauxe da: gai jakin baten
inguruan Legebiltzarrak bere jarrera publikoki azaltzea. Behin betiko onetsi edo
ezetsi aurretik, Legebiltzarreko gainerako talde guztiek ekimen horri nahi beste
zuzenketa aurkez dakizkiokete.

Kontrol-funtzioa. Atal horretan jardunbide ezberdinak sartzen dira:

– Zentsura-mozioa eta konfiantza-mozioa. Legebiltzarrak eztabaidatu egin
dezake, Jaurlaritzari eman zion konfiantza erretiratzen dion ala ez. Eztabaida hori
Jaurlaritzako lehendakariaren eskariz egiten bada, konfiantza-arazoa da. Eztabaida
hori legebiltzarkideek –guztien artetik seiren batek eskatu behar du hori, gutxie-
nez– eskatuta baldin bada, berriz, zentsura-mozioa da. Legebiltzarrak EAEko
lehendakariari konfiantza ukatuz gero, honek dimisioa aurkeztu behar du.

– Interpelazioak eta galderak. Bi ekimen-modu horien bidez, legebiltzarkideek
interesgarritzat jotzen duten gairen bati buruzko galderak egiten diezaizkiokete
Jaurlaritzari. Interpelazioak gai garrantzitsuagotarako izaten dira. Ekinbide horren
amaieran, interpelazio-egileak mozioa –legez besteko proposamenaren antzeko
ekimena– aurkez dezake.

– Agerraldiak eta informazio-eskeak. Legebiltzarkideek behar dituzten datuak
eta informazioak Jaurlaritzari eska diezazkieke, Exekutiboko kideak bertara joanez
(agerraldia) edo idatzizko dokumentazioa eskatuz (informazio-eskea).

13.4.5. Bestelako funtzioak

Legeak egiteko eta Jaurlaritzaren jarduna kontrolatu eta sustatzeko oinarrizko
egitekoez gainera, Legebiltzarrak bestelako ekintzak garatu ditu. Horien artean
honako hauek aipa ditzakegu:

• Hautaketak eta izendapenak. Arartekoa eta Herri-Kontuen Euskal Epaitegia
hautatzen ditu, baita Autonomia Erkidegoaren ordezkaritzako hiru senadoreak,
Euskal Irrati Telebistaren Administrazio Kontseiluko kideak…

• Madrilgo Diputatuen Kongresuan lege-proposamenak aurkeztea. 
• Gorte Nagusietako legeen aurka Konstituzio-Epaitegiaren aurrean helegitek

aurkeztea.

14. Kazetaritza ekonomikoaren historia,
ajeak eta korajeak

Ez ezazue idatz bankarientzat soilik; idatzi bankuetako bezeroentzat ere,
askoz gehiago baitira.

Kilgore, The Wall Street Journal-eko editorea.

14.1. Financial Times eta The Wall Street Journal.
14.2. Informazio ekonomikoaren garapena.

14.2.1. Mundu osoan
14.2.2. Espainiako estatuan

14.3. Egunkari eta aldizkari ekonomikoak.
14.4. Informazio ekonomikoaren berezitasunak.
14.5. Lan-harremanak. 
14.6. Informazio-iturriak.

14.6.1. Enpresa-munduaren portaera.
14.6.2. Sindikatuak.
14.6.3. Bankuak.
14.6.4. Gobernuak.

14.7. Informazio ekonomikoaren etika.
14.8. Burtsaren mundua.
14.9. Eufemismoak eta anglizismoak.
14.10. Termino ekonomikoen glosarioa.
Bibliografia osagarria.

***

14.1. Financial Times eta The Wall Street Journal

Kazetaritza ekonomikoaren historia aztertzen dugunean, bi egunkarirekin
egiten dugu topo, biak XIX. mendeko amaieran sortuak. Financial Times (Londres,
1888) eta The Wall Street Journal (New York, 1889) egunkariak dira, ezbairik gabe,
kazetaritza ekonomikoaren aintzindariak. Bi kazeta horiek XX. mendean sortu diren
beste egunkari ekonomikoentzat ezinbesteko erreferentzia izan dira, arlo guztietan
gainera.

Maila askotan zabaldu da egunkari horien eragina. Izan ere, gaur egun izokin-
-kolorea prentsa ekonomikoaren bereizgarri bihurtu baldin bada, bitxikeria hori
Financial Times egunkariari zor diogu, bera izan baitzen kolore horretako papera
erabiltzen hasi zen lehena. Arrazoia oso sinplea izan zen. Garai hartan izokin-

-koloreko papera zuria baino merkeagoa zen. Urteak aurrera joan ahala, kolore
hori egunkariaren ikurra bilakatu zen. Gaurregun kaleratzen diren egunkari ekono-
miko gehienek eta ekonomiari buruzko gehigarriek ere kolore bera hartu dute.
Informazio ekonomikoa horretan bereizten da, beraz.

Nolanahi ere, Financial Times kazeta berezia dugu. Ia 300.000 ale saltzen ditu
egunero. Kirolak izan ezik, gaur egun informazio-mota guztiak lantzen ditu.
Erresuma Batuko egunkari handienen artean “txikiena” bada ere, bere eragina oso
handia da. 

Beste hainbeste esan daiteke The Wall Street Journal-i buruz. Kasu horretan
bere hedapena askoz handiagoa da: 2,5 milioi ale saltzen ditu egunero EE.BB.etan.
New York-eko Burtsa Wall Street kalean kokatuta dago eta kazetaren izena hortik
dator, beraz.

Garaikideak izan arren, bi egunkari horien arteko ezberdintasunak nabariak
izan ziren hasiera-hasieratik. Azken batean, Europaren eta EE.BB.en artean
askotan agertu ohi diren desberdintasunak azaltzen dira auzi horren inguruan ere.
Kazetari britaniarrei, esaterako, ez zaie gustatzen kontalari hutsak izatea; hau da,
berriemaile izateaz gain, analisiak eta pronostikoak egitea gustukoa dute. Iparrame-
rikarrek, berriz, informazioa dute abiapuntu eta helmuga nagusitzat, eta horretara
mugatzen dira gehienetan. Informazio-iturri guztiak behar bezala identifikatuta
azaltzea nahitaezkoa gertatzen zaie. Analisiak eta interpretazioak oso noizbehinka
egingo dituzte. Aitzitik, ekonomialari eta teorialari ospetsuek maiz idazten dute
egunkari ekonomikoetan. Erresuma Batuan, berriz, zeregin horiek kazetariek
betetzen dituzte askotan.

Dena den, modu batean edo bestean, zuzen edo zeharka, garbi dago bi kazeta
horiek erreferentzia direla oraindik ere informazio ekonomikoaren munduan, berek
ezarritako pautak jarraitu beharreko dogma bilakatu baitira herri askotan.

14.2. Informazio ekonomikoaren garapena

14.2.1. Mundu osoan

Kazetaritza ekonomikoaren eragina ez da beti berdina izan. XX. mendean
informazio ekonomikoaren garapena eta garrantzia handituz joan da, urterik urte,
mundu osoan eta etenik gabe. 

Izan ere, 1929an EE.BB.etako ekonomiak krak egin zuen; izugarrizko
hondamena gertatu zen, alegia. Krisialdi hark argi erakutsi zuen informazio-mota
horren beharra. Handik aurrera, aldizkari ekonomikoak nonahi azaldu dira. 

Hazkunde hori nabariagoa izan zen 60ko hamardatik aurrera. Esaterako,
1961. urtean sortu zen Herri Ez-Lerrokatuen Mugimenduak, nazioarteko ordena
ekonomiko berriaren aldeko aldarrikapena egin zuen, nahiz eta adierazpen hura ez
zen praktikan gauzatu 1974 arte Aljerren. Testuinguru horretan, informazio ekono-

mikoak gero eta indar handiagoa hartu zuen, garbi asko geratu baitzen informazio-
-mota hori herri garatuenentzat ezezik, herri pobreentzat ere ezinbestekoa zela.

Hori dela eta, gaur egun kazetaritza ekonomikoa mundu osoan dago garatuta,
gero eta gehiago gainera. Garapen hori hobeki ulertu ahal izateko, ondoko hiru
faktoreak hartu behar dira gogoan: merkatuaren bilakaera, finantza-sektoreak
publizitatearen munduan duen eragina eta ekonomiaren globalizazio-prozesua.

• Merkatuaren bilakaera. Ekonomiaren mundua oso bitxia da: gainbehera
jasan, barealdia igaro edo susperraldiaren onuraz gozatu, kasu guztietan ekonomia
beti da albiste. Mundu horrek informazioaren esparruan duen ekarria ikaragarria da.

• Finantza-sektorea eta publizitatea. Finantza-sektoreak publizitatearekin
duen lotura zuzena da. Banketxeak, aurrezki-kutxak eta gainerako finantza-etxeak
ere horretaz bizi dira; hau da, beren jarduera ekonomikoak mezubideetan du isla
eta erreferentzia zuzena, dela informazio-orrietan, dela publizitateari utzitako
aldean. Gainera, sektore horrek publizitate asko sortarazten du urtero: jubilazio-
-planak, superkontuak, gazte-txartelak, hipoteka berriak… ekimen horiek guztiak
publizitatearen bitartez zabaltzen dira mundura. Ezin ahantz daiteke, gainera,
sektore horrek doi-doi nabaritu dituela gainbehera ekonomikoren ondorioak, beren
irabaziak, urtez urte, gora joan baitira beti.

• Ekonomiaren globalizazio-prozesua. Neoliberalismoak indar berriak hartu
ditu azken urteotan. Ekonomiaren mundializazioaz mintzo da nonahi. Globaliza-
zioa da gako-hitza, neoliberalismoak aurkitu duen biblia berria. Horri esker, Tokio-
ko edo Hong Kong-eko burtsek Asialdean bizi duten susperraldia edo hondamena
laster telebistaratzen zaigu. Hori omen da globalizazioaren adierazlerik garbiena.

14.2.2. Espainiako estatuan

Horiexek izan dira, beraz, mundu osoan kazetaritza ekonomikoaren suspe-
rraldia ahalbidetu duten faktoreak. Dena den, Espainiako estatuan ere antzeko pro-
zesua gertatu da. Azkenengo hamabost-hogei urteotan, esaterako, informazio
ekonomikoak izan duen gorakada oso nabarmena izan da, bai kantitateari dago-
kionez, baita kalitateari dagokionez ere. Adibidez, eta datu bat ematearren: bitarte
honetan (1980-1998) kazetaritza ekonomikoaz arduratzen diren profesionalen
kopurua bikoiztu egin da. Ekonomia-arloko albisteak puntako informazioak dira ia
egunero albistegi guztietan: euro-aren gorabeherak direla, burtsaren beherakadak
direla, defizit publikoa dela, prezioen gorakadak, enpleguaren susperraldia…
albiste horiek askotan irekitzen dituzte eguerdiko edo gaueko albistegiak.

Fenomeno horren aztarnak bilatze aldera jarrita, hauxe azpimarratu behar
dugu: Espainiako estatuan badira informazio ekonomikoaren hazkunde hori
azkartu duten beste faktore endogeno batzuk; hala nola:

• urtealdi horretan (1980-2.000) mezubide guztietako gai-zerrendetan
izandako gorabeherak, 

Kazetaritza ekonomikoaren historia, ajeak eta korajeak 263

Aurkibide Orokorra



• Espainiak Europako Batasunean sartu izanak ekarri dituen ondorio
informa-tiboak,

• industrian izandako birmoldaketek sortarazi duten aztoramendu informa-
tiboa,

• informazio-iturri ekonomikoek izan duten hazkundea eta
• pelotazoaren kulturak utzitako arrastoak. 

Aletu ditzagun jarraian, aipatutako faktoreak banan-banan:

• Mezubideetako gai-zerrenda. Trantsizio politikoaren garaian, gai politikoak
nagusi izan ziren: alderdi politikoen legeztapena, lehen hauteskundeak (1977), aska-
tasun demokratikoen sustapena, amnistia, estatu-kolperako ahalegina (1981)…
Urteak aurrera joan ahala, desenkantua, deslilura eta etsipena gero eta nabarmenago
azaldu ziren gizartean. Gai batzuk (politikoak, hain zuzen) bigarren mailara pasatu
ziren eta, beste batzuek (ekonomikoek), berriz, berebiziko protagonismoa hartu
zuten.

Izan ere, 1983ko otsailaren 23an PSOEko Gobernuak, Miguel Boyer minis-
troak ateratako lege-dekretu baten bidez, Rumasa enpresa-taldearen desjabetzea
erabaki zuen. Hura zen garai hartan Espainian zegoen lehen holding pribatua. Adi-
tuen ustez, data hori trantsizio politikoaren amaiera eta trantsizio ekonomikoaren
hasieratzat kontsidera daiteke. Handik aurrera, Espainiako ekonomiak iraganean
zituen loturak utzi eta Europari begira jarri zen, Europako Batasunari begira, hain
zuzen ere. 

Beraz, trantsizio politikoaren hasieran gai politikoak nagusi izan baziren,
ezari-ezarian gai ekonomikoek gero eta garrantzi handiagoa hartu zuten.

• Espainia eta Europako Batasuna. Sarrera horrek (1986) berebiziko erronka
ekarri zuen Espainiako eta Euskal Herriko ekonomiarentzat, garai hartan beren
egiturak ez baitzeuden behar bezala prestaturik Europan sartzeko. Lehiakortasuna,
teknologia-aurrerapenak, birmoldaketak, lan-gatazkak… behin eta berriz katramila-
tzen ziren terminoak izan ziren. Gainera, Europako buruzagi guztiak bat etorri dira
gero europar batasun hori esparru ekonomikoan arlo politikoan baino lehenago
gauzatu dela esatean. Eta, jakina, fenomeno horren ondorioak hedabideetako
agendetan islatu dira.

• Industri-birmoldaketak. Arrazoi teknologikoak, estrukturalak edo kointu-
ralak zirela medio, azken hogei urteotan industri birmoldaketak ugari izan dira.
Horien ondoriorik mingarrienak langileek nozitu behar izan dituzte. Lanpostu asko
galdu ziren, bai Euskal Herrian, baita Espainiako estatu osoan ere. Lantokietan,
kalean… gatazka franko gertatu zen, eta horrek guztiak bere eragina eta isla izan
zuen mezubideetan, 80ko hamarkadan batik bat.

• Informazio-iturri ekonomikoen hazkundea. Prozesu hori ikaragarria izan da,
mundu osoan, baina Espainiako estatuan batez ere. Ekonomiaren eta negozioen
munduan dagoen komunikazio-aholkularien nomina asko loditu da, azken urteo-

tan. Datu xume bat: egun Espainiako estatuan urtean gehien fakturatzen duten 500
enpresek, denek dute gutxienik komunikazio-arduradun bat, gehien-gehienak
erabateko arduraldian kontratatuta gainera. Horri guztiari ekonomiaren esparruan
dabiltzan hainbat komunikazio-aholkularitza gehitu behar zaizkio. Horren ondorioa,
hauxe: une honetan, informazio ekonomikoan dabilen kazetari bakoitzeko hiru
komunikazio-arduradun edo aholkulari daude; esan nahi baita, prentsa ekonomiko-
ko berriemaile bakoitzak hiru lagun dituela zain, edozein unetan informazioa ema-
teko prest. Pertsona horiek, gainera, inork eskatu gabe informazio-olde izugarria
sortarazten dute egunero.

• Pelotazoaren kultura. Garai batean, 80ko hamarkadaren bigarren zatian batik
bat, bihotzeko prentsan agertzen zen jendea eta izokin-koloreko orrietan azaltzen
zena bertsua zen: bankariak, finantza-munduko gizon eta emakume prestuak…
beautiful people zen hura, arrakasta ekonomikoaren erakusle, alegia. Jende asko
aberastu zen urtealdi hartan, batzuk legez kanpo aberastu ere. Garai haiek aldatu egin
ziren, ordea, eta pertsonaia askorentzat orduko urre gorria gaur urritasun bilakatu
da. Horrekin batera, garai hartan egindako iruzurrak, azpijokoak eta lege-hausteak
agerian gelditu ziren: finantza-eskandaluak nonahi eta noiznahi. Horri guztiari
pelotazoaren kultura esan ohi zaio. Prentsa guztia horren adierazle zuzena izan da.

Beraz, bai Euskal Herrian, bai Espainian eta baita mundu osoan ere informa-
zio ekonomikoak gora egin du, faktore batzuk edo besteak direla medio, baina
gora egin duela esan dezakegu, eta nabarmen gainera.

14.3. Egunkari eta aldizkari ekonomikoak

14.3.1. Egunkariak

Espainiako estatuan hiru dira kalean ditugun egunkari ekonomikoak:
Expansión, Cinco Días eta La Gaceta de los negocios. Bakoitzak bere irakurle-
-mota eta edukiak ditu. Hedapenaren arabera hauexek dira egunkariok:

• Expansión. 1986an jaio zen. Akziodunen artean El Correo taldea dugu.
35.000 ale inguru saltzen ditu (liderra da beraz). Burtsaren popularizazio-garaian
sortua, egun informazio-mota horri orrialde gehien eskaintzen dizkion egunkaria
da. Horrez gain, informazio ekonomikoa baino gehiago enpresen informazioa
lantzen du.

• Cinco Días. 1978an jaio zen. Egun, Prisa taldearen barruan kokaturik dago.
20.000 ale inguru saltzen ditu. Bere irakurleak enpresa-gizon/emakume eta
Administrazioko goi-kargudunak dira, batik bat.

• La Gaceta de los negocios. 1989an jaio zen. 15.000 ale inguru saltzen ditu
eta Zeta taldekoa da. Bere helburua garbia da: informazio ekonomikoa atsegina eta
ulergarria egitea.

Europan, Financial Times kazetaz gain, kontuan hartzekoak dira ondoko
tituluak ere:

– Italian Il Sole (300.000 ale)
– Alemanian, Handelsblatt (130.000 ale)
– Frantzian, Le Quotidien de l’Economie (70.000 ale).

14.3.2. Aldizkari ekonomikoak

Bestalde, aldizkari ekonomikoak ditugu. Beroriek ere kontuan hartu behar
ditugu. Hona hemen datu gogoangarri batzuk: 

• Nabari-nabaria da sektore honetan Actualidad económica aldizkariak duen
nagusitasuna.

• Egunkariekin gertatzen den legez, aldizkari hauek ere hedadura murritza
daukate (35.000 ale astero gehienez).

• Aldizkari ekonomikoen maiztasuna oso ezberdina da (astekariak, hilabete-
kariak…)

• Bertan praktikatzen den kazetaritza oso espezializatuta dago.

• Nahiz eta tirada gutxikoak izan, aldizkari hauek diru-sarrera handiak dituzte
(publizitateari esker). Horren arrazoia oso sinplea da: aldizkari hauen irakurleek
duten erosteko-ahalmena altua da (exekutiboak, Administrazioko goi-karguak,
enpresa-gizon/emakumeak, finantzariak…)

• Lan-harremanak deritzon saila guztiz zokoratuta dago aldizkari hauetan.

• Edukien aldetik, oso espezializatuak dira.

• Aldizkari asko 80ko hamarkadaren bigarren aldian bizi izan zen euforia
ekonomikoaren garaian sortu ziren.

• Astekarien artean hauexek dira aipagarrienak:

El Economista. Prentsa ekonomikoaren dekanoa da (1886an sortua). 12.000
ale saltzen ditu.

Inversión. 9.000 ale inguru. Bertan Burtsa eta inbertsioei buruzko albisteak
dira nagusi.

• Hilabetekarien artean, hauek dira gogoangarriak (hurrenkera honetan): 
Futuro, Dirigentes hoy eta Economics.

Esan bezala, Actualidad económica dugu jaun eta jabe. Astekari hau 1958an
sortu zen. Egun, Punto Editorial da bere argitaletxea (lehen Sarpe izan zen).
35.000 ale saltzen ditu astero (gutxi gorabehera).

Hasiera baten Burtsaren inguruko informazioaz espezializatu bazen ere,
ondoren enpresen munduko informazioek gero eta garrantzi handiagoa hartu zuten.
Gaur egun, finantzen mundua lantzen du batik bat, makroekonomiaz ahaztu gabe.
Aldizkari honetan, inbertsore handi zein ertain edo txikiek topaleku ona dute. Diru-
-sarrera handiak, ditu, baina ez aleen salmentari esker; bai, ordea, publizitateari
esker. 

14.4. Informazio ekonomikoaren berezitasunak

Informazio-mota honek gero eta interes handiagoa pizten du eta, horren ondo-
rioz ere, bere eragina gero eta nabarmenagoa da. Horren adierazle garbia da
ondoko datua: azkenengo hamabost urteotan kazetaritza ekonomikora dedikatzen
diren profesionalen kopurua bikoiztu egin da.

Hasiera batean, informazio hau iluna, zaila eta korapilotsua baldin bazen ere,
gaur egun asko aldatu da, informazio orokorra lantzen duten egunkarietan batez
ere. Dena dela, egunkari eta aldizkari ekonomikoen kasuan, bertan eskaintzen den
informazioa nahikoa teknikoa eta zaila gertatzen da –zenbait kasutan bederen– gai
horietan adituak ez diren pertsonentzat. Horregatik, hain zuzen, ahalegin berezia
eskatu behar zaio euskal kazetari ekonomikoari, informazio hori ahalik eta argien
eta ulergarrien aurkez dezan. 

Izan ere, informazio ekonomikoaren irakurlearen ezaugarriak bereziak dira.
Normalean, hauxe da bere profila: 

• gizonezkoa da, ertain klasekoa edo goi-ertainekoa, goi-mailako ikasketekin
eta lana duena.

• Erosteko ahalmen handia duen jendea da.

• Gizartean duen posizioagatik, berez, iritzi-sortzailea da, bera mugitzen den
ingurunetan batik bat.

14.5. Lan-harremanak

Informazio ekonomikoaren barruan sartzen den saila dugu hau. Francisco
Esteve Ramírez irakaslearen aburuz (1985), hauexek dira lan-harremanak deritzon
saila bereizten duten ezaugarriak:

• 80ko hamarkadan hazkunde izugarria izan zuen atala izan zen, garai
horretan oso ugari izan baitziren lan-arazoak eta birmoldaketa ekonomikoak.

• Asko hobetu baldin bada ere, oraindik zehaztasun- eta argitasun-falta naba-
riak dira atal honetan.

• Gehien eta gutxien ukitzen diren gaiak hauexek dira: lan-gatazkak eta sin-
dikalgintza (hurrenez hurren).

Lan-harremanez espezializatu nahi duen kazetari batek ondoko ezaugarriak
bete beharko lituzke Fco. Esteve Ramírez-en esanetan (1985:177):

1. Informazio-iturri guztiekin harreman sendoak izan, bai sindikalistekin, baita
enpresariekin ere.

2. Lan-arloko legeria ongi ezagutu eta menperatu, ugari baitira lege-aldake-
tekin zerikusirik duten informazioak eta gatazkak.

3. Independentea izan informazio-iturri guztiekiko (sindikatuekiko nahiz pa-
tronalarekiko).

Sail honetako irakurlearen profila oso desberdina da. Lan-harremanak edo
laborala izeneko saila irakurtzen duen jende-kopurua, informazio ekonomikoa
irakurtzen duena baino dexente handiagoa da. Normalean, jende xumea da,
herritarrak, langileak eta sindikalistak batez ere.

14.6. Informazio-iturriak

Informazio ekonomikoan aditua izateak urte askotako esperientzia esan nahi
du. Horregatik, agian, sail hau oso egonkorra da mezubide guztietan, erredaktore-
-buruek ongi baitakite lan asko egin behar dela informazio ekonomiko zehatza,
argia eta sakona lortzeko. Beste sailetan kazetariak aldian behin eta txandaka alda-
tzen badira, Ekonomiaren kasuan aldakortasun horren erritmoa askoz motelagoa da.

Nolanahi ere, informazio ekonomikoa lantzen duen kazetariak, lehenik eta
behin, informazio-iturrien konfiantza irabazi behar du, era horretan bakarrik ziurta-
tuko baitu harreman emankor eta jatorra. Horrek guztiak hauxe esan nahi du: kaze-
tariak albo batera utzi behar ditu trakeskeria eta iluntasun guztiak, bere helburu
bakarra informazio zehatza, argia, sakona eta orekatua ematea baita. Harreman ho-
riek, ordea, ez dira beti onak izaten, ezta halamoduzkoak ere, informazio ekonomi-
koaren esparruan gaizki-ulertzeak eta uste okerrak maiz gertatzen baitira. Horixe
da, gainera, informazio-iturri ekonomikoek kazetariei askotan leporatzen dietena:
gai ekonomikoa lantzeko ezjakinak eta ez-gai izatea, alegia.

Horregatik hain zuzen, kazetari ekonomikoak arreta berezia eskaini behar die
zenbait arlotan adituak diren pertsonei (sona handiko ekonomialariei, adibidez),
edozein momentutan espezialista horien analisia baliagarria gerta baitakioke erre-
portaiaren bat osatzeko, adibidez.

Informazio ekonomikoaren esparruan asko dira informazio-iturriak. Guztien
artean ondoko hauek nabarmenduko ditugu:

• Enpresak.
• Sindikatuak.
• Bankuak.
• Gobernuak.

Den-denek gardentasunaren aldeko apostua egunero egiten dutela behin eta
berriz esan arren, errealitatea oso bestelakoa da. Gardenak dira bai, eurei komeni
zaienean bakarrik; hots, egoera ekonomikoa ona denean (iragarritako inflazio-
-indizeak betetzen direnean, enplegua sortzen denean…). Erabat hermetikoak dira,
berriz, egoera okertzen zaienean; adibidez, datu ekonomikoak txarrak direnan,
langabeziak gora egiten duenean edo sindikatu barruko tirabirak agerian gelditzen
direnean. Azter ditzagun banan-banan informazio-iturri horiek.

14.6.1. Enpresa-munduaren portaera

Hermetismoa eta isiltasunaren legea izan da betidanik enpresa eta goi-maila-
ko finantza-munduari atxiki izan zaion berezitasun bat. Hala ere, enpresa-munduak
komunikabideen aurrean hartzen duen portaera hiru multzotan sailka dezakegu: 

Kazetaritza ekonomikoaren historia, ajeak eta korajeak 269

Aurkibide Orokorra



1. Hermetismozaleak.
2. Propagandazaleak.
3. Profesionalak.

1. Hermetismozaleak. Gauza guztien gainetik, isiltasunaren legea defenda-
tzen dutenak dira. Arazoak izan edo ez izan, onena komunikabideetan ez agertzea
defendatzen dute. 

Ivar Kreuger enpresari estatubatuarraren jarraitzaileak dira. New York-eko
Burtsak 1929ko krak famatua izan aurretik, enpresa-gizon hori ospe handikoa zen.
Behin kazetari batek bere arrakastaren gakoez galdetu zionean, hauxe erantzun
zion (Coca/Diezhandino, 1991: 74):

Hiru izan dira nire arrakastaren giltzarriak. Lehena isiltasuna, bigarrena
isiltasun gehiago eta hirugarrena are eta isiltasun handiagoa.

Teoria horrek gaur egun gero eta jarraitzaile gutxiago ditu. Halere, enpresari
askok oraino ontzat hartzen dituzte ideia horiek, batez ere, enpresa txiki eta
ertainen artean. Enpresariek kazetariekiko duten mesfidantzan oinarritzen da
portaera hori. Informazio ekonomikoan adituen falta dagoela diote eta horretan
sustraitzen dute beren hermetismoa eta komunikazio-eza.

2. Propagandazaleak. Enpresa hauen ustez, mezubideetan agertu behar da,
baina soil-soilik zerbait saltzeko baldin bada (propaganda egiteko, hain zuzen)
edota ezinbestekoa denean (barne-gatazka batek gainezka egin duelako).

Enpresa handienen artean ugaritu den taldea dugu. Enpresa horietako askotan
komunikazio-kabineteak daude, baina ez dira profesionalak, komunikazio integrala
zer den inoiz ez baitute ulertu. Enpresa askotan kanpo-komunikazioa bakarrik
lantzen da, barne-komunikazioa bazterrean utzita. Beste askotan akats larriago bat
egiten dute: komunikazio-kabinetea Marketing sailaren beste adar bat bailitzan
hartzea. Horrela jokatzen duten enpresek informazioaren mozorroa erabiltzen dute
publizitatea saltzeko. Mezubideak, ordea, ez dira tentelak. Horrela jokatzen duten
enpresak, lehenago edo beranduago, egindako okerraz konturatzen dira; denbora-
-kontua da.

3. Profesionalak. Enpresa horiek komunikazio integralaren aldeko apostua
egiten dute. Hauen ustez, komunikazioa ez da unean uneko egoeraren arabera ku-
deatzen den langintza. Ez, enpresa horietan komunikazio-kabineteak harreman
zuzenak ditu enpresako organo gorenarekin, ez organigrama orokorrean bigarren
edo hirugarren mailan dagoen kanpo-harremanetarako azpizuzendaritzarekin; ez,
kabinete horrek kontseilari ordezkariarekin du harreman estu eta zuzena. Enpresa
horiek, besteak bezala, beren interesak defendatzen dituzte, baina inor engainatu
gabe, informazioa eta publizitatea nahastu gabe, zuzen jokatuz, profesionaltasuna
agerian utziz. Hauen ikuspuntuaren arabera, komunikazioa “aktua” baino gehiago
“paktua” delako; hots, egiarekin hitzartzen den ituna. 

Enpresa horietan, kanpo-komunikazioari dagokionez, kantitatea baino gehia-
go (zenbat agertu), kalitatea zaintzen dute (noiz, nola eta non aztertu ondoren).
Barne-komunikazioari begira, aldiz, enpresa barruan zirkulatzen duen informazio-
-fluxua norabide guztietan gauzatzen da: goitik behera, behetik gora eta maila
bereko kideen artean ere; hots, fluxu hori arina, azkarra eta benetakoa da.

14.6.2. Sindikatuak

Afiliazio-indizeak Euskal Herrian ez dira oso handiak. Halere, sindikatuek
mezubideetan duten oihartzuna nahiko zabala da. Fenomeno horren arrazoiak
hauexek dirateke: 

• Lehen mailako gizarte-eragile bihurtu izana, gaur egun sindikatuak nego-
ziazio-foro guztietan baitaude ordezkaturik.

• Kazetariek, oro har eta salbuespenak salbu noski, sindikatuekiko izan duten
jarrera baikorra. Azken batean, berak ere langileak baitira.

• Trantsizio garaian sindikatuek bereganatu zuten kutsu aurrerakoia (enpresa-
riekin gertatu ez zen bezala).

• Langile-mugimenduak azkenaldion jasan behar izan dituen momentu
latzak: industri-birmoldaketak, langabezia, prekarietatea…

Horri guztiari enpresariek sarritan erakusten duten isiltasuna gehitzen badiogu,
askotan honako hau gertatzen da: gatazka-egoera batean sindikatuen ahotsa bakarra
izatea. Dena den, gatazka-egoeretan sindikatuek duten presentzia mediatikoa oso
aldakorra da, inplikatuta dagoen enpresaren indarraren adinakoa, hain zuzen. Esan
nahi baita: enpresa hori handia baldin bada, masa-hedabideak presionatzeko duen
ahalmena ere handiagoa izango da, eta, beraz, langileen ikuspuntua desitxuratuta
geratzeko arriskua handiagoa izango da.

Haatik, ez ahaztu, irakurle, sindikatuak ere presio-talde garrantzitsuak direla,
enpresarien mailan egon ez arren. Berek ere gardentasunaren alde daudela esango
dute, baina arazoak sortzen direnean… ez dira oso fin ibiltzen.

14.6.3. Bankuak

Komunikazio integralak dituen abantailez berehala ohartu ziren finantza-
-etxeak. Banco de Bilbaok (BB) sortu zuen Euskal Herrian ezagutu dugun
lehendabiziko komunikazio-kabineteetako bat. 60ko hamarkadan gertatu zen hura
eta Antonio López izan zen arduraduna. Azken hogei urteotan bankuek mezubi-
deekin harremanetan jartzeko erabiltzen dituzten baliabideak eta metodoak asko
profesionalizatu dira, nahiz eta informazioaren eta publizitatearen arteko nahas-
mena oraindik ere askotan gertatzen den, behar baino gehiagotan, bederen.

Bankuek ekonomiaren joan-etorrian jokatzen duten papera oso garrantzitsua
denez –gero eta handiagoa gainera– entitate horiek informazio asko biltzen dute
beren inguruan. Sektore estrategikoetan duten presentzia –industrian adibidez– oso

nabarmena da. Horregatik dira informazio-iturri pribilegiatuak. Eta horrexegatik
dira kazetari ekonomikoentzat ezinbesteko helduleku eta abiapuntu.

Sektore horren inguruan azken urteotan izan diren aldaketek (bankuen arteko
fusioak eta desagerpenak, eskandaluak…) banka punta-puntako albiste bihurtu dute.
Horrez gain, zenbait bankuk –Banestok (garai batean) eta BBVk, besteak beste–
mezubideen sektorean sartzea erabaki dute. Horrek guztiak handitu egin du ban-
kuei betidanik leporatu zaien botere faktikoaren irudia.

Bestalde, ekonomiak bizi duen egoera bereziak –mundializazioa dela, globali-
zazioa dela…– hupatu egin du gehiago oraindik bankuek ekonomiaren garapenean
jokaten duten funtzioa. Datu xume bat ematearren: bankuek aldian behin ekono-
miaren martxari buruz egiten dituzten ikerketak eta txostenak albiste bihurtu dira
azken urteotan sistematikoki. Beraz, informazio-iturri ditugu etengabe.

14.6.4. Gobernuak

Hauteskundeen bitartez aukeratzen diren exekutiboak ere informazio-iturri
ikaragarriak dira. Aski logikoa da, gainera, Administrazioak berak gizartean duen
presentzia izugarria baita, azken buruan, eta Gobernuak hartzen dituen erabakiek
herritarron bizitzan duten eragina oso nabaria baita.

Edozein gobernu edo jaurlaritzan hauexek dira informazio ekonomiko gehien
sortarazten duten ministerioak edo sailak:

– Ekonomia eta Ogasuna (Hazienda).
– Industria eta Energia.
– Nekazaritza, Arrantza eta Elikadura.
– Lana, Gizarte-Segurantza eta Ongizatea.
– Herri-lanak, Garraioa eta Turismoa.

Horrek ez du esan nahi, noski, beste departamenduetan aldian behin infor-
mazio ekonomikoa sortzen ez denik. Bestalde, administrazio publikoan ere
kazetarien eta informazio-iturrien arteko harremanak asko profesionalizatu dira.
Nonahi sortu dira komunikazio-kabineteak. 

14.7. Informazio ekonomikoaren etika

Pausa dezagun orain gure soa informazio ekonomikoari aspaldi egotzi zaion
irudi txarraren gainean. Egia da informazio-eremu honetan azpijoko ugari eta
satorkeria franko gertatzen direla, oso ahaltsuak baitira informazio ekonomikoaren
bueltan korapilatzen diren interesak. Ez da albiste-iturrien kulpa bakarrik. Praktika
horiek gertatzen badira, kazetari ustelak ere badaudelako da, jakina; txantajistek jai
zeukaten bestela…. Nolakoak diren jukutria horiek? Era guztietakoak: soborno
edo eroskeria zuzenak batzuetan, neurriz edo tokiz kanpo dauden opariak eta
bidaia-proposamenak besteetan… Dena den, garbi esan beharra dago: kazetari
guztiak ez dira ustelak edo azpijoko horien aurrean men egiten duten horietakoak.
Ezta hurrik eman ere!

Dena den, horrek guztiak agerian uzten du informazio ekonomikoak duen
behar gorrienetako bat: kode etiko baten beharra, alegia. Egon badaude, dagoeneko
zenbait kode etiko. The Wall Street Journal egunkarian dagoena estua da oso, bere
kazetariei egun berean ezin kontsumi daitezkeen opariak onartzea galerazten
baitie. Bestetik, Reuters albiste-agentzian ez dute hainbeste arazorik; opari guztiak
–propagandazko boligrafoak barne– itzuli behar baitituzte. 

Espainiako estatuan Informazio ekonomikoko kazetarien elkartea dago
(APIE). Horien kode etikoa ere garbia da:

“Ezin onar daitezke justifikaziorik gabe egiten diren opariak, ezta kazetarien
jarduera profesionala mugatzen duten praktikak ere”.

Bigarren zati horri zehaztasuna falta zaio, zalantzarik gabe. Kode horrek ere
espreski debekatzen die kazetariei honako hau: 

“Kazetariak ezin du bere jarduera profesionalaren barruan eskura lezakeen
informazio konfindentzialaz baliatu, are gutxiago bere mesede pertsonalerako
baldin bada”.

Kontuan izan behar duzu, irakurle, kazetari ekonomikoa, benetan argia baldin
bada, hainbat enpresaren gorabeherez informatuta egon daitekeela, eta informazio
hori berari ere baliagarri oso gerta dakiokeela, Burtsan kotizatuz gero, adibidez.

Kode etikoarekin edo koderik gabe, argi dagoena da kazetari ekonomikoak
bere informazio-iturriekiko independentzia erakutsi behar duela. Horrez gainera,
kazetari horrek prestakuntza eta heziketa sakona behar du izan, bere irakurlegoari
kalitatezko informazio espezializatua eskaini ahal izateko.

14.8. Burtsaren mundua

Burtsa lehen mailako informazioa da gaur egun. Duela hamar edo hamabost
bat urte albistegietako azken segundoak bereganatzen bazituen ere, gaurregun,
aldiz, ez da batere harritzekoa albistegi batean lehen berria izatea edo kazetako
lehen orrialdean agertzea.

Gainera, Burtsa asko popularizatu da azken urteotan, Euskal Herrian bertan
ere, gero eta jende gehiago animatu baita era horretan bere sosak jokatzera.

Burtsaren gorabeheretan aldaera askok hartzen dute parte. Gaur egun bizi ga-
reneko herrixka global honetan, mundu osoko ekonomiak elkarri begira daude eta
elkarren menpe bizi dira. Burtsaren mundua, gainera, bereziki hunkibera da. Tokio-
ko burtsan gertatu den jatsierak berehalako erreakzioa du Wall Street-en. Eta alde-
rantziz ere, jakina. Beste horrenbeste gertatzen da gertaera politikoekin. Japonian,
bapatean, krisi politikoa zartarazten bada edo eskandalu politiko larri bat suerta-
tzen bada, Tokioko Burtsak berehala nabarituko du hori. Kapitalak ez du gogoko
egonkortasunik eza. Berea, egonkortasuna da. Adibidez, Eduard Shevardnadze-k,
Mikhail Gorbatxov-en garaian Sobietar Batasun ohian zegoen kanpo-arazoetarako

ministroak, 1990ean bere dimisioa aurkeztu zuenean, mundu osoko burtsek hon-
doa jo zuten. Analista politiko eta ekonomiko guztiak oso kezkaturik agertu ziren,
dimisio horren atzetik estatu-kolpearen zantzuak ikusi baitzituzten.

Horregatik kontu horiez informatzeko ere berriemaile adituak prestatu behar
dira, burtsaren gorabehera horiek aipatzeaz gainera, aldaketa horien zergatiak zein-
tzuk diren argitzen lagunduko diguten kazetariak, alegia. Era horretan, bazterrean
utziko genuke informazio horri betidanik egotzi zaion iluntasuna eta zailtasuna.

14.9. Eufemismoak eta anglizismoak

Nonahi ditugu. Bai eufemismoak, baita anglizismoak ere. Inon baino gehiago,
agian, kazetaritza ekonomikoan. Ezin ahantz daiteke, gainera, askotan eufemismoak
errealitate gordina estaltzeko erabiltzen diren hitzak edo berba-multzoak direla,
eta, jakina, alde horretatik esapide horien erabilera ez dela aholkugarri kazetaritza
ekonomikoa bezalako espezialitate batean. 

Hori esan eta gero, onartu behar da, bai batzuk zein besteak –eufemismoez zein
anglizismoez ari natzaizue– erabili egiten direla eremu honetan, barra-barra gai-
nera. Batzuetan, zail egiten da termino horiei ihes egitea. Beste batzuetan, ordea,
errazegi ematen dugu amore. Nolanahi ere, kazetari ekonomikoak garbi izan behar
du ekidin egin behar dituela bai eufemismoak eta bai anglizismoak ere, ahal duen
neurrian behintzat, esapide horiek informazio ekonomikoa pobretu besterik ez
baitute egiten.

Azken buruan, euskal kazetari ekonomikoak hauxe izan behar du buruan: ira-
kurle guztientzat idatzi behar da, eta ez soilik adituentzat edo norberaren informa-
zio-iturrientzat. Arazo hori informazio ekonomikoaren sorreran bertan azaldu zen.
Kilgore editore iparamerikarra –The Wall Street Journal egunkariaren bultzagilea
da berori– argiro mintzatu zen auzi honetaz. Honela hitzegin zien egunkari
horretako kazetariei: 

“Ez ezazue idatz bankarientzat soilik; idatzi bankuetako bezeroentzat ere,
askoz gehiago baitira”.

Izan ere, eufemismoak aztertzen jarrita, batzuk benetan bitxiak dira. Ondoko
adibide hau benetan argigarria eta mingarria ere bada. Txabola hitza, hor nonbait,
deserosoa da, batzuentzat behintzat. Ba, berori ez aipatzearren, hara zer asmatu zu-
ten Madrilgo Udaletxean: “módulos horizontales de carácter especial”, hots, izaera
bereziko modulu horinzontalak. Bai, ondo irakurri duzu irakurle. Hori da hori
harribitxia!

Denak ez dira horren zatarrak, ordea. Beste batzuk askoz onartuago daude.
Honatx zenbait: enpresa batean “soberan” dagoen langileriari, lan-exzedente esan
ohi zaio; plantila-murrizteari, enpresariek plantilen flexibilitatea deitzen diote;
kaleratzeari, kontratu-hausketa; prezioen igoerari, IPCren gorakada ; kapitalis-
moari, merkatu-ekonomia; aldian behin langabezira joateari, kontratuen aldizkako
etendura… Hainbat adibide daude. Kazetariek ahal duen neurrian eufemismo

horiek bazterrean utzi beharko lituzke. Baina zail egiten zaio, termino horiek
dagoeneko beren bidea egin baitute.

Beste hainbeste gertatzen da anglizismoekin. Nork ez ditu inoiz cash-flow,
lock-out, stocks eta antzerako terminoak irakurri ekonomiazko orrialdeetan?
Esapide horien ordez, askoz jatorragoak dira beste hauek: irabaziak gehi amortiza-
zioak (cash-flow); itxiera patronala (lock-out); biltegiko erreserbak (stock);
enpresa-taldea (holding); konkurrentzia desleiala (dumping)… Eufemismoekin
gertatzen den bezala, anglizismoek ere ez diote inolako mesederik ekartzen
informazio ekonomikoari eta, beraz, kazetariak termino horiek albo batera utzi
beharko lituzke, ahal duen neurrian.

14.10. Glosarioa

Hona hemen, kazetaritza ekonomikoan sarritan agertzen diren terminoen
zerrenda bat. Luzeagoa izan zitekeen, laburragoa ere bai, agian.

Aldi Baterako Lan-Enpresa (ETT, gazteleraz).

Argentaria. Espainiako banketxe publiko guztiak biltzen dituen korporazioa.
1992an sortua. Bertan ondoko talde hauek daude: Banco Exterior, Caja Postal,
Banco Hipotecario, Banco de Crédito Agrícola eta Banco de Crédito Local. Gaur
egun Espainiako estatuan dagoen finantza-talde grantzitsuenetakoa dugu.

Balio Erantsiaren gaineko Zerga (BEZ). Impuesto sobre el Valor Añadido
(IVA). [Sigla hori deklinatu egiten da: BEZik ez du ordaindu]. Kontsumoaren
gaineko zeharkako zerga. Edozein jarduera enpresarial edo profesional garatzean
saldutako ondasunak edo egindako zerbitzuak kobratzean eskatzen dena.

Balore-Merkatuen Batzorde Nazionala, BMBN (Comisión Nacional del
Mercado de Valores CNMV). Espainiako balore-merkatuaren funtzionamendu
egokiaz arduratzen den erakundea. Batzorde horren atribuzioen artean daude mer-
katuaren arautzea eta zaintzea eta, baita ere, zigorrak ezartzea, norbaitek arautegia
hausten badu.

Balore-agentzia. Espainiako legeriaren arabera, balore-merkatuan aritu dai-
tekeen enpresa dugu, baina bakar-bakarrik bere bezeroen interesak defendatzeko. 

Barne-Produktu Gordina, BPG (Producto Interior Bruto, PIB). Ekoizleen
nazionalitatea edozein delarik, lurralde batek epe jakin batean ekoizten dituen on-
dasun eta zerbitzuak. 

Barne-Produktu Garbia (Producto Interior Neto) BPGb idatziko dugu
BPG-z bereizteko. Gauza bera da baina zergarik gabe. Ez nahastu termino
honekin: Produktu Nazional Gordina, PNG (Producto Nacional Bruto, PNB). Kasu
horretan ekoizle nazionalek sortarazitako ondasun eta zerbitzuak soilik hartzen
dira kontuan.

Broker. Burtsa-munduko merkataritza-artekariak dira, ganbio-letrekin nego-
ziatzen dutenak.

Bundesbank. Alemaniako Banku Zentrala. Hizkera arruntean Buba esaten
zaio. Gaur egun, markoak duen garrantzia dela-eta, banku horrek garrantzi itzela
du Europako moneta-politikan.

Cash. Eskudiruaren bidezko ordainketa.

Cash-flow (kaxa-fluxu). Zentzu zabalean, enpresa baten sarreren eta gastu
arrunten arteko diferentzia. Enpresaren autofinantzaketa-ahalmenaren adierazlea
da. Irabazi garbien eta amortizazioen batura da.

Crack edo kraka. Burtsako baloreen bapateko erortzea. 1929ko urriaren 24an
(ostegun beltza) Wall Street-eko Burtsa suntsitu egin zen. Gertaera horrek bide
eman zion 30ko hamarkadan bizi izan zen depresio ekonomikoari. 1987ko urriaren
19an (astelehen beltza) antzeko zerbait gertatu zen mundu osoko burtsetan. Berori
izan zen 90ko hamarkadaren hasieran bizi izan zen krisiaren lehen indikadorea.

Dibidendua. Elkarte anonimoetan irabazietatik akziodunei banatzen zaien
zatia.

Dow Jones. New York-eko Burtsaren egoera adierazten duen indizea. The
Wall Street Journal kazetako editoreak eman zion izena. Indize hori kalkulatzeko,
Burtsan kotizatzen duten hogeita hamar industri-balore garrantzitsuenen batezbes-
tekoa egiten da.

Dumping. Produktu bat kanpo-merkatuetan barne-merkatuetan baino mer-
keago saltzea. Konkurrentzia desleialaren sinonimo modura hartzen da.

Ekonomia-eragileak. Nagusiki hiru dira ekonomia-eragileak: kontsumi-
tzailea (etxeko ekonomian), enpresak eta estatua. Espainiako estatuan, ekonomia-
eragilea patronalari esan ohi zaio. Sindikatuei, berriz, gizarte-eragileak.

Ekonomia murgildua. Modu batera edo bestera, estatuaren kontrol legal,
fiskal eta estadistikotik at dauden jarduera ekonomiko guztiak.

Erosteko Eskaintza Publikoa (Oferta Pública de Adquisición, OPA). Enpre-
sa batek beste baten kontrolaz jabetzea ahalbidetzen duen Burtsako operazioa. Bi
modutara egin daiteke: erosle eta saltzailearen arteko akordioaz edo akordiorik
gabe. Eragiketa hori hitzartuta egiten bada, adiskidantzazkoa dela esaten da (OPA
amistosa). Akordiorik gabe egiten den eragiketari etsaitasunezkoa (OPA hostil).

Euroa. Europako Moneta-Sistemak sortutako moneta ofiziala. Lehen beste
modu batera deitu zuten: Ecu (European Currency Unit).

Gizarte-hitzarmena. Errenta-politikari buruz (soldaten igoera) patronalak
eta sindikatuek sinatzen duten ituna. Hitzarmen horretan Gobernuak ere esku har

dezake, baldin eta akordio horiek Estatuko aurrekontuak ukitzen badituzte, edota
lan-merkatuaren erreforma planteatzen bada.

G-7, Zazpi Handien Taldea. Munduko zazpi estatu aurreratuenek osatutako
taldea, 1975ean sortua. Alemania, Erresuma Batua, Frantzia, Italia, EEBB, Kanada
eta Japonia dira talde horretako partaideak. Beren politika ekonomikoa harmoniza-
tzeko eta munduko ekonomiaz eztabaidatzeko, noizbehinkako bilerak egiten dituzte.

Holding. Finantza-taldea osatzen duten enpresen multzoa, zuzendaritza-
-batasuna ziurtatzea eta enpresen jarduera ekonomikoa kontrolatzea helburu duena.

Inflazioa. Prezio-maila orokorraren igoera. Normalean, Kontsumorako Pre-
zioen Indizea, IPC, erabiliz neurtzen da.

Itxiera patronala (lock-out). Enpresa bateko nagusiak lantegia aldi baterako
ixtea. Neurri horrek eten egiten du lan-kontratua, baina ez du hausten. Era honetan,
enpresariak langileek greba egiteko duten eskubideari erantzuten dio.

Kanpo-zorra. Estatuak finantza-baliabideak lortzeko atzerriko kapital-
-merkatuetan jaulkitzen duen zor publikoaren mota, nazioartean fidagarri den
moneta batean jaulki eta ordaindu ohi dena.

Lanbide-Arteko Gutxieneko Soldata Garantiaduna (Salario Mínimo
Interprofesional Garantizado, SMIG). Urtero Gobernuak ezartzen duen indizea.
Indize horrek herritarrik behartsuenak bizitzeko adina behar duen errenta ezartzea
du helburu.

Makroekonomia. Estatu edo nazio bateko ekonomia osorik hartuta, kantitate
global eta nagusietan oinarritzen den analisi ekonomikoa.

Mikroekonomia. Ekonomi zientziaren adarra, unitate bakoitzaren (enpresa,
kontsumitzaile, etab.) jokaeren azterketan oinarritzen den analisi ekonomikoa.

Moneta-politika. Diruaren balorearen egonkortasuna eta ordainketa-balantza
orekatua lortzeko asmoz, banka eta moneta-sistema kontrolatzea helburu duen
politika.

Mundu-Bankua. Garapen-bideko herrialdeei finantza-laguntza eta laguntza
teknikoa ematen dien erakunde-multzoa. 1946an sortutakoa da. Partaide diren
estatuetako ordezkariak urtean behin biltzen dira erabaki nagusiak hartzeko.

Nazioarteko Moneta-Fondoa (NMF), ingelesez IMF (International Moneta-
ry Fund), frantsesez eta gazteleraz FMI (Fond Monétaire International / Fondo
Monetario Internacional). 1944an sortutako erakundea. Washington-en du egoitza
nagusia. Nazioarteko moneta-harremanen arauak definitzea eta aztertzea du helbu-
ru nagusi; baita ere partaide diren estatuei maileguak ematea. Partaide diren
estatuek finantzatzen dute, nork bere Barne-Produktu Gordinaren arabera.

Nikkei. Tokioko Burtsaren egoera adierazten duen indizea. Japoniako Nikon
Keizai Shimbun kazetak ezarri zuen terminoa da. Burtsan kotizatzen diren 225
baloreen batezbestekoa da.

Ongizatezko Estatua. Bigarren Mundu-Gerraren ondoren Erresuma Batuan
sortu zen esamoldea. Horren bitartez, gizarte-segurantza orokortu egin zen eta
gizarte-prestazioak sektore guztietara zabaldu ziren. Ongizatezko Estatua bizimodu
edo egoera erosoa nahiz osasuntsuaren sinonimotzat hartzen da. 

Ordaindukoa (pagaré). Denbora-epe jakin bat igaro ondoren, agiria sinatzen
duen pertsonak diru-kantitate bat ordaintzeko hartzen duen konpromezua. Erakunde
publikoen finantza-iturri garrantzitsu bilakatu da. Altxorraren ordaindukoak
(pagarés del Tesoro).

Ordainketa-balantza (Balanza de pagos). Estatu batek, epe zehatz batean,
atzerriko herriekin dituen ekonomi harremanak neurtzen dituen indizea. Aldekoa
bada, dibisa-soberakina izango du. Kontrakoa bada, zorpetzea. Ordainketa-balan-
tzan faktore askok esku hartzen dute: merkatu-harremanek, moneta-mugimenduek
(etorkinek igorritako kantitateek…) eta epe laburrean zein luzarora begira egiten
diren kapital-mugimenduek.

Pertsona Fisikoen Errentaren gaineko Zerga, PFEZ. Impuesto de la Renta
sobre las Personas Físicas (IRPF).

Stag (oreina, ciervo). Burtsa-munduan, espekulatzailea da. Akzioen sal-eros-
keta azkarraren bitartez berehala aberastea helburu duen artekaria.

Stock. Biltegiko erreserbak.

Zor publikoa (Deuda pública). Erakunde publikoek behar dituzten finantza-
-baliabideak lortzeko jaulkitzen dituzten balore-tituluen multzoa.

Zuzendaritzaren Hobekuntzarako Elkartea (Asociación para el Progreso de
la Dirección, APD). Enpresaren administrazio- eta kudeaketa-lanak hobetzeko
asmoz, Espainiako estatuan dagoen elkartea. Sona handiko exekutiboak eta enpre-
sak daude bertan. Espainian eztabaida-foro garrantzitsu bihurtu da azken urteotan.

15. Nazioarteko informazioa: Ezaugarriak
eta betebeharrak

Nazioarteko informazioan berriemaile izan nahi baduzue, gogoan izan
ondoko hiru betekizunak: hizkuntzak menperatu, dokumentazio 

egokiaz baliatu eta aldizkari espezializatuak irakurri.
Jesus Torquemada (1995).

15.1. Nazioarteko informazioaren garapena.
15.1.1. Erraldoi informatiboen menpe.

15.2. Nazioarteko berriemailearen betekizunak.
15.2.1. Hizkuntzak.
15.2.2. Dokumentazioa.
15.2.3. Irakurketa espezializatuak.

15.3. Lan-mota ezberdinak.
15.3.1. Atzerriko korrespontsala.
15.3.2. Berriemaile berezia.
15.3.3. Mahaiko erredaktorea.
15.3.4. Analista.

15.4. Nazioarteko erakundeak.
Bibliografia osagarria.

***

15.1. Nazioarteko informazioaren garapena

Nazioarteko informazioa gero eta garrantzi handiagoa hartzen ari da azken ur-
teotan. 80ko hamarkada nahikoa aspergarri suertatu bazen ere, 90ekoa, berriz,
guztiz ezberdina eta “entretenigarria” gertatu da sail honetan diharduten kazeta-
rientzat.

Berlingo harresia erori eta gero (1989ko azaroaren 9an) nazioarte-mailako
jazoerak trumilka korapilatu dira bata bestearen atzetik. Gaur egun –Europan batez
ere– dugun panoramak ez du zerikusirik duela hamar urte eskas zegoen egoerare-
kin. Hona hemen aipatu harresia jausi ondoren mundu osoan gertatu diren zenbait
jazoera gogoangarri:

– 89-XII-25: Errumanian errebolta hasi zen. Matxinatuek Ceaucescu eta bere
emaztea –Elena– hil zituzten. Jazoera horiek oihartzun zabala izan zuten

mundu osoan telebistari esker. Berlingo harresia erori eta hilabete eta erdi
eskas geroago komunismoaren hondamena nabaria zen Ekialdeko Europan.
Albaniak bakarrik iraun zuen, baina erregimen hura berehala jausi zen ere.

– 89-XII-20: EEBBetako soldaduek Panama inbaditu zuten.

– 90-VIII-2: Irak-ek bere menpe hartu zuen Kuwait indarrez.

– 91ko ekainean gerra piztu zen Jugoslavian.

– 91-I-17: Golfoko gerra hasi zen.

– 91-VIII-19: Gorbatxov-en kontrako estatu-kolpearen ahalegina izan zen
Sobietar Batasun ohian.

– 91-XII-8: Errusia, Ukrania eta Bielorrusiako presidenteek Sobietar Batasu-
naren desagerpena aldarrikatu zuten.

– 92-IV-5: Bosniako gerra hasi zen.

– 93-I-1: Maastricht-eko Ituna indarrean jarri zen Europako Batasunean. Txe-
kiar Errepublika eta Eslovakia bereiztu egin ziren tiro bat bera ere bota gabe.

– 94-VIII-31: IRAk “erabateko eta mugarik gabeko” suetena aldarrikatu zuen.

– 94-XII-11: Errusiako tropek Txetxenia inbaditu zuten.

– 1995eko apirila: Sarraski ikaragarria Ruandan. 6.000 hildako hutu-en
errefuxiatuen esparruetan.

– 1997-X-23: Hauteskundeak Aljerian. Salaketa ugari hauteskunde prozesua-
ren inguruan. Bien bitartean gerrak aurrera segitu zuen.

– 1998-II-20: Tentsioa Ipar Irlandan eta Pertsiako Golkoan. Eskualde bietan
bake-giroa haustear zegoen.

Gertaera horiek nahikoa esanguratsuak dira, berez, azken urteotan munduan
jazo diren aldaketak zein puntutaraino garrantzitsuak izan diren azaltzeko.
Kontaketa luzeagoa ere izan zitekeen. Gogoan izan, adibidez, bitarte honetan estatu
berri ugari sortu direla eta bestelako gerrak eta tentsio-iturriak ere izan ditugula:
Txetxenian, Ruandan, Somalian, Haitin, Mexikon, Sierra Leonan… Bitartean,
1998an, Europan aurrera doa Europako Batasunaren zabaltze-prozesua. Bake-
-prozesuei dagokienez, 1998an bai Irlandakoak, baita Israel eta Palestinaren arte-
koak ere zailtasun berriak gainditu behar izan dituzte.

Gertaera horiek guztiek sekulako astindua eman diote nazioarteko informa-
zioari, hedabide guztietan lehen mailako albiste izan baitira. Bestalde, 80ko
hamarkadaren amaieran eta 90ko honetan mamitzen ari diren aldaketek, baliorik
gabe utzi dituzte bigarren mundu-gerraren ostean sinatu ziren akordioak eta finkatu
ziren mugak. 

Dena den, bigarren mundu-gerraren ondoren jazoera aipagarriak izan dira
mundu osoan. Gogoan izan, adibidez, deskolonizazio-prozesuak eragin zituen
tentsioak, gerra hotzaren hasiera, Israelgo estatuaren sorrera, palestinarren arazoa,
62ko misilen krisia (Kuban), Vietnamgo gerra… Geroago ere, 80ko hamarkadan
nazioarteko informazioa lantzen zuten kazetariek izan zuten zer konta: Nikaragua-

ko iraultza sandinista, El Salvadorreko gatazka, Afganistango inbasioa, Europako
Batasunaren prozesua, Poloniako egoera, Reagan-en agintaldia…

Baina, esan bezala, azken urteotan mamitu diren gertaerek jakinmin berezia
sortarazi dute hedabide zein herritarren artean, nazioarteko informazioari sekulako
garrantzia emanez.

Bestalde, informazio-transmisioetan azkenengo hamabost urteotan izan diren
aurrerapenek –telekomunikazioen alorrean batik bat– gehiago erraztu dute nazioar-
teko informazioak izan duen hazkundea. Gaur egun, segundo bakar batzuk nahiko
dira munduaren beste puntan dagoen kazetari batek bere kronika idazgelara
–Internet-en bidez– igorri ahal izateko. Satelite bidezko komunikazioak ere izugarri
garatu dira azken urteotan. Eremu teknologikoan berrikuntzak egunero eta etenga-
be gertatzen ari dira.

15.1.1. Erraldoi informatiboen menpe

Dena den, aipatu beharra dago nazioarteko informazioak duen gaitz nabarie-
tako bat: albiste-agentzia erraldoiek (AP, UPI, Reuters, AFP…) ezartzen duten
nagusitasuna, alegia. Berori da, ezbairik gabe, eremu honetan diharduen profesio-
nalak nozitzen duen eragozpen garratzitsuenetarikoa, aipatu lau agentzia horiek
egun batean mundu osoan sortzen den informazio guztiaren %80 bereganatzen
baitute. Nahiz eta mundu osoko biztanleriaren hiru laurdenak hirugarren mundua
deritzon horretan bizi izan, agentzia erraldoi horiek guztiak lehen mundukoak dira.
Menpekotasun horren ondorioak oso nabariak dira.

Izan ere, lehentasun informatiboak lehen munduak ezartzen ditu, eta ez herri
azpigaratuek. Lau albiste-agentzia horiek badute korres-pontsalen sare guztiz
osatua munduan zehar. Afrika, Asia eta Ozeania kontinenteak, berriz, zokoratuta
daude. Korrespontsal gehienak, aldiz, EEBBetan, Mendebaldeko Europan eta
Japonian kokaturik daude, batez ere. Beraz, erran daiteke banaketa horren
ondorioz, Iparraren eta Hegoaren arteko desoreka leundu baino gehiago sakondu
egiten dela. Desoreka horren adierazle gisa, datu hau har dezakegu gogoan: Afri-
kako egunkariak mundu osoan argitaratzen diren guztien %1 baino ez dira. Bertan
bizi den biztanleria, ordea, mundu osoko populazioaren %10 da.

Hona menpekotasun horren beste ondorio bat (aurrekoarekin oso lotua):
mundu osoko hedabideen agenda setting-a, neurri handi batean lau agentzia horiek
mugatzen dute. Horren efektua ere oso nabarmena da: hirugarren mundutik dato-
zen albiste apurrek, berandu iristeaz gain (normalean), gehienetan gertaera negati-
boekin dute zerikusirik (gerrak, sarraskiak, tribuen arteko liskarrak eta triskan-
tzak…). Afrikatik Europara ailegatzen diren albiste positiboak oso gutxi dira.

Aipatu ditugun menpekotasunak nabariagoak dira oraindik baliabide gutxi
duten mezubideen kasuan, egoera horretan nekez landuko baitute beren agenda
tematikoa.

15.2. Nazioarteko berriemailearen betekizunak

Jesus Torquemada da, ezbairik gabe, gure artean nazioarte-mailako gaietan
Euskal Herrian dugun analistarik ezagunetakoa. 1995ko martxoaren 20an EHUn
eskaini zuen hitzaldia oso interesgarria gertatu zen. Kazetaritzako ikasleak aurrean
zituela honako hau esan zien: “Nazioarteko informazioan berriemaile izan nahi
baduzue, gogoan izan ondoko hiru betekizunak: hizkuntzak menperatu,
dokumentazio egokiaz baliatu eta aldizkari espezializatuak irakurri”.

15.2.1. Hizkuntzak

Aipatutako kazetariaren ustez, nazioarteko informazioa landu nahi duen be-
rriemaileak ingelesaz gain, beste hizkuntzaren bat menperatu beharko luke. Guztiz
menperatzea lortzen ez badu ere, kazetari horrek lortu beharko luke behintzat uler-
men maila handia –idatziz zein ahoz– eta bi hizkuntza horietan komunikatzeko gai
izatea.

Nolanahi ere, ingelesa ezinbesteko bihurtu da, gaur egun nazioartean aritu nahi
duen edozein kazetarirentzat. Munduko edozein tokitan bagaude ere, ingelesa
beharrezkoa da, adibidez, CNN edota Sky News gisako albiste-kateak jarraitu ahal
izateko. Bestalde, munduko hiriburu garrantzitsuenetan argitaratzen da gaur egun
egunkariren bat ingelesez. Ingelesa beharrezkoa da, halaber, Reuters agentziaren
albis-teak ulertzeko.

Beste hizkuntza zein izan daiteke? Frantsesa komeni da. Ez ahaztu Afrikako
hainbat herritan hitzegiten dela, baita Asia eta Karibeko beste zenbait tokitan ere
(Laos, Kanputxea, Vietnam…). Eta horrez gain, Quebec-en ere frantsesez mintzo
dira.

Eleaniztuna izatea gogoko badugu ere, ezinezkoa izaten da askotan. Horrega-
tik hautaketa egin behar da, norberaren gustu eta lehentasunen arabera, jakina.
Adibidez, Ekialde, Ipar nahiz Erdialdeko Europako gaietan espezializatu nahi ba-
dugu, alemaniera ezagutzea nahitaezkoa gertatzen zaigu. Gogoan izan, irakurle,
Txekiar Errepublika, Eslovakia, Polonia eta Hungariako herrietan alemanieraren
hedapena oso azkar doala.

Ekialdeko herrietako gatazkak ezagutzeko, arabiera ere ezagutu behar da.
Baina arabiera-mota asko daude. Jesus Torquemada adituak egipziera hautatzea
gomen-datzen du. Asian, berriz, ez dago hizkuntza komunik, japoniera edo txinera
beren herrietan soilik hitzegiten baitute.

Beraz, eta labur esanda, nazioarteko gaiak behar den bezala jorratzeko, gaur
egun ingelesa menperatzea ezinbestekoa dela esango genuke. Beste hizkuntza baten
hautaketa norberaren esku dago. Torquemadaren aburuz, frantsesa edo alemaniera
izan daitezke egokienak.

15.2.2. Dokumentazioa

Nazioarteko informazioa landu nahi duen kazetariak oso ongi zaindu behar
du arlo hori. Funtsezkoa da, adibidez, agiritegi edo artxibo propioa edukitzea. Gaur
egun datu-baseak kontsultatzeko aukera handiak badaude ere, berariazko artxi-
bategi pertsonalizatu horren abantailak oraindik ere oso handiak dira. Bestalde,
Internet-en bertan lor daitekeen informazioa izugarria da. 

Albiste-agentzia erraldoiek sortarazten duten informazioa ere oso garrantzi-
tsua da, maila horretan. Adibidez, IRA erakundeak 1994ko su-etena iragarri
zuenean, agentziek berehala bidali zuten Ipar Irlandan azkenengo hamarkadetan
egon diren su-eten guztien zerrenda, baita herri horren historiari buruzko hainbat
xehetasun ere. Berdin gertatzen da beste edozein jazoerarekin. Baina, nazioarteko
berrimalea ezin da beti egon agentzia horiek zer bidaliko dioten zain, horrela joka-
tzen badu, agentzia erraldoi horiek ezarri duten agendaren menpe geldituko baita.
Hau da, mezubide bakoitzak bere gai-zerrenda propioa landu behar du, profesio-
naltasunez jokatu nahi baldin badu bederen.

Bestalde, agiriak, albisteak, erreportaiak… nola antolatu behar diren zehaztea
oso garrantzitsua da. Formula asko dira. Erosoena, agian, Jesus Torquemadak
aholkatzen digun modu honetara egitea da: herrialdeka alde batetik, eta nazioar-
teko erakundeen arabera bestetik (Nazio Batuen Erakundea, Europako Batasuna,
NATO…). Aukeratu dugun estatua oso handia bada (EEBB, Errusia, Txina…),
karpeta bakoitzaren barruan beharrezkoa izaten da atal desberdinak irekitzea:
barne-politika, kanpo-politika, ekonomia, defentsa…

15.2.3. Irakurketa espezializatuak

Horrez gain, albiste horiek jorratzen dituen berriemaileak egunean egoteko
beste dokumentazio-iturri batzuk izan beharko lituzke kontuan. Gaur egun
merkatuan dauden argitalpen espezializatu gehientsuenek ikuspuntu kapitalista
dute. Badira, hala ere, bestelako ikusmoldeak (alternatiboak) dituzten aldizkariak.
Kazetariak ahalik eta informazio-iturri gehienekin kontatu behar du. 

Jesus Torquemada kazetariak ondoko argitalpenak aholkatzen ditu:

– Keesing’s. Ingelesez, hilabetekaria. Munduan gertatzen den ororen laburpe-
na hilabetez hilabete eta herriz herri egiten du. Harpidetza bidez funzionatzen du.

– The military balance. Londresen argitaratua, ingelesez. Mundu osoko
armaden datuak eskaintzen ditu.

– El Estado del mundo. Urtekaria. Munduan gertatzen den ororen laburpena
hilabetez hilabete eta herriz herri. Frantsesetik itzulia denez, nahiko atzerapenez
agertzen da merkatuan. Akal argitaletxeak argitaratzen du. Iparraldera pasatzeko
aukera baduzue, bertan jatorrizko edizioa eros dezakezue (L’état du monde) askoz
lehenago.

– Le Monde diplomatique. Ikusmolde progresista du. Hilabetekaria da.
1996az geroztik gaztelaniazko edizioa saltzen da gure artean (frantsesez azaltzen
den beste horren itzulpena baino ez da). Ignacio Ramonet da zuzendaria. Masa-
-hedabideei buruko artikulu franko ere kaleratzen da bertan.

Horiez gain, oso interesgarriak dira nazioarte-mailako erakunde desberdinek
kaleratzen dituzten urtekariak (NBE, Unesco…).

Aipatutakoez aparte, esparru honetan aditua izan nahi duen kazetari batek
bizpahiru egunkari begiztatu behar ditu egunero. Torquemadaren iritziz, Espai-
niako estatuari dagokionez, El Mundo, El Pais eta Diario 16 egunkariek kaleratzen
duten nazioarteko informazioa nahiko zabala da. Baina horrekin ez da aski; irakur-
keta espezializatuak behar dira, tokian tokiko informazio zehatza eskaintzen duten
zenbait argitalpenen informazioa, alegia. Aldizkari horiek zonaldeka espezializatu
dira. Jesus Torquemadak honako hauek aholkatu ditu:

– Foreing affairs. Hilabetekaria. Mundu anglosaxoniarraren buruzagiek
idazten dute bertan. Washington-en argitaratua.

– Política exterior. Aurrekoaren kopia da, baina gaztelaniaz. Bi hilabeterik
behin argitaratzen da. Bertan, diplomatikoek eta adituek idazten dute.

– Far Eastern Economic Review. Astekaria, ingelesez. Ekialdeko Asian (Txi-
na, Japonia…) zer gertatzen ari den jakiteko ezinbestekoa da.

– Jeune Afrique, hilabetekaria, frantsesez argitaratua (ingelesez ere kaleratzen
da, Africa, izenburuarekin). Ikuspuntu ofizialista azaltzen da bertan. Duela zenbait
urte bazegoen Afrique-Asie izeneko aldizkaria. Parisen argitaratzen zen eta
ikuspuntu askoz aurrerakoiagoa zuen. Norbaiten gogokoa ez zenez, azkenik bere
zuzendaria Frantziatik kanpora bidali zuten eta aldizkaria desagertu egin zen.

Hauez gain beti dira aholkugarri ohikoak diren bestelako aldizkari hauek:
Times, Newsweek, The Economist, Der Spiegel (alemanieraz).

Aipatu aldizkariak jarraituz gero, bere lana txukun egiten badu eta esperien-
tzia minimo bat baldin badauka, kazetari batek, epe ez oso luze batean, nazioarteko
informazioaan benetako aditua izatea lor dezake. 

15.3. Lan-mota ezberdinak

Nazioarteko informazioa modu askotan landu daiteke. Hona hemen, sail
honetan agertzen diren lan-mota desberdinak: atzerriko korrespontsala, berriemaile
berezia, mahaiko erredaktorea eta analista.

15.3.1. Atzerriko korrespontsala

Kazetaritza-munduan funtzezkoa da informazio-iturri onak izatea. Edozein
berriemailek daki hori. Bada, atzerrian aritu nahi duen korrespontsalak, horixe bera

izan beharko luke gogoan lehenik eta behin; hau da, agenda on bat izatea, behar
dituen harreman pertsonal eta profesionalak burutu ahal izateko eta informazioa
nork bere iturri propioekin landu ahal izateko. 

Halere, zenbait kasutan, atzerriko korrespontsalen dinamikak bestelako errea-
litatea erakusten du: urteen joan-etorrian, lan errazara ohituta dauden profesiona-
lak, tokian tokiko prentsaren laburpena baino ez dute egingo, beren lan sortzailea
baztertuz. Dena den, garbi esan behar dugu, profesional gehienak ez direla
horrelakoak.

Atzerriko berriemaileek egiten duten lana oso aldakorra da. Aldagai horietako
bat hauxe duzu: kazetaria hartuko duen herriaren profila; ez baita gauza bera,
adibidez, EEBBetako edota Filipinetako korrespontsala izatea. Korrespontsala
bidaltzen duen mezubidearen ezaugarriek ere zerikusi handia dute atzerriko korres-
pontsalen zereginetan, ez baita gauza bera Kuban El Correo edo Egin-eko berrie-
maile izatea, esaterako. 

Gauza bera gertatzen da korrespontsala bidaltzen duen herriarekin; hau da,
oso desberdina da Euskal Herriko edo Errusiako korrespontsalek Bruselan egin
dezaketen lana, gure herria Europako Batasunean sartuta baitago eta bestea ez.
Interesguneak desberdinak dira. Euskal Herrikoak abiapuntu hau izango du bere
kroniketan: erakunde komunitarioek hartu dituzten erabakiek zertan baldintzatzen
duten gure ekonomia. Errusiarraren kezkak beste batzuk izango dira: Europako
Batasuna noiz zabalduko den Ekialdeko herrietara (Polonia, Estonia, Txekiar Erre-
publika, Eslovenia, Hungaria…) eta merkataritza-harremanak nondik nora bidera-
tuko diren… Beraz, informazioen abiapuntuak eta helmugak ere aldatu egiten dira
jatorrizko herriaren arabera.

Beste horrenbeste gertatzen da egoera politikoarekin; hau da, oso desberdina
da Israelen korrespontsal modura aritzea juduen eta palestinarren arteko liskarra
puri-purian dagoenean edo nolabaiteko barealdia dagoenean. 

Esan nahi baita: egoera politikoak, norberaren medioak eta herri bakoitzaren
ezaugarriek asko mugatzen dute atzerriko korrespontsalen lana eta eguneroko
zeregina.

Bestalde, atzerriko korrespontsal askok mezubide batentzat baino gehiagoren-
tzat egiten dute lan, beren lan-egoerak horrela exijitzen baitu. Ez da batere harri-
tzekoa, adibidez, Aljerian Efe albiste-agentziarentzat, Espainiako RNErentzat eta
Murtziako La Opinión kazetarentzat lan egiten duen berriemailea aurkitzea.
Egoera horren arrazoia ez da enplegu-aniztasuna, lan-prekarietatea baizik, kazetari
horrek seguru asko ez baitu inon lan finkorik izango.

Atzerrian diharduen kazetariak informazio-iturri bereziak maneiatzen ditu:
diplomaziaren ingurutik asko (enbaxadak, batez ere), bertako kazetak, Prentsa-
-Elkargoa, politikariak… Horiexek izango dira bere informazio-iturririk ohikoenak.

15.3.2. Berriemaile berezia

Mito eta ipuin ugari zabaldu dira kazetari-lan horren inguruan: batzuk beneta-
koak, beste batzuk –gehienak– fikziozkoak. Berriemaile berezia, aparteko gertaera
bat dela medio, albistea jazotzen herrira espreski abiatzen den kazetaria da, jazoera
hori kubritzeko asmoz, jakina.

Dena den, ezohiko jazoera informatibo hori lantzean, kazetariak hainbat
oztopo eta zailtasun gainditu behar ditu. Lehenengo eta behin, kontuan izan behar
da gertaera hori, normalean, ezustean gertatu dela (apartekoa ez baitzen izango,
bestela). Adibidez, estatu-kolpeak, hondamendi naturalak, hilketa politikoak…
inork ez ditu aldez aurretik iragartzen. Batzuk agian espero zitezkeen, baina
gehienak guztiz ezustean suertatzen dira. 

Orduan, berriemaile bereziak, idazgelatik alde egin aurretik zenbait kontu
lotuta utzi beharko ditu. Lehengoa eta funtsezkoena: bere kronikak nola bidali.
Prentsako kazetaria bada, ez du hainbeste arazorik izango. Aukera asko ditu:
Internet-en bidez, fax arruntez edota, gaizki ibilita ere, aski da telefono batekin
bere kronikak bidaltzeko. 

Irrati edo telebistako esataria edo kazetaria baldin bada, berriz, azpiegitura
informatiboak konplexuagoa behar du izan. Irratiaren kasuan, kazetariak linea
mikrofonikoa erabili behar badu, bere enpresako teknikariek hango telefoniazko
enpresekin jarri beharko dute harremanetan, linea hori ahalik eta azkarren lortzeko
asmoz. Telebistaren kasuan, berriz, produkzio-taldeak satelite bidezko komunika-
zioak nondik bideratuko dituen konpondu beharko du. 

Nolanahi ere, berriemaile bereziak kubritu behar duen jazoera hori aldez
aurretik iragarrita egotea ere gerta daiteke: nazioarteko konferentziak, Europako
Batasuneko goi-bilerak, G-7 taldeko batzarrak, bake-hitzarmen baten sinadura…
Orduan, kontu horiek, normalean, arrazago konpontzen dira, beraiek arduratzen
baitira arazo horietaz; ongi kezkatu ere (normalean).

Bestalde, berriemaile bereziak argi eduki behar du, bere hedabideak bidaia
horrekin dituen helburuak zeintzuk diren, hau da, bere premia informatiboak
zeintzuk diren. Era horretan, hobeto beteko du bere lana. Izan ere, edozein tokitara
joan aurretik kazetariari komeni zaio bertako errealitate politikoa eta soziala zein
den jakitea; zer populazioa duen, Gobernuaren ideologia eta presidentea zein den,
alderdi politiko nagusiak, gehien saltzen diren egunkariak, egoera ekonomikoa…
Datu horiek, seguru asko, ez ditu bere kroniketan erabiliko. Halere, datu horiek
kontuan izanda, hobeto beteko du bere lana, inolako zalantzarik gabe. 

Arestian aipatu dugunez, berriemaile bereziaren lana ez da jendeak uste duen
bezain hunkigarria edo zirraragarria. Askotan, gehienetan, kazetari horrek ordu
asko eta asko pasatu beharko ditu esperoan, pasiloetan edo kafetegian, bilduta
dauden buruzagiek noiz amaitu eta argazki ofiziala noiz egingo duten zain. Egoera
horiek ez dira batere kilikagarriak, oso aspergarriak baizik. 

Dena den, beste batzuetan egia da zirraragarria ezezik, lanbide hori arrisku-
tsua ere izan daitekeela, berriemaile bereziak gerra dagoen tokietara abia-tu behar
badu, batik bat. Urtero hamar erreportari baino gehiago hiltzen dira horrelako
egoeratan. Panama, Bosnia edo Somalia izan dira horren lekuko.

Afrikara edota Amerikara joan behar duten berriemaile bereziei, aholku xume
hau emango genieke: gogoan izan dezatela euskaldunak mundu osoan zehar barre-
riaturik daudela: borondatezko lankideak, internazionalistak, misiolariak… Horiek
oso informazio-iturri ona izan daitezke herri horietan, bertako errealitatea ongi
asko ezagutzen baitute.

Bestalde, azken urteotan mundu osoan Gobernuz Kanpoko Erakundeak asko
ugaritu dira, baita gure artean ere. Erakunde horiek munduko herri edo zonalde bat
izaten dute helburu, beraiei begira antolatzen baitituzte beren egitasmoak eta lan-
-ildoak. Horiek ere informazio-iturri interesgarriak dira eta bertako errealitatea
ezagutzeko bide izan daitezke.

Berriemaile bereziaren lana zertan gauzatu behar den jakiteko, oso interesgarria
da Imanol Murua Uria eta Humberto Unzueta kazetariek 1994an Euskaldunon
Egunkariarako Ipar Irlandako gizartea eta politikagintzari buruz egin zuten errepor-
taia-sorta errepasatzea. Idazlan horiek Suetena Belfasten izenburuko liburuan argita-
ratu ziren, gertakari eta bizipen errealez harilkatutako kontakizun-liburua, alegia.

15.3.3. Mahaiko erredaktorea

Mahaiko erredaktorearen lana oso desberdina da. Torquemadaren esanetan,
lan hori da sail honetan dagoen zailena. Mezubideen arabera ere asko aldatzen da,
ez baita gauza bera Deia, Abc edota El Pais kazetetan lan egitea, horien dauden
lehentasun informatiboak desberdinak baitira.

Funtsean hauxe da mahaiko erredaktorearen lana: bere informazio-atala bete
(albiste-agentziek igorritako informazioekin) eta korrespontsalen eta gainerako
aditu edo analisten lana koordinatu eta bideratzea. 

Izan ere, agentzia batek, edozein egunetan, berrehun bat albiste edo informa-
zio-zati inguru ekoizten ditu nazioarteko gaiei buruz. Demagun pare bat agentzia-
ren bezero zarela. Horrek esan nahi du 400 bat albiste edo informazio-zati izango
dituzula –batere exageratu gabe– egunero zure mahai gainean, horietako asko
gainera ingelesez edo frantsesez (Reuters edo AFP-ren bitartez igorritakoak). Hori
guztia antolatu eta ordenatu egin behar du kazetariak. Hautu horretan irizpide
batzuk ezarriko dira: batzuk profesionalak, beste batzuk ideologikoak.

Dena den, anabasa horretan agentziek berek asko errazten dute bidea, egunero
igortzen baitute hurrengo egunean albiste izango diren gertakizunen aurrerapena.
Laburpen hori oso lagungarri gertatzen da beti mezubide guztietan eta norberaren
lana planifikatzeko ezinbesteko tresna bilakatu dela esan baitaiteke.

Albiste-agentzien lana aztertzerakoan zenbait aholku gogoan izan behar
ditugu. Honatx lehendabizikoena: gai baten inguruan informazio-zati bat baino
gehiago iritsi baldin badira, kazetariak agentziak igorritako azkena kontsultatu
behar du lehenik, eta ez aurrena. Zergatik? Bada… ordu batzuen buruan gauzak
asko alda daitezkeelako. Adibidez, 1991ko abuztuaren 19an, goizeko 7:00etan,
agentzia guztiek hauxe esan zuten: Gorbatxov gaixo dago eta bere ordez Yanayev
presidenteordea jarri da. Ordu batzuk beranduago berriz, frogatu zen, ordea, hura
estatu-kolpearen ahalegina izan zela. Beraz, azken teletipoak aurrena izan behar du
beti, irakurtzerako orduan.

15.3.4. Analista

Albiste-agentziak gertaeraren berri soila ematen digu. Baina sarritan jazoera
hori “jantzi” egin behar da, interpretatu, alegia. Horretarako daude analistak,
nazioarteko kontuetan adituak diren iritzi-emaile profesionalak. Beren lana oso
garrantzitsua da, horrexek jarriko baitu “piper eta gatza” gure erreportaia edo
albisteetan. Horretan bereizten da mezubideek argitaratzen duten lana. Analistak
hedabide horretako kazetariak izan daitezke, edota, askotan gertatzen den legez,
idazgelatik at dagoen aditu bat.

Nazioarteko kontuetan aditua den berriemaileak, analisi bat egiten hasi aurre-
tik, hauxe du lehendabiziko lana: gertaera hori dagokion testuinguruan txertatu,
hau da, berori ahalbidetu duten faktoreak (aurrekariak) aipatu eta, etorkizunari
begira, izan ditzakeen ondorioak argitu (futurologia egin gabe, noski). Zeregin
horietan dagoela, analistari ezinbestekoa zaio iritzia ematea; “bustitzea”, alegia.
Halere, bere epaiak arrazoizkoa behar du izan, oinarri sendoen gainean eraikia,
hain zuen. Azken buruan, bere sinesgarritasun profesionala dago jokoan.

Kontu honekin amaitzeko, aipa ditzagun zeintzuk diren, Jesus Torquemadaren
aburuz, analista on batek bete beharko lituzkeen hiru ezaugarriak: 

• Zuhurra izatea; hots, behar besteko informaziorik gabe, ezin du analisi
sendorik eraiki, alferrikako arriskurik hartu nahi ez badu, bederen.

• Agiritegi on baten jabe izatea; datu-baseak kontsultatzeko erraztasuna
handitu bada ere, norberak duen dokumentazioa beti da hobea albiste-agentziek
eskaintzen dutena baino. Azken batean, irizpideak norberak finkatzea da onena.

• Esperientziaduna izatea; analisi bat egitean behin erratzea ulergarria da.
Sistematikoki okertzea ez, ordea. Esperientzia bidelagunik onena dugu beti; gure
aholkularirik jakintsuena.

15.4. Nazioarteko erakundeak

Nazioarteko informazioa lantzean erakunde askoren aipamena egin behar
izaten da. Jarraian datorrena horien guztien laburpena baino ez da. Ikur hau –†–
agertzen den bakoitzean, du ez erabiltzeko gomendioa egiten dela esan nahi du
horrek. Batzuetan jatorrizko hizkuntzak markatzen duen laburtzapena lehenetsi

dugu, termino horrek bere bidea egina duelako euskarazko terminologian. Horren
erakusle da hau: OUA (Organisation de L’Unité Africaine). Besteetan, berriz, eus-
karazko siglak hobetsi ditugu. Adibidez LPEE (Lurralde Petrolio-Esportatzaileen
Erakundea). Erabaki horiek hartzeko Euskaltzaindiak eta Euskaldunon Egun-
kariaren Estilo Liburuak emandako irizpideak jarraitu ditugu. Oso lagungarria
gertatu zaigu, halaber, UZEI-k eta Euskalterm-ek ateratako Laburtzapenen
gidaliburua. Honatx zerrendatuta erakunde horien aipamena:

APEC (Asia-Pazifikoa Lankidetza Ekonomikoa; ingelesez, Asia-Pacific
Economic Cooperation). 1989an sortutako erakunde hau gure artean ezezaguna
bada ere, datozen urteotan, proiekzio handia izango du. Berau da munduko bloke
komertzial handienaren gunea. Kontuan izan behar duzu, irakurle, munduko mer-
kataritza-gunea Atlantikotik Pazifiko aldera igarotzen ari dela. EEBBek, adibidez,
garbi daukate hurrengo urteotan beren ekonomiak irabazteko gehiago duela Asian
Europan baino. Erakunde honen partaideak oso garrantzitsuak dira: EEBBak,
Kanada, Japonia, Hego Korea, Txina, Taiwan, ASEANeko kideak (Indonesia, Fili-
pinak, Thailandia, Brunei, Malaysia eta Singapur) Australia, Zeelanda Berria, Pa-
pua Ginea Berria eta Mexiko. Vietnam eta Txile sartzeko daude. Horrek erakusten
du Lantinoamerika ere Asiara begira dagoela une honetan. APEC-ek duen ozto-po
handienetakoa hauxe da: zenbait estatuk –Malaysia buru dutela– EEBBekiko duten
konfiantza eza.

ASEAN (Hego-Ekialdeko Asiako Tratatuaren Erakundea; ingelesez, Associa-
tion of South East Asian Nations). 1967an sortutako erakundea da. Europarrontzat
nahiko ezezaguna bada ere, erakunde honek garrantzi handia izan dezake datozen
urteotan, handia baita bertan partaide diren estatuen garrantzi ekonomikoa
(Indonesia, Filipinak, Singapur, Brunei, Thailandia eta Malaysia). Eragin hori
handitu egingo da, gainera, Vietnam sartzen den momentuan. Erakunde honek
Hego-Ekialdeko herrien garapen ekonomiko eta soziala azkartzea du helburu eta,
adituen esanetan, ongi betetzen ari da xede hori.

EB (Europako Batasuna; † UE, † CEE, † EEE). Europako hamabost estaturen
arteko erakunde ekonomiko eta politikoa, 1992an Europako Elkartea osatzen zuten
hamabi estatuen artean sinaturiko Maastricht-eko itunetik sortua. 1993an sartu zen
indarrean. Hori sinatu zuten hamabi estatuez gain (Alemania, Belgika, Frantzia,
Italia, Luxenburgo, Herbehereak, Erresuma Batua, Irlanda, Danimarka, Grezia, Es-
painia eta Portugal) beste hiru sartu ziren 1995ean (Austria, Finlandia eta Suedia).
EB Europako Ekonomi Elkartearen (EEE) ondorengoa da. Erakunde hori 1957an
sortu zen Erromako Itunaren bidez. Hasierako partaideak sei izan ziren: Alemania,
Belgika, Frantzia, Italia, Luxenburgo eta Herbehereak. 1973an Erresuma Batua,
Irlanda eta Danimarka sartu ziren. 1981an Grezia eta 1986an Espainia eta Portugal.

Nolanahi ere, erakundearen hasierako helburu nagusiak hauexek izan ziren:
salgaiak, pertsonak eta kapitalak estatu batetik bestera mugarik gabe ibili ahal
izatea, partaide diren estatu guztiek aduana-tarifa guztiak berdinak izatea eta
nekazaritza, industria eta garraioen arloetan politika koordinatua eramatea.

Maastricht-eko itunak EBren Ekonomi eta Moneta-Batasuna lortzeko (moneta
bakarra –euroa– eta Banku zentral bakarra) epea eta prozedura finkatu zuen, nahiz
eta 1995ean epea pixka bat atzeratzea eta helburuak egokitzea erabaki zen. Batasun
politikoari dagokionez, zenbait helburu ditu: hiritartasun europarra, estatu guztien
atzerri eta segurtasun politika bakarra egiteko oinarriak eta justizi eta barne-arazoen
alorretako lankidetza. Dena den, batasun ekonomikoa nahiz politikoa gauzatzeko
bidean, konpondu beharreko hainbat arazo agertu dira, kideen egoera ekonomiko
desberdina dela medio, batez ere.

Dena den, Berlingo harresiaren erorketak (1989-XI-9) Ekialdeko Europan
ezezik Mendebaldean ere eragina izan zuen: Alemaniaren batasuna, besteak beste.
Prozesu horrek koste handia ekarri dio estatu horri, baina asko handitu du bere
eragina EBean, gaur egun Alemania erraldoi demografikoa izateaz gain (80 milioi
pertsona) ekonomikoa ere badelako. Batasun-prozesu horrek, gainera, EBren
magalera erakarri ditu zenbait herrialde sozialista ohi. Hori dela eta, EBeko zenbait
kide uzkur dira Alemania Erdialdeko Europan hartzen ari den eragin eta garrantzi
estrategikoaz.

Gaur egun, langabezia, defizit publikoa eta ongizatezko estatuaren krisia dira
EBk dituen arazo mingarrienak. Estatuen artean desberdintasun handiak daude eta
Bruselan, egunetik egunera, abiadura biko Europaren irudia mamitzen ari da.
Batasun ekonomikoa zail ikusten bada ere, arazo gehiago planteatu ditu batasun
politikoak. Jugoslavia ohian EBk jokatu duen funtzio epelak agerian utzi du
erakunde honek kanpo-politikan duen gabezia. Azken buruan, Erdialdeko Europan
piztu zen gatazka lazgarri horren amaiera EEBBen eta Errusiaren eskuhartzearen
ondorioz etorri zen.

Bestalde, ez dago batere garbi estaturik gabeko nazioek Europa batuan izango
duten tokia. Adituen aburuz, 2005. urterako EBk 18 edo 20 kide izango ditu.

EBk lau organo ofizial ditu (EEEk zituenak): Ministroen Kontseilua, Europako
Batzordea, Europako Parlamentua eta Europako Justizia-Auzitegia. Ikus ditzagun
banan banan horiek denak:

Ministroen Kontseilua. Bruselan du egoitza. Estatu kideetako ministro bana-
rekin osatuta dago. Europako Batzordearekin batera, EBeko organo exekutiboa da.
Aztertu behar den gaiaren arabera, arlo horretako ministroak elkartzen dira Kon-
tseiluan. Organo honek Europako Batzordeak aurkezten dizkion proposamenak
onartu, aldatu edo baztertu egiten ditu. Erabakiak aho batez hartu behar ditu gai
nagusietan; hau da, estatuek betoa jartzeko eskubidea dute. Alta, merkataritza-
-harremanei eta barne-merkatuari buruzko arazoak erabakitzeko, aski da gehiengo
koalifikatuarekin. Estatu bakoitzari irizpide demografiko, ekonomiko eta politikoz
esleitutako boto-kopurua honako hau da: Alemania, Frantzia, Italia eta Erresuma
Batuari 10na kide; Espainiari 8; Portugal, Grezia, Herbehereak eta Belgikari 5na;
Suediari eta Austriari 4na; Danimarka, Finlandia eta Irlandari 3na eta Luxenburgo-
ri 2. Guztira 87 boto dira eta gehiengo koalifikatua lortzeko, hau da zernahi erabaki

ahal izateko, 60 boto behar dira, gutxienez hamar estaturenak. Kopuru horren oina-
rrian oreka-irizpidea dago: estatu “handiek” estatu “ertain” eta “txikiak” ezin men-
peratzea, ezta alderantziz ere.

Europako Batzordea. Bruselan du egoitza. 20 komisariz osatuta dago, estatu
bakoitzaren irizpide demografiko, ekonomiko eta politikoen arabera (Espainiak eta
Frantziak bina dute, Alemaniak, Erresuma Batuak eta Italiak bezala; gainerako
estatuek bana). Estatu bakoitzak bere komisaria(k) izendatzen d(it)u lau urterako.
Komisari horiek ez daude estatuetako gobernuen menpe. Komisari bakoitzari arlo
espezifiko baten ardura ematen zaio. Batzordeak proposamenak landu eta aurkeztu
egiten dizkio Ministroen Kontseiluari eta horren erabakiak betearazten ditu. Eraba-
kiak hartzeko, aski da gehiengo absolutua, baina praktikan adostasuna bilatu ohi da.

Europako Parlamentua. EBeko organo legegilea da. Estrasburgon du egoitza,
baina Idazkaritza Nagusia eta beste zenbait zerbitzu administratibo Luxenburgon
daude. 1979tik aurrera estatu kide bakoitzean sufragio unibertsal zuzenez
hautatutako parlamentariez osaturik dago. Estatu bakoitzari dagozkion diputatuen
kopurua irizpide demografikoz erabakitzen da. Parlamentuan diputatuak ez dira
estatuka elkartzen, ordezkatzen duten ideologiaren arabera baizik. Europako
Batzordearen proposamenei buruzko iritzia ematen du Parlamentuak, eta Ministroen
Kontseiluak gehiengo koalifikatuaz har ditzakeen arazoetan ahalmen legegilea du,
baina beti ere azken erabakia Kontseiluari dagokio. Halaber, Parlamentuak beto-
-eskubidea du EBk kanpoko beste estatuekiko egin litzakeen elkartze- eta
kooperazio-hitzarmenei dagokienean. Bestalde, Europako Batzordearen kontrol
politikoa egiten du Parlamentuak; eta horren aurka zentsura-mozioa aurkez dezake.
Azkenik Parlamentuak ahalmena du edozein gai eztabaidatzeko, bere arautegiaren
arabera. 1995ean EBera Austria, Finlandia eta Suedia bildu ondoren, Parlamentua
624 kidez osaturik dago. Ordezkari gehien dituena Alemania da (99) eta gutxien
Finlandia (16). Frantziak 87 ditu eta Espainiak 64.

Europako Justizia-Auzitegia. EBeko organo judiziala da. Luxenburgon du
egoitza. Estatu kide adina epailez osaturik dago. Auzitegiari dagokio EBren lege
eta arauak bermatzea eta uniformeki interpretatzea. Gainera, EBko legeekin bat ez
datozen estatu kideen legeak bertan behera utz ditzake. Ministroen Kontseiluaren
eta Batzordearen ekintzak epaitzen ditu eta estatuen arteko hainbat gatazkatan
plantea litezkeen helegiteetan erabakitzeko eskumena du. Haren epaiak derrigorrez
bete beharrekoak badira ere, ez dauka lege-hausteak zigortzeko ahalmenik.

[Ez nahastu organo hau eta Estrasburgon dauden Giza Eskubideen aldeko
Batzordea eta Auzitegia. Organo horiek Europako Kontseiluak eratu zituen,
Europako Elkarte Ekonomikoa sortu baino lehen.]

Lau organo horiez gain, EBk bigarren mailako hainbat erakunde ditu.
Eskualdeen Batzordea horietako bat da. 1994an sortu zen Maastricht-eko itunean
onartutakoaren arabera. EAEk eta NFE-ak ordezkari bana dute bertan. Eskualdee-
tako ordezkariez gain, udal eta erakunde lokaletakoek ere hartzen dute parte.
Aholku-emaile hutsa da eta ez du EBeko erabakiguneetan esku hartzeko aukerarik. 

Bigarren mailako beste erakunde batzuk honako hauek dira: Batzorde Eko-
nomiko eta Soziala (hori ere aholku-emailea) eta Kontu-Auzitegia EBeko
finantzak kontrolatzen dituena.

EFTA (Europako Truke Librearen Elkartea; ingelesez, European Free Trade
Association). 1960an sortutako erakundea. Estatu kideen artean produktu
industrialen zirkulazio librea lortzeko Europan. Europako Batasuna zabalduz joan
den neurrian, EFTAko kideak asko murriztu dira. 1995az geroztik, Norvegia,
Islandia eta Suitza dira kide bakarrak.

EMS (Europako Moneta-Sistema; † SME). Europako moneta desberdinen
ganbioen harmonizazio-sistema. Moneta bakoitzak besteekiko duen parekotasuna
zehazten du. EMSren helburuak bete ahal izateko, euroa (lehen ecu zena) sortu zen.
Azken urteotan egon diren moneta-krisiak direla medio (92koa izan zen larriena),
zenbait estatu sistematik at geratu dira, epe zehatz batez (Italia eta Erresuma Batua,
adibidez).

Europako Kontseilua. Europako hainbat estaturen arteko erakundea, 1949an
sortua, Europaren batasuna bultzatu, giza eskubideak babestu eta garapen ekono-
miko eta sozialari eragiteko osatu zuten 26 estatuk. Uneon 40 estatuk osatzen dute.
1950an Europako Kontseiluak giza eskubideei eta oinarrizko askatasunei buruzko
konbentzioa egin zuen. Horren ondorioz sortu ziren, gaur egun Estrasburgon
dauden Giza Eskubideen aldeko Batzordea alde batetik eta Auzitegia bestetik.
1998ko amaieran erakunde biak batzeko asmoa zuen Europako Kontseiluak.

FAO (Elikadura eta Nekazaritzarako Erakundea; ingelesez, Food and Agri-
culturale Organization). NBEren erakunde espezializatua, 1945ean sortua eta
Erroman du egoitza nagusia. Gosearen aurka borrokatzeko eta elikadura hobetzeko
nazioarteko ekintzak bideratzea du helburu. Horretarako nekazaritza, basogintza eta
arrantza hobetzeko gobernuek eta bestelako erakundeek daramatzaten programak
laguntzen eta koordinatzen ditu. Munduko ia estatu guztiak dira partaide.

G-7, Zazpi Handien Taldea. Munduko zazpi estatu aurreratuenek osatutako
taldea, 1975ean sortua (ik.14.10.). Azken urteotan gero eta gehiago sartzen ari dira
kontu politikoetan, hala Ekialde Ertaineko gatazkan, nola Sobietar Batasunaren
desagerpenak sortarazi dituen arazoetan. Iduri du, herri horiek hartzen dituzten
erabakiak oso garrantzitsuak direla, baina askotan beren arteko interesak ez dira
berdinak. Esaterako, 1990az geroztik talde honek interes-tipoak jaitsi behar zirela
behin baino gehiagotan esan zuen. Alemaniak, ostera, ez zuen kasurik egin harik
eta Batasunaren ondorioak kontrolpean zituela egiaztatu arte. Orduan hasi da
interes-tipoak jaisten.

GATT (ik.11.4.). 1995az geroztik, Merkataritzarako Mundu-Erakundea inda-
rrean jarri eta GATT bere barnean integratu zen. 1995ean Uruguaiko erronda ize-
neko ituna sartu zen indarrean. Berori da inoiz mundu osoan onartu den arantzel-
-murrizketarik handiena. Adituen arabera, akordio horri esker, munduko Barne-

-Produktu Gordinak nabarmen egingo du gora. Hala ere, akordio horretatik at
gelditu zen ikusentzunezko sektorea. Hura izan zen EBren eta EEBBen artean sortu
zen desadostasunik handiena. Paris eta Washington-en arteko tirabirak handiak
izan ziren. Bertan, Frantzia Europako subiranotasun kulturalaren defendatzaile
modura agertu zen, berak sutsuen defenditu baitzuen iparramerikar pelikulen
sarrera masiboari muga ezarri behar zitzaiela.

Adituen iritziz, ondorengo urteotan merkataritza-gerrak nazioarteko tentsio-
-iturri oso garrantzitsuak izango dira, gerrak baino gehiago agian. Edward N.
Luttwak pentsalari estatubatuar neoliberalak hauxe aldarrikatu du orain dela gutxi
(Carl Clausewitz parafraseatuz): “merkataritza, gerra jarraitzeko beste forma bat
da; bitarteko desberdinak erabiliz, jakina”.

Herri Ez-Lerrokatuen Mugimendua. 1961an osatutako erakundea. 100
estatu baino gehiagok osatzen dute eta NBEko gehiengoa dute. Mugimendu honen
bultza-gile nagusiak Indonesia, Egipto, Jugoslavia eta India izan ziren. Gerra
hotzaren garaian sortutako erakunde honek Ekialde-Mendebalde dinamikatik
irtetea zuen helburu. Nahiko prestigio eskuratu zuen Nazioarteko Ordena Ekono-
miko Berriaren aldarrikapena egin zuenean 60ko hamarkadan, herrialde txiroenen
eskakizunak betez. Alta, estatu kideen artean zeuden desberdintasunek ilundu egin
dute erakundeak nazioarteko politikan izan duen itzal handia. Jugoslavia ohiko
gerrak ere egoera berezian utzi du mugimendua (kontuan izan behar da, Jugoslavia
izan zela erakunde honen butzagile nagusietakoa).

Liga Arabiarra. 1945an sortutako erakundea. 20 estatuk osatzen dute, Pales-
tinaren Askatasunerako Erakundea ere partaide dela. Hasieratik oso bereiztuta izan
den erakundea dugu. Ez ditu bete bere helburuak, batez ere, palestinarren eta
israeldarren arteko auzia konpontzea. Golfoko gerran (1991) kide ziren bi estaturen
arteko gerra piztu zen (Kuwait eta Irak). Ligak lehenaren aldeko jarrera hartu
izanak sakondu egin zuen lehendik erakunde honek gainditzeke zuen krisialdia.

LPEE (Lurralde Petrolio-Esportatzaileen Erakundea; † OPEP). 1960an sortu-
tako erakundea. Protagonismo handia izan zuen 1973an eta 1980an izan ziren
krisietan, petrolioaren salneurria mundu osoan igoararazi zuenean. Estatu kideen
artean dauden desadostasunek jaitsiarazi zuten petrolioaren prezioa. LPEEn
hamahiru kide daude: Venezuela, Iran, Irak, Saudi Arabia, Kuwait, Qatar, Libia,
Indonesia, Arabiar Emirerri Batuak, Aljeria, Nigeria, Ekuador eta Gabon. Dena den,
praktikan gutxiago dira, Irak-ek ezin baitu petroileo esportatu, Golfoko gerraren
ondorioz espreski galerazi baitzion hori NBEk.

MEB (Mendebaldar Europako Batasuna; † UEO). Erakunde politiko eta
militarra, 1954an sortua. Gaur egungo kideak Alemania, Belgika, Erresuma Batua,
Espainia, Frantzia, Herbehereak, Italia, Luxenburgo eta Portugal dira. Gerra hotza
zela-eta, NATOk itzali zuen MEBren zeregina. 80ko hamarkadan berpizteko
saioak egon ziren, baina ez du lortu benetako defentsa-aliantza izaterik. MEB
erakundeak EBren beso armatua izatea nahi du, baina arazo ugari ditu bere

helburuak lortzeko: batetik, EBeko estatu guztiak MEBeko partaideak ez direlako
eta, bestetik, autonomia-falta nabaria duelako (MEBeko kide guztiak NATOko
partaideak dira aldi berean eta gainera Erresuma Batuak eta Herbehereek, adibidez,
NATO erakundea lehenesten dute MEBren aurrean). Azken urteotan, ekintza
lasterrerako indar europarraren sorrera eztabaidatzen ari da.

NATO (Ipar Atlantikoko Tratatuaren Erakundea; ingelesez, North Atlantic
Treaty Organization; † OTAN). 1949an Washingthon-en osatutako erakundea.
Hasiera batean EEBBak, Kanada, Erresuma Batua, Frantzia, Italia, Danimarka,
Belgika, Herbehereak, Luxenburgo, Portugal, Islandia eta Norvegia estatuek osatu
zuten. Ondoren Grezia, Turkia (biak 1952an), Alemaniako Errepublika Federala
(1955ean) eta Espainia (1982an) sartu ziren. 1986an egindako erreferendumean
Hego Euskal Herrian ezezko botoak irabazi zuen.

Aliantza hau Sobietar Batasunaren aurka sortu zen. Berorren bitartez, partai-
deek defentsa militarrerako elkarri laguntzea sinatu zuten; hots, edozein estatu
partaideren aurkako eraso militarra aliantza osoaren kontrako erasotzat hartzen da
(5. artikulua), baldin eta ekinaldi hori erakundearen eremu-barruan egiten bada.
Eremu horren barruan sartzen dira estatu partaideen mugak, Mediterraneo itsasoa
eta Atlantiko ozeanoa (Cancer tropikoaren iparraldetik gora). Varsoviako Ituna
beranduago sinatu (1955ean) eta lehenago ere desegin zen (1991an), Berlingo
harresia erori eta bi urte beranduago.

Dena den, NATO osatu zenetik EEBBen nagusitasuna nabaria izan da, bai
gerra hotzaren garaian, baita berori amaitu ostean ere. Berlingo harresia erori
aurretik, EEBBetako soldaduen presentzia ikaragarria izan zen Europan (350.000),
gehien-gehienak Alemaniako Errepublika Federalean. “Etsaia” desagertu ondoren,
nortasun-arazoak izan ditu aliantza honek. Zenbaitek NATOn beraren deuseztape-
na aldarrikatu bazuten ere, ez da horrelakorik gertatu. Erakunde hau birmoldatu
egin da eta helburu berriak bilatu ditu. Duela gutxira arte etsaiak ziren estatuek
NATOkide izan nahi dute orain. Hau aldrebeskeria!

Are gehiago, azken urteotan NATOk bere eremu historikoetatik at partehar-
tzeko joera erakutsi du. Golfoko gerran partehartze zuzena izan ez bazuen ere,
estatu-partaide gehienek bai hartu zuten parte, ordea. Kontu honi erantzuna emate-
ko asmoz, NATOn Kooperazio-Kontseilua osatu zen (1991). Horren barruan daude
garai batean Varsoviako Itunaren barruan zeuden herri guztiak, baita Albania ere.
Hala ere, erakunde horrek eragin txikia du gaur egun.

Bitxia bada ere, 1992an egin zuen NATOk bere lehenengo eraso militarra.
NATOko Kooperazio-Kontseiluaren izenean izan zen hura, Jugoslavia ohian,
Krajina hirian, hain zuzen ere. Eraso horretan tropa aliatuek lau hegazkin serbiar
lurreratu zituzten, Bosnia gainean ezarri zen esklusio-eremua ez errespetatzeagatik.
Gorazde hiriaren setioaren inguruan NATOko tropek izan zuten partehartzea,
berriz, tamalgarria izan zen.

Bestalde, 1994an NATOk egin zuen goi-bileran Bakerako Elkartea izeneko
erakundea osatu zen. Bertan dira Erdialdeko Europan dauden estatu komunista
ohiak eta Sobietar ohiko zenbait Errepublika ere. Gaur egun iritzi desberdinak
daude NATOren barruan, batez ere EEBBen eta Europako zenbait estaturen artean.

NBE (Nazio Batuen Erakundea; ingelesez, United Nations Organization; †
ONU). 1945ean munduko nazioen arteko bakea eta segurtasuna ziurtatzeko sortu
zen erakundea. Bigarren mundu-gerra amaitu ondoren, San Frantziskoko konferen-
tzian bildu eta Nazio Batuen hitzarmena sinatu zuten 51 estatuk, aipatu liskar
horretan aliatuen alde jardun zuten estatuek, alegia. Gaur egun 170 estatu baino
gehiagok osatzen dute, ia munduko estatu independente guztiek herri txiki batzuek
izan ezik (Suitza, Andorra, Liechtenstein, Monako, Nauru, San Marino, Tonga,
Vatikanoko hiria eta Taiwan). NBEko organoak honako hauek dira: Batzar Nagusia,
Segurtasun-Kontseilua, Kontseilu Ekonomiko eta Soziala eta Nazioarteko Justizia-
-Auzitegia.

Batzar Nagusia. Partaide diren estatu guztien ordezkariek osatuta dago. Ezta-
baidagune-gorena da. Erabakiak hartu eta aholkuak ematen ditu. Arazo nagusiak
aztertzean, erabaki hartzeko ordezkari guztien bi hereneko gehiengoa behar da.

Segurtasun-Kontseilua. Bost partaide iraunkor ditu: Estatu Batuak, Erresuma
Batua, Frantzia, Txina eta Errusia. Berek dute (eta beste hamar bat estatuk ere)
beto-eskubidea. Batzar Nagusiak kontseilukideak bi urterik behin aukeratzen ditu.
Segurtasun-Kontseilua NBEko organo betearazlea da. Berari dagokio nazioarteko
bakea zaintzea eta iraunaraztea.

Kontseilu Ekonomiko eta Soziala: NBEko jarduera ekonomiko eta sozialak
koordinatzen ditu. Kideak Batzar Nagusiak aukeratzen ditu hiru urterik behin. 54
kidez osaturik dago.

Nazioarteko Justizia-Auzitegia: Bederatzi urterako hautatutako hamabost
pertsonaz osatuta dago. Estatuen arteko arazoak epaitzen ditu. Egoitza Haga hirian
dago (Herbehereak).

NBEk arazo ugari ditu une honetan. Torquemadaren esanetan (1994:101) hiru
dira organo honek dituen arazoak: autonomia-falta (herri bakoitzak bere interesak
defendatzen ditu eta kontsentsua ia ezinezkoa da); egitura ez demokratikoak (beto-
-eskubidea da horren adierazle garbia) eta finantzatzeko zailtasunak (EEBBek
aurrekontu osoaren %25 bereganatzen dute; kasko urdinak inoiz baino beharrez-
koagoak direnean, dirua falta da).

OEA (Amerikar Estatuen Erakundea; gaztelaniaz, Organización de Estados
Americanos). Amerikako estatu independenteak elkartzen dituen erakundea
(Belize, Kuba eta Guyana izan ezik). Bogotan 1948an sortu zen, Amerikako
estatuen arteko arazo komunak eztabaidatzeko eta konpontzeko asmoz. EEBBen
kanpo-politikaren tresna izan da hasieratik. 1962an, Kuba erakundetik kanpo uztea
erabaki zen. Indarra galduz joan da eta oso eragin txikia du gaur egun.

OIT (Lanaren Nazioarteko Erakundea, frantsesez Organisation Internationa-
le du Travail). 1919an sortu zen eta 1946az geroztik NBEren baitan dagoen
erakundea. Lan-baldintzak (lanordu, lan-istripu, alokairu, ikasketak…) hobetu eta
gizarte-justizia sustatzea ditu helburu. Partaide den estatu bakoitzeko gobernu,
enpresari eta langileen ordezkariez osaturik dago. Egoitza nagusia Genevan du.
1969an Bakearen Nobel saria eman zioten.

OME (Osasunerako Mundu-Erakundea; frantsesez, Organisation Mondiale
de la Santé; ingelesez World Health Organization; † OMS). 1946an sortua eta
1948az geroztik NBEko erakunde espezializatua. Munduko herri guztietan ahal
den osasun-mailarik gorena lortzea du helburu. Genevan du egoitza nagusia.

OSCE (Europako Segurtasun eta Kooperaziorako Erakundea; ingelesez,
Organization of Security and Cooperation European; lehen zen CSCE). 1975ean
sortua, Helsinkiko konferentzian. Varsoviako eta NATOko estatuez gain, Europan
zeuden beste estatu neutralak bildu ziren bertara (Albania izan ezik). Horiez gain,
EEBBak eta Kanada zeuden. Erakunde honen helburua Europako Ekialde eta
Mendebaldearen arteko arau komunak ezartzea zen, Defentsari dagokionez, beti
ere. Gerra hotzaren garaian protagonismo nahiko izan bazuen ere, gaur egun ezer
gutxi egiten du, bertan dauden estatu askok NATOri ematen baitiote lehentasuna.

OUA (Afrikar Batasunerako Erakundea; frantsesez, Organisation de L’Unité
Africaine). 1963an sortutako erakundea, deskolonizazio-prozesuekin batera. Hel-
buru nagusietako bat, deskolonizazioen ondorioz ezarritako mugak bermatzea zen.
Bertan dira Afrikako estatu guztiak, eta bai Saharako Errepublika Arabiar
Demokratikoa ere. Herri horren onespenak krisi sakona sortarazi zuen OUAren
baitan 1982an, Marokok ez baitzuen inolaz ere onartu aldarrikapen hura. Izan ere,
erakunde hau ez da gai izan Afrikak dituen arazoak konpontzeko. Oso eragin txikiko
organoa da, eta horren erakusle, azken urteotan Afrikan bertan izan diren hainbat
liskarretan (Etiopia, Txad, Libia, Ruanda, Somalia, Liberia…) OUAk jokatu duen
paper eskasa da. 

Unesco (Hezkuntza, Zientzia eta Kulturarako Nazio Batuen Erakundea;
ingelesez, United Nations Educational Scientific and Cultural Organization; †
UNESCO). 1946an sortua, 154 estatu bazkide ditu. 1984an EEBBek utzi egin
zuten erakundea. 1985ean Erresuma Batuak eta Singapur-ek beste horrenbeste egin
zuten. Parisen du egoitza nagusia. Bere eginkizun nagusiak hauexek dira: alfabeta-
tzea, derrigorrezko hezkuntza dohainezkoaren zabalkuntza, arrazakeriaren aurkako
borroka, zientzi ikerketa garatzea eta monumentuen babesa hedatzea. Si urterik
behin aukeratzen da erakunde honetako zuzendari nagusia. 1985az geroztik
argitaratzen da gure artean Unesco-ren albistaria; hots, erakunde honek hainbat
hizkuntzatan argitaratzen duen aldizkaria.

16. Kirol-Kazetaritza: ikusgarritasunari
bete-betean emana

Kirol profesionalaren teknokraziak abiadura hutsezko futbola ezarri du;
indar handikoa bai, baina alaitasunari uko egin, fantasia atrofiatu eta

ausardia galarazten duen eredua da hori.
Eduardo Galeano (1995)

***

16.1. Orotasunak

Beste espezialitateekin gertatu den legez, azkenengo urteotan kirol-kazetari-
tzaren garapena oso nabarmena izan da. Teknologiaren alorrean izan diren aldake-
tek (satelite eta kable bidezko irudiak, zuzeneko konexioak…) gero eta erakarga-
rriago bihurtu dute kazetaritza-mota hau. Ikusgarritasunaren faktoreari –irudiaren
indarrari– bete-betean emanda dago gainera. Adibide xume bat jartzearren, aipa
dezagun zer gertatu den Frantziako Tour-arekin. Gaur egun eskaintzen diren
emanaldiek ez dute zerikusirik 80ko hamarkadaren hasieran emititzen ziren
programekin. Ikusentzunezko sektorearen teknologiak asko egin du aurrera eta
kirol-kazetaritza ez da atzean geratu.

Izan ere, pare bat hamarkadaren buruan, kirol-kazetaritza informazioaren
“ahaide pobrea” izatetik lehen mailako gaia izatera pasatu da. Susperraldi ikaraga-

rri horretan beste faktore batzuek ere esku hartu dute: kirolaren munduan garatu
den esponsorizazioak eta merkaturatzeak, besteak beste, gaur egun kirol profesio-
nalaren inguruan mugitzen diren interes komertzialak izugarriak baitira. Feno-
meno horren erakusle garbia da, aspaldion, Espainiako estatuan futbol-ligaren
inguruan dabilen milioi-dantza astronomikoa.

Dena den, kirolak betidanik izugarrizko lehia eta jakinmina piztu ditu
gizakion artean. Fenomeno honen handitasuna deskribatu nahian sortu ziren lehen
kirolezko informatzaileak. Kontuan izan behar dugu, gainera hartzailegoaren zati
handi bat kirolzalea dela, batzuk amorratuak gainera. Horren ondorioz, kirol-
-informazioa da, uneon, audientzia gehien biltzen duen kazetaritza-mota. 1996an
Atlantan izan ziren Joku Olinpikoek, adibidez, inoiz giza ekitaldi batek izan duen
audientziarik handiena lortu zuten. Egun telebista-kate ugari daude kirolaren
handitasunari bete-betean emanda, horretarako sortutakoak eta horri begira
eratutakoak. Ez hori bakarrik. Telebista eta bere inguruan mugitzen den dirutza
izugarria gai izan da –eta oraindik ere bada– kirol-ekitaldien egitura bera
aldarazteko. Horren adierazle da EEBBetako NBA liga bera: partiduko lau
laurdenak egitea telebistek erabaki zuten, publizitate gehiago sartzeko aukera izan
zezaten, alegia.

Alabaina, hasiera-hasieratik esan beharra dago kirol-espezialitate guztiek ez
dutela tratu berbera jasotzen mezubideetan. Batzuek presentzia ikaragarria dute:
futbola, saskibaloia…; beste batzuek, berriz, oso ttipia: judoa, emakumezko
txirrindularitza… Harrigarria bada ere, kirol handien eta txikien arteko muga ez da
espezialidade bakoitzak duen lizentzien edo praktikatzaileen arabera erabakitzen.
Tratu hori kirol bakoitzaren ikusgarritasun-mailaren arabera ebazten da. 

Horrela ulertzen dira zenbait kirolen artean, beren oihartzun mediatikoari
dagokionez, dauden desberdintasun mingarriak. Adibidez, praktikatzaileei dago-
kienez, guztiz minoritarioa den boxeoaren gisako kirol batek1 telebistan –ETBn
kasu– duen presentzia oso handia da. Bien bitartean, bera baino zortzi aldiz
praktikatzaile gehiago dituen beste kirol batek –boleibola (30.000tik gora)–
telebistan duen oihartzuna hutsaren hurrengoa da. Antzeko konparaketak egin
zitezkeen beste kirol batzuen artean:

Datu horiek kontuan izanda, argi dago ikusgarritasun-maila dela ia irizpide
bakarra masa-hedabideetan azaltzeko. 

Kirola Lizentzia-kopurua Oihartzuna (TBn) 

Motoziklismoa 9.000 Handia

Karatea 100.000 Oso txikia

Golfa 55.000 Nahiko handia

Tiro olinpikoa 55.000 Txikia

Bestalde, kirol-kazetaritzak izan duen hazkundearen lekuko da Espainiako
estatuan dauden lau kirol-kazetek 80ko eta 90ko hamarkadetan izan duten
bilakaera. Lauretatik hiruk hazkunde oso nabarmena izan dute azken urteotan.
Marcaren datuak, benetan adierazgarriak dira, 1981-1997 urtealdian bere hedapena
lau aldiz biderkatu baita. Behera egin duen bakarra, aldiz, As kazeta madrildarra
izan da. Hauexek dira Espainiako Hedapena Egiaztatzeko Bulegoak –OJD
izenekoak– 1970tik hona emandako azken datuak:

16.2. Kirol-Kazetaritzaren historia laburra

Antonio Alcoba irakaslearen esanetan, jokua eta kirol-komunikazioa garaiki-
deak dira; hau da, gizakiak aldi berean deskubritu zituen kontzeptu horiek, kirolaren
arrastoak haitzuloetako lehen pinturetan antzeman baitaitezke. Aipatu irakaslearen
ustez, Homero izan zen lehen kirol-kazetaria, Iliada eta Odisea idazlanetan ederki
asko, zehaztasun handiz, deskribatu baitzituen Ehorzketa-Jokoak deituriko froga
haiek.

Dena den, kirolaren praktikari buruz, egunkarietan idatzi zuten lehenak ez zi-
ren kazetariak izan, garaian garaiko idazleak baizik. Kirolaren praktika maite zuten
idazleak ziren. Apaingarriez beteriko estiloa erabiltzen zuten, oso hanpatua eta
kanpolarrosa, oso erretorikoa. Hasiera batean, oso jende gutxik irakurtzen zituen
albiste horiek. Kirolaren praktika zabaldu ahala, berriz, irakurleak ere ugarituz
joan ziren. Kazetaritza-enpresak ere fenomeno honen garrantziaz ohartu ziren eta
kirolari gero eta garrantzi handiagoa ematen hasi ziren. Arrakasta erabatekoa izan
zen. Horren adierazle ondoko datua: XX. mendeko lehenengo hamarkadetako
egunkari garrantzitsuenek orrialde bat eskaintzen zioten egunero kirolari (Bizkaiko
La Gaceta del Norte kasu, 1910an sortu baitzuen kirol-saila).

Munduan ezagutzen den lehen kirol-argitalpena XIX. mendearen erdialdean
agertu zen Erresuma Batuan (Londresen): Sportsman zuen izena, gerora Sporting
life izenarekin ezagunagoa egin zena. Gogoangarriak dira, halaber, garai hartan

Kazeta Non Hedapena Hedapena Hedapena 1997-1981 
(1970) (1981) (1997) (gehikuntza)(%)

Marca (1938) Madrilen 138.759 97.626 495.917 + %408
(Recoletos

Taldea)

Sport (1980) Bartzelonan - 43.174 118.985 + %175,5
(Zeta taldea)

El Mundo Bartzelonan 59.339 50.476 102.194 + %102,4
deportivo

(1906)
(Godo taldea)

As (1967) Madrilen 113.873 156.405 107.169 – %31,4
(Prisa Taldea)

jaio ziren beste hauek: Journal des Haras, Le Sport eta Le Vélo (Frantzian) eta El
Cazador eta El Sport español (Espainian). Beranduago plazaratu ziren beste
hauek: La revista ilustrada del Sport (1900) eta El Mundo deportivo (1906). Azken
hori astekari modura jaio zen eta 1926an egunkari bilakatu zen.

Nolanahi ere, Joku Olinpikoak kirol-kazetaritzaren tranpolin ezin hobea izan
dira beti. 1896an Atenas-en ospatu ziren Aro Modernoko lehen Joku Olinpikoetan
70.000 lagun bildu ziren ikusle gisa. Haien artean ziren Le Figaro eta Times egunka-
rietako berriemaileak. 1906an izan ziren Joku Olinpikoetan –haiek ere Atenasen–,
garai hartako egunkariak kirolariek egindako balentriak eta lortutako markak
zehatzago eta zabalago hasi ziren argitaratzen. 1908tik aurrera, Olinpiaden infor-
mazioak izugarrizko abiada hartu zuen telegrafoari esker. Urte horretan Londresen
izandako Jokuen oihartzuna mundu osoko egunkari guztietara zabaldu zen. 1912ko
Jokuetan (Stockholm hirian) berrikuntza nabaria agertu zen: argazkia kazetetan,
zenbait egunkaritan behinik behin, garrantzitsuenetan alegia. Hura lortu ahal
izateko, egunkari haiek beren artean pool bat osatu zuten.

1928ko Jokoak ere (Amsterdam) historikoak izan ziren, irrati bidez emanda-
ko lehenak izan baitziren. Gertaera hark egunkarien eta irratiaren arteko gerra piztu
zuen. Ordukoa da irrati-emankizunen eskubideak lortzeko irrati-difusioaren histo-
rian piztu zen lehenengo lehia. Bi izan ziren lehiakide, biak estatubatuarrak: NBC
eta CBS konpainiak.

1964an Tokion burututako Olinpiadetan, telebistak behin betiko hartu zion
aurrea prentsa eta irratiari. Haiek izan ziren mundu osorako telebista bidez eman
ziren lehendabiziko Jokuak. 1968an Mexikon izan ziren Olinpiadetako irudiak,
telebistak zuzenean eta kolorez zabaldu zituen. Handik aurrerak, lau urterik lau ur-
tera eratu diren Olinpiadetan aurkeztu diren aurrerapen teknologikoak, etengabeak
izan dira.

Beste batzuetan, masa-hedabideak kirol-ekitaldien babesle izan dira. Esatera-
ko, eta txirrindularitzaren arloa soilik kontuan hartuz, L’Equipe, La Gazetta dello
Sport, Informaciones eta El Diario Vasco egunkariek Tour, Giro, Espainiako Bira
eta Euskal Herriko Itzulia eratu dituzte, hurrenez hurren, noiz edo noiz. Partaidetza
horri esker, kirol-ekitaldi horiek luze eta zabal agertu dira masa-hedabideetan, ez
aipatu egunkari horietan soilik, baizik eta beste guztietan ere.

Dena den, kirol kazetaritzaren hazkunderik garrantzitsuena azken urteotan
gertatu da eta, neurri handi batean, telebistari zor zaio. Zenbait kirol-ekitaldiren
emankizunak hiri edo herri oso baten bizitza geldieraz dezake. Noiznahi, Legebil-
tzarretako jarduera bera ere bertan behera gelditu da, behin baino gehiagotan,
futbol-partidu bat dela medio. Neurriz kanpo hedatzen ari al da fenomeno hori?
Botere politikoak etekinik ateratzen al die kirol-emankizunei? Ba al du futbolak
efektu narkotizatzailerik? Kirol-emankizunak herritarren kontzientziak lokarta-
razteko bide al dira? Edo masa-hedabideak kirolak berak duen handitasunaren isla
baino ez ote dira? Hor duzu, irakurle, eztabaidarako gaia. 

Ezbaika horretan lagungarri gerta daiteke, zalantzarik gabe, futbolzale
amorratua den Eduardo Galeano idazle uruguaitarrak idatzi duen liburu eder hau:
El fútbol a sol y sombra. Bertatik atera dugu gai honi hasiera ematen dion aipu hau:
“kirol profesionalaren teknokraziak abiadura hutsezko futbola ezarri du; indar
handikoa bai, baina alaitasunari uko egin, fantasia atrofiatu eta ausardia galaraz-
ten duen eredua da hori”. Bere ustez, gainera, nahiko garbi dago futbola txinata-
rrek asmatu zutela (gauza gehienak bezala), jada duela bost mila urte malabarista
txinatarrek oinez dantzaten baitzuten baloia (Galeano, 1995:25).

16.3. Kirol argitalpenak Euskal Herrian

Euskal Herrian ere kirol-kazetaritzak badu bere historia, oso emankorra
gainera. Ezin ahantz daiteke Bilboko Excelsior egunkaria izan zela bai Euskal
Herrian eta baita Espainiako estatuan ere sortu zen lehendabiziko kirol-egunkaria
(1924). Lehenago sortua zen (1906) El Mundo deportivo, baino hura astekaria zen
eta ez egunkaria. Bartzelonako kazetak jauzi hori beranduago egin zuen, 1926an
hain zuen.

Izan ere, Excelsior kazetaz gain, gure artean kirol-prentsak beti izan du
harrera ona. Jesús Castañón Rodríguez irakasle gaztelauak aipatutakoaren arabera,
Euskal Herria kirol-argitalpen ugariren sorlekua izan da beti. Aurrenekoak XIX.
mendearen amaieran plazaratu ziren. Hona hemen garai hartan kaleratu ziren
argitalpen garrantzitsuenen zerrenda hau:

Izan ere, garai hura –XIX. mendearen bukaera eta XX.aren hasierakoa– oso
emankorra izan zen euskal prentsarentzat, baita kirolezkoarentzat ere. Guda zibilak
ekarritako harrabotsak bortizki zapuztu zuen, ordea, loraldi eder hura.

Noiz Argitalpenaren izenburua Non

1886 La Ilustración gimnástica Bilbon

1887 El Pelotari Bilbon

1911 Vida deportiva Donostian

1911 Los Deportes Bilbon

1911 Norte sportivo Donostian

1911 La Información sportiva Donostian

1915 Hércules Bilbon

1923 La Ribera deportiva Barakaldon

1924-1931 Excelsior (lehen kirol-egunkaria) Bilbon

1927 Gymnasium Gasteizen

1931-1937 Excelsius (egunkaria) Bilbon

Kirol-argitalpenen susperraldi horretan futbolaren etorrerak berak izan zuen,
nola ez, zerikusirik. Zeregin horretan, Euskal Herria aitzindari izan zen. Kirol hura
XIX. mende bukaeran etorri zen gure artera ingelesen eskutik. 1894. urtean,
maiatzean hain zuzen ere, Areetan izan zen lehendabiziko futbol-partidu ofiziala,
El Noticiero bilbaíno egunkariak zekarrenez. Kirol hura berehala sustraitu zen
euskal gizartean. Euskaldunon eta ingelesen arteko merkataritza-harremanek
(ikatza eta burdina zela medio) ahalbidetu zuten futbolaren sarrera hori. 

Aipatutako irakaslearen aburuz, futbolaren ezaugarriak bat zetozen euskal-
dunok omen dugun izaera bereziarekin: indarra, kemena, talde-lana… Gainera, kirol
hura ezin egokiagoa zen, baita ere, gizarte-harremanak lantzeko eta, hori,
euskaldunok beti izan dugu gogoko. Denetarik ei zeukan eta badauka (gaur egungo
panorama ikusita). Are gehiago, batzuek batu egiten zuten euskal etniaren balorea
eta futbola bera: Bizkaitarra egunkari jeltzalea kasu (ik. 1910/3/26ko alean
Campeonato de fútbol izenburupeko iruzkina). 

16.1. Grabatu hau Txinako Ming dinastiakoa da. XV. mendekoa da, baino
baloiak Adidas markakoa dela dirudi.

Aurkibide Orokorra



Kontuak kontu, argi dago Euskal Herrian kirol honen sarrerak testuinguru oso
berezia izan zuela, aldaketa soziologiko eta politiko oso sakonak eta garrantzitsuak
gertatzen ari baitziren garai hartan: foruen desagerpenen osteko etsipena, abertza-
letasunaren susperraldia, industriaren garapena, euskaltzaletasuna, katolikotasu-
na… Futbolak pizten zuen ikusmina eta grina, berehala zabaldu zen, harik eta
ohikoak ziren herri-kirolak baztertu arte. Hainbat historialariren aburuz (Castañón,
1993:42), masa-ikuskizunen inguruan jazo zen aldaketa hura, euskal naziona-
lismoaren baitan gertatzen ari ziren mudantzen isla izan zen; abertzaletasunak
modernitatearen ildotik abiatzeko zuen beharraren erakusle, alegia.

Testuinguru honetan, Athletic de Bilbao futbol-taldea sortu zen, euskal
taldeen arteko lehena (1898). Ordurako nabaria zen euskal gizartean kirolak zuen
arrakasta eta pizten zuen grina. Are gehiago, Castañón Rodríguez-en irudiko,
euskal kazetaritzaren historian izan diren kirol-argitalpenek berebiziko garrantzia
izan zuten fenomeno honen garapenean. Bere aburuz (1993:70), nabaria da kirol
kazetaritzan euskal estiloak utzi duen arrastoa. Berak lau fase desberdin antzeman
ditu, ondoko urtealdi hauei dagozkienak: 1894-1924, 1924-1938; 1938-1950 eta
1950-gaur arte.

• 1894-1924 urtealdia; hots, lehen futbol-partidu ofiziala izan zenetik
Excelsior egunkaria plazaratu artekoa, alegia. Bitarte horretan, kirol-emankizunen
berri emateko erabiltzen zen idazkera oso teknikoa zen.

• 1924-1938, hots, Excelsior eta Excelsius kirol-egunkariek kalean egon ziren
garaia. Bitarte horretan, Europako ereduak aintzat hartzen dira euskal kirol-
-kazetaritzan: Frantziatik kronika generoa, Ingalaterratik terminologia (anglizismoz
beteak azaltzen baitira kirol-kronikak) eta ironia fina.

• 1938-1950 urtealdia, frankismoaren lehen zatiari dagokiona. Urte horretan,
1938an, sortu zen Donostian Marca astekaria (egunkari lez 1942an argitaratzen
hasi zen, baina Madrildik). Garai hartako kirolari buruzko orrietan, frankismoak
kirola kontsigna modura erabili zuen bere mesederako. Hartara, gaztetasunaren
baloreak behin eta berriz goraipatzen ziren. Marca astekaria frankismoaren tresna
izan zen, Espainiako Futbol-Federazioaren esanetara jarri baitzen hasiera-hasiera-
tik. Kontuan izan behar da, garai hartan Euskadiko selekzioak eta F.C. Barcelona
futbol-taldeak hasiak zituztela atzerrian (Euskal Herrikoak Mexikon) beren
gobernu autonomoen aldeko nazioarteko kanpainak. Frankistek horregatik auke-
ratu zuten Donostia Futbol-Federazioaren berrosaketa egiteko, normaltasunaren
irudia emateko asmoz, alegia.

• 1950-gaur arte. Urtealdi horren hasieran berebiziko garrantzia izan zuen
L’Equipe egunkari frantziarraren kalerapenak, harek plazaratutako ereduak jarraitu
beharreko irizpide bilakatu baitziren Europako argitalpen espezializatu
gehienentzat. Eredu horri jarraiki, kirol-kroniketan kultur elementuak agertzen hasi
ziren: gastronomia, musika, zinema, mitologia…

Bestalde, ezin uka daiteke Euskal Herrian kirolaren eta erreibindikazioen
artean izan den lotura, bereziki futbolaren eta politikaren artean zenbait une
zehatzetan egon den harreman estua, hain zuzen. Horren adierazle dira, 1970ko
hamarkadan euskal estadioetan agertzen hasi ziren ikurriñak edota 1975an, Franco
diktadoreak agindutako fusilamenduen kontra protestatzeko, Granada-Athletic
partiduan euskal jokalariek eraman zuten besoko beltza. 1976an eta ikurrina bera
legeztatu aurretik (1977), Athletic eta Realeko kapitainek –Jose Angel Iribarrek eta
Inaxio Kortabarriak– euskal bandera agertu zuten Atotxako futbol-zelaian,
jendearen txalo-zaparrada lagun zutela.

Askoren irudiz, futbola bera ere euskal nortasunaren adierazle bihurtu da.
Horra hor, bestela, Athletic-ek eta Real-ak 1919an eta 1962an (hurrenez hurren)
hartutako erabakia: Euskal Herrian jaiotako jokalariak erabiltzeko konpromezua,
alegia (gerora donostiarrek aldatu duten irizpidea da hori). 

Bestalde, bitxikeriazaleek eta Athletic-zaleek bereziki, hemen duzue hiz-
piderako gaia: katedraleko jokalariei lehoiak esan ohi zaie, baina noiztik eta zer
dela-eta? Kontu hori zaharra da, El Liberal izeneko egunkariak 1929an erabili
baitzuen lehendabiziko aldiz ezizen hori Athletic-eko jokalariak izendatzeko.
Bilboko taldeak lortu berria zuen garaipen bat ilustratzeko, partidua jarraitu zuen
berriemaileak honela titulatu zuen: Volvió a rugir el león de San Mamés (San Ma-
mesen lehoiak berriz ere orro egin zuen). Kontua da Athletic-en estadio ondoan
zegoen baselizan martiri kristau haren irudiari kultua ematen zitzaiola, eta hortik
dator gaur egun aski ezaguna egin zaigun lehoiaren irudi hori.

Bitxikeriak alde batera utzita, gaur egungo panoramari dagokionez, hauxe da
azpimarragarriena: kirol egunkari independenterik ez badago ere, Euskal Herrian
argitaratzen diren informazio orokorreko kazeta guztiek gero eta garrantzi handia-
goa ematen diote sail honi, urterik urtera berari eskainitako tartea gehituz baitoa.
Espainiako futbol-liga profesionalak hartu duen abiada bizi eta zorabiagarriak
izango du, seguru asko, zerikusirik fenomeno horrekin.

Dena den, euskal kazetaritza espezializatuaren historia ezagutzeko, ezinbeste-
koa zaigu Excelsior eta Excelsius egunkarien inguruko xehetasun gehiago ematea.

16.3.1. Excelsior eta Excelsius

Gorago aipatu dugun bezala, Excelsior dugu bai Euskal Herrian, baita
Espainiako estatuan ere, sortu zen lehen gaztelaniazko kirol-egunkaria, El Mundo
deportivo eta Marca kazeten aurretik, alegia. 1924an jaio eta 1931an desagertu
zen. EAJren laguntza ekonomikoa zuen kazeta zen eta Euzkadi kazeta jeltzalearen
babespean plazaratu zen. 

Garairik onenean 20.000 baino ale gehiago saltzera iritsi zen. Horrek argiro
erakusten du euskal herritarren artean kazetak lortu zuen oihartzun zabala. Jazinto
Mikelarena eta Jose Olivares Tellagorri izan ziren zuzendariak. Izara tamainako
kazeta zen hura, lau orrikoa eta kirol-albisteez gain, azken orrian gizarte- eta kultur

Gasteizko Antso Jakituna fundazioan dagoen ale bakarra dugu. Haiei eskerrak.

arloko berriak ere agertzen ziren. Lehen orrialdean bertan, Excelsior izenburupean,
hauxe agertzen zen azpititulu gisa: Deportes, información, cultura. Orduko
idazgelan Gernikako frontoiari lotutako pertsonak ageri ziren: Gerrikaetxebarria,
Juan de Irigoien, Pedro Rico eta Castor Uriarte, besteak beste.

Excelsior hartan era guztietako kirolen berri ematen zen: atletismoa, boxeoa,
herri-kirolak, futbola, hipika, pilota… Estilo erraz batean azalduta, baina, hori bai,
anglizismoz josita plazaratzen zen egunkaria. Horren adierazle, hona hemen
zerrendatuta, 1929ko apirilaren 3ko edizioko lehen orrialdean, La liga inglesa
izenburuko albiste laburrean –14 lerro besterik ez– agertu ziren neologismoak:
leader, team, foot-ball eta goal-keeper.

Nolanahi ere, garai hartako albisteetan, kronika zen genero nagusia. Beraietan
objektibotasuna eta subjektibotasuna eskutik helduta agertzen ziren eten gabe; hori
bai, ezin falta ukitu ingeles ironiko eta bereizgarri hura. Oso nabaria zen editoreen
asmoa: euskaldun senaren betiko baloreak berpiztearekin batera, kanpotik zetozen
estimulu berriei ateak irekitzea, era horretan, herriaren garapen intelektuala eta
afektiboa landu ahal izateko.

Horren harian, Excelsior egunkariaren ildo editoriala garbia zen: kirolak
haurraren kultur bidea izan behar zuen, eta, beraz, soin-hezkuntzaren derrigorrez-
kotasuna galdegin zuen, eskolatik hasita unibertsitateraino; kirol profesionalaren
eta afizionatuaren arteko bereizketaren aldekoa zen; federazio desberdinen arteko
koordinazioa bultzatu zuen; baita gazteen bizitza “higienizatzeko” plan baten
beharra ere, bainu-etxe, dutxa eta igeritoki publikoen beharra defendatuz. Horrek
guztiak helburu garbia zuen: kirolaren praktika zabaltzea, ez hainbeste garailearen
kultura zabaltzeko asmoz, gizakion garapen fisiko eta psikikoa gauzatzeko bidean
baizik.

Dena den, Excelsior kazetaren asmo eder haiek ezerezean gelditu ziren
1931n, ez ale gutxi saltzen zituelako, familia nazionalista desberdinen arteko
desadostasunek kazetaren iraunpena oztopatu zutelako baizik. Excelsior desagertu
eta urte berean jaio zen Excelsius kirol-egunkaria. Jose Ramon Basterra izan zen
lehenengo zuzendaria. Gidaritza ekonomikoa, berriz, Alejandro de la Sota-rena izan
zen. Idazgelan zeuden berriemaile batzuk aurreko kazetako berberak ziren. Aurre-
koak bezala, kazeta honek ere sail askotxo zituen. Futbola, txirrindularitza, pilota,
herri-kirol, boxeo eta atletismoaz gain, beste hauek: xake-jokoa, mendia, ehiza,
arrantza, igeriketa, esgrima, bilarra… Horiekin guztiekin batera, tarteka-marteka
medikuntza, musika eta literaturaren inguruko albisteak ere agertu ziren.

Dena den, Excelsius honen bizitza tropa faxistek Bilbo hartu zuten urte
berean amaitu zen, hau da, 1937an. Urte horretan agortu ziren beste hainbat euskal
argitalpenen asmo eta ibilbideak ere.

16.4. Informazio-iturriak

Gaur egungo kirol-kazetaritzara etorrita, garbi dago informazio-iturriek sail
honetan duten garrantzia oso handia dela. Beren jatorriaren arabera, kirolezko
informazio-iturriak bi motatakoak izan daitezke: zuzenak (kirol-ekitaldiak, prota-
gonistak, klubak, albiste-agentziak, federazioak eta liga profesionalak, batik bat)
eta zeharkakoak (erakunde publikoak: udalak, foru-aldundiak, Jaurlaritza… eta
etxe babesleak: esponsorrak, markak…).

16.4.1. Zuzenak

• Kirol-ekitaldiak eta bere protagonistak. Garrantzitsuenak dira, ezbairik gabe.
Egunkarietan espazio gehien berek betetzen dute. Kazetaria kirol-ekitaldia jokatzen
den tokira abiatzen da (estadioara, frontoira…) eta bertan gertatzen dena kontatzea
du helburu bakarra. Berriemaileak kirolariekin ere hitz egin behar du. Ekitaldi
horien aurretik eta ostean prentsaurrekoak egitea edota kirolarien adierazpenak
jasotzea, oso ohiko bihurtu da gaur egun, eta berdin dio zein den espezialitatea.

Nolanahi dela, kazetariak bereiztu egin beharko lituzke benetan esanguratsuak
diren azalpenak eta espazioa betetzeko bakarrik balio duten berba-multzoak. Hau
da, printzipioz baztergarriak izan beharko lirateke –behar gorririk ez badugu
bederen– ezer gutxi ekartzen duten adierazpen merkeak. Adibidez, partidu baten
atarian jokalariek esaten dituzten topikoak: “gu saiatuko gara irabazten, baino ez
dakigu zer gertatuko den” edota, partidu amaieran, entzuten diren tenore honetako
esapideak: “futbola horrelakoa da, badakizue… batzuetan galdu, besteetan
irabazi” Kazetari profesionalak, ordea, esanguratsuak diren adierazpenak erabili
beharko lituzke soilik; hots, partiduaren gakoak azalarazten duten adierazpenak,
porrota edo garaipena zertan oinarritu den argitzen dituzten esapideak. Zaila da
gero asmatzea!

Orobat esan dezagun, usteak erdia ustel gertatu ohi direla; eta kirol kazetari-
tza ez da salbuespena. Esan nahi baita: askotan kazetako zuri-gunea edota albis-
tegiko minutuak betetzeko ezartzen duen morrontza gorri horrek, ahalezko egiten
du horrelako huskerieak agertzea.

• Klubak. Kirolariekin batera, berak dira gaur egun protagonista nagusiak.
Nonahi ditugu, espezialitate-mota guztietan. Gaur egun, kirol profesionalaren
barruan, klub gehienek badute komunikazio-kabinete bat edo, besterik ez bada ere,
harreman informatiboez arduratzen den pertsona bat. Pertsona horiek –kazetari
ohiak normalean– klubaren alde onak eta irudi korporatiboa neurriz kanpo ustiatzen
ahaleginduko dira ziur aski, alde txarrak eta porrotak gutxiesten edo “makilatzen”
saiatuko diren neurri berean. Kabinete horietatik sortarazten den informazioa
handia da. Berriemailearen lana bestelakoa izango da, jakina: informazioa eta
propaganda merkea bereiztea, hain zuen.

• Albiste-agentziak. Sarritan, agentzietatik etorritako albisteak bide-erakusle
gertatzen dira; alegia, nork bere aldetik landu behar duen berriaren atari izaten

dira. Kirol-sailetan kazetari bakoitzak bere espezialitateak ditu. Horietan berak dira
jaun ta jabe eta berek ere erabaki behar dute zer egin teletipoekin: datozen moduan
argitaratzea ala berregitea. Normalean, teletipo gehienei “ukitu” edo “orraztu” bat
ematen zaie idazgeletan. Arrazoia oso sinplea da: agentziek darabilten estiloa oso
aseptikoa da (horrela behar du izan gainera, kontuan hartuta beren bezeroen artean
Real Madrid eta Barcelonaren aldeko eta kontrako egunkari sutsuak daudela,
esaterako). Baina aseptikotasun hori ez dator bat, gaur egun kirol kazetaritzan
nagusi den estilo gartsu eta bero horrekin.

• Ligak eta federazioak. Kluben interes orokorrak defenditzeko, federazioak
sortu ziren (arautegi komunak erabakitzeko, besteak beste). Aldiz, klubek dituzten
merkataritza-interesak defenditzeko, ligak sortu dira (telebistako emankizunen
eskubideak negoziatzeko, besteak beste). Batzuek eta besteek protagonismo itzela
hartu dute azken urteotan. Batzuk zein besteak kirolak izan duen erakundetze eta
garatze-prozesuaren isla dira.

16.4.2. Zeharkakoak

Berez, informazio-iturri horiek normalean ez dute albisterik sortzen, ez
zuzen-zuzenean behintzat; baina zeresan ugari sortarazten dute beraiei esker
eratzen diren edo babesten diren ekitaldiek.

• Erakunde publikoak. Azkenengo urteotan gero eta nabariagoa da erakunde
publikoek kirolaren garapenean hartu duten protagonismoa. Askotxo dira
instituzioei esker antolatzen diren kirol-lehiaketak edota laguntzen diren kirol-
-erakunde pribatuak. Euskal Herrian udalek, foru-aldundiek, Jaurlaritzak berak…
denek dute beren menpe –modu batera edo bestera– kirolaren kudeaketa, arautegia
eta bultzada, maila ez-profesionaletan batez ere.

Erakunde horien guztien asmoak, askotan, ederrak eta txalogarriak izan arren,
garbiro esan behar da, halaber, mundu osoko Gobernuak saiatu direla, noiz edo
noiz, kirolari balio “erantsia” ateratzen; alegia, norberaren mesede politikorako
erabiltzen. Azken buruan, agintari politikoak ere kirolak –elitezko kirolak batik bat–
gaur egungo gizartean betetzen duen funtzioaz jabetu direlako gertatzen da hori
guztia.

• Etxe babesleak: esponsorrak, markak. Berek nekez sortzen dute albisterik;
oso gutxitan konbokatzen dute prentsaurrekorik. Hala ere, kirol-ekitaldi asko eta
asko beraiei esker egiten dira. Futbol-partidu edo jokalari askoren elastikoetan
ageri dira: marka pribatuak, esponsorrak… Beroriek ere azkar asko jabetu dira
kirolak, masa-ikuskizuna den aldetik, jendearengana iristeko eskaintzen dituen
posibilitateez. Albiste-iturri baino gehiago ikuskizun-iturri direla esan genezake.
Batez ere, errentagarritasuna dute abiaburu eta helburu.

16.5. Kirol-kazetaritzaren etika

Kazetaritza-mota guztietan berriemailearen portaera etikoa ezinbestekoa
baldin bada, are gehiago kirol-informazioan. Ugari dira elitezko kirolak pizten
dituen irrikak eta tentsioak. Sarritan, koloreen atzetik gauza gehiago ikusi ohi
dugu: herri baten nortasuna, hiri baten ohorea… Egoera horretan, oso erraza da
norberaren joerak sumintzea eta frustrazio kolektiboak kontrolik gabe askatzea,
bere onetik ateratzea, alegia.

Hala ere, kirol-kazetariak joera horiek guztiak kontrolpean eduki behar ditu,
ustegabeko ondorioak gerta ez daitezen (jarratzaile ezberdinen arteko liskarrak,
hirien arteko tirabirak…). Dena den, ondotxo dakigu kazetariak ezin duela abstrak-
ziorik egin, bera ere mundu honetakoa baita; hots, berak ere kolore batzuk gogo-
koago izango ditu eta zail egingo zaio zaletasun horri ez eustea. Lehian dauden
taldeak herri edota nazio ezberdinetakoak badira, “etxekoaren alde” jotzea “ulerga-
rriagoa” gerta daiteke (hartzailegoa ere zein den kontuan hartuta, jakina). Herri
berekoak direnean, ordea, tentu handiagoz ibili beharko du.

Nolanahi ere, auzi horiekin bueltaka gabiltzala, kazetariak muga garbi bat
errespetatu beharko luke: gauza bat da etxeko taldearen alde jotzea, eta beste bat,
oso bestelakoa, forofismo itsu eta merkean erortzea. Marra hori bereizten ez
dakienak ez luke kirol-kazetaritzan aritu behar. Norberaren sinesgarritasuna
zaintzea funtsezkoa baita auzi horretan. Kazetariak ezin du amore eman egunero
entzuten diren ergelkeria guztien aurrean.

Hona hemen, besterik gabe Madrilgo Diario 16 egunkariak 1993ko otsailaren
2an Real Madrid-F.C. Barcelona norgehiagoka baten ostean Antologia dialéctica
izenburupean bildu zituen adierazpenen sorta bitxi hau:

• “Si no fuera por Díaz Vega [partiduko epailea], el Barcelona ya sería
campeón de liga” (J.L. Núñez, Barçako presidentea). Partidua bigarren bueltaren
hasieran izan zen.

• “Hasta que el Madrid no se haga de la Generalitat siempre tendremos estas
histerias”. (Ramón Mendoza, orduko Real Madrid-eko presidentea).

• “Cruiff es un bocazas. Se mea en los pantalones cuando juega contra el
Madrid” (Díaz Vega).

• “El árbitro sólo ha venido a jodernos” (R. Koeman, Barçako jokalaria).

• “Ha sido una risa, una vergüenza, sólo sirve para pitar infantiles” (J.
Cruiff, Barçako entrenatzailea).

• “El Madrid fue muy superior y el árbitro no tuvo nada que ver en nuestra
victoria” (Michel, Real Madrid-eko jokalaria).

Tenore horretako adierazpenak omen dira futbolaren piper eta gatza. Kirol-
kazetaria, ordea, ezin da jarri maila berean. Berea informazioa eta sinesgarritasuna
da. Besterik ez.

16.6. Espezializazioaren beharra

Orain arte aztertu ditugun kazetaritza-mota guztietan, espezializazioaren
komenientziaz mintzatu gatzaizkizu, irakurle. Oraingoan, berriz, zeregin horren
exijentziaz hitz egingo dizugu, asko baitira kirol-kazetaritzak bere menpe hartzen
dituen arloak eta modalitateak.

Gaur egun badirudi edonor dela gai kirolaz mintzatzeko eta orobat informa-
tzeko: epaile ohiak, jokalari ohiak… Iduri du, futboleko edo saskibaloiko arautegiak
denok dakizkigula. Baina kirol-informazio ona egitea, beste edozein kazetaritza-
-mota bezain zaila da. Kontuan izan behar da, informazio horren hartzailea norma-
lean modalitate horretako ohiko jarraitzailea dela eta, askotan, aditua gainera.
Beraz, kazetariak zerbait gaizki egiten baldin badu, hartzailea berehala ohartuko
da. Alde horretatik, kirol-informazioaren jarraitzailea beste sailetakoa baino zorro-
tzagoa eta kritikoagoa da.

Izan ere, nazioarteko Federazioek ehun bat kirol-mota desberdin onartzen
dituzte, Kirol bakoitzaren barruan, berriz, hainbat espezialitate eta kategoria desber-
din egon daitezke. Bakoitzak badu bere arautegi eta konplexutasun-maila propioa.
Kirol, espezialitate eta kategoria guztietan aditua izatea ezinezkoa da. Kazetariak
eta medioak berak ere nolabaiteko hautaketa egin behar du.

Har dezagun, adibidez, atletismoa. Lehiaketak bi motatakoak izan daitezke:

Kategoriak, berriz, hauek guztiak dira, bai gizonezko zein emakumezkoetan.

Lehiaketak

Pista
Krosa

Kanpoaldean Errepidea
Hiri barruko zirkuitua

Polikiroldegia
Pista estalian Soinketa-aretoa

Bestelako toki itxiak

Seniorren kategorian –gizonezkoetan– dauden espezialitateak, berriz, beste
hauexek dira:

ESPEZIALIZATE DESBERDINAK (gizonezkoak/ seniorrak)

Abiadurazkoak • 100 metro
• 200 metro
• 400 metro

Lasterketak Iraunpen (fondo) erdiko • 800 metro

zelai lauan lasterketak • 1.500 metro

Fondokoak • 5.000 metro
• 10.000 metro

Iraunpen luzeko lasterketa • Maratoia (42.195 m.)
(Superfondoa)

Hesiak • 110 metro
• 400 metro
• 3.000 metro

Errelebuak • 4 × 100 metro
• 4 × 400 metro

Jauziak Horizontalak • Luzera
• Hirukoitza

Bertikalak • Altuera
• Pertika

Jaurtiketak Zirkulu barrenetik • Pisua (7,260 kg.)
• Diskoa (2 Kg.)
• Mailua (7,260 kg.)

Lasterketarekin • Txabalina (800 g.)

Martxa atletikoa • 20 km.
• 50 km

Proba konbinatuak • Dekatloia

Kategoriak

Pista
Gizonezkoentzat zein Seniorrak
emakumezkoentzat Promesak

Juniorrak
Kadeteak
Infantilak
Kimuak
Benjaminak

Hori guztia seniorren kategorian bakarrik eta gizonezkoen kasuan. Emaku-
menkoen artean neurriak zertxobait aldatu egiten dira, baita ere kategoriak adinean
behera joan ahala.

Nolanahi dela, atletismoa adibide xume bat baino ez da. Atletismoari buruzko
aldizkari espezializatuek badituzte modalitate horiek guztiek jarraitzeko adituak
diren kazetariak. Beroriek ongi baino hobeto ezagutzen dituzte, zeintzuk diren
atletarik edo markarik onenak, zeintzuek dituzten errekorrak, zein herritakoak
diren eta bai non diren urtero antolatzen diren meeting garrantzitsuenak ere.

Kirol-kazetaritzan aditua izatea oso garrantzitsua ezezik nahitaezkoa da,
beraz. Horregatik, kirol-kazetariak, normalean, bizpahiru modalitate behar den
sakontasunez menperatzen ditu bakarrik, eta beste batzuk nola edo hala, ezinezkoa
baitzaio espezialitate guztiak behar bezala ezagutzea.

16.7. Kirol-kazetaritzaren berezitasunak

16.7.1. Estetikoak

Kioskoan, begibistakoak dira kirol-egunkariak eta bestelako kazeten artean
dauden desberdintasunak. Kirol-egunkarien diseinua bera ere guztiz adierazgarria
da, bertan erabiltzen diren baliabideak harridurazko kazetaritzak edo sensazionalis-
moak erabiltzen dituenak baitira askotan: tamaina handiko titularrak eta argazkiak,
kolorearen erabilera oparoa eta infografiaren presentzia nabarmena, besteak beste.
Egun, Espainiako estatuan argitaratzen diren lau egunkariek ezaugarri horiek
betetzen dituzte (As, Marca, El Mundo Deportivo eta Sport).

Europara begiratuz gero, berriz, L’Equipe, Times Sport eta La Gazetta sporti-
va egunkariak zertxobait desberdinak dira. Ez gehiegi. Tamaina aldetik, bitxikeria
bat: L’Equipe adibidez, Sport kataluniarra baino lau aldiz handiagoa da
(frantziarra izara neurrikoa baita). Antzeko tamaina dute Times Sport eta La
Gazetta sportiva egunkariek.

Lehen orrialdeetan Espainiako egunkarien eta europarren artean ez dago ia
bereizketarik, alde grafikoak ikaragarrizko garrantzia baitu kasu guztietan. Barneko
orrialdeetan ageri diren albisteen trataera, aldiz, desberdina da. Europarrak ez dira
hain “deigarriak”, askoz serioagoak baizik.

Adibidez L’Equipe egunkariak, aspaldiko partez egin duen berrikuntza
bakarra lehen eta azken orrialdeetan kolorea sartzearena izan da. Italiarrak, berriz,
ez du aparteko berrikuntzarik sartu (larrosa koloreko paperarekin jarraitzen baitu
oraindik ere). Beste horrenbeste esan daiteke egunkari britaniarrari buruz.

Bi hitz argazkiei buruz. Azken urteotan argazkigintzak aparteko tokia bete du
kirol-kazetaritzan. Argazkiak hautatzerakoan, kazetariak izan ohi du –eta ez
argazkilariak– azken hitza. Egokia al da joera hori? Zenbait egunkaritan editore
grafikoaren postua sortuta dago aspaldi. Berak hartzen ditu erabaki nagusiak.

16.7.2. Linguistikoak

Kirolezko kazetaritzan nabaria da anglizismoen presentzia izugarria (foot-
ball, out side, corner, volley-ball…), Erresuma Batuan arautu baitzituzten gaur
egun aski ezagunak egin zaizkigun hainbat kirol-modalitate.

Beste ezaugarri bat –batere onuragarria ez dena, gainera– topiko eta esamol-
deen gehiegizko presentzia da. Gaztelaniazko kazetagintzan oso nabaria da feno-
meno hori. Zenbat aldiz entzun/irakurri ditugu honelakoak?: partido del siglo, duelo
de titanes, epopeya inenarrable, heroico partido, defender el honor, campo de
batalla, sentenciar el partido, perforar la portería, el resultado hace justicia,
escandalosas declaraciones, realizar una salida fulgurante, baluarte defensivo,
marcar a placer… Gainera, konturatzen bagara, kirol-kroniketan erabiltzen diren
termino askok eta askok gerra-lengoaiatik aterata daudela dirudite: tiro, heroia,
ohorea, kapitaina, garaipena, erasoa, kontraerasoa, arerioa, etsaia, taktika, setioa,
giza-hesia… Fenomeno horren inguruan interpretazio desberdinak daude. Batzuek
(Antonio Alcoba, 1984:187), terminologia hori guztiz logikoa eta beharrezkoa dela
diote, kirolak berez duen handitasuna dekribatu ahal izateko. Beste batzuek, berriz,
zalantzan jartzen dugu lengoia horren erabilera, praktika horrek kirolari betidanik
egotzi ohi zaion jatortasun hori batere laguntzen ez diolako, hain zuen ere.

Gure ustez, kirol-berriemaileak topiko horietatik ihes egin beharko luke, esa-
molde horiek ez baitakarte inolako aberastasunik kirol-informaziora, pobretasuna
baizik. Euskarazko kazetagintza ez da, agian, hain menpekoa izango maila
horretan; baina beste morrontza batzuk ditu, larriagoak seguru asko, bere gazteta-
suna dela medio. 

Esaterako, erregistro-faltarena izan daiteke horietako bat, hagitz gorria, gaine-
ra. Adibidez, erderazko derrota / défaite / defeat nola esan behar dugu euskaraz?
derrota / azpiratze UZEIk proposatzen duen bezala, (1994:37), desegigo Ibon
Sarasola euskaltzainak aholkatzen digun lez (1997:56), ala porrota, euskaldun peto
batek bat-batean galdetuta erantzungo lukeen bezala? Asko dira, ezbairik ere,
zalantza-eremuak. Ea datozen urteotan argitzen diren! Hutsuneak eta hankasartzeak
badira ere, oro har, eskertzekoak dira UZEIk eta Gasteizko Soin Hezkuntzako
Euskal Erakundeak kaleratu dituzten kirol-hiztegiak. Berorietatik ateratako zenbait
termino bildu ditugu gai honen amaieran doan epigrafean.

Bestalde, eta kirol-lengoaiarekin jarraituz, garbi dago irratiz egiten diren zu-
zeneko emankizunek dohain bereziak exijitzen dizkiotela kirol-berriemaileari.
Batetik, esatariak ongi asko menperatu behar du kirol horretan erabiltzen den
terminologia (ahalik eta euskararik jatorrenean gainera); bestetik, ederto ere jakin
behar du jokoa arautzen duen arautegia; eta jakina, protagonisten izenak, haien ba-
lentriak eta porrotak, haien dohainak eta gabeziak… Telebistako esatariak ere
beste horrenbeste egin beharko luke. Dena den, telebistakoak ez du gertatzen ari
dena irudikatu behar, medio horretan imajina bera baita protagonista. Telebista-
koari, berriz, horrelako emankizunetan interpretazio-maila handiagoa exijitu

beharko litzaioke (taktikak eta estrategiak azaldu, adibidez). Gainera, telebistako
esatariak beste kazetariekiko abantaila tekniko handiak ditu: errepikapenak nahi
adina aldiz ikusteko aukera, kamera motelak…

Irratiz nahiz telebistaz aritzen diren kazetariek askotan egiten duten hutsegite
bat hauxe da: balizko ezusteak aldez aurretik ez aurreikustea; alegia, nola osatu be-
har du telebistako esatari batek bere emankizuna saskibaloi partidu batean saskia
apurtzen denean, edota txirrindularitza lasterketa batean irudirik ez dagoenean?
Zer esan minutu luze horietan?

Ezuste horiei aurrea hartzeko, kazetariak beti prest izan beharko luke material
osagarria (estadistikak, iruzkinak, grabatutako elkarrizketak…); bestela, ezbehar
horrek jokoz kanpo harrapatuko du. Litekeena da, aparteko ezer ez gertatzea;
hainbat hobeto orduan. Dena den, emankizun guztietan beti izaten da hutsarte ugari,
eta material hori oso ongi etorriko zaio orduan berriemaileari. Horrez gain, kirolak
berez duen bizitasuna eta emozioa entzuleei helarazteko, irratizko berriemaileak une
bakoitzean behar den entonazioa erabili behar du, ezer hautsi gabe, naturaltasuna-
ren itxura hartuz.

16.8. Glosarioa

Aipatu berri dugunez, kirol-mota guztietan aditu izatea ezinezkoa da. Kazeta-
riak hautatu egin behar du. Eta horixe ere da guk egin duguna. Espezialitate guztie-
tatik hiru aukeratu ditugu: futbola, guztiz gurea den pilota jokoa, eta proiekzio
olinpiko handia duen beste bat, atletismoa, alegia. Ondoren doakizuna, irakurle,
kirol-mota horietan erabiltzen den terminoen bilduma txiki bat da. Iturria, hauxe:
UZEIk eta Soin Hezkuntzaren Euskal Erakundeak 1994an argitaratutako Kirol
hiztegiak.

16.8.1. Futbola

Abantaila-legea. Erasoan dagoen jokalari bati falta egin arren, baloia
kontrolatzen jarraitzen duenean –bai bera edo baita bere taldea ere erasoari ekiteko
egoera onean daudenean– arbitroari jokoa ez eteteko aukera ematen dion legea. [es
ley de la ventaja; fr règle de l’avantage; en advantage rule].

Arauzko distantzia. Defentsan dagoen taldeko jokalariek baloitik mantendu
behar duten gutxieneko distantzia; arautegiaren arabera 9,15 m-koa izan ohi dena.
[es distancia reglamentaria; fr distance réglementaire].

Arauzko karga. Arautegiak markatu bezala egiten den karga, sorbalda sorbal-
daren kontra, alegia. [es carga reglamentaria; fr charge régulaire; en legal charge].

Arraseko pasea. Baloiak zelai gainean arraseko ibilbidea izanez –hots,
belarra ukituz– egiten den pasea. [es pase raso; fr passe a ras de terre; en low
pass].

Artaziak egin. Baloia artazi moduko kolpe batekin errematatzea. Kasu
horretan, jokalaria ateari dagokionez aurrez aurre edo saiheska dago. Errematea
ateari bizkarra emanez egiten denean, kolpeari txilena esaten zaio. [es hacer una
tijereta; fr tirer en ciseaux; en scissor-kick].

Aurrelaria. [es delantero; fr avant; en forward].

Baloia. Airez puztutako kamara batek eta larruzko estalki batek osatzen duten
gorputz esferikoa, 68-71 cm-ko zirkunferentzia eta 396-453 g. bitarteko pisua
duena, futbolean aritzeko erabilia. [es balón; fr ballon, balle; en ball].

Baloia gozatu. Pasea edo erdiraketa egitean, baloia behar den tokian –talde-
kideren baten oinetan edo buruan– jartzea, jokaldia jarraitzeko edo errematea
egiteko aukerarik hoberenak eskainiz. [es templar el balón; fr brosser la balle].

Baloia loratu edo harrotu. Baloia gora samar botatzea, bere ibilbidean
parabola oso markatu bat egiteko moduan, hain zuzen ere. [es bombear el balón; fr
lober la balle; en lob the ball].

Barnekoa. [es interior; fr inter; intérieur; en inside forward].

Baselina. Baloia aurkariaren, eta batipat kontrako atezainaren gainetik,
pasaraziz egiten den erregate edo erremate berezia. [es vaselina].

Berna-babesa. [es espinillera; fr. protège-tibia, jambière; en leg guard; shin
guard].

Danbada, danbatekoa, zartakoa, zartada. [es cañonazo, trallazo, chupinazo;
fr paquet, boulet de canon].

Erdiko atzelaria. [es defensa central, central; fr central, arrière central; en
centre, centre back, centre midfield, halfback].

Erdiko aurrelaria. [es delantero centro, ariete; fr avant-centre; en centre
forward, front striker].

Erdilaria. [es centrocampista, medio; fr jouer du milieu, demi; en linkman,
midfield player, midfielder].

Eskuin-alboko atzelari edo eskuin(eko) atzelaria. [es defensa (lateral)
derecho; fr arrière droit; en, right back].

Eskuin(eko) barnekoa. [es interior derecho; fr intérieur-droit; en inside right].

Eskuin(eko) erdilaria. [es medio derecho; fr demi-droit; en right half].

Eskuin(eko) hegala. [es extremo derecho; fr aile droite; en right wing].

Ezker alboko edo ezkerreko atzelaria, barnekoa, erdilaria, hegala… [es
defensa lateral, interior, medio, extremo… izquierdo].

Hormarena egin. Bi taldekideren arteko laguntzazko jokaldia; futbolari
batek bere taldekideari pasatu, aurkaria gainditu eta ondoren baloia bere talde-
kidearengandik berriz ere jasotzeko. [es hacer la pared; fr faire l’une-deux].

Iskin egin. Iskintxo egin, txiri egin. Aurkaria engainatzeko eta deskolokatze-
ko asmoz, mugimendu edo imintzioak egitea, horrela aurrera jarraitu ahal izateko.
[es fintar, driblar, regatear; fr feinter; en feint].

Jokalekua. Futbol-zelaia. Izaera errektangularra, luzeran 90-120 m. bitarte-
koa eta zabaleran, berriz, 45-90 m. bitartekoa izan dezakeena. [es terreno de juego,
campo de juego ; fr terrain de jeu, champ de jeu; en field (of play), pitch].

Liberoa. Kontrako jokalari zehatzik markatu gabe, gehien bat bere defentsa-
-lerroaren atzetik jokatzen duen futbolaria, bere lerrokideen markaketa-akatsak
zaintzeko eta konpontzeko asmoz. [es líbero, hombre libre, defensa de cierre, de-
fensa escoba ; fr libéro, betonneur, balayeur, homme libre, verrouilleur ; en
freeback, libero, sweeper].

Luzada [es estirada; fr plongeon; en dive, diving save].

Morroiloa. Talde batek erasoko jokoari uko eginez, taktika ultradefensiboa
hartzea, aurreko lerroak ate inguruan bilduz, ia-ia defentsako lerro bakarra osatze-
raino [es cerrojo, catenaccio; fr béton, catenaccio; en catenaccio system, rocklike
defence].

Penalti-puntua. Ate-marraren erditik 11 m-ra markatutako puntua. [es punto
de penalty; fr point de réparation; en penalty mark, penalty spot].

WM sistema. Hiru defentsa, bi erdilari, bi barneko eta hiru aurrelariekin
–atezainaz gain noski– aritzen den joko sistema. Arsenal talde ingeleseko
Chapman entrenatzaile ospetsuak asmatua 1930. urte aldera. W M letrak jokalariek
zelaian hartzen duten errepresentazio grafikoa da. [es sistema WM; fr système
WM; en WM system].

Zaintiratua. [es esguince, tirón muscular; fr claquage, entorse, coup de fouet].

Zangotraba. [es zancadilla; fr croc-en-jambe; en trip].

2-3-5 sistema. Joko-sistema klasikoa. 1880 inguruan, Ingalaterran No-
thingham Forest taldeak martxan jarritako piramide tankerako formazioa. Bertan,
atezainaz gain, bi defentsa, hiru erdilari eta bost aurrelari aritzen ziren. [es sistema
2-3-5; fr méthode classique de jeu, pyramide; en 2-3-5 system].

4-2-4 sistema. Lau defentsa, bi erdilari eta lau aurrelarirekin, (atezainaz gain
noski) aritzean datzan joko-sistema, brasildarrek 1958 inguruan plazaratu zutena.
[es sistema 4-2-4; fr système 4-2-4; en 4-2-4 system].

4-3-3 sistema. 1966 aldera, ingelesek martxan jarritako joko-sistema,
jokalekuaren erdigunea indartzeko asmoz. Bertan lau defentsa, hiru erdilari eta hiru
aurrelari agertzen ziren. [es sistema 4-3-3; fr système 4-3-3 ; en 4-3-3 system].

4-4-2 sistema. Jokalekuaren erdiguneari garrantzia areagotzeko asmoz, aurre-
tik ia ohiko bihurtu zen 4-3-3 sistemaren aldagaia. Bertan, jakina, lau atzelari, lau
erdilari eta bi aurrelari agertu ziren. Sistema honekin agertu ziren aurrenekoz, gaur
egun “puntako” izenaz ezagutzen ditugun aurrelariak. [es sistema 4-4-2; fr système
4-4-2; en 4-4-2 system].

16.8.2. Pilota

Aholkularia, botileroa, laguntzailea. Partiduak irauten duen bitartean, pilota-
riari egin beharreko jokoaz eta taktikez aholkuak ematen dizkion kirol-teknikaria,
atsedenaldiak eskatzeko ere epailearengana jotzeko baimena duena. [es ayudante,
botillero, consejero; fr assistent technique, conseiller].

Aire! airez!, bolea!, boleaz! Pilotari batek bere lagunari pilota boleaz jo deza-
la adierazteko erabiltzen duen esamoldea. [es ¡aire!; fr à la volée!, de volée!].

Atxikia, joko zikina. Pilota eskuarekin edo zestarekin hartu eta beharrezkoa
edo legezkoa baino denbora luzeagoan gorde ondoren (“atxiki” eginez, alegia)
berriro bueltatuz egiten den jokoa. [es retención, atxiki, agarrada, juego sucio; fr
atxiki, rétention, retenue, jeu incorrect].

Banakako eskuz, eskuz banaka, eskuzko banakako. [es mano individual; fr
main-nue individuel].

Baztertu, arrimatu. Pilota bat ezker-paretara hurbiltzea, hura eraman edo
errestatzea zailduz. [es arrimar; fr coller au mur].

Bi paretak egin, horma biak egin, hormabikoa egin. Pilota ezker-paretaren
kontra botatzea, ondoren frontisa jo eta zabalera ireki dadin. [es hacer dos paredes;
fr caramboler, faire un deus-murs].

Boleaz. Horrela esaten zaio pilota lurra ukitu aurretik errestatzen den jotzeko
moduari. [es de volea; fr à la volée, de volée].

Botibolea. Botea eman bezain laister pilotari emandako kolpea. [es botivolea].

Eraman, erantzun, sakea ondu. Pilota altxatu eta paretara ekartzea, ona
egiteko moduan. [es llevar].

Erremontea. Pilota-modalitatea, frontoi luzean jokatzen dena, binakako parti-
duetan eta 35-40 tantora. Zesta-puntarekin duen alderik nagusia hauxe da: pilota
kolpean erantzuten da, batere geratu gabe eta txisterak duen forma kurboan irrista-
tuz hartzen duen indarrarekin bueltatuz. [es remonte; fr rémonté].

Esku betean jo, bete-betean jo. Pilota esku-ahurrarekin jotzea. [es empalmar;
fr empaumer].

Frailea, izkin-motza. Trinketean, frontisak eta eskuin-paretak osatzen duten
45°-ko alaka edo txaflana. [es fraile, tambor; fr pan coupé].

Frontoi laburra, frontoi motza. 30-36 m luzeko kantxa duen frontoia,
eskuzko partiduak eta baita pala motz, paleta eta frontenisekoak ere jokatzeko izan
ohi dena. [es frontón corto; fr fronton court].

Frontoi luzea. 54 m luze dituen frontoia. Bertan jokatzen dira zesta-punta,
pala luze eta erremonteko partiduak. [es frontón largo; fr fronton long].

Frontoiko esku-pilota. Larruzko pilota, 101-107 g-ko pisua duena. [es pelota
de mano en frontón; fr pelote de main-nue en fronton].

Gantxozko bolea. Besoa guztiz luzatuta eta goitik beherako mugimendua
eginez ematen den bolea. [es volea de gancho; fr volée en crochet].

Pala luzea, pala handia. Frontoi luzean jokatzen den pilota-modalitatea, bina-
kako partiduetan eta 40 tantora. Hauexek dira bere ezaugarriak: luzeran gehienez
52,5 cm, zabaleran 10,5 cm, 2,5-3 cm-ko lodiera eta 800-900 g-ko pisua. [es pala
larga; fr grosse pala].

Pala motza. Frontoi motzean jokatzen den pilota-modalitatea, binakako parti-
duetan eta 40 tantora. Honatx bere ezaugarriak: luzeran gehienez 51 cm, 10,5 cm-ko
zabalera 2,5-3 cm-ko lodiera eta 650-750 g-ko pisua. [es pala corta; fr pala corta].

Paleta. Pago-egurrezko erreminta, luzea eta mazizoa, baina beti ere pala
baino zabalagoa eta lodieraz meheagoa. Modalitate asko dago: larruzko paleta eta
gomazko paleta edo paleta argentinarra dira aipagarrienak. [es paleta; fr palette].

Pilota pikatu. Horrela esaten zaio goitik beherako efektua daraman pilotari,
kantxako zoruan botea egin ondoren oso gora igotzen dena. Jokaldi hori zesta-pun-
tan eta erremontean erabiltzen da asko. [es pelota picada, pelota clava; fr pelote
piquée].

Sake zitala, sake bihurria. [es saque venenoso].

Sotamanoa, besagaina. Besoa zabalduta eta eskua behean dagoela pilotari
jotzeko modua. Pilotarekin kontaktua egiten denean besoaren palanka osoak eman-
dako indarra aprobetxatzen da. Normalean, era honetan, airez hartutako pilotak
eramaten dira, defentsa nahiz erasoko boleaz. [es sotamano; fr frappe par dessus].

Trinketea. Frontoi itxia, normalean estalia, jokorako lau pareta baliagarri
dituena: aurrekoa edo frontisa, ezkerrekoa, eskuinekoa eta atzekoa edo errebotea.
Beste hainbat berezitasun ere baditu: galeria, bere sare eta teilatuarekin eta frailea
(azkenengo hori ez da agertzen trinkete berrietan). Bertan eskuzko, gomazko, nahiz
larruzko paletazko eta xarezko partiduak jokatzen dira. [es trinquete; fr trinquet].

Txokora dejada, dejada txokoan. Pilota txokotik edo ezker paretatik ahalik
eta hurbilen uzten saiatzen den dejada-mota. [es dejada al txoko; fr amortie dans le
coin, lâché dans le coin].

Xarea. Egurrezko uztai obalatu baten barruan dauden soka ez oso teinkatuen
sare-moduko batek osatutako erreminta, kirten edo heldulekuduna. Honatx bere
ezaugarriak: luzeran 55 cm gehienez eta zabaleran 16 cm. Erraketa argentinarra ere
esaten zaio, herrialde horretan lortu baitzuen arrakastarik gehiena joko horrek.
Trinketeko frontoian jokatzen da, binakako partiduetan eta 40 tantora. [es share,
sare, raqueta argentina; fr sharé, xaré, raquette argentine].

Zesta, txistera. Kanal-formako erreminta; gaztainazko listoi kurbatuz
osatutako egitura besterik ez da eta listoi horiek zumez elkartuta daude. Goiko
partean, zestak badu esku-larru bat eskua sartzeko. Erreminta horrekin hainbat
pilota-modalitate jokatzen dira. Zesta-puntako txisterak 62-68 cm ditu luzeran eta
13-15 cm-ko sakonera duen poltsa edo sabela. [es cesta punta; fr chistera].

16.8.3. Atletismoa

Azken ekinaldia. [es último intento; fr dernier essai; en last trial].

Baliogabeko irteera. [es salida nula; fr faux départ; en false start].

Barneko kalea. [es calle interior; fr couloir intérieur; en inside line].

Bihurgune-teknika. Lasterketa batean, bihurgunea egiten den bidea, aise eta
erraz, trebetasunez egiteko modua eskaintzen duen prozedura. [es técnica de curva;
fr technique de virage].

Bizkar-haizea, aldeko haizea. Lasterketaren norabide berean jotzen duen
haizea, beti ere kontuan hartu beharrekoa 100 eta 200 m lauak eta 100 m eta 110 m
hesiak eta jauzi horizontaletan errekorren bat homologatu aurretik. Marka
homologatu ahal izateko, baimenduta dagoen haizearen muga 2 m/s-koa da. [es
viento a favor; fr vent arrière; en following wind].

Diskoa. Egurrezko edo bestelako material gogorrezko jaurtigaia, ertz bat
metalikoa duena, 21,9-22,1 cm-ko diametroa eta 2 kg-ko pisua gizonezkoetan eta
18-18,2 cm-ko diametroa eta kilo bateko pisua emakumezkoetan, disko-jaurtiketako
modalitatean erabilia. [es disco; fr disque; en discus].

Erbia. Iraupen erdiko lasterketetan, eta baita iraun luzeko, kroseko edo
maratoiko probetan ere, parte hartzen duen korrikalaria, beste lehiakideek marka
ona lortzeko asmoz erritmo bizi-bizia markatzen duena lasterketa-buruan. [es
liebre; fr lièvre; en pace maker, uncompetitive runner].

Fartlek. “Abiadurarekin jolastea” esan nahi duen hitz suediarra. Ibilbide
naturaletako mendi, zelai eta abarretako entrenamendu sistema-jarraia. Bertan,
distantzia aldakorretan egindako erritmo-aldaketa bizkorrak tartekatzen dira
footing edo jarraiko lasterketa-sistema batean. [es fartlek; fr jeu d’allure].

Footing. Jatorriz, boxealarien entrenamendu fisikoaren zati bat osatzen omen
zuen lasterketa azkarra, edozein motatako zorutan egina (zirkuitu naturalean, men-
dian…), sprint laburrez tartekatua. Gaur egun terminoa hedatu egin da eta jogging
hitzarekin nahasten da sarritan. Ik. jogging. [es footing, carrera continua; fr
footing].

Fosbury estiloa. Listoia atzeraka gainditzen duen altuera-jauziko estiloa.
Izena Fosbury jauzilari iparamerikarrarengadik hartu zen. 1968ko Mexikoko Joko
Olinpikoetan praktikan jarri eta urrezko domina lortu zuen jauzi horrekin. Orduz
geroztik asko zabaldu da. [es estilo Fosbury; fr style Fosbury; en Fosbury style].

Ibilketa, martxa. Pauso arinean ibiltzean datzan atletismoko modalitatea, beti
ere zangoetako batek lurrarekin ukipena edo kontaktua mantenduz. Atletak lurra
ukitzen duen zangoa zuzen mantendu behar du. [es marcha; fr marche; en
walking].

Jogging. Aire librean eta abiadura handirik gabe, korrika egitean datzan
entrenamendu fisikorako metodoa. Ik. footing. [es jogging; fr jogging].

Korda, soka. Pistaren barrualdea mugatzen duen 5 x 5 cm-ko zintarria, 400 m
luzeko perimetroa duena. [es cuerda; fr corde; en curb, inner edge, kerb].

Korda mantendu. Korrikalari bat, bere barne aldetik beste inor ez dagoela,
pistaren kordatik gertu ibiltzea, korritu beharreko distantzia ahalik eta laburren
izan dadin. [es mantener la cuerda; fr tenir la corde; en hug the curb].

Krosa, cross-country. Landa-zeharka markatutako ibilbide bateko oztopo eta
gorabehera guztiak gainditzean datzan lasterketa-modu berezia. Munduko txapel-
keta eta guzti izan arren, modalitate hau ez da olinpikoa. Urte-sasoi jakin batzue-
tan arrakasta handia lortu du. [es cross, campo a través; fr cross, cross-country; en
cross-country].

Listoia. Egur, metal, beira-zuntz edo bestelako materialez osatutako barra
zilindrikoa, 4 m luze eta 2 kg gehienez dituena altuera-jauzian eta 4,50 m luze
(gutxi gorabehera) eta 2,25 kg gehienez pertika-jauzian. [es listón, barra; fr barre,
latte de saut; en bar, crossbar].

Mailua. 7,26 kg-ko pisua eta 1,17-1,21 m-ko luzera duen jaurtigaia, mailu-
jaurtiketako modalitatean erabilia. [es martillo; fr marteau; en hammer].

Maratoia. Iraupeneko lasterketa, 42,195 km-koa, beti ere ibilbide asfaltatu
batean korritzen dena. Zenbait kasutan hasierako eta bukaerako zatiak pistan egin
ohi dira. [es maratón; fr marathon; en marathon].

Nor bere lekura! Irteerako epaileak korrikalariei irteera-marran jar daitezen
esateko erabiltzen den esamoldea. 400 m-rainoko lasterketetan epaileak “nor bere
lekura”, eta “prest” oihukatzen du eta distantzia horretatik gorakoetan, berriz, “nor

bere lekura” soilik, irteera eman aurretik. [es ¡a sus puestos!; fr à vos markes!,
chacun à sa place!; en on yours marks!].

Pertika. Barra zilindriko eta malgua, diametroan 5 cm-koa eta luzera aldako-
rrekoa, beira-zuntzezkoa normalean gaur egun, eta pertika-jauzian erabilia. Garai
batean banbuzkoa izaten zen. [es pértiga; fr perche; en pole].

Pisua. Jaurtigai metalikoa, formaz esferikoa, mazizoa eta azalera leunekoa
11-13 cm-ko diametroa eta 7,260 kg-ko pisua duena gizonezkoetan, eta 9,5-11 cm-
koa eta 4 kg-koa, berriz, emakumezkoetan, pisu-jaurtiketako modalitatea erabilia.
[es peso; fr poids; en shot].

Txabalina. Metalezko jaurtigai luze eta estua, zilindrikoa formaz eta mutur
batean punta batez hornitua, 2,60-2,70 m-ko luzera eta 800 g-ko pisukoa
gizonezkoetan. Emakumezkoetan, berriz, hauexek bere ezaugarriak: 2,20-2,30 m
luze eta 600 g-ko pisua. [es jabalina; fr javelot; en javelin].

17. Kazetaritza zientifikoa: ezagutzaren
eta gizartearen artean eraiki 

beharreko zubia

Zientzia eta teknologiari buruz herritarrei helarazten zaizkien albisteek 
ongi asko islatzen dituzte zenbait gauza: batetik, kazetari-lanaren

ezaugarriak; bestetik, hartzaileen gustuez editoreek dituzten irizpideak;
baina, batez ere, komunitate zientifikoak ezartzen dituen kontrolak.

Dorothy Nelkin (1995)

17.1. Zientzia eta gizartea.
17.2. Elhuyar taldearen ekarria.

17. 2.1. Elhuyar anaiak
17.3. Kazetaritza zientifikoaren helburuak.
17.4. Kazetaritza zientifikoaren zailtasunak.
17.5. Informazio-iturriak.
17.6. Berriemaile zientifikoaren profila.
17.7. Glosarioa.
Bibliografia osagarria.

***

17.1. Zientzia eta gizartea

Edwing E. Slosson-ek, kazetaritza zientifikoan adituak, honakoa esan zuen
1921ean EEBBetan: “Geureganatu nahi dugun hartzailegoak duen kultur maila
oso zehatza da; eurentzat, oraindik ere, hiru buru dituen behia, biki siamdarrak,
edota emakume bizarduna moduko fenomenoak feriako barraketara jendetza ugari
erakartzen jarraitzen duten gertakizunak dira”. Adierazpen gordina da hori,
inolako zalantzarik gabe.

Laurogei urte inguru igaro diren arren, zientziaren dibulgazioaz arduratzen
diren pertsonak ez dira oso baikor. Dorothy Nelkin iparamerikarraren iritziz
(1995:1), zenbait eremutan gauzak ez dira gehiegi aldatu, ez behintzat 90eko
hamarkadan. Aurrerapen nabarmenak egin diren arren, gaur egun oraindik ere,
zientziak masa-hedabideetan duen agerpena, maiz, pasadizozko gertaereei lotuta
dago; hots, behin jazotako kontuei emana edota ohiz kanpokoa denari begira. 

Izan ere, informazioaren fluxuak oso aldakorrak dira, modaren araberakoak
sarritan. Zientzia eta teknologia batzuek –ingeniaritza genetikoa, kasu– izarraren
kutsua hartu duten bitartean, beste hainbat arlotan egin izan diren aurkikuntza
harrigarriak bigarren maila batean gelditu dira. 90eko hamarkadan, giza genomaren
inguruko ikerkibideek aurreko urteetan nagusi izan den espazio-programa
ordezkatu dute. 

Azken buruan, eta Dorothy Nelkin-ek berak dioen bezala (1995:12), “zientzia
eta teknologiari buruz herritarrei helarazten zaizkien albisteek ongi asko islatzen
dituzte zenbait gauza: batetik, kazetari-lanaren ezaugarriak; bestetik, hartzaileen
gustuez editoreek dituzten irizpideak; baina, batez ere, komunitate zientifikoak
ezartzen dituen kontrolak”.

Nolanahi dela, ezagutza eta gizartea, elkarregandik urrun bizi izan diren
munduak ditugu, bakoitza bere aldetik, elkar ezagutu gabe. Naharoki, beste
horrenbeste gertatu da zientzialarien eta kazetarien artean. Puntako ikerlari askok
ez dute inoiz kazetari batekin harremanik izan. Horrela izan da orain gutxira arte,
behintzat.

Dena den, bigarren mundu-gerraren ondoren, joera hori zertxobait aldatzen
hasi zen. Zientzia eta teknologiari buruzko albisteak, agertzen hasi ziren masa-he-
dabideetan ezari-ezarian; EEBBetan lehenengo, Europako herrietan ondoren. Garbi
esan beharra dago, prentsa izan dela kazetaritza zientifikoari arreta gehien eskaini
dion medioa. Atzetik etorri dira irratia eta telebista, nahiz eta medio hauetan ere
kazetari-espezialitate honek, pittinka-pittinka, gero eta tarte handiagoak izan. 

Hala ere, gaur egun bai Euskal Herrian, baita Espainiako estatuan ere, zientzia-
ren dibulgazioa nahiko zokoratuta dago masa-hedabideetan (aipatutako gai “izar”
horiek kenduta). Horrelako albisteak oso gutxitan azaltzen dira lehenengo orrial-
deetan. Gizarte-saila edota asteburuetako gehigarriak izan ohi dira, normalean,
albiste horientzako tokirik ohikoenak. EEBBetako eta Europako egunkaririk
garrantzitsuenek, ostera, tarte zabalagoa eskaini ohi diote zientziaren dibulgazioari,
ia egunero argitaratzen baitute albisteren bat edo beste beren lehen orrialdeetan.
USA today, Newsweek, Time, Die Welt, L´Express, Le Nouvel Observateur, Le
Point… dira, apika, izenik aipagarrienak. 

Alde horretatik, Manuel Calvo Hernando irakasle espainiarrak duen ikuspegia
baikorragoa da. Bere iritziz, zientzialarien eta kazetarien arteko harremanak,
normaltasunaren bidetik abiatu diren unetik, emankorragoak ere gertatzen ari dira.
Fenomeno horren arrazoiak hauexek dira (1992:10):

1. Zientzia eta teknologiari buruzko informazioaren eskaria gero eta handia-
goa da. Herritarrok gero eta jakingura handiagoa dugu hainbat gairekiko.

2. Bai komunitate zientifikoa, bai Hezkuntzaren eta Komunikazioaren zen-
bait egitura, aipatutako eskari horri behar bezala erantzuteko egiten ari diren
ahalegin mardulak.

Hala ere, gure artean, kazetari gutxi ausartu dira kazetaritza zientifikoaren alor
hori taxuz jorratzera. Aurreiritzi asko, ustekizun ugari eta beldur pila metatu dira
espezialitate honen inguruan. Horren ondorioz, zientzia eta tekonologiari buruzko
aldizkari espezializatuetako idazgeletan kazetari gutxi topatuko ditugu, zoritxarrez.
Argitalpen horietan gehiago dira, ordea, dibulgazioaren teknikari emanda dauden
zientzialariak, hau da, kazetari-lanaren trikimailuak ikasi behar izan dituzten bio-
logoak, kimikariak, geologoak edo fisikariak. Horregatik, Kazetaritzako ikasleak
–txukun eta ganoraz lan eginez gero– etorkizun oparoa izan dezake esparru honetan,
gutxi batzuk baitira oraindik lanbide horretara dedikatzen diren berriemaile
profesionalak.

Txukun eta ganoraz esan berri dugu. Zer esan nahi du horrek, kazetaritza
zientifikoaz mintzo garenean? Ba, egiten ari garen lanak dibulgazioaren legei
emana egon behar duela, alegia. Horrek, besteak beste, honako hau esan nahi du:
kazetariak erabiltzen duen kodeak ahalik eta argiena behar duela izan herritar
gehienentzat; albiste zientifikoak ulergarria behar duela izan, hain zuzen. Zientzia
eta teknologiaren lengoaia eta kazetaritza informatiboan erabiltzen den hizkuntza
oso desberdinak dira. Nola egin, ordea, gehienontzat arrotza eta iluna den zerbait
guztiontzat ulergarri? Horretan datza kazetaritza zientifikoaren erronkarik nagusia.
Zeregin horretan, lengoaiak berak eskaintzen dituen baliabideak erabili behar ditu
kazetari zientifikoak: analogiak, deskribapenak… Horiexek dira bere bidelagunik
onenak! Azken buruan, kazetariari bere hartzaile-kopurua ahalik eta handiena iza-
tea komeni zaio. Eta horretarako, zientziarekiko ardura gutxi daukan jendearentzat
ere idatzi behar du.

17.2. Elhuyar taldearen ekarpena

Euskal Herrian zientzia eta teknologiaren dibulgazioak, euskaraz, badu izen
propio bat: Elhuyar aldizkaria. Argitalpen hori 1974an sortu zen, bi urte lehenago
osatu zen izen bereko kultur taldeari esker. Taldearen lehen agerkaritik hasi eta
gaur egungo aldizkariraino, euskara garbi eta ulerterrazez eman die Elhuyarrek
euskaldunei, zientziaren aurrerapideez jabetzeko aukera.

Gaur egun hilabetekaria da, baina, horrez gain,  Elhuyar zerbitzu-enpresa bat
ere bada, euskararen hedapenarekin zerikusirik zuen elkartea, alegia. Alde horre-
tatik, aldizkaria talde horren bandera-untzia da. Ez da hori, alabaina, dibulgazioari
eskainitako zabalgune bakarra. Aldizkariaren beraren itzalean hedatuz eta gorpuztuz
joan da dibulgazioa helburu duen zerbitzua; hots, 1994. urteaz geroztik nortasun
propioz funtzionatzen duen Zetiaz zerbitzua. Zientziaren albiste-agentzia modura
sortu bazen ere, gaur egun hori baino gehiago da: Euskal Herriko mezubideei eta
zientzia-ekoizleei era askotako zerbitzuak eskaintzen dizkien erakundea, alegia.

Euskal Herriko mezubideei zientziaren inguruko informazioa modu samu-
rrean eskaintzen die Zetiaz-ek; noizbehinkako lankidetzak egiten dituzte euskaraz-
ko ia mezubide guztietan: Euskaldunon Egunkaria, Argia, Herri Irratia, Bizkaia
Irratia… Elhuyar taldeak, 1996az geroztik, ordubeteko irratsaioa du Euskadi

Irratian (Norteko ferrokarrila izenekoa). Euskaraz egiten den zientziaren dibulga-
zioak ez du sekula izan gaur egun duen agerpen-maila; eta, oraindik zeregin handia
badago ere, Elhuyar erreferentzia dela ukaezina da.

Zientzia gizarteratzeko asmoz, bestalde, institutu, eskola edo kultur etxe
askotara ere heldu da talde hau. Hitzaldiak emanez, jendeari osasuna, natura, ekolo-
gia, teknologia edo zientziaren inguruko gaiak modu ulergarrian eskaintzen zaizkio.
Talde honek kudeatzen duen hizlari-sarea beren kolaboratzaileek osatua da nagusiki.

Izan ere, euskara bera bezala, idazleak eta hizlariak ere trebatuz joan dira
Elhuyar taldearekin batera. Aldizkariak agerleku aproposa eskaini die idazleei,
beren gaiak lehen aldiz euskaraz azaltzeko bide eginez kasu askotan. Lan horren
emaitzarik ikusgarriena Beasaingo CAF enpresarekin batera urtero antolatzen
diren Zientzi Dibulgaziorako sariak dira, urterik urtera oihartzun zabalagoa lortzen
ari direnak. Horrez gain, talde honek Madrilgo Zientzia eta Teknologiaren Minis-
terioarteko Batzordea (CICYT) deritzon erakundearen onespen ofiziala lortu du.
Batzorde berak balio dibulgatiboa aitortu dio Norteko ferrokarrila irratsaioari.

Aipatutako zeregin horiez gain, Elhuyar taldeak bestelako zerbizuak ere eskain-
tzen ditu, nola euskara lan-munduan txertatzeko planak, hala kanpoko hizkuntz
zerbitzuak: itzulpen teknikoak erakunde publiko zein pribatuentzat, komunikazio-
-zerbitzuak (publizitate-kanpainak, prentsa-bulegoa…). Zeregin horiek guztiek
helburu bera dute: zientzia eta teknologiaren dibulgazioa euskaraz.

17.2.1. Elhuyar anaiak

Nondik hartu du, ordea, talde honek bere izena? Nortzuk izen ziren Elhuyar
anaiak? Zertan nabarmendu ziren? 

Elhuyar-Zubize familiaren arrastoen bila Parisa joan behar da, han ezkondu
baitziren Jean eta Ursula 1746an. Medikuntza ikasketak bertan eginak zituen
Jeanek, eta hiri hura izan zen bikote gaztearen bizilekua. Baina, lan kontuak zirela
medio, Bilbora joan ziren. 1753. urtean Logroñon plaza lortu zuen eta han finkatu
zen familia. Hiri honetan jaio ziren, beraz, bikotearen hiru seme-alabak: Joan Jose
(1754an), Fausto Fermin (1755ean) eta Maria Lorentza (1757an).

Goi mailako ikasketak burutzeko, aitak Parisa bidali zituen semeak, Joan Jose
eta Fausto, alegia. 1772an izan zen hura, eta aukeratutako ikastetxea, hauxe: “Le
Jardin du roi”. Elhuyar anaiek han eman zituzten lehenengo urratsak kimika eta
mineralogia lantzen.

Garai hartan kimika iraultza handian murgilduta zegoen. Bismutoa, nikela eta
manganesoa, adibidez, garai hartan aurkitu zituzten eta nomenklatura berria ere
orduantxe ari zen ezartzen. Bi anaiek garai hartako zientzialari ospetsuenen lanak
gertutik ezagutzeko parada izan zuten.

1777an eta 1778an Bergarako Erret Mintegiko laborategian hasi ziren lanean,
baina laster joan ziren berriro bi anaiak Europara (Paris, Estrasburgo, Mannheim,
Friburg, Leipzig…) metalurgiari buruzko azken teknikak ikastera. 

Austrian eta Hungarian ibili ondoren, 1781ean, Joan Jose Suediara abiatu eta
Fausto Bergarara itzuli zen, bertan bere ikerketekin jarraitu ahal izateko. Urtebete
beranduago Joan Jose elkartu zitzaion. Aipatutako mintegi horretan egin zituzten
beren saiakuntzak. Eztainu-meatzetatik ateratako mineral batekin lan asko egin
ondoren, wolframioa izeneko elementu kimikoa lortu zuten, munduan lehen aldiz
Bergaran elementu hori isolatuz. Gerora, aurkikuntza horrek erabilpen zabala izan
du, eta wolframio aratza edo purua lanpara eta erresistentzietako haria egiteko
erabiltzen da. Bestalde, altzairu oso gogorrak eratzen dituenez, erreminte-tarako
aleazioetan ere oso erabilia da.

Aurkikuntza nagusi horren berri idatzia lehen aldiz 1783an jakinarazi zen
Xabier Maria de Muniberen bitartez, Azkoitiko Zalduntxoek (gerora Euskal Herriko
Adiskideen Elkartearen oinarria –RSBAP– izango zena) Gasteizen egin zuten
batzarrean. Hurrengo urtean eta seguruenik Faustok idatzita, Frantziako Tolosako
Zientzi Akademiak argitaratu zuen aurkikuntza-prozesuaren txostena, 1785ean
Ingalaterran, 1786an Alemanian eta ondoren Suedian. Fausto eta Joan Jose Elhuyar
anaiak wolframioaren aleazioak lortzen saiatu ziren gero, horretarako urre, platino,
zilar, kobre, burdina eta bestelako metalak erabiliz.

Fausto Bergaratik Alemaniara eta Hungariara joan zen, Born-eko baroiak
zilar-mineralak merkurioz tratatzeko asmatutako teknika ikastearren. Ameriketara
teknikariak eramateko lanean ere ibili zen. Vienan 1787an Joana Raab-ekin
ezkondu zen eta urte hartantxe frantsesez Disertations métarlurgiques izeneko lana
idatzi zuen, baina zoritxarrez ez da guganaino heldu.

Espainiara itzuli zen Fausto eta 1788. urtera arte meatzetarako ingeniari eta
teknikariak (alemaniarrak, asko) prestatzen aritu zen. Mexikora eraman zituen
hango ustiapenak hobetu eta berritzearren eta bertan 1792an “Real Seminario de
Minas” izenekoa sortu zuen, hango lehen ingeniari-eskola, alegia. Joan Jose ere
Ameriketara joan zen, Granada berriko (gaur egungo Kolonbia) meatzetan lan
egitera. Bertan lanean ari zela, Mutis-en espedizio botanikoan parte hartzeko
aukera izan zuen. Bogotan zendu zen 1799ko irailaren 20an, 42 urte zituela.

1821ean Agustin Iturbide (Mexikoko enperadorea izango zena) Ameriketara
heldu zenean, Faustok bere kargua utzi eta Espainiara itzuli zen, Espainiako
Meatzaritzako Zuzendaritza nagusia antolatu zuen eta Espainiako mapa geologikoa
prestatzeari ekin zion. Asturiasko meatzeak ere aztertu zituen. Madrilgo
Meatzetako zuzendari nagusia eta Meatzaritza-eskolako zuzendaria zelarik, Fausto
Elhuyar 1833ko urtarrilarren 6an hil zen, 77 urte zituela.

17.3. Kazetaritza zientifikoaren helburuak

Kazetaritza zientifikoa landu nahi duen masa-hedabideak, zenbait helburu
izan behar ditu gogoan, bere lana txukuntasunez egiteko zientziaren dibulgazioari
dagozkion helburuak, alegia. Manuel Calvo Hernando irakasle espainiarrak gai
honetan adituak diren espezialisten iritziak bildu ditu (1992:29-45). Bere ustez,
kazetaritza zientifikoari dagozkion xede eta helburuek ondoko esparruak dituzte
abiapuntu modura: kazetaritza-mota honen proiekzio soziala, bere funtzio heziga-
rria, proiekzio politiko-ideologikoa, proiekzio kulturala, garapen integrala, funtzio
komunikatiboa eta helburu etikoak.

• Proiekzio soziala. Giza eskubideen aldarrikapen unibertsalean bertan, bere
27. artikuluan, espreski aitortzen zaigu gizaki guztioi, aurrerapen zientifikoetan
parte hartzeko dugun eskubidea:

“Pertsona orok du bere komunitateko bizitza kulturalean libreki parte
hartzeko eta arteez gozatzeko eskubidea; baita aurrerapen zientifikoan esku
hartzeko eta berorri dagozkion onurez etekina ateratzeko eskubidea ere”.

Gizakiok, beraz, garapen teknologiko eta zientifikoaren objektua eta subjektua
gara aldi berean: garapenaren onurak erabiltzeko eskubidea aitortzen zaigu,
batetik, eta horietan partaide izatekoa, bestetik.

Ez da ahaztu behar, bestalde, gaur egungo gizarte modernoak –gurea barne–
zientzia eta teknologiaren gainean eraikita daudela; gizarte modernoen kultur
zutabe nagusia da zientzia. Arlo horretan informatuta egoteko dugun eskubidea are
garrantzitsuago da, informazio zientifikoa aginterako lanabesa ere badela kontuan
hartzen badugu.

Kazetaritza zientifikoari gagozkiolarik, garapenaren berri jasotzeko eskubidea
duen herritar horren prestakuntza-maila oso kontuan izan behar dugu. Oro har,
herritar arruntok teknika eta ideia berriak bere horretan ulertzeko eta barneratzeko
gaitasunik ez dugula esan daiteke. Kazetaritza zientifikoaren eginkizuna, horretaz,
asimilatzeko prozesuan lagungarri gerta daitekeen ikuspuntua ematea da.

Ezin da inolaz ere ahaztu, zientzialariek eta kazetariek beren gizartearekin
duten konpromezua; hots, zientziak duen proiekzio soziala. Era horretan,
herritarrok jakintzaren munduan zenbat eta gehiago sartuz gero, hainbat eta
askeagoak izango gara.

• Funtzio hezigarria. Heziketa-prozesuak ez du mugarik izan behar; hau da,
ezin dugu prozesu hori gure bizitzaren atal batera zedarritu, zientzia eta tekno-
logiaren aurrerapenak inoiz baino azkarrago baitoaz azken urteotan. Horratio,
heziketa-prozesua jaiotzarekin hasi eta heriotzarekin amaitzen den jarduera mo-
dura ulertu behar dugu. Alde horretatik, masa-hedabideek bete lezaketen funtzio
hezigarria oso garrantzitsua da, herritarron heziketa etengabea garatzeko duten
ahalmena benetan handia baita.

Helburu nagusi horrek hauxe esan nahi du, besteak beste: masa-hedabideek
irakurzaletasuna landu eta bultzatu behar dute; zientzia, teknologia, komunikazioa
eta gizartearen arteko harremanak estutu; osasun-heziketa ere landu; aisialdirako
heziketa garatu; mezubideen aurrean jarrera kritikoa sortarazi; konplexutasuna
erraztu (dibulgazioaren bidez); huskeriak (pasadizozko kontuak…) alboratu;
hizkuntzen ezagutza eta erabilera bultzatu; dibertsitatea gogoan hartu; iruzur
zientifikoak agerian utzi eta auzi publikoetan herritarren partehartzea ahalbidetu.
Horiek guztiak kontuan hartuz gero, dudarik ez da: kazetaritza zientifikoak ederki
beteko luke funtzio hezigarria.

• Proiekzio politiko-ideologikoa. Kazetaritza zientifikoak jakintzaren mundua
aroldu eta demokratizatu egin behar du. Gaur egungo gizartean, herritarra kontu
publikoetan parte hartzea eskatzen ari da, gero eta gehiago, eskubide osoz, gainera.
Eta eskubide hori gauzatu ahal izateko, eskura eduki behar du informazioa, berdin-
tasuna sustatzeko eta bidegabekeriak salatzeko tresna ezinhobea baita informazioa.

Calvo Hernando irakaslearen esanetan, kazetaritza zientifikoaren betebeharra
ondoko hau ere bada: zientziak eta teknologiak sortarazten dituzten menpekotasu-
nez gogoeta egitea. Alegia, funtsezkoa da zientziak ekar ditzakeen ondorio positi-
boez herritarrak informatzea; orobat, nahitaezkoa da gizarteari ohartaraztea, zien-
tzia bera herri garatu eta azpigaratuen arteko desoreka sakontzeko bide ere izan
daitekeela.

• Proiekzio kulturala eta zientifikoa. Zientziaren egoera, inoiz izan den
onena dela diote adituek. Egia da hori, inoiz izan diren zientzialari guztien %90
bizi baitira gaur egun. Dena den, ikuspegi hori –gure ustez– oso onbera da,
onberegia norberaren buruarekiko eta zientzialarien zilborrarekiko bereziki. Izan
ere, kontua beste modu honetara ere azal daiteke: gaur egun mundu osoan 40 miloi
zientzialari eta ingeniari ditugu; hau da, gizateriaren %1 baino gutxiago. Beraz,
gizateriaren %99k zientziaz eta teknologiaz ezer gutxi dakite.

Bestalde, ezagutzaren-maila asko garatu da. Antzinako Grezian, milioi bat
datu zekizkiena jakintza osoaren jabe zela uste zen. Egun, milioi bat datu jakintza
osoaren %0,01 bat baino ez dira. Kazetaritza zientifikoaren erronkak ikaragarri
zabalak dira, beraz. Espezialitate honen jomuga, herritar arruntok zientziaren
aurrean dugun beldur eta ezjakintasun hori uxaraztea izan behar da, ezagutza eta
berorren aplikazioen artean dauden distantzia ahalik eta gehien laburtuz; hots,
zientziak herritarron bizimodu arruntarekin zerikusirik duela ikustaraziz.

Nolanahi ere, kazetari zientifikoak herritarron interesa piztu behar du,
lehenik; motibatu, alegia. Ezagutzaren erdiespena gerora etorriko da, edo ez da
etorriko. Baino, lehenengo eta behin, herritar hori motibatu egin behar da. Bestela,
jai dugu.

• Garapen integrala. Kazetaritza zientifikoa ezinbestekoa da gizateriaren
aurrerapena ahalbidetzeko. Horrela azpimarratu dute bai herri garatuenetan, baita

azpigaratuenetan ere. Are gehiago, zenbait adituren aburuz, komunikazioa da
aurrerapen zientifikoak ahaztu duen erreminta, eta ahaztura horri konponbidea
bilatzea kazetaritza zientifikoaren betebeharra da. Calvo Hernandoren iritziz, kaze-
taritza honek gizateriaren aurrerapena eta garapenerako baldintzak sortarazi behar
ditu; jakinda, gainera, zeregin horretan diharduen bitartean, gizakien garapen
integrala ere ahalbidetzen ari dela.

• Funtzio komunikatiboa. “Informazioaren gizartea” (omen) da gurea. Egia
da inoiz baino irrati-emandegi, kazeta eta telebista-kate gehiago ditugula geure
esku. Baina, aniztasun horrek dibertsitatea al dakar? Ez al gara bizi informazioez
asetuta? Benetan informatuta al gaude? Ez al dira masa-hedabide gehienak bide
bertsuetatik abiatu, baita zientziaren dibulgazioari dagokionez ere? Kezka ugari
sortarazten duen gaia da hori, zalantzarik gabe.

Alde horretatik, kazetaritza zientifikoak, informazioa helaraztearekin
batera, bide-erakusle izan beharko luke mezu-hartzailearentzat; hots, berriemaileak
kontu honen edo beste horren inguruan informazio gehiago non lor dezakeen esan
beharko lioke bere irakurleari, edo norengana jo behar duen gai horretaz sakon-
tzeko. Azken buruan, egun nozitzen dugun saturazio informatibo horren kontrako
bideak eskaintzea da helburua; edo, beste modu batera esanda, komunikazioaren
prozesua egiazkiro garatzea (igorlearen eta hartzailearen arteko prozesu interak-
tiboa).

• Helburu etikoak. Abstraktuki aztertu ahal izango bagenu –hagitz zaila da
gure gizarte honetan– berehala ikusiko genuke zientzia eta garapena ez direla, izatez,
onak edo txarrak; gizakiok gara zientzia eta teknologiaren erabilpena egiten dugu-
nak eta, beraz, gure erantzukina da erabilpen hori zuzena ala okerra izatea. Soilik
ongi informatuta dagoen gizartea ohar daiteke zientziaren erabilpen ez-etikoaz.

Kazetaritza zientifikoak, batetik, oinarria eman behar du informazio zientifi-
koa behar bezala ulertu ahal izateko; eta, bestetik, garapen etikoa bilatzen duten
aurrerapenak laguntzeko ahalegina egin behar du. Bestalde, kazetari zientifikoaren
zeregina muga etikoetatik landa egiten diren praktikak salatzea ere bada: honda-
mendi ekologikoak, ingeniaritza genetikoaren bidegabekeriak, e.a.

17.4. Kazetaritza zientifikoaren zailtasunak

Kazetaritza zientifikoa behar bezala garatu gabeko espezialitatea da. Aipatu-
tako helburuak bete ahal izateko, berriemaile zientifikoak arazo eta oztopo ugari
ditu. Calvo Hernando irakaslearen ustez, kazetaritza-mota honek dituen oztoporik
nagusiak hiru esparru hauetatik etor daitezke: zientifikoa den aldetik, informatiboa
den aldetik eta dibulgatzailea den aldetik.

Zientifikoa den aldetik. Zientzia diogunean ehundaka zientzia-espezialitateri
buruz ari gara. Aniztasuna berebiziko erronka da kazetaritza zientifikoarentzat,
denetarik jakitea ezinezkoa baita. Halaber, jarduera zientifikoak espezializaziorako
joera izugarria izatea eskatzen die zientzialari eta ikertzaileei. Argiago uler deza-

gun: urtero 200.000 teorema matematiko argitaratzen dira (eta soilik matematikaz
ari gara!) eta aldi berean, ondoko ikerketa-lerroan dihardute matematikari askok:
bigarren mailako ekuazio diferentzial partzial eliptiko ez-linealak.

Horrez gain, ez dugu lehenago ere aipatu dugun egoera ahaztu behar; hots,
gizarteak –salbuespenak salbu– zientzi gaiei buruz duen ikuspegia. Ezjakinak gara,
oro har, eta horrek zientziaren mundua baztertzeko joera ekartzen du sarritan.

Hain zuzen ere, kazetari zientifikoaren erronka, hain zuzen ere, gizartea
zientziak gure eguneroko bizitzan duen egitekoaz ohartaraztea da. Bistan denez,
hezkuntza-sarearen bidez egin behar dira lehen urratsak, gutxieneko oinarri zien-
tifikoak bertan ezarri behar baitira. Gaur egun, ordea, garapen teknologikoaren
abiada hain azkarra izanik, ezinezkoa da hezkuntzatik soilik erantzun ahal izatea.
Masa-hedabideek zeresan handia dute egunean jartze horretan.

• Informatiboa den aldetik. Zientzian eta kazetaritzan bi egitura hauek
kontrajarrita daude:

Esan nahi baita: zientziaren eta kazetaritzaren erritmoak, lan-moldeak eta
prozedurak oso desberdinak dira oso. Kazetari-lana, neurri handi batean, azkarta-
sunak mugatzen du. Zientzialariaren lana, berriz, pazientziak eta metodologia
zehatzak ezaugarritzen dute. Berriemaileak, nahitaez, zatikatu egin behar du bere
lehengaia, albistearen itxura eta egitura eman ahal izateko: atariko lerroaldea
hautatu beharko du lehenik, hurrengo paragrafoak gero, garrantziaren intentsitatea
gehiagotik gutxiagora mailakatuz, beti ere. 

Zientzialariak, berriz, bestelako prozedura erabiltzen du. Lehenengoz, ikertu
nahi duen auzia sakon aztertu behar du; hau da, auzi hori zertan den. Bigarrenez,
ikerketaren helburuak eta metodologia oso ongi zehaztu behar ditu. Hirugarrenez,
hipotesia landu behar du; hau da, ikerbidea mugatuko duen norabidea ongi
zehaztu. Laugarrenez, hipotesi hori egiaztatzeko behar diren ikerlanak egingo ditu.
Bostgarrenez, ikerketa horietatik lortutako emaitzak sakon behatuko ditu. Eta,
seigarrenez, ondorio nagusiak aterako ditu. Hori guztia metodologia zehatza eta
argia bete ondoren. Horrela eginez gero, ikerlan hori sinesgarria izan daiteke. Bis-

Ikerketa
zientifikoaren

egitura

Albistearen egitura

tan denez, prozedura horretan nagusitzen den egiturak ez du zerikusirik, kazetariak
albistea egiterakoan erabiltzen duenarekin, zientziaren munduan pasarterik
interesgarrienak amaieran –ondorioetan, alegia– biltzen baitira normalean, eta ez
hasieran, albisteetan gertatzen den moduan. 

Testuinguru horretaz jabetuta, kazetariak egitura biak bateragarriak egin be-
har ditu, zientziaren metodologia eta prozedura zehatza lead hizkuntzara egokituz,
alegia. Egokitze-fase horretan agertzen dira arriskurik latzenak: sensazionalismo-
rako joera, edukiak artifizialki zatikatzeko tentaldia, tratamendu arinean erortzeko
trantzea… Jakina, kazetari-lanak horietatik libre egon behar du. Hau da, albiste ira-
kurterrazak sortarazi beharko ditu, hori bai; baina zehaztasunari inolaz ere muzin
egin gabe.

• Dibulgatzailea den aldetik. Nork zabaldu behar du zientzia, kazetariak ala
zientzialariak? Calvo Hernandoren irudiko, bion lana da hori, bakoitzari dagokion
eremuan, noski. Zientzialariak berezkoa duen lengoaia teknikoa soilik erabiltzeko
joera handia du, eta horrek ez du batere laguntzen zientziaren dibulgazioa. Kaze-
tariak, berriz, edozein gairi buruz idazteko gai dela uste du, eta horrek sinplekeria,
pobretasuna eta arinkeria dakar sarritan. 

Lehen aipatu dugun bezala, azkartasuna urrezko araua da kazetaritzan.
Zientzietan, berriz, zehaztasuna. Balore biak, azkartasuna eta zehaztasuna nahiko
kontrajarrita daude. [Gogoan izan euskal atsotitza: azkar eta ondo, usoak hegan].
Irtenbidea? Alde biak, zientzialariak eta kazetariak beren teknikak dibulgazioaren
zerbitzura makurtzea. Kazetariak zehaztasunez landu behar ditu bere informazioak.
Berriemaileak aurreiritzirik gabe hurbildu behar du bere burua zientziaren mundura.
Zientzialariak, berriz, komunikazioaren funtsezko teknikak ikasi eta praktikan jarri
behar ditu: argitasuna, edukiak laburtzeko gaitasuna, konplexutasuna adibide
praktikoen bitartez erraztu… Horretarako, baztertu egin behar ditu ustekizunak.

Dena den, Kazetaritza zientifikoaren estiloa oraindik finkatu gabe dago. Pasa
den mendetik hona, arlo hori landu duten hizkuntza nagusietan hala da; pentsa, or-
duan, zein egoeratan dagoen euskara. Dibulgazio-estiloak gure hizkuntzan hizkera
argiaren bidetik jo behar du derrigorrez, eta argitasuna bilatu behar du beste ezer
baino lehen. Askok besterik uste bazuten ere, euskarak ez baitu inolako mugarik
zientzi gaiak naturaltasun, jatortasun eta zehaztasun osoz adierazi ahal izateko.

17.5. Informazio-iturriak

Dorothy Nelkin irakasle eta zientzialari estabatuarrak pasadizo benetan
argigarria agertu zuen La ciencia en el escaparate liburuan. 1981ean, EEBBetako
175 kazetak Upi albiste-agentziak zabaldutako berri hau argitaratu zuten, alegia,
“Metamorphosis” izeneko ikerketa-zentroko Gregor doktoreak gaixotasun guztien-
tzako antidoto ezin hobea aurkitua zuela. Sendabide miresgarri haren edukia labe-
zomorroz egindako zukua zen. “Zientzialariak” aurkikuntza xelebre hura zabaltze-
ko prentsaurreko bat eskaini zuen eta buletin informatibo ugari zabaldu zituen

hainbat mezubideren artean. Ondorioa, lehen aipatutakoa izan zen: 175 egunkarik
kosk egin zioten amarruari. Nelkin-en iritziz, pasadizo horrek garbi utzi zituen
zenbait gauza: batetik, hainbat kazetarik informazio-iturri zientifiko eta teknikoren
aurrean dituzten gabeziak eta irizpide-falta nabarmenak; bestetik, argi gelditu zen
Franz Kafkaren lanaren aurrean berriemaileek zuten ezjakintasuna, aipatutako lan
horretan (Metaformosia edo Itxuraldaketa, 1915) jatorri txekiarreko idazleak
labezomorroen zauritu-ezintasunaren aurrean zuen errespetua agerian gelditzen
baitzen.

Bestalde, Jules Verne idazle frantziarrak, zientzi fikziozko nobelen aitzinda-
riak, bere eleberriak hornitzeko erakusten zuen zehaztasuna azpimarratu behar da
hemen. Egunero hamabost kazeta desberdin irakurtzen zituen. Ondoren, zerbaitek
jakinmin berezia pizten bazion, aldizkari espezializatuetara jotzen zuen. Honela
argudiatzen zuen bere jarrera: “jendeak zer dioen entzutea dut gogoko, baldin eta
zertaz ari diren badakite, jakina”.

Kazetari zientifikoak ere iturri horietatik elikatu behar du bere idazlana. Pili
Kaltzada, Elhuyar aldizkariko sailburuak emandako aholkuei jarraiki (1998), arlo
honetako informazio-iturriak ondoko sei multzoetan sailka ditzakegu:

• Zientzi ekoizleak (unibertsitateak, ikerketa-zentroak, laborategiak eta
zientzialariak).

• Albiste-agentziak.
• Nazioarteko erakundeak, enbaxadak eta enpresak.
• Dokumentazio-iturriak.
• Aldizkari espezializatuak.
• Zientzi liburuak.

1. Zientzi ekoizleak: Unibertsitateak, ikerketa-zentroak, laborategiak eta
zientzialariak. Kazetaritza zientifikoaren eremu honetan horiek ditugu informazio-
-iturri nagusiak eta garrantzitsuenak. Berak dira, azken buruan, afektatuenak, zien-
tzia ekoizten dutenak eta, beraz, informazio-iturririk zuzenenak. Alde horretatik,
berriemaile zientifikoak bereziki zaindu behar dituen iturriak dira horiek.

2. Albiste-agentziak. Masa-hedabide guztietan, agentziek helburu bikoitza
betetzen dute: alde batetik informatu, eta, bestetik, albistearen atariarena egin; hau
da, albistea izan daitekeena agerian utzi. Kasu horietan, mezubideei dagokie
albiste horretan sakondu ala ez sakontzea erabakitzea.

Dena den, gauza jakina da herri garatuenek azpiegitura informatibo
sendoena dutela, albiste-agentzia nagusiak, alegia. Horregatik, herri horietan egiten
diren ikerketak, berehala barreiatzen dira mundu zabalera. Garapen bidean dauden
herrietan egiten diren aurkikuntzek, berriz, zailxeago dute albiste izateko bide hori
zeharkatzea. Gure artean bada zientziaren alorrean albisteak euskaraz lantzen
dituen agentzia, lehen aipatu dugun Zetiaz izenekoa, hain zuzen.

3. Nazioarteko erakundeak, enbaxadak eta enpresak. Nazioarteko erakunde
garrantzitsuenek (Osasunerako Mundu-Erakundea, Europako Batasuna, Nazio
Batuen Erakundea) aldian behin buletin informatiboak argitaratzen dituzte. Bertan,
nork bere herriko aurkikuntzak zabaltzen ditu. Buletin horiek informazio-iturri
interesgarriak dira eremu honetan diharduen kazetariarentzat. Beste horrenbeste
egiten dute enbaxadek eta enpresa transnazionalek (IBM, Bell, Bayer…). Nolanahi
dela, kazetari zientifikoak informazio horiek tentu handiz hartu behar ditu, alegia,
ongi egiaztu, Gregor doktoreak 1981ean EEBBetako 175 egunkariri sartu zien
ziriaren antzekorik sar ez diezaioten.

4. Dokumentazio-iturriak (liburutegiak, datu-bankuak, Internet). Dokumen-
tazioa kazetaritza zientifikoaren funtsezko oinarria da. Sarritan, datu bat konfirma-
tu ahal izateko, kazetari zientifikoak liburutegi batera jo beharko du. Beti ez du
izango, ordea, hori egiteko aukerarik, denbora-falta dela edo bestelako arazoak
direla medio. Horretarako ditu datu-bankuak. Gero eta gehiago zabaltzen ari dira. 

Bestalde, Internet sarean, informazio-kantitate itzelak eduki ditzake kazeta-
riak gaur egun bere esku, denborarik galdu gabe. Horrek lan egiteko modu berriak
ekarri ditu eta, hasteko, kazetariari sintesirako gaitasun handiagoa eskatzen dio.

5. Aldizkari espezializatuak. Daturen bat edo albisteren bat egiaztatu nahi
badugu, biderik zuzenena aldizkari espezializatuetara jotzea da, bertan biltzen
baita informaziorik zehatzena eta zientifikoena.

Gure artean, euskaraz argitaratzen den aldizkari zientifiko bakarra Elhuyar
dugu (testuliburu honetan zenbait aldiz aipatua). Gero eta prestigio handiagoa
hartzen ari da, bai gure artean, baita gure mugetatik at ere. Bertan, era guztietako
gai zientifikoak lantzen dira hizkuntza nahiko ulerterraza erabiliz.

Dena den, kontuan hartzekoak dira nazioartean argitaratzen diren honako
hauek:

• New Scientist. Astekaria, Londresen argitaratua. Dibulgazioari zuzenduta
dago ia oso-osorik (aldizkariaren %90 gutxi gorabehera). Gainerako tartean
eztabaida zientifikoak eta liburuen berri ematen da. Internet-en irakur daiteke
(www.newscientist.com). Oso aldizkari egokia da zientziaren munduan sartu nahi
dutenentzat, bertan erabiltzen den hizkuntza eta estiloa ere oso erakargarriak baiti-
ra. Mundu osoko albisteak ematen ditu, edonork ulertzeko moduan. Era berean, ez
zaio falta ez seriotasuna, ezta fidagarritasuna ere. Gainera, bertan azaltzen den
informazioa oso eguneratuta dator.

• Nature. Astekaria da hori ere. Aldizkariaren parterik nagusia (%80) iker-
kuntzari eskainita dago eta gainerakoa dibulgazioari. Erresuma Batuan argitaratzen
da (Londresen). Internet-en ere aurki daiteke (www.nature.com; e. mail:
nature@nature.com). Zientzialarien artean prestigio handiko argitalpena da. Zien-
tziaren adarretatik barrena abiatu nahi dutenentzat, berriz, Nature ez da, agian,
aldizkaririk gomendagarriena, dibulgazioaren inguruko gaiak bigarren maila
batean gelditzen baitira.

• Sciences et avenir. Hilabetekaria, frantziarra, Parisen argitaratua. Dibul-
zaioari eskainitako atala da nagusi ( %90). Gainerako partean eztabaida zientifi-
koak eta liburuen aipamenak agertzen dira (Internet-en ondorengo helbide honetan
duzu: ScAv@aol.com). Itxura aldetik, nahiko erakargarria eta modernoa da; agian,
ikusgarritasunari gehiegi emanda dago. Frantziako albisteak dira nagusi bertan.
Aldian behin, gai monografikoei buruzko txosten bereziak argitaratzen ditu, oso
interesgarriak gainera.

• Science et vie. Hilabetekaria, frantziarra (Internet-en:
svmens@Dialup.FranceNet.fr). Dibulgazio-atala nagusi da aldizkari honetan ere
(%90). Teknologiaren inguruko gaietan dago espezializatuta, batik bat. Alderdi
grafikoa oso landua du. Formato txikiko aldizkaria da, irakurlearentzat oso
erabilgarria. Esperientzia handiko argitalpena da, 1913an jaio baitzen. Gainera,
sortu eta hurrengo urtean 100.000 aleko tirada lortu zuen.

• Astronomy. Hilabetekaria, estatubatuarra (Internet-en helbide hau du:
bgordon@astronomy.com). Astronomiari buruzko argitalpena dugu hori, oso
landua eta erakargarria, bai diseinu aldetik, baita idazkera aldetik ere. Astronomian
bera dugu aitzindari. Eremu hori landu nahi dutenentzat oso gomendagarria da.

• Mundo científico. Hilabetekaria da, Bartzelonan argitaratua. Tarterik ga-
rrantzitsuena dibulgazioari eskainita dago (%60). La Recherche aldizkari frantzia-
rraren gaztelaniazko bertsioa da. Zientziaren munduan sartuta ez daudenentzat,
teknikoegia gerta daiteke. Hala ere, aldian behin, oso eztabaida interesgarriak ager-
tzen dira bertan. Bereziki aipagarria da aldizkariaren atzealdean azaltzen den
“Oinarrizko zientzia” deritzon atala. Bertan oinarrizko kontzeptuen azalpena
agertzen da.

Horiez gain, National Geographic, Muy Interesante eta Natura izeneko
argitalpenak dituzu, nola edo hala zientziaren dibulgazioarekin zerikusirik duten
aldizkariak. Horien artean, adituen aburuz, lehenengoa da fidagarriena.

6. Zientzi liburuak. Informazio-iturriez gain, formaziorako bide ezinbeste-
koak dira zientzi liburuak. Arlo honetan lan egin nahi duen kazetariak, bere burua
trebatzeko ahalegina egin beharko du, eta hori oso modu erraz eta erosoan egin
dezake dibulgazio-liburuen bidez. Gaur egun, gainera, euskaraz ere irakur
ditzakegu dibulgazioaren urrezko obrak. Bereziki aipagarriak dira Isaac Asimov
eta Stephen Hawking zientzialariek idatzitako liburuak, besteak beste.

17.6. Berriemaile zientifikoaren profila

Calvo Hernando irakaslearen aburuz, zientziaren dibulgatzailea izan nahi
duen batek –berdin dio kazetaria izan edo ez– gutxieneko ezaugarri batzuk izan
beharko lituzke; hala nola: jakingura unibertsala izatea, adierazpen-gaitasuna
edukitzea, ezagutzaren munduan abiatzeko beti prest egotea, zalantzak eta galderak
bere lanaren iturri etengabea izatea, harritzeko ahalmena izatea eta bokazio

hezitzailea edukitzea. Azken batean, hiru dohain hauek dira ezinbestekoak:
talentua, heziketa zientifikoa eta esperientzia.

Horiek guztiak kontuan hartuta, eta ikasgai honetan landu ditugun kontzep-
tuak gogoan izanda, hauxe litzateke berriemaile zientififoaren profila, dekalogo
moduan azalduta:

1. Lehenengo eta behin, kazetari-senari dagozkion ezaugarriak bete behar
ditu: intuizioa, jakingura, sintesia egiteko gaitasuna, joskera argia, atsegina eta
landuaz baliatzea, aditzak era aktiboan erabiltzea (pasibozko formak ekiditea)…

2. Adituek landutako testuak modu ulerterrazean aurkezteko gaitasuna izan
behar du. Horretarako, irakurlearen presentzia alboan sentitu behar du.

3. Ezagutza berriak asimilatzeko beharrezkoa den gutxienezko kultur maila
eduki behar du. 

4. Argi eta garbi idatzi behar du. Horretarako, perifrasiak, eufemismoak eta
neurriz kanpoko adjetibazioa ekidin behar ditu (gogoan izan aforismo honek
dioskuna: adjetiboak antibiotikoak bezalakoak dira, zenbat eta gehiago erabili
hainbat eta eragin txikiagoa dute).

5. Zientziaren eta gizartearen arteko bitartekaritza-lana egin behar du.

6. Landu behar duen gaiaren nondik norako guztiak ezagutu behar ditu,
zientziaren zehaztasuna bere idazlanean ere aplikatuz.

7. Sarritan, gizartearen aurrean interes sozialen bozeramailea izatea tokatuko
zaio (Naturaren kontrako hondamendiak salatzeko, adibidez).

8. Teknologia eta zientziaren alorrean gertatzen diren berrikuntzez eta
aldaketa garantzitsuenez informatuta egon behar du.

9. Horrez gain, kazetari zientifikoak langile porrokatua izan behar du. Beti
egon behar du zientzialariekin hitzegiteko gertu.

10. Nork bere kabuz deskubritzen duena garrantzitsuena ei da. Hori ere
gertatzen zaio kazetari zientifikoari. Zientziaren adar guztiak menperatzea
ezinezkoa gertatzen zaio. Beraz, apurka-apurka hasi beharko du, gustukoen dituen
gaietan sakonduz.

17.7. Glosarioa

Ondoren datorrena termino zientifikoen glosario txiki bat da. Gaurkotasuna
hartu dugu abiapuntutzat:

Adimen artifiziala. Makina batek egindako giza adimenaren simulazioa;
sistema informatikoetan ezagutzaren adierazpidea, ikasketa, autozuzenketa eta
erabakiak hartzeko ahalmena garatzeko teknika-multzoa.

ADN. Azido desoxirribonukleikoaren siglak dira. ADN zelula bizidun
guztietan dagoen konposatu kimiko organikoa da. Zelularen nukleoko kromosomen
osagai nagusia izanik, bere egitekoa informazio genetikoa gordetzea da; halaber,
zeluletako proteinen egitura planifikatu eta kontrolatzen da bere laguntzarekin.
Beraz, gizakion giltzarri genetikoak, zelularen nukleoan daude, ADN eran artxiba-
tuta. ADNaren egitura J. Watson eta F. Crick zientzialariek deskubritu zuten 1953an.

Alkimia. XII. mendetik XVIII. mendera bitartean garatu zen isilpeko jakin-
tza. Helburu nagusietako bat sendabide unibertsala lortzea zen. Haren adar batzuk
–menderik mende– garatuz joan ziren, gaur egun ezagutzen dugun kimika moder-
nora iritsi arte.

Alzheimerren gaixotasuna. Zahartzaro aurreko dementzia. Gainbehera inte-
lektual sakona eta gaitzaren kontzientzia erlatiboa ditu ezaugarri. Alvis Alzheimer
alemaniarrak deskribatu zuen 1907an. 50 urte inguruko pertsonengan agertzen da.

Astronomia. Astroen kokagune erlatiboa, higidura eta bilakaera aztertzen
dituen zientzia.

Atomoa. Materiaren oinarrizko osagaia. Protoiak (karga positiboa) eta neu-
troiak (elektrikoki neutroak) biltzen ditu nukleoan; elektroiak (karga negatiboa),
orbitan.

Berotegi-efektua. Gure planeta atmosferaren behealdeko geruzak berotzean
datzan fenomenoa. Gaur egun, industri iraultzarekin batera hasitako erregai fosilen
kontsumoaren hazkunde etengabea eta deforestazioa direla medio, CO2 asko ari da
atmosferara isurtzen eta berotegi-efektua areagotzen ari dela dirudi. Ondorioa
Lurraren atmosfera berotzea da. Efektu horrek eragindako klima-aldaketak haize
nagusien norabideak aldatuko lituzke, baita basamortu eta oihanen banaketa ere,
eta poloetako izotzak urtu eta itsasoen ur-maila igo egingo litzateke.

Biologia: Izaki bizidunak aztertzen dituen zientzia. Biologiak izaki bizidunen
egitura makro eta mikroskopikoa, fisiologia, ugalketa, jatorria, elkarrekiko eta in-
gurunearekiko harremanak etab. aztertzen ditu. Biologia molekularra. Bizidunen
osagai diren molekulen egitura eta propietateak aztertzen dituen biologiaren atala.

HIESa (Hartutako Inmuno-Eskasiaren Sindromea). Organismoaren defentsen
galera zein desagerpena ekartzen duen gaitz birikoa. GIB (Giza Inmuno-
Eskasiaren birusa adierazten duen sigla). HIESaren birusaren izendapena.

Ingeniaritza genetikoa. Organismo batean beste baten geneak txertatuz,
hartan karaktere berriak agertaraztea helburu buen teknika-multzoa.

Kosmologia. Unibertsoaren jatorria, egitura eta bilakaera aztertzen dituen
zientzia.

Metereologia. Atmosferako fenomenoak aztertzeaz arduratzen den zientzia.
Metereologian hidrodinamika eta termodinamika dira ikerketa teorikoen oinarri

nagusiak. Eguraldia iragartzea eta honekin batera klima aldaketak aurreikustea dira
aplikazio-eremu garrantzitsuenak.

Ozono-geruza. Atmosferan 10-50 km-ko altuera-tartean dagoen geruza,
ozono-edukia nahiko altua duena. Geruza hau behar-beharrezkoa da Lurrean bizia
egon dadin, eguztikiko izpi ultramoreen mota bat zurgatzen baitu. Azken hamarka-
detan, poloen inguruetan izandako kontzentrazio-gutxitzeak (“zuloak”) nabarmen-
du zaizkio ozono-geruzari. Ikerketek diotenez, hozgailu eta aerosoletan erabiltzen
diren CFCak (Klorofluorohidrokarburoak) dira horren kausa.

Klubak,   311
Kode etikoa,   32

Komatxoen arteko adierazpenen kopurua,
69

Komatxoen artekoak esaldietan nola lotu,
69

Komatxoen arteko hitzen aukera,   72
Komunikazio-kabinete(ak),   51, 253
Konfiantza-mozioa,   260
Konkurrentzia desleiala (dumping),   276
Kontaketa eszenaz eszena,   81
Kontratu-hausketa,   274
Kontratuen aldizkako etendura,   274
Kontuhartzailetza Nagusia,   245, 246
Korda,   325
Korda mantendu,   325
Kosmologia,   343
Kronika interpretatiboa,   112
Kronika-motak,   120
Kronikaren ezaugarriak,   117, 119
Krosa,   325
Kultur-kronika,   120

— L —

Lanbide Arteko Gutxieneko Soldata Ga-
rantiaduna,   277

Langabezia,   271, 274
Langile-mugimendua,   271
Lan-exzedentea,   274
Lan-harremanak,   268
Leaibar,   236
Lead estiloa,   19, 20
Lead hizkuntza,   59
Lege-proiektua,   258
Lege-proposamena,   258, 259
Legebiltzarkideak,   255, 257
Legebiltzarreko arautegia,   255
Legebiltzarreko Batzordeak,   257
Legebiltzarreko Bozeramaileen Batzordea,

256, 257
Legebiltzarreko Diputazio Iraunkorra,  256,

257
Legebiltzarreko Lehendakaria,   256, 257
Legebiltzarreko Mahaia,   256, 257
Legebiltzarreko osoko bilkura,   257
Legebiltzarreko taldea(k),   256, 257
Legez besteko proposamena,   259
L’Equipe,   304, 307, 316, 318
L´Express ,   329
L’état du monde,   284

Liberal (El),   308
Liberoa,   321
Liga Arabiarra,   296
Ligak eta federazioak,   312
Link,   221
Listoia,   325
Literatur elkarrizketa,   140
Literatur kazetaritza,   77
Lock-out,   277
Loturak,   221
LPEE (Lurralde Petrolio-Esportatzaileen

Erakundea),   296
Lurraldeetako informazio-iturri(ak),   53
Luzada,   321

— M —

Mahaiko lana,   57
Maiatz,   202
Mailua,   325
Makroekonomia,   277
Maratoia,   325
Marca,   303, 316
Maastricht-eko ituna,   281, 292, 293
MEB (Mendebaldar Europako Batasuna),

296
Merkatu-ekonomia,   274
Metereologia,   343
Mezu interpretatiboa,   98
Mezubide elektroniko berrien ezaugarriak,

211
MHz,   221
Mikroekonomia,   277
Mikroprozesadorea,   221
Military balance (The),   284
Modema,   221
Monde diplomatique (Le),   285, 287, 357
Moneta-politika,   277
Morroiloa,   321
Motoziklismoa,   302
Multimedia,   221
Mundializazioa,   220
Mundu-Bankua,   80
Mundo (El),   277
Mundo científico,   341
Mundo deportivo (El),   303, 304, 316
Mundu digitala,   207
Munibe,   192, 195
Muy Interesante ,   341

— N —

Nabigatu,   222
Nabigatzailea,   222
Napartarra,   189
National Geographic,   341
NATO (Ipar Atlantikoko Tratatuaren Era-

kundea),   297
Natura,   341
Nature,   340
Navarra Hoy ,   228
Nazioarteko ordena ekonomiko berria, 262
Nazioarteko berriemailearen betekizunak,

283
Nazioarteko informazioa,   280
Nazioarteko informazioaren garapena, 280
Nazioarteko Moneta-Fondoa (NMF),   277
Nazioarteko erakundeak,   291, 340
NBA,   302
NBC,   304
NBE (Nazio Batuen Erakundea),   298
NBEko Batzar Nagusia,   298
NBEko Kontseilu Ekonomiko eta Soziala,

298
NBEko Segurtasun Kontseilua,   298
Nekazaritza-Eremuko Udal-Kontseiluak,

245, 246
New York Times (The),   61
News,   222
NewScientist,   340
Newsgroup,   222
Newsmagazine,   198
Newsweek,   287, 329
Nikkei indizea,   278
Nondik ,   236
Nor bere lekura!,   325
Norte Express ,   227
Norte sportivo,   305
Noticiero bilbaíno (El),   306
Nouvel Observateur (Le),   329

— O —

OEA (Amerikar Estatuen Erakundea), 298
Oh! Euzkadi,   83, 141, 156, 202
Ohiko Kazetaritza (beat journalism),   79,

80, 87
OIT (Lanaren Nazioarteko Erakundea), 299
Off the record,   42

OJD,   200
Olerti,   196
OME (Osasunerako Mundu-Erakundea),

299
Omenkeria(k),   59
Ongizatezko estatua,  80,  278
On line,   210
On the record,   42
Ordaindukoa,   278
Ordainketa-balantza,   278
Orokorkeria(k),   60
Orria,   236
OSCE (Europako Segurtasun eta Koopera-

ziorako Erakundea),   299
Ostiela! ,   203
OUA (Afrikar Batasunerako Erakundea),

299
Ozono-geruza,   344

— P —

Paragrafoaren baitako loturak,   71
Pasahitza,   222
País (El),   96, 111, 137, 167, 227, 230
Pala luzea,   323
Pala motza,   323
Paleta,   323
Password,   222
Patria (La),   189
Pay per view,   213
Pelotazoaren kultura,   264, 265
Pensamiento Navarro,   227
Periódico de Alava (El),   250
Pertika,   326
Pertsonaien portaera,   82
Pantilen flexibilitatea,   274
Pelotari (El),   305
Penalti-puntua,   321
Pilota,   322
Pilota pikatu,   323
Pisua,   326
Plazaola,   236
Point (Le),   329
Política exterior,   286
Politikazko kronika,   120
Poluzio informatiboa,   25
Portaera etikoa,   32
Pospolin,   196, 203
Posta elektronikoa,   222

Poxpolin,   191, 196
Pott,   202
Prekarietatea,   271
Prentsa-agiria,   63
Prentsa informatiboaren gailurra,   183
Prentsaurrekoa,   63
Propagandazaleak,   270
Publizitatea,   24, 231
Pulgarcito,   191
Punto y Hora de Euskal Herria,   198

— Q —

Quotidien de l’Economie (Le),   267

— R —

Reality show,   147
Reuters,   273, 282, 283
Réveil basque (Le),   184, 185
Revista Euskara,   193
Revista Ilustrada del Sport (La),   304
Ribera deportiva (La),   305
RIEV,   190, 201

— S —

Sake zitala,   323
Science et vie, 341
Sciences et avenir,   341
Senez,   201
Sidebar,   103
Sindikatuak,   271
2-3-5 sistema,   321
4-2-4 sistema,   321
4-3-3 sistema,   322
4-4-2 sistema,   322
Sky News,   283
Software,  179,  223
Sole (Il),   267
Sormenezko elkarrizketa,   140
Sormenezko Kazetaritza Informatiboa,  78
Sotamanoa,   323
Sport,   303, 304, 316
Sport  español (El),   304
Sport (Le),   304
Sporting life,   303
Sportsman,   303
Stag,   278
Stock,   278

Sud-Ouest ,   228
Susa,   202

— T —

Taldeko iritzia (groupthink phenomenon),
29

Tantak,   201
Tarde de Euskadi (La),   228
Team,   310
Teknologoa berriak,   205, 233
Telematika,   223
Telos,   206
Tierra vasca,   189
Tierra vasca-Euzko Lurra,   193
Time,   124
Times,   287, 304
Times Sport,   316
Timestyle,   124
Tintin,   191
Tiro olinpikoa,   302
Titulatzeko garaia,   61
Tokizko kronika,   120
Trantsizio politikoa,   264
Tribuna vasca,   228
Trinketea,   323
Ttipi-ttapa,   210
Txabalina,   326
Txistu,   191
Txokora dejada,   324
Txukuntasuna,   59

— U —

Udal-administrazioa,   245, 246
Udalaren funtzionamendua,   242
Udalbatzarra,   243
Udal-Gobernua,   245, 246
Udal-informazioa,   243
Udal-talde politikoa(k),   244
Udalaren funtzionamendua,   243
Udalbatzarraren mahaia,   244
Underground mugimendua edo prentsa,

79, 80
Unesco (Hezkuntza, Zientzia eta Kultura-

rako Nazio Batuen Erakundea),   299
Unidad,   227
UPI,   282
URL,   223

USA today,   209, 329
Uscal Herrico Gaset,   184
Ustela,   196, 202
UZEI,   221, 317
Uztaro,   201

— V —

Vélo (Le),   304
Vida deportiva,   305
Voice of the Basques (The),   186
Vladimir,   203
Volley-ball,   317
Voz de España (La),   227
Voz de Euskadi (La),   228

— W —

5 W,   148
Wall Street Journal (The),   261, 273
Web,   223
WM sistema,   321
World Wide Web,   223

— X —

Xake-jokoa,   310
Xarea,   324
Xirrista,   203

— Y —

Yahoo,   223
Yakintza,   191

— Z —

Zabal,   194
Zaintiratua,   321
Zangotraba,   321
Zantzoa,   203
Zazpi baietz! ,   203
Zehar-estiloa,   67
Zentsura-mozioa,   260
Zeruko Argia ,   184, 186, 187, 194, 198
Zesta,   324
Zesta-punta,   324
Zetiaz,   330
Zezen-kronika,   120
Ziberespazioa,   223
Zibernauta,   223

Zibernetika,   223
Zor publikoa,   278
Zurrumurrua,   44, 47, 48
Zuzendarien Kontseilua (Udaletxeko),

245, 246
Zuzendaritzaren Hobekuntzarako Elkartea,

278
Zutabe,   201

